
Mateus 

Mateus 1 

1Tiakid a blechebechel a ruchelel a Jesus Kristus, el ngelekel a David, el 
ngelekel a Abraham. 
2-6a A blechebechel a klengelakel a ulemuchel er a Abraham el mor a David el 
ua tiakid: ng Abraham, e ng Isak, e ng Jakob, e ng Juda ma re bebil er ngii, e 
sola e ng Peres ma Sera (el ngelekel a Tamar), e ng Hesron, e ng Ram, e ng 
Aminadab, e ng Nason, e ng Salmon, e ng Boas (el ngelekel a Rahab), e ng 
Obed (el ngelekel a Ruth), e ng Jesse, e ng King David. 
6b-11A blechebechel a klengelakel el ulemuchel er a David el mor ser a le 
mengai a re chad er a Israel el mo blebaol er a Babilon a ua tiakid: ng David, 
e ng Salomon (el ngelekel ngikel mle bechil a Uria), e ng Rehoboam, e ng 
Abia, e ng Asa, e ng Jehosafat, e ng Jehoram, e ng Usia, e ng Jotham, e ng 
Ahas, e ng Hesekia, e ng Manase, e ng Amon, e ng Josia, e ng Jehoiakin ma 
re bebil er ngii. 
12-16E a kuk blechebechel a klengelakel er a bo lak le blebaol er a Babilon el 
mor ser a le mechell a Jesus a ua tiakid: ng Jehoiakin, e ng Sealtiel, e ng 
Serubabel, e ng Abiud, e ng Eliakim, e ng Asor, e ng Sadok, e ng Akim, e ng 
Eliud, e ng Eleasar, e ng Mathan, e ng Jakob, e ng Josef el mlo bechil a Maria 
el milechellii a Jesus el lomekedong er ngii el Mesias. 
17Me ng mlar ngii a truich ma eual cheroll er a delongelel a Abraham ma 
David, ma truich ma euang er a delongelel a David me ser a bo le blebaol a 
Israel er a Babilon, me seikid el mor a le mechell a Mesias me ng dirrek el 
truich ma eual cheroll. 

18A cherellel a Jesus Kristus a mle ua tiakid a blekerdelel. A delal er a Maria a 
mlar ngii a telbiil er a delongelel ngii ma Josef el kirir el mo kaubuch; e ngdi 
uchei er a bo le kaubuch e a Maria a mlo dioll el uleak a Chedaol Reng. 
19E a Josef a mle kedung el chad me ng dimlak el soal el omekrur er a Maria, 
me ng ulemdasu el di berrotel el merort er a delongelir. 
20Me ng dirk melebedebek el ua isei, e a anghel er a Rubak a mlo chemolt er 
ngii er a berrous e dmu el kmo, “Josef, el ngelekel a David, lak medakt el mo 
bechil a Maria, ele ng dioll el Chedaol Reng a uchul. 
21Ng mo mechellii a ngalek el sechal me ke mo mengklii el Jesus, ele ng ngii 
a mo olsobel er a re chedal er a kngterir.” 
22A ikal rokui a mlo ua isei el oltaut a ikel le dilu Rubak el oeak a profet el 
kmo, 
23“A tal kekerel redil el dirkak bo lobengkel a sechal a mo dioll e mechellii a 
ngalek el sechal, el bo lomekedong er ngii el Emanuel” (el belkul a kmo, “a 
Dios obengked”). 
24Me ser a le mekar a Josef e ng mocha nguu a Maria el mo bechil el oltirakl 
a ikel le dilu er ngii a anghel. 
25E ngdi dimlak bo lobengkel bad er uchei er a lochellii a ngelekel. E a Josef 
a milngeklii el Jesus. 

Mateus 2 

1A Jesus a mlechell er a beluu er a Bethlehem er a Judea er ser a le king a 
Herodes. A re bebil chad er a Ongos el milsuub a btuch a mlor a Jerusalem  
2e oker el kmo, “Ngar ker ngikel tolechoi el mlechell el mo king er a re chad 
er a Judea? Aki milsa btechengel er a le ngasech er ongos, maki mermang el 
me mengull el meluluuch er ngii.” 
3Ma King Herodes er a le renges ngiil tekoi, e ng kmal mlo ouedikel a rengul, 
ma re bek el chad er a Jerusalem me ng dirrek el mlo ouedikel a rengrir. 

4Ng ulemekedong er a rokui el bderrir a re prist ma re sensei er a Llach el mo 
kldibel e oker er tir el kmo, “A Mesias ng mo mechell er ker?” 
5Me te dilu el kmo, “Ng beluu er a Bethlehem er a Judea. Ele ikakid a 
lulluches a profet el kmo: 
6‘Bethlehem el ngar a beluu er a Juda, kau a diak mkot er iou er a ikel 
ngarbab el beluu er a Juda; ele ng ngar kau el me duubech a tal merreder el 
mo mengedereder er a re chedak el chad er a Israel.’” 
7Itia e a Herodes a di mle berrotel el omekedo er tirkel chad er Ongos e 
uleker er tir el kmo ng oingerang e ng mle chemolt ngii el btuch. 
8E sola e uldercheterir el mor a Bethlehem e dilu er tir el kmo, “Bong me bo 
mungil el tirterii ngiil ngalek; e sel cho betik er ngii, e kom me subedak mak 
dirrek el mong e mengull el meluluuch er ngii.” 
9-10Me te tilobed el merael ma le ngar a rael e te milsa ngii el osisiu el btuch 
el lilsang er a le ngar Ongos. Ng kmal mlo ungil a rengrir er ser a lesang! Ng 
uleak mederir el merael, e mlo chelellakl er bebul sel le mlar ngii ngiil 
ngalek. 
11Te mlo soiseb er a blai, e ser a lesa ngii el tolechoi ma delal er a Maria, e te 
mlo outubuach e milengull el meluluuch er ngii. Tultobed a blebelir el kolt, 
ma ochod, ma mir e ngilai el msang. 
12E sola e liluut el mo remei er a belurir el uleak a ngodech el rael, ele Dios a 
milengelechel er tir el okiu a berrous el kmo ng diak lluut el mor a Herodes. 
13Uriul er a lorael, e a tal anghel er a Rubak a uleak a berrous el mo duum er 
a Josef e dmu er ngii el kmo, “A Herodes a mo osiik er a ngalek el omekoad 
er ngii. Me bekiis el nguu ngii el ngalek ma delal e mchiis el mor a Ekipten, e 
mkiei er isei el dimerkmo bo kdu er kau me morael.” 
14Ma Josef a milekiis e nguu a ngalek ma delal e mirrael er a klebesei el mor 
a Ekipten, 

15me te kiliei er isei el mor ser a le mad a Herodes. Tial tekoi a mlo ua isei el 
oltaut er sel le dillii a Rubak el oeak a profet el kmo, “Ak milekedongii a 
Ngelekek el sechal el otebedii er a Ekipten.” 
16A Herodes er a bo lodengei el kmo a re chad er Ongos a mla chobeldir, e ng 
kmal ngilasech a rengul. Me ng ultebedii a tekingel el mo omekoad er a re 
bek el ngalek el sechal er a Bethlehem ma ikel beluu el kmeed er ngii, el ngar 
eru rekrir el mor iou, el oltirakl a ikel le dilung a re chad er Ongos el kirel sel 
taem er a bo ledum er tir a btuch. 
17Mitia e ng tilaut a lullekoi a profet el Jeremia el kmo: 
18“A langel a mlorenges er a Rama, el lengelel a klou el klengiterreng. A 
Rahel a lmangel er a re ngelekel, e diak bo le mechelaod, ele te mla mad.” 
19Ser a le mad a Herodes, e a anghel er a Rubak a uleak a berrous el mo 
chemolt er a Josef er a Ekipten  
20e dmu er ngii el kmo, “Bekiis el nguu a ngalek ma delal e mluut el mor a 
beluu er a Israel, ele tirkel millasem el omekoad er ngiil ngalek a mla mad.” 
21Ma Josef er a le bekiis, e ng ngiluu a ngalek ma delal e liluut el mor a 
Israel. 
22E ngdi Josef er a le renges el kmo a Arkelaus a mlo omtechei er a demal er 
a Herodes el king er a Judea, e ng mlo medakt el mong. Ng mlor ngii a lmuut 
el bebil er a tekoi el okiu a berrous, me ng mlor a renged er a Galilea  
23e mlo kiei er a beluu el Nasareth a ngklel. Me ng tilaut a tekingir a re profet 
el kmo, “Te mo omekedong er ngii el kmo Chad er a Nasareth.” 

Mateus 3 

1Uriul er a betok el rak e a Johanes el Chad er a Techolb a mlor a ked er a 
Judea e omuchel el olisechakl. 
2Ng dilu el kmo, “Mobult el mo cheroid er a kngtmiu, ele Rengedel a eanged 
a kmedang!” 

3A Johanes a ngii el chad el lullekoi er ngii a Profet Isaia er ser a ledu el kmo, 
“Ng ngar ngii oldiu er a ked el kmo, ‘Mkedmeklii a rolel a Rubak; mlemeltii a 
rael el bo loeak ngii!’” 
4A Johanes a uluubail er a bail el rruul er a bsechel a charm el kiamo, e 
uluulekesongel er a budel a charm, e di milenga chebud ma honey er a ked. 
5A re chad er a Jerusalem, ma renged er a Judea el rokir, me sel beluu el 
rokir el ngar bita er a Omoachel Jordan a mlor a Johanes. 
6Tullecholt a kngterir, me ngii a millecholb er tir er a Jordan. 
7A Johanes er a leseterir a re betok el Farisi ma re Sadusi el mlor ngii el mo 
metecholb, e ng dilu er tir el kmo, “Kom kor a chelebeldil a bersoech. Ng 
techa dilu er kemiu el kmo ng sebechiu el chemiis er a blals el mereku el ngar 
a Dios el mei? 
8Moruul a ikel tekoi el olecholt el kmo kom mla obult er a kngtmiu. 
9E lak momdasu el kmo ng sebechiu el chemiis er a blals cho molekoi el kmo 
kom ngelekel a Abraham. Ak subedemiu el kmo a Dios a sebechel el ngma 
ikal bad e remuul el mo ngelekel a Abraham! 
10A otilech a mla mekedmokl el mo melebes a risel a kerrekar el omukel; ma 
bek el kerrekar el diak lourodech a ungil rodech a mo muukel e obidokl er a 
ngau. 
11Ak melecholb er kemiu el olab a ralm el olechotel a kmo kom mla ouuchel 
a rengmiu er a kngtmiu, e ngdi ngar ngii oeak uriul er ngak el mei el mo 
melecholb er kemiu er a Chedaol Reng ma ngau. Ng kuk kmal ngarbab er 
ngak; me ngak a diak kungil el mo olab oecherel. 
12Ng oba sebelel el mo meleakl a rokui el grain er a budel. Ng mo chemudel a 
dellemelel el wheat el locha er a blil, e a budel a bo le dul er a diak le mad el 
ngau.” 
13Seikid e a Jesus a mlar a Galilea el mor a Johanes er a Jordan el bo 
lolecholb er ngii. 



8 

 

 
© United Bible Societies. 

 

 
 

 

14Ngdi Johanes a millasem el merrob er ngii e dilu el kmo, “Ng kirel kau a 
melecholb er ngak, e a lechub e ke bai merma er ngak!” 
15Ma Jesus a dilu er ngii el kmo, “Becherei me bo le ua isei er chelechang. Ele 
tiaikid a rolel e kede remuul a ikel rokui el soal a Dios.” Me ng kilengei a 
Johanes. 
16Me ng di meltecholb a Jesus e mo tokerekl, e sola e a eanged a ulebok me 
ng milsa Reng er a Dios el ua teletelel a belochel el mer bebul. 
17E a ngor a mlar a eanged e melekoi el kmo, “Ngkaikid a betik er a renguk el 
Ngelekek, el ngii odeuir a renguk.” 

Mateus 4 

1Itia e a Chedaol Reng a milekrolii a Jesus el mor a ked el bo longarm er ngii 
a Diabelong. 
2A Jesus a mlo songerenger ele ng mle 40 el klebesei el di diak lomengur. 
3Ma Diabelong a mlor ngii e dmu el kmo, “Chom Ngelekel a Dios, e mdu er a 
ikal bad me lobult el mo blauang.” 
4Ma Jesus a dilu el kmo, “A Chedaol Llechukl a kmo, A klengar er a chad a 
diak di lultuil er a kall e le merekong; ng dirrek el ultuil er a bek el tekoi el 
tuobed er a ngerel a Dios.’” 
5Mitia e a Diabelong a ngiluu a Jesus el mor a Jerusalem el chedaol beluu, e 
milekedecherur er a chetebtel a Templo, 
6e dmu er ngii el kmo, “Cho mNgelekel a Dios, e msechesokl el mor iou, e a 
Chedaol Llechukl a kmo, A Dios a mo odercheterir a re anghel er ngii me te 
mo tikeuau; me ng mo lmuut er ochim me ng diak bo le metemall er a bad.’” 
7Ma Jesus a dilu el kmo, “A Chedaol Llechukl a dirrek el melekoi el kmo, ‘Lak 
mongarm er a Rubak el Dios er kau.’” 
8Ma Diabelong a ngiluu a Jesus el mor a kmal kedidai el rois e ulecholt er 
ngii a rokui el rengedel a beluulchad ma bek el klebkellel, 

9e dilu el kmo, “A ikal rokui a bo kbeskau a lsekum ke mo outubuach el 
mengull el meluluuch er ngak.” 
10Mitia e a Jesus a dmu er ngii el kmo, “Mcheridau e Satan! A Chedaol 
Llechukl a kmo, ‘Mongull el meluluuch er a Rubak el Dios er kau, e di le ngii 
el tang cho mosiou er ngii!’” 
11Ma Diabelong a mlo cheroid er a Jesus, e a re anghel a mlong me 
tolengeseu er a Jesus. 
12A Jesus er a le renges el kmo a Johanes a mla mekelebus, e ng mirrael el 
mor a Galilea. 
13Ng dimlak bo le kiei er a Nasareth, e bai mlo kiei er a Kapernaum el beluu 
er bita er a Daob er a Galilea, el ngar a rengedel a Sebulun ma Naftali. 
14Tiaikid otutii sel lullekoi er ngii a Profet Isaia el kmo, 
15“Beluu er a Sebulun ma beluu er a Naftali el ngar a rael el mor a daob er sel 
bital Jordan, Galilea, el belurir a re Chisentael! 
16A re chad el kiei er a chelsel a ilkolk a mo mesa klou el llomes. Tirkel kiei 
er a milkolk el beluu er a kodall a bo le diich er tir a llomes.” 
17Seikid e a Jesus a ulemuchel el olisechakl el kmo, “Mobult el mo cheroid er 
a kngtmiu, ele Rengedel a eanged a kmedang!” 
18A Jesus er a lorerorael er bita er a Daob er a Galilea e ng milseterir a re 
terul udam el Simon (el dirrek el Petrus a ngklel) ma tar ngii er a Andreas el 
ngar a daob el mengesokes. Tirka mle chad er omenged. 
19Ma Jesus a dilu er tir el kmo, “Me mobengkek, e ak mo rullemiu el mo 
mengesokes er a re chad.” 
20Me te di mileche ukedir e mo obengkel el merael. 
21Ma lorolang e ng dirrek el milseterir a re terul udam el Jakobus ma Johanes 
el ngelekel a Sebedeus. Tir ma demerir er a Sebedeus a mlar a bos er tir el 
melabek a ukedir. Ma Jesus a ulemekedong er tir  
22me te di chilitii a bos ma demerir, e mo obengkel el merael. 

23A Jesus a ulemais er a Galilea el rokir el olisechakl er a blil ongdibel, e 
mengedecheduch a Ungil Chais el kirel a Rengedel a Dios, e omekungil er a 
re chad el mle smecher er a bek el bedengel a rakt. 
24A chisel a uleberk er a beluu er a Siria el rokir, me te ngilititerir a rokui el 
smecher el mor ngii el bek el bedengel a rektir, a re blekall er a mekngit el 
chelid, ma re bellek, ma re chitechut, me ng ulemekungil er tir el rokui. 
25Ma meklou el seked a mlar a Galilea, ma Truich el Beluu, ma Jerusalem, ma 
Judea, ma beluu er a bital Jordan el mo oltirakl er a Jesus. 

Mateus 5 

1A Jesus a milsa klou el seked me ng mlo ngmasech er a rois e mo dengchokl. 
Ma rubengkel a mlo kldibel el iliuekl er ngii, 
2e ng mocha olisechakl er tir. 
3Ng dilu el kmo, “Te ngeltengat a re medengei el kmo te chebuul a lak 
lousbech er a Dios; ele te mediukes er a Rengedel a Dios! 
4“Te ngeltengat a re ngar a klengiterreng; ele Dios a mo mengelaod er tir! 
5“Te ngeltengat a re ngariou a rengrir; ele ikel bla letib a Dios a bo lengai! 
6“Te ngeltengat a re blak a rengrir el meruul a soal a Dios; ele ng kmal mo 
chelellakl e duoseb a rengrir. 
7“Te ngeltengat a re chubechubchad; ele Dios a mo chubteterir! 
8“Te ngeltengat a re klikiid a rengrir; ele te mo mesa Dios! 
9“Te ngeltengat a re meruul a budech; ele Dios a mo omekedong er tir el kmo 
te ngelekel! 
10“Te ngeltengat a re modechelakl ele te meruul a soal a Dios; ele te mediukes 
er a Rengedel a Dios! 
11“Kom ngeltengat a loltuub er kemiu a re chad e loldechelakl er kemiu e 
lolekoi a bek el mekngit el blulak el kiriu ele uchul e kemiu el oltirakl er 
ngak. 

12Bo lungil e ledeu a rengmiu, ele klou el omeksulliu a kldmokl er a eanged el 
kiriu. A re profet el mle chad er uche er kemiu a dirrek el ble le ua ise er tir. 
13“Kemiu a ua sar el kirir a rokui el chad. E ngdi lsekum a sar a mo diak a 
cherrecherel, e ng dikea rolel e lluut el mo mecherocher. Ng mocha diak a 
ultutelel, me ng mechoit e a re chad a mo merderd er ngii. 
14“Kemiu a ua llomes el kirel a beluulchad el rokir. A beluu el ngar a 
chetebtel a rois a diak el sebechel el obart. 
15Ng diak a chad el mekerdii olbidel e melekedek er ngii; ng bai nguu el loia 
er sel kirel ngar ngii, me ng omekllomes er a re bek el chad el ngar a blai. 
16Ma llemesiu a kirel ua isei el dmiich er mederir a rokui el chad, me te mo 
mes a ungil tekoi el moruul e mo odengesii a Demmiu el ngar a eanged. 
17“Lak momdasu el kmo ngak a mlei el me mesuld a Llach ma osisecheklir a 
re profet. Ng dimlak be kusuld, e ak bai mlei el me oltaut. 
18Ak meral dmu er kemiu el kmo a klteketel el le ngar ngii a eanged ma 
beluulchad e ng diak a di telkib er a ikel tekoi er a Llach el mo mesuld el 
dimerkmo bo letaut a rokui el tekoi. 
19Misei e ngikel diak loltirakl a ikel diak lesal meklou a ultutelel er a ikel 
Llach e olisechakl er a re bebil er a re chad el mo ua isei, a mo kot el ngariou 
er a Rengedel a eanged. E ngikel kuk oltirakl a Llach e olisechakl er a re chad 
el mo ua isei, a mo ngarbab er a Rengedel a eanged. 
20Misei e ak dmu er kemiu el kmo, ng mo sebechiu el soiseb er a Rengedel a 
eanged a lsekum ng blak a rengmiu el meruul a soal a Dios el mor uchei er a 
re sensei er a Llach ma re Farisi. 
21“Kom mla remenges a ikel meldung el mor a re chad er a ngar a mong el 
kmo, ‘Lak momekoad; ngikel omekoad a mo mukerrekeriil.’ 
22Ngdi ngak a dmu er kemiu er chelechang el kmo, ngikel kesib a rengul er a 
tar ngii a mo mukerrekeriil, me ngikel melekoi er a tar ngii el kmo 

‘Kebelung!’ a mla mo kirel el mor medal Olbiil, me ngikel melekoi er a tar 
ngii el kmo ‘Uuau el diak a ultutelel!’ a mocha kirel mor a beluu er a ngau. 
23Me sel bochu er olengetongel el mo oldars er a tengetengem el mor a Dios, 
e a lsekum ke lotkii odam er kau el ngar ngii a mekngit er a rengul el kirem, 
24e ke mechere tengetengem er medal a olengetongel, e mereched el mo rullii 
a delongelem kau ma odam er kau, e sola e lmuut kung el mo oldars er a 
tengetengem el mor a Dios. 
25“A le ngar ngii olengasech er kau er a kerrekeriil, e mereched el mo 
meledaes er a delongeliu er a dirk le ngar ngii a techall er uche er a cho bor a 
kerrekeriil. Ele lak e sel bocha ra kerrekeriil, e ng mo ngoikau el mor medal 
oukerrekeriil, ma chad er a kerrekeriil a mo ngoikau el msa bulis me ng mo 
kulebsengau. 
26Mak dmu er kau el kmo seikid e ke di mo kiei er a kelebus el dimerkmo cho 
mkekad a rokui el belsem. 
27“Kom mla remenges a tekingir a re chad er a ngar a mong el kmo, ‘Lak bo le 
melaok a rengum.’ 
28Ngdi ngak a dmu er kemiu el kmo, a chad el omes er a redil e mo nguibes 
er ngii a mla mor a laokreng er a chelsel a rengul. 
29Misei e a lsekum a kadekmel a medam a rullau me ke mor a klengit, e 
bechetir el nguu el choitii! Ng bai ungil a lak a telkib er a bedengem er a le 
cherrungel a bedengem el mo obidokl er a beluu er a ngau. 
30Ma lsekum a kadekmel a chimam a rullau me ke mor a klengit, e mdebesii 
el choitii! Ng bai ungil a bo lak a bital chimam er a le cherrungel a bedengem 
el mor a beluu er a ngau. 
31“A re chad er a ngar a mong a millekoi el kmo, ‘A sechal el merort er a 
chebechielel a kirel msa bechil a babier er a dertel a chebechiil.’ 
32Ngdi chelechang e ak dmu er kemiu el kmo, a lsekum a redil a dimlak bo le 
dengerenger e a bechil a choitii, e ngikel sechal a mocha er a klengit ele ng 

meruul er a bechil el mor a laokreng a lsekum ng lmuut el mo bechiil; ma 
sechal el mo bechil me ng dirrek el mocha er a laokreng. 
33“Kom dirrek el mla remenges a ikel meldung er a re chad er a ngar a mong 
el kmo, ‘Lak molemall a telbiliu, ng kiriu el oltaut a ikel bla mruul el telbiliu 
el mor a Rubak.’ 
34Ngdi kdmu er kemiu er chelechang el kmo, lak molsiich a tekoi sel moruul 
a telbiil. Ng diak mousbech er a eanged el olsiich a tekoi, ele sei a le ngar ngii 
a kingellel a Dios er omerreder; 
35e dirrek el diak mousbech er a chutem ele ng deruchellel ochil; ma ka 
mousbech er a Jerusalem ele ng belual a ngarbab el King. 
36Ng dirrek el diak le kiriu el olsiich a tekoi el ousbech a bdelmiu, ele ng diak 
el sebechiu el rullii a tal chui el mo cheball ma lechub e mrellii el mo 
chedelekelek. 
37Di mdu el kmo ‘Choi’ ma lechub e mdu el kmo ‘Ng diak’, a ngodech el tekoi 
el bo molekoi a ngar ngikel Mekngit el mei. 
38“Kom mla rongesii sel meldu el kmo, ‘A mad a kirel a mad, ma uingel a 
kirel a uingel.’ 
39Ngdi chelechang e ak dmu er kemiu el kmo, lak molaitechei er a chad el mo 
mekngit er kemiu. A lsekum ng ngar ngii a chosuerngii a kadekmel otengem e 
bai bechere me le chesuerngii sel bitang. 
40Ma lsekum ng ngar ngii olengasech er kau er a kerrekeriil el kirel a 
chelechedal a bilem, e bechere me le dirrek el nguu a ikrel a bilem. 
41E a le ngar ngii oremelau el mengol a kloklel el tal mael, e ke ngmai el 
remolii erul mael. 
42Sel lolengit a ngera er kau a chad e mnguu el msang; ma le ngar ngii a 
meleng a ngera er kau, me bsang. 
43“Kom mla rongesii sel meldu el kmo, ‘Moubltikerreng el mor a re 
sechelimiu, e mouketui er a re cherrouiu.’ 

44Ngdi chelechang e ak dmu er kemiu el kmo, bo le betik a rengmiu er a re 
cherrouiu e moluluuch el kirir a ruldechelakl er kemiu, 
45me bo mngelekel a Demmiu el ngar a eanged. Ele ng meruul er a sils er ngii 
me ng dmiich el mor a re chad el di osisiu a re mekngit ma re ungil, e 
oltengel er a chull el mor a re meruul a ungil ma re meruul a mekngit. 
46Ngera ma Dios a mo omeskemiu omeksulliu a lsekum ng di, betik a rengmiu 
er a re chad el betik a rengrir er kemiu? A re chad er omelai el tax a dirrek el 
ua ise blekerdelir! 
47Ma di mongedecheduch er a re sechelimiu, e ng ngar ngii a ngeral ngodech 
el tekoi el bla mruul? A re meluluuch a diak le meral chelid a dirrek el ua 
isei! 
48Ng kiriu el mo cherrungel el ua Demmiu el ngar a eanged. 

Mateus 6 

1“A cho moruul a ungil tekoi e lak molecholt er kemiu er a re chad el leko 
lesekemiu. Ele cho mua isei, e a Demmiu el ngar a eanged a diak bo le 
beskemiu omeksulliu. 
2“Me sel molengeseu er a metacherbesul el chad, e lak mousulecholt er cho 
moruul er ngii el ua omerellir a re cheblad el chad a le ngar a blil ongdibel 
ma rael. Ng ua ise omerellir el leko lechat er tir a re chad. Mak meral 
subedemiu el kmo a chetengakl el lolai a ikei omeksullir. 
3Me sel molengeseu er a metacherbesul chad, e di berrotel el meruul er ngii el 
diak a mo medengei el mo lmuut er a kmeed er kau. 
4Seikid e ng tar a tekoi el di berrotel, ma Demam el omes a berrotel el 
omerellem, a mo meskau omeksullem. 
5“Sel moluluuch e lak mua re cheblad el chad! Ng sorir el dechor e meluluuch 
er a blil ongdibel ma tkul a rael el leko bo leseterir a re chad. Ak meral 
subedemiu el kmo sel le ua isei e te mla ngmai omeksullir. 



15 

 

 
© United Bible Societies. 

 

 
 

 

6Me sel moluluuch, e bo msiseb er a delemerab er kau, e mchesmerii a 
chesimer, e moluluuch el mor a Demam el ngikel diak desang. Ma Demam el 
omes er kau el berrotel, a mo meskau omeksullem. 
7“Sel moluluuch e lak molekoi a betok el diak a ultutelel tekoi el ua re chad 
el meluluuch a diak le meral chelid, ele tomdasu el kmo a bo le mekemanget 
a nglunguchir e a chedrir a mo orrenges er tir. 
8Lak bo mua itir. A Demmiu a medengei a ikel mousbech er uchei er cho 
molengit er ngii. 
9Ng ua tiakid cho moluluuch: ‘Demmam el ngar a eanged: Bo le modanges a 
chedaol ngklem; 
10a Rengedem le mei; bo le motaut a soam er a beluulchad el ua ingii er a 
eanged. 
11Beskemam a kelam el ikel kim ousbech er chelechal sils. 
12E mousubes a kngtmam el ua isel kim ousubes a kngterir a re chad el mer 
kemam. 
13Lak momekrael er kemam el mor a meringel el ongarm, e bai mosebelemam 
er Ngikel Mekngit.’ 
14“A lsekum kom ousubes a kngterir a re chad el ekor kemiu, e a Demmiu el 
ngar a eanged me ng dirrek el mo ousubes a kngtmiu. 
15E ngdi lsekum ng diak mousubes, e a Demmiu a diak bo lousubes a kngtmiu 
el bla mruul. 
16“Sel molsengerenger, e lak le mekngit a medemiu el ua blekerdelir a re 
cheblad el chad. Ng diak longedmokl er tir ele ng sorir a re bek el chad a bo 
lodengei el kmo tolsengerenger. Mak meral subedemiu el kmo te mla ngma 
omeksullir. 
17Sel molsengerenger, e ke tochelbii a medam, e songdii a bdelum, 

18me lak a chad el mo medengelkau el kmo kolsengerenger, me di le Demam 
el diak desang a mo medengei. Ma Demam el omes a berrotel el omerellem, 
ingii a mo meskau omeksullem. 
19“Lak mongudel a mekreos el klalo el kiriu er tial beluulchad el le ngar ngii e 
ng mo chemert e meka er a metmut ma re merechorech a mo soiseb el 
ruchorech. 
20Bai mongudel er a eanged el sel le ngar ngii e ng diak le meka er a metmut 
ma diak le chert, el ka re merechorech el mo soiseb el ruchorech. 
21A rengum a di mo blechoel el ngar sel le ngar ngii a mekreos el kloklem. 
22“A medad a ua lolbdelel a bedenged. Ma lsekum ng ungil osengem, e a 
bedengem el rokir a di mellomes; 
23ngdi lsekum ng mekngit osengem, e a bedengem el rokir a ngar a chelsel a 
ilkolk. Me ng ua isei el lsekum a llomes el ngar kau a mo milkolk, e ng kmal 
mo klou a ilkolk! 
24“Ng diak a chad el sebechel el mo sibrir a re terul mastang; ng mo chetil a 
tang e mo soal ngikel kuk tang; ng mo blak a rengul er a tang e mo 
mengemikr er ngikel tang. Ng diak el sebechiu el di tang e mesiou er a Dios 
ma udoud. 
25“Tiaikid a uchul mak melekoi er kemiu el kmo, lak el sebek a rengmiu er a 
kall ma ilumel el ikel mousbech er a klengar er kemiu, ma lechub a bail el bo 
moubail. A klengar ng diak le kuk ngarbab er a kall?Ma bedenged ng diak le 
ngarbab er a bail? 
26Ka momes a suebek el charm, ng diak lolalem a dellomel, el ka longudel a 
kall el mo melecha er a blil; me ng ua isei e a Demmiu el ngar a eanged 
omekerreu er tir! Kemiu ng diak mkuk ngarbab er a suebek el charm? 
27A le sebek a rengmiu, me kemiu a di diak el sebechiu el komengetii a telkib 
er a klengar er kemiu. 

28“Ngera uchul me ng suebek a rengmiu er a bail?Ka momes a bung a le 
dubech, ng diak loureor el ka lorasm a bilir. 
29Mak subedemiu el kmo a King Salomon a kmal mle merau e ngdi dimlak le 
klebokel el ua ikal bung. 
30A Dios omail a chudel, el chudel el di ngar ngii er chelechang e a klukuk e 
ng mo merat e mo meseseb er a ngau. A le ua isei e ng diak bai le blak a 
rengul el omail er kemiu?Kemiu a meral diak moumerang. 
31“Isei e lak el sebek a rengmiu er a kmo, Aki mo ngmai er ker a kelam, ma 
imelam, ma bilam?’ 
32(Tirkel meluluuch a diak le meral chelid a di blechoel el blak a rengrir el 
osiik a ikang.) A Demmiu el ngar a eanged a medengei el kmo a ikang cho 
mousbech. 
33Ma ngar uchei er a bek el tekoi, e bai bo le blak a rengmiu er a Rengedel a 
Dios ma ikel soal, e a ikal rokui a bo le beskemiu. 
34Lak el sebek a rengmiu el kirel a klukuk; a klukuk a ngar ngii a sebekreng 
er ngii. Ng diak a ultutelel el molechel a ikel kuk kirel a tal sils. 

Mateus 7 

1“Lak moukerrekeriil er a re chad, me lak bo loukerrekeriil er kemiu a Dios, 
2ele Dios a mo oukerrekeriil er kemiu el di ua iser cho moukerrekeriil er a re 
chad; ng mo meruul el ekor kemiu a ikel murruul el mor a re chad. 
3Ngera uchul me komes er a chieb er a medal a tar a chad e diak mkerekikl er 
a kerrekar el ngar a medam? 
4Ke mekera e di bekeu el dmu er a tar a chad el kmo, ‘Msall e knguu a chieb 
er a medam.’ a le ngar ngii a kerrekar el ngar a medam? 
5Ke cheblad el chad! A kot e mnguu a kerrekar el ngar a medam me bo le 
bleketakl osengem e molai ku er a chieb er a medal a tar a chad. 
6“Lak moba chedaol klalo el omsa bilis, e ng mo lobult el odelecheklemiu. 
Lak momidokl a ngisel a chesiuch er medal a babii e ng mol roderd. 

7“Molengit, e kom mo ngmai; mosiik, e kom mo metik; molngod er a 
chesimer, e ng mo mengai el kiriu. 
8Ele ngikel olengit a mo nguu a lolengit er ngii, me ngikel osiik a mo metik er 
a losiik er ngii, ma chesimer a mo mengai el kirel ngikel melngod er a 
chesimer. 
9Ngar ngii er kemiu a ruungalek a mo omsa bad a ngelekel a lolengit er a 
blauang? 
10Ma lechub e kom mo omsa bersoech a lolengit er a ngikel? 
11A lsekum kom mekngit, e meduch el omesterir a re ngelekiu a ungil, e a 
Demmiu el ngar a eanged a bai ngar uchei el mesterir a ungil klalo tirkel 
olengit er ngii! 
12“Moruul el mor a re chad a ikel somiu a loruul el ekor kemiu, tiaikid a 
lolekoi er ngii a Llach er a Moses ma osisecheklir a re profet. 
13“Bo msiseb er obutek el siseball, ele siseball el mor a tellemall a meteu e 
beot a rael el mor ngii, me te betok el chad a merael er ngii. 
14Ngdi siseball el mor a klengar a obutek e meringel a rael el mor ngii, me te 
di kesai el chad a metik er ngii. 
15“Mongkar er kemiu er a re diak le meral profet; te mer kemiu el ua teletelel 
a sib, e ngdi chelsir a ua tebelik el lbolb. 
16Kom mo medengelterir el okiu omerellir. A tochedulik a diak lourodech a 
kreip, ma beritechetoched el dellomel a diak lourodech a redechel a fig. 
17A ungil a dbechel el kerrekar ourodech a ungil rodech, ma mekngit a 
dbechel el kerrekar ourodech a mekngit el rodech. 
18A ungil a dbechel el kerrekar a diak el sebechel el ourodech a mekngit el 
rodech, ma mekngit a dbechel el kerrekar a diak el sebechel el ourodech a 
ungil rodech. 
19Ma ngii di le kerrekar el diak lourodech a ungil rodech a mo medebes e 
obidokl er a chelsel a ngau. 

20Me ng ua isei, kom mo medengelterir a re diak le meral profet el okiu 
omerellir. 
21“Ng diak le tirkel rokui el omekedong er ngak el kmo ‘Rubak, Rubak’ a mo 
soiseb er a Rengedel a eanged, ele re mo soiseb er a Rengedel a eanged a di 
tirkel meruul a soal a Demak el ngar a eanged. 
22Sel le me Sils er a Kerrekeriil, e te betok a mo dmu er ngak el kmo, ‘Rubak, 
Rubak! Aki uleba ngklem el mengedecheduch a tekingel a Dios, e uleba 
ngklem el oltobed a mekngit el chelid e meruul a mengasireng el tekoi!’ 
23Isei e ak mo dmu er tir el kmo, ‘Ng kmal dimlak kudengelkemiu. Bo 
mcheroid er ngak, kemiu el mekngit el chad!’ 
24“Isei e ngikel orrenges a tekingek e olab a ua mellomes a rengul chad el 
omekedechor er a blil er bebul a risois, 
25ma le me chull, e le bor ngii a eeleb, e bo le meses a eolt el mo subechii er 
ngii el blai, e ng diak le muukel, ele ng dechor er a risois. 
26“E ngdi ngikel orrenges a ikal tekingek e diak bo lolab a ua kebelung el 
chad el omekedechor er a blil er a chelechol; 
27me sel le me chull, e le bor ngii a eeleb, e bo le mesisiich a eolt el mo 
subechii er ngii el blai, e ng di muukel el rokir!” 
28Ser a bo le merek a Jesus el mengedecheduch a ikal tekoi, e a re chad el 
mle meseked a mlo mechas a rengrir er ngii a lolisechakl. 
29Ng dimlak lolisechakl el ua re sensei er a Llach; e ng bai mlar ngii a 
klisichel osisecheklel. 

Mateus 8 

1A Jesus er a le ngar a rois el me metengel e a re betok el chad a ulebengkel. 
2Ma tal chad el mle chebedes a mlor ngii el mo outubuach er medal e dmu el 
kmo, “Rubak, chomko ng soam, e ng sebechem el rullak el mo klikiid.” 
3Ma Jesus a mlo rutechii e dmu el kmo, “Ng soak. Bo mklikiid!” Me ngiil 
chad a di mlo ungil er a rektel. 

4Mitia e a Jesus a dilu er ngii el kmo, “Morrenges! Alii kele mouchais kung er 
a ngii di le chad, e bai di melemalt el mor a re prist me lesekau; e sola e bo 
mtengetengii a lolekoi er ngii a Moses el tenget, el olecholt el mor a re bek el 
chad el kmo ke mla mo ungil er a rektem.” 
5A Jesus er a le bor a Kapernaum, e a tal ofiser er a Rom a ulsiueklii e olengit 
er ngii el kmo: 
6“Rubak, a mesiungek a smecher el ngar a blai el di mechiuaiu, e diak el 
sebechel el mengitengtik e kmal chuarm er a ringel.” 
7Ma Jesus a dilu el kmo, “Ak mong e omekungil er ngii.” 
8Me ngiil merreder er a re soldau a dilu el kmo, “Rubak, ng diak. Ng kor a 
metacherbesul cho mer a blik. Bai di mdu tekingem, e bo lungil a mesiungek. 
9Ngak a dirrek el ngar eungir a re ngarbab el merreder er a re soldau, e ngar 
ngii a re soldau el ngar eungek, ma kdu er a tang el kmo, ‘Bong!’ e ng mong; 
ma kdu er a tang el kmo, ‘Mei!’ e ng mei; ma kdu er a sibik el kmo, ‘Mrellii 
tiang!’ e ng rullii.” 
10A Jesus er a le renges a ikal tekoi e ng kmal mlo mechas a rengul me ng 
dilu er a re chad el le dilak el kmo, “Ak uuchais er kemiu el kmo ng kmal 
dirkak kbetik er a tal chad er a beluu er a Israel el oumerang el ua isei. 
11Mak meral subedemiu el kmo te betok el chad a ngar ongos ma ngebard el 
mei el mo dengchokl el obengkel a Abraham, ma Isak, ma Jakob el ngar sel 
klou el mur er a Rengedel a eanged. 
12E ngdi tirkel meral mle kirir el ngar a chelsel ngiil Renged a mo obidokl el 
mor a chelsel a ilkolk, me te mo lmangel e olengchongch a ungelir.” 
13Tiaikid e a Jesus a dula er ngii el merreder er a re soldau el kmo, “Morael el 
mor a blim, e sel moumera er ngii a mo meruul el ekor kau.” Ng di mle seikid 
el longedecheduch a Jesus e a mesiungel ngiil merreder er a re soldau a mlo 
ungil. 

14A Jesus a mlor a blil a Petrus e mesa delal a bechil a Petrus el mechiuaiu er 
a dusall el smecher el kmal mlar bab a kleldelel. 
15Me ng urrekedii a chimal me ng di silebek a kleldelel, me ng milekiis el 
mocha meruul er a blengur er a Jesus. 
16E a bocha le kebesengei, e a re chad a ngilititerir a re betok el blekall er a 
mekngit el chelid el mor a Jesus. Ma Jesus a uleba di tal tekoi e oltobed ngii 
el mekngit el chelid e ulemekungil er tirkel rokui el silecher. 
17Tial le rirellii a ultutii sel lullekoi er ngii a Profet Isaia el kmo, “Ngii a ngilai 
a sechered ma rekted el choroid.” 
18A Jesus er a lesa klou el seked el mocha meliuekl er ngii, e ng dilu er a 
rubengkel me te mo imuul er a daob el mor a bitang. 
19E a tal sensei er a Llach a mlor a Jesus e dmu el kmo, “Sensei, ngak a 
kldmokl el obengkem el mor sel bor ngii.” 
20Ma Jesus a dilu er ngii el kmo, “A fox a ngar ngii a kliokl el le bor ngii, ma 
suebek el charm a ngar ngii a lukel, e ngdi Ngelekel a Chad a diak a bo le 
mechiuaiu er ngii e olengull.” 
21E a kuk tar a chad el uleltirakl er a Jesus a dilu el kmo, “Rubak, bechikak 
me kumuchel el mo doklii a demak, e bochu kubengkem.” 
22Ma Jesus a dilu el kmo, “Me mobengkek, e bechititerir a rulekoad me lolakl 
er a re mla mad.” 
23A Jesus a mlo ngmasech er a bos ma rubengkel a uleltirakl er ngii. 
24E di mle mereched el mor ngii a mesisiich el eolt er ngiil daob ma bos a 
kilong mesecheseb. E a Jesus a milechiuaiu. 
25Ma rubengkel a mlor ngii e olekiis er ngii el kmo, “Rubak, mosebelid! Kede 
medkung!” 
26Ma Jesus a dilu el kmo, “Ng ngera me kom kmal medakt? Kemiu a meral 
diak moumerang er ngak!” E sola e milekiis el dmu er a eolt ma daob me ng 
mo chelellakl, me ng kmal mlo meiusech. 

27Ma re bek el chad a mlo mechas a rengrir. Te dilu el kmo, “Ngika ng kuk ua 
ngeral chad ma eolt ma daob orrenges a tekingel?” 
28A Jesus er a bo le iuul er a daob el mor a bitang el mor a beluu er a Gadara, 
e a re terul chad a mlar olekull el mo olsiuekl er ngii. Tirkal chad a mle 
telechull er a mekngit el chelid me te kmal mle kdekudel, ma re chad a mle 
medakt el oeak isel rael. 
29Tirka di uleldiu e kmo, “Ng ngera soam er kemam, kau el Ngelekel a Dios? 
Ke mle omals er kemam er uchei er sel telutk el belsechel?” 
30E mlar ngii a klou el delebechel el babii el menga er bitar isei. 
31Me ngiil mekngit el chelid a ullengit er a Jesus el kmo, “A lsekum koltobed 
er kemam, e moderchemam el mo soiseb er a ikel babii.” 
32Ma Jesus a dilu er tir el kmo, “Bong”; me te tilobed el mo soiseb er ngiil 
babii. Me ngiil babii el rokui a rirurt el mo metengel er a kiuesall el mo 
ruebet er a daob el remos. 
33Ma re chad el milengkar ngiil babii a chiliis el mor a chelsel a beluu, e 
uluuchais a ikel tekoi el dilubech, ma chisir tirkel chad el mle telechull a 
mekngit el chelid. 
34Ma re bek el chad er ngii el beluu a tilobed el mo olsiuekl er a Jesus; me ser 
a lesang, e te kmal ullengit er ngii me lorael el mo cheroid er a belurir. 

Mateus 9 

1A Jesus a mlo doiderekl er a bos e mo imuul er a bital daob el mor a belual. 
2Ma le bong e a re bebil chad a ngiluu el mor ngii a tal chitechut el chad el 
mechiuaiu er a dusall. Ma Jesus er a lesa el kmo te kmal uluumerang, e ng 
dilu er ngii el chitechut el kmo, “Rungalek, lak medakt! A kngtim a mla 
musubes.” 
3Itia e a re bebil sensei er a Llach a katekinga el kmo, “Ngikal chad a melekoi 
a otubel a Dios!” 

4A Jesus a mle medengei a ngar a uldesuir me ng dilu el kmo, “Ng ngera me 
kom melebedebek a ua isel mekngit el tekoi? 
5Ng bai beot a de dul kmo, A kngtim a mla musubes’, ma lechub e de dul 
kmo, ‘Bekiis e morael’? 
6A le ua isei e ak mo ochotii er kemiu el kmo a Ngelekel a Chad a ngar ngii a 
klisichel er a beluulchad el ousubes a klengit.” Tiaikid e ng dula er ngii el 
chitechut el chad el kmo, “Bekiis el nguu a dukllem, e morael el mor a blim!” 
7Me ng milekiis ngiil chad el merael el mor a blil. 
8Ma re chad er a lesa ngiil tekoi, e te mlo medakt, e uleldanges er a Dios el 
ngiluu a ua isel klisiich el mesterir a re chad. 
9Ma Jesus a tilobed er isei el merael, ma le ngar a rael e ng milsa chad er 
omelai el tax el Mateus a ngklel el ngar obis er ngii. Me ng dilu er ngii el 
kmo, “Me moltirakl er ngak.” Ma Mateus a milekiis el merael el obengkel. 
10A Jesus er a lomengur er a blil a Mateus, e te betok el chad er omelai el tax 
ma re kuk bebil er a re mekngit a chisir el chad a mlong, me tulebengkel a 
Jesus ngii ma rubengkel el omengur. 
11E a re bebil Farisi a milsa tial tekoi me tuleker er a rubengkel a Jesus el 
kmo, “Ng ngera uchul ma sensei er kemiu a omengur el obengterir a re ua 
isel chad?” 
12A Jesus a rirengesterir me ng dilu el kmo, “A re diak el secher el chad a 
diak lousbech er a toktang; ng bai tirkel smecher ousbech er ngii. 
13Ka bo morriter er a belkul sel Chedaol Llechukl el melekoi el kmo, ‘Ng soak 
a klechubechub; ng diak el tenget el charm.’ Ngak a dimlak kmei el me 
omekedong er a re diak a telemellir el chad; ak bai mlei el me omekedong er 
a re ngar ngii a kngterir.” 
14E sola e a rubengkel a Johanes el Chad er a Techolb a mlor a Jesus e oker el 
kmo, “Ng ngera uchul me kemam ma re Farisi a mekudem el olsengerenger, e 
a rubengkem a diak?” 



24 

 

 
© United Bible Societies. 

 

 
 

 

15Ma Jesus a dilu el kmo, “Kom omdasu el kmo tirkel chad el ngar a blengur 
er a merengel a chebechiil a mekngit a rengrir sel le dak tir me ngikel chad el 
mlo bechiil? Ng ulterekokl el diak le ua isei! E ngdi sel bo le mengai er a 
delongelir ngikel chad el mlo bechiil, e seikid kung e te mo olsengerenger. 
16“Ng diak a melabek er a mechut el bail el oba beches el mamed, ele sel 
beches el tabek a le mekurs e ng mengal mo kilungii a telat er sel mechut el 
bail. 
17Ma ka chad el oleitel a beches el bilong er a mechut el blil a bilong, ele le 
mesodel e a bilong a mechubel, ma blil a metemall. Ng bai kirel a beches el 
bilong el dolecha er a beches el blil a bilong me ng dul ungil kldmokl.” 
18Me ng dirk mengedecheduch a Jesus, e a tal mengeteklir a re chad er a 
Judea a mlor ngii e mlo outubuach er medal e dmu el kmo, “A ngelekek el 
redil a dirk mlad; ngdi mei me bo mlecha chimam er bebul me lluut el mo 
chad.” 
19Me ng milekiis a Jesus el obengkel el merael, ma rubengkel a Jesus me te 
dilak el merael. 
20E a tal redil el mla mo truich ma erul rak el le secher el merael a rasech er 
ngii a mlor ullel a Jesus e rirtechii a rsel a bilel. 
21Ng millekoi er a rengul el kmo, “Chomko kdi rutechii a bilel, e ak mo 
ungil.” 
22A Jesus er a le beltii e ng milsang me ng dilu el kmo, “Lak medakt e 
rungalek! Kau oumerang me ke mocha ungil.” Ng di mle seikid e ngii el redil 
a mlo ungil. 
23E sola e a Jesus a mlor a blil ngikal ofiser. Ser a leseterir tirkel outumetum 
er a kemeldiil ma re bek el chad el di mengerodech, 
24e ng dilu el kmo, “Bo mtobed el rokui! Ngikal kekerel redil a dirkak le mad; 
ng di mechiuaiu!” Tiaikid e tulecherechur el melenguul er ngii. 

25Me tia er a lotebedeterir a re chad el mor rikl, e a Jesus a mlor a delemerab 
er ngii el ngalek e ulerekedii a chimal, me ng milekiis. 
26Ma chisel ngiil tekoi a uleberk er isel beluu el rokir. 
27Ma Jesus a tilobed er isei el merael, ma le ngar a rael e a re terul meiko a 
mocha oltirakl er ngii. Tuleldiu el kmo, “Bo mchebkemam, kau el Ngelekel a 
David!” 
28Me ser a bo le siseb er a blai a Jesus, e tir el meiko a mlor ngii me ng uleker 
er tir el kmo, “Kom oumera el kmo ng sebechek el omekungil er kemiu?” Me 
te dilu el kmo, “Ochoi, e Rubang!” 
29Itia e a Jesus a rirutech a mederir e dmu el kmo, “Mada sel moumera er 
ngii le meruul el ekor kemiu!” 
30Me te mlo omes. Ma Jesus a kmal milengelechel er tir el kmo, “Kele 
mouchais er tial tekoi er a ngii di le chad!” 
31E a lechub e te tilobed el merkii a chisel a Jesus er isel beluu el rokir. 
32Ma lorola tir el chad, e a re kuk bebil er a re chad a ngiluu el mor a Jesus a 
tal chad el diak el sebechel el mengedecheduch ele ng teluchel er a mekngit 
el chelid. 
33Ma Jesus er a lotebedii ngiil mekngit el chelid, e ngiil chad a mocha 
mengedecheduch, ma re bek el chad a mlo mechas a rengrir. Te millekoi el 
kmo, “Ng kmal dirkak a tal desa ua tial tekoi er a chelsel a Israel!” 
34Ngdi re Farisi a millekoi el kmo, “A merreder a mekngit el chelid omsa 
klisiich el oltobed a mekngit el chelid.” 
35A Jesus a milliuekl el oldingel a bek el meklou ma mekekerel beluu. Ng 
ullisechakl er a blil ongdibel, e ulemerk er a Ungil Chais el kirel a Rengedel a 
Dios, e ulemekungil er a re chad el mle smecher er a bek el bedengel a rakt. 
36Ser a lesa seked er a re chad, e ng kmal mlo mekngit a rengul er tir, ele ng 
mle suebek a rengrir e metacherbesrir, el ua sib el diak a mengkerengel. 

37Mitia e ng dilu er a rubengkel el kmo, “A sim a klou, e ngdi re chad er a 
ureor a di mekesai. 
38Moluluuch er a Rubak er a sim me lodercheterir a re chad er a ureor el mor 
omeridm er a sim er ngii.” 

Mateus 10 

1A Jesus a ulemekedo er a re truich ma terul obengkel el mo kldibel e 
milsterir a klisiich el oltobed a mekngit el chelid e omekungil a bek el 
bedengel a rakt. 
2A ikakid a ngklir a re truich ma terul apostol, ng omuchel er a Simon el 
Petrus ma tar ngii er a Andreas; ma re ngelekel a Sebedeus, el Jakobus ma tar 
ngii er a Johanes; 
3ma Filip ma Bartholomeus; ma Thomas, ma Mateus, el chad er omelai el tax; 
ma Jakobus el ngelekel a Alfeus, ma Thadeus; 
4ma Simon el chad er a Ngarablakerreng, ma Judas Iskariot el ngikel ulterur a 
Jesus. 
5A Jesus a uldercheterir tirkel truich ma terul chad e dilu er tir a ikal tekoi el 
kmo, “Ng diak bor a belurir a re Chisentael ma lechub e bor a belurir a re 
chad er a Samaria. 
6Ko bai mor tirkel chad er a Israel el ririid el sib. 
7Bong e mouchais el kmo, A Rengedel a eanged a kmedang!’ 
8Momekungil er a re smecher, e molekiis er a re chad er a kodall, e 
momekungil er a re chebedes, e moltobed a mekngit el chelid. Ng dimlak 
momechar a ikel ilekor kemiu, me lak bo locheraol a cho momesterir a re 
chad. 
9Ng diak molab a udoud a cho morael; 
10ng diak molab a detmiu er omerael ma lechub oidelliu ma lechub oeacher 
ma lechub a skors. A chad el oureor a udesuall er a ikel lousbech. 

11“Sel cho bor a beluu, e kom mo soiseb e osiik er a chad el ungilbesul er ngii 
el ngoikemiu, e mo kiei el obengkel el dimerkmo cho morael. 
12Sel bo mtuu er a blai e kom dmu el kmo, A budech lekor kemiu. 
13Ma lsekum a re chad er ngii el blai a ngoikemiu, e a budech a mo medechel 
er ngii; ngdi lsekum ng diak le ngikemiu, e kom lmuut el nguu sel budech el 
mulebal mong. 
14E a lsekum ng ngar ngii a blai ma lechub e ng beluu el chetirir cho bong, 
ma lechub e ng chetirir el orrenges er kemiu, e kom smars a chebechab er 
ochemiu e merael. 
15Ak meral dmu er kemiu el kmo, sel Sils er a Kerrekeriil e a Dios a mo beot 
el oukerrekeriil er a re chad er a Sodom ma Gomora e mo meringel el 
oukerrekeriil er a re chad er isel beluu! 
16“Ka morrenges! Ak uldurech er kemiu el ua sib el mor a delongelel a lbolb. 
Me ng kiriu el mo kerekikl el ua bersoech e medemedemek el ua belochel. 
17Kom mo klekar, ele te mor ngii a re chad el mo omdechem er kemiu e 
obekemiu el mor a kerrekeriil, e mo mengelebed er kemiu er a blil ongdibel. 
18Ng ngak a uchul e kom mo mengai el mo mukerrekeriil er mederir a re 
merreder ma re king, me kom mo ouchais er a Ebangkelio er tir ma re 
Chisentael. 
19Sel bo mengai el mor a kerrekeriil e lak bo le sebek a rengmiu er a ikel bo 
molekoi ma lechub e le sebek a rengmiu el kmo ng mekera cho bo 
mongedecheduch; ele sel bo le belsechel, e ng ekor kemiu a ikel bo molekoi. 
20A tekoi el bo molekoi a diak le tekingiu; a Reng er a Demmiu a mo melekoi 
el okiu kemiu. 
21“A re chad a mo oltutakl er a re bebil er tir el kirel a kodall, ma ruungalek 
me te mo ua isei er a re ngelekir; e a re ngalek a mo omtok er a re demerir 
ma re derrir e mo otuteklterir el kirel a kodall. 

22A re bek el chad a mo ouketui er kemiu el ngak a uchul. E ngdi ngikel 
outekangel el mor a ulebongel a mo suobel. 
23Sel loldechelakl er kemiu er a tar a beluu, e mchiis el mor a tang. Ak meral 
subedemiu el kmo ng diak bo mrekui a ureriu er a beluu er a Israel el rokui er 
uchei er a le mei a Ngelekel a Chad. 
24“Ng diak a ngalek er a skuul el ngarbab er a sensei er ngii; ma diak a sibai 
el ngarbab er a mastang er ngii. 
25Ma ngalek er a skuul a kirel el ungil a rengul a bocha le ua sensei er ngii, 
ma sibai a ungil a rengul a bocha le ua mastang er ngii. Ma lsekum a bdelul a 
blai a lomekedong er ngii el Beelsebul, e a re chad er a blai a bo lomekedong 
er tir er a lmuut el mekngit el ngakl! 
26“Me lak kom medakt er a re chad. A ikel delekedokel er chelechang a mo 
mocholt, ma rokui el berrotel a di bo dodengei. 
27A kulekoi er kemiu er a milkolk a kiriu el mo omelekl el melekoi a le sueleb 
a sils, ma cho ble mileakl el orrenges el tekoi a kiriu el mo ouchais el ngar a 
chetebtel a blai. 
28Lak kom medakt er tirkel omekoad er kemiu e diak el sebechir el mekodir a 
reng; bai bo medakt er a Dios el ngikel sebechel el okngemedemiu kemiu ma 
reng er kemiu er a beluu er a ngau. 
29A di chimol sens a sebechiu el nguu el mechar a teblol chesisebangiau, e 
ngdi diak a tal chesisebangiau el ruebet er a chutem a lak le kengei a 
Demmiu. 
30E kemiu a mo lmuut er a chui er a bdelmiu me ng medengei a ildisel a Dios. 
31Ma le ua isei e lak kom medakt; kemiu a lmuut el ngar uchei er a rengul a 
Dios er a betok el chesisebangiau! 
32“A le ngar ngii a chad el ouchais er a re chad el kmo ng chedak, e ak dirrek 
el mo ochotii er medal a Demak el ngar a eanged. 

33Ngdi ngikel diak lolecholt er ngak er a re chad, a diak bo kulecholt er ngii 
er medal a Demak el ngar a eanged. 
34“Lak momdasu el kmo ak uleba budech el mer a beluulchad. Ng dimlak 
kmei el oba budech, e ak bai mlei el oba saider. 
35Ak mlei ma re ngalek el sechal bo lomtok er a re demerir, ma re ngalek el 
redil bo lomtok er a re derrir, ma re buchelsechal bo lomtok er a re derrir a re 
becherir; 
36a re mo kot el mekngit el cherrouel a tal chad a re chad er a blil. 
37“Ngikel betik a rengul er a demal ma lechub e ng delal el kuk ngar uchei er 
ngak a diak lungil el mo obengkek; me ngikel betik a rengul er a ngelekel el 
sechal ma lechub e ng ngelekel el redil el kuk ngar uchei er ngak a diak lungil 
el mo obengkek. 
38Ngikel diak le nguu a kerus er ngii el oltirakl a blekeklek a diak lungil el 
obengkek. 
39Ngikel melasem el olsobel er a klengar er ngii a mo metom er ngii; ngdi 
ngikel choitii a klengar er ngii el ngak a uchul a mo osebelii. 
40“Ngikel ungil er a rengul el ngoikemiu a ngoikak; e ngikel ungil er a rengul 
el ngoikak a nguu ngikel ulderchak. 
41Ngikel ungil er a rengul el nguu a mesiungel a Dios, ele ngii el mesiungel a 
Dios a mo nguu a ruklel er omeksullel a mesiungel a Dios. Me ngikel ungil er 
a rengul el nguu a ungil chad ele ngii el ungil chad, a mo nguu a ruklel er 
omeksullel a ungil chad. 
42Bo modengei el kmo a ngii di le chad el msa tar a kot el ngar iou er tirkal 
obengkek a di tal kob el mekelekolt el ralm ele uchul e ngii el tar a 
rubengkek, a ulterekokl el mo nguu omeksullel.” 

Mateus 11 

1A Jesus er a bo le merek el melekoi a ikal tekoi er a re truich ma terul 
obengkel, e ng mirrael el mo olsisechakl er a ikel beluu el mle kmeed er sel le 
mlar ngii. 
2A Johanes el Chad er a Techolb a mlar a kelebus e remenges a chisel a ikel 
tekoi el loruul a Kristus, me ng uldercheterir a re bebil er a rubengkel el mor 
ngii. 
3Tuleker er a Jesus el kmo, “Ka mouchais er kemam el kmo kau ke ngikel 
lolekoi er ngii a Johanes el kirel el mei, ma lechub e aki dirk mengiil er 
ngii?” 
4Ma Jesus a dilu el kmo, “Mluut el mong e msbedii a Johanes er a ikel 
morrenges ma cho momes, 
5a re meiko a mla mo sebechir el omes, ma re chitechut ocherir a mla mo 
sebechir el merael, me tirkel chebedes a mla mo klikiid, ma re mechad a mla 
mo orrenges, ma re mlad a mla lmuut el mo chad, ma Ungil Chais a mla 
oberk el mor a re mechebuul. 
6Te ngeltengat tirkel diak le rrau a rengrir er ngak!” 
7Ma lorola rubengkel a Johanes e a Jesus a milengedecheduch er a seked el 
kirel a Johanes el kmo, “Ser cho mtobed el mor a Johanes er a ked, e ng 
ngera leko kom mlo omes er ngii? Kom mlo omes a chudel el lolmesim a 
eolt? 
8Kom tilobed el mo omes er a ngerang? Kom mlo omes er a ungil a bilel 
chad? A re ungil a bilir el chad a kie blirir a re king! 
9Mouchais er ngak el kmo ng ngera kom mlo omes er ngii? Kom mlo omes er 
a profet? Ng ua isei, ngdi kemiu a milsang a kuk ngarbab er a profet. 
10Ele Johanes a ngikel lolekoi er ngii a Chedaol Llechukl el kmo, A Dios a 
kmo, ak mo oderchii oderchelek el oeak uchei er kau el mo mengedmokl er a 
rolem.’ 

11Ak meral subedemiu el kmo a Johanes el Chad er a Techolb a ngarbab er a 
re bek el chad er uchei er ngii. Ngdi ngikel kot el ngariou er a Rengedel a 
eanged a kuk ngarbab er a Johanes. 
12Ser a lolisechakl a Johanes el me lmuut er chelechang e a Rengedel a 
eanged a kmal mlo meringel el modechelakl e a re bekeu el chad a melasem 
el melemall er ngii. 
13A rokui el profet ma Llach er a Moses a uluuchais a chisel ngiil Renged el 
mo lmuut er a le mei a Johanes; 
14e a lsekum ng somiu el mo oumerang a klumech el lolekoi, e a Johanes a 
Elias, el ngikel lulemlaoch er ngii el kmo ng mei. 
15A le ngar ngii a dingemiu el orrenges, e bo morrenges! 
16“Ng ngera sebechek el obang el omekesiu er ngii er a re chad er 
chelechang? Te ua re ngalek el dengchokl er a blil a makit, e a re bebil oldiu 
el mor a re bebil el kmo, 
17Aki uluutumetum el kiriu a chelitakl er a merengel a chebechiil, e kemiu a 
dimlak moloik! Maki milengitakl a chelitakl er a kemeldiil, e dirrek el dimlak 
mlangel!’ 
18A Johanes er a le mei, e ng ulelsengerenger e dimlak lolim a bilong, ma re 
bek el chad a dilu el kmo, ‘Ng teluchel er a mekngit el chelid!’ 
19E a le me Ngelekel a Chad el menga e melim, e a re bek el chad a melekoi el 
kmo, ‘Mesa ngikal chad! Ng ngemokel e chad er omelim, e ousechelei er a re 
chad er omelai el tax ma re kuk bebil er a re mekngit el chad!’ Ngdi 
llomeserreng er a Dios a chemolt el klemerang el oeak a ikel lukdubech el 
tekoi.” 
20A re chad er a ikel beluu el Jesus a mirruul oumesingd er a ikel 
mengasireng el tekoi er ngii a dimlak lobult el mo cheroid er a kngterir, ma 
Jesus a millekoi a meringel tekoi el kirel ngiil beluu. 

21Ng dilu el kmo, “Ng kmal mo kdekudel el kirem e Korasin! Ng dirrek el 
kmal mo kdekudel el kirem e Bethsaida! Chomko ikel mengasireng el tekoi el 
merruul er a chelsiu a merruul er a Tyre ma Sidon, e ng meketeket er a bo 
loubail a bek a re chad er ngii, e longab er tir er a chab el olechotel a kmo te 
mla obult el mo cheroid er a kngterir! 
22Mak kmal subedemiu el kmo sel Sils er a Kerrekeriil e a Dios a mo beot a 
loukerrekeriil er a Tyre ma Sidon e bai mo meringel el oukerrekeriil er 
kemiu! 
23E kau el Kapernaum! Ng mle soam el olengesechekl er kau el mor a eanged? 
Ke mo obidokl el mor a beluu er a ngau! A ikel mengasireng el tekoi el 
merruul er a chelsem chomko ng merruul er a Sodom e ng dirk medechel el 
mer chelechang! 
24Bo modengei el kmo sel Sils er a Kerrekeriil e a Dios a mo beot el 
oukerrekeriil er a Sodom e bai mo meringel el oukerrekeriil er kau!” 
25Seikid e a Jesus a dilu el kmo, “Chedam, el Rubak er a eanged ma chutem! 
Ak mereng a sulem ele ke mla ocholt er a re diak a skulir a ikel cho bilart er a 
re mellomes a rengrir ma re ngar ngii a skulir. 
26Ng ua isei e Chedang, tiaikid sel mle soam. 
27“A Demak a mla meskak a rokui el tekoi. Ng diak a chad el medengelii a 
Ngalek; ng di tal Chedam a medengelii, ma diak a medengelii a Chedam, ng 
di tal Ngalek me tirkel lolilt er tir a Ngalek el olecholt er ngii er tir. 
28“Mer ngak, kemiu el rokui el chorma er oberaod el chelungel, e ak mo 
meskemiu a ulengull. 
29Mnguu ongelungel er ngak el cholngii, e mosuub er ngak, ele ngak a 
medemedemek e ngariou a renguk; me kom mo metik er a ulengelliu. 
30Sel ongelungel el bo kumeskemiu a beot, me sel chelungel el bo kumatk er 
ngii er kemiu a kebekakl.” 

Mateus 12 

1E a bocha le belsechel a Ulengull el Sils, e a Jesus a merolang el okiu a sers 
er a wheat. A rubengkel a mlo songerenger me te mocha mengib a redechel el 
mengang. 
2Ma re Farisi er a leseterir el ua isei e te dula er a Jesus el kmo, “Tial loruul 
er ngii a rubengkem er a belsechel a Ulengull el Sils a melemall er a 
Llechud!” 
3Ma Jesus a dilu el kmo, “Ng dirkak mchuiu a chisel a ikel le riruul a David 
ma re chedal er ser a bo le sengerenger? 
4Ng mlo soiseb er a blil a Dios, e ngila blauang el uldars el mor a Dios e 
milengang ngii ma re chedal, e tia mekull er a Llach, ele te di prist a subed er 
tir el menga ngii el blauang. 
5Ma lechub e kemiu ng diak monguiu a ngar a Llach er a Moses el kmo a bek 
el belsechel a Ulengull el Sils e a re prist el ngar a Templo a melemall er a 
llechul a Ulengull el Sils, e ngdi diak le mekngit? 
6Msall e kuuchais er kemiu el kmo ng ngar ngii a ngar tiang el kuk ngarbab er 
a Templo. 
7A Chedaol Llechukl a kmo, ‘Ng bai soak a klechubechub, e diak el soak a 
tenget el charm.’ Cho meral mle medengelii a belkul tiang, e ng diak 
moukerrekeriil er a re chad el diak le mekngit; 
8ele Ngelekel a Chad a Rubak er a Ulengull el Sils.” 
9A Jesus a tilobed er isei e mirrael el mor a blil ongdibel, 
10el le mlar ngii a tal chad el chitechut a chimal. A re bebil el chad el mlar sei 
a mle sorir el oltutakl er a Jesus er a mekngit el omeruul, me tuleker er ngii 
el kmo, “Ng mekull er a Llach er kid a domekungil a rakt a le Ulengull el 
Sils?” 
11Ma Jesus a dilu el kmo, “Chomko tar kemiu a ngar ngii a chermel el sib el 
mo ruebet er a dmolech el kliokl a le Ulengull el Sils, e ng mo mekerang? Ng 
diak bo le nguu el otebedii? 

12A chad a kuk klou a belkul er a sib! Misei e ng subed er a Llach er kid a 
doruul a ungil tekoi el mor a re chad a le Ulengull el Sils.” 
13E sola e dula er ngikal chitechut a chimal el chad el kmo, “Mtemetii a 
chimam.” Me ng tilemetii, e mlo ungil el di ua sel bita er a chimal. 
14Tiaikid e a re Farisi a tilobed e mlo melib er a kodellel a Jesus. 
15A Jesus er a le renges a chisel sel ulekbat el kirel, e ng tilobed el choridii er 
isei; e a re betok el chad a ulebengkel el merael. Me ng ulemekungil a rektir 
el rokui, 
16e milengelechel er tir me lak louchais a chisel er a re chad. 
17Tia le rirellii el oltaut er sel le dillii a Dios el oeak a profet el Isaia el kmo: 
18“Ngkakid a mesiungek el bla kngiltii, el betik a renguk er ngii, e ngii odeuir 
a renguk. Ak mo loia Reng er ngak er ngii, me ng mo ouchais er a bek el 
beluu a ikel bo ktib el melemalt. 
19Ng diak bo longaititekangel ma lechub e loldiu, el ka bo le klou a ngerel el 
mengedecheduch er a rael. 
20Ng diak bo longam er a blouch el lild, ma ka bo lomekoad er a olbidel el 
olengebeet er a kerdel. Ng mo blak a rengul el dimerkmo le bor ngii a 
llemalt, 
21e a rokui el chad a mo ultuil a uldesuir er ngii.” 
22A re bebil el chad a ngiluu el mor a Jesus a tal chad el mlar ngii a mekngit 
el chelid er ngii me ng mle meiko e bengong. A Jesus a ulemekungil er ngii 
me ng mlo sebechel el mengedecheduch e dirrek el mlo omes. 
23A seked er a re chad a mlo mechas a rengrir er sel le rirellii a Jesus. Tuleker 
el kmo, “Ngika ng locha ngii a Ngelekel a David?” 
24Ma re Farisi er a le rengesii tial tekoi e te dilu el kmo, “Ng oltobe d a 
mekngit el chelid ele Beelsebul el merreder a mekngit el chelid omsa klisiich 
me ng meruul a ua isel tekoi.” 

25A Jesus a mle medengei a ngar a uldesuir me ng dilu er tir el kmo, “A beluu 
el obii e mo kautok a diak bo le meketeket el beluu. Ma kekerel beluu ma 
lechub e ng telungalek el obii e mo kautok me ng mo obriid. 
26Ma lsekum a tar a cheldebechel er a rengedel a Satan a mo omtok er a tang 
e tia mla mingii a rengedel a Satan me ng di mo mereched el metemall! 
27Kom melekoi el kmo ak ultobed a mekngit el chelid ele Beelsebul omeskak 
a klisiich. A le ua isei, e ng kuk techa omesterir a klisiich tirkel obengkemiu 
me toltobed a mekngit el chelid? A ikel loruul tirkel obengkemiu olecholt el 
kmo kom cheleuid! 
28Ng diak le Beelsebul, e ng bai Reng er a Dios omeskak a klisiich el oltobed a 
mekngit el chelid, e tia olecholt el kmo a Rengedel a Dios a merma er kemiu. 
29“Ng diak a chad el sebechel el mo soiseb er a blil a mesisiich el chad el 
omerober a kloklel a lak le kot el ma rongedii ngiil mesisiich el chad e bochu 
loriim er a blil. 
30“Ma chad el diak lolab el mer ngak, ingikei a omtok er ngak; me ngikel diak 
lolengeseu er ngak el mengudel, a omriid. 
31Tiaikid a uchul e ak dmu er kemiu el kmo, a mekngit el omeruul ma 
mekngit el omelekoi a sebechel el le musubes er ngii a re chad; e ngdi ngikel 
melekoi a mekngit el omtok er a Chedaol Reng a diak bo le musubes a kngtil. 
32Ngikel ngar ngii a lolekoi el omtok er a Ngelekel a Chad a sebechel el 
musubes a kngtil; ngdi ngikel melekoi a ngerang el omtok er a Chedaol Reng 
a diak bo le musubes a kngtil. Ng diak le musubes a kngtil er chelechang el 
ka bo le musubes er uriul. 
33“A ungil rodech a mei el ngar a ungil kerrekar; ma lsekum ng mekngit a 
kerrekar, e ng oltobed a mekngit el rodech. A kerrekar a bo dodengelii el 
oeak a redechel. 
34Kom kor a chelbeldil a bersoech. Kom mekngit e mekera e sebechiu el 
melekoi a ungil tekoi? A ikel omichoech er a reng a me tuobed era ngor. 

35A ungil chad oltobed a ungil tekoi er olsechelel a ungil el ngar ngii er a 
rengul; e a mekngit el chad a oltobed a mekngit el tekoi er olsechelel a 
mekngit el ngar ngii er a rengul. 
36“Bo mungil el medengei el kmo sel Sils er a Kerrekeriil e a re bek el chad a 
mo oungerachel el mesaod a ikel bek el diak a ultutelel el tekoi el le dilung. 
37A tekingem a bo lousbech el oukerrekeriil er kau; me ng mo olecholt el kmo 
ng ngar ngii a kngtim ma lechub e ng diak.” 
38Itia e a re bebil sensei er a Llach ma re bebil el Farisi a melekinga el kmo, 
“Sensei, ng somam cho mrellii a tar a ongasireng el tekoi e kimesang.” 
39Ma Jesus a dula el kmo, “A re chad er chelechang a meral mekngit e diak le 
blak a rengrir er a Dios! Kom olengit er ngak er a tar a mengasireng el tekoi? 
Ng diak a mengasireng el tekoi el ekor kemiu, ngdi sel mengasireng el tekoi 
el mlor a profet el Jona. 
40A Jona a mle edel klebesei el le ngar a chelsel a kloul ngikel, me ng ua isei, 
e a Ngelekel a Chad a mo edel klebesei el le ngar a chelsel a chutem. 
41Sel Sils er a Kerrekeriil e a re chad er a Ninive a mo dechor e oltutakl er 
kemiu, ele tulebult el mo cheroid er a kngterir er ser a lorrenges er a Jona el 
olisechakl; e ngak ouchais er kemiu el kmo ng ngar ngii a ngar tiang el kuk 
ngarbab er a Jona! 
42Isel Sils er a Kerrekeriil e a Kuin er a Seba a mo dechor el oltutakl er kemiu, 
ele ng mlar a belual el mo orrenges a mellomes el osisecheklel a King 
Salomon; e ngak a meral dmu er kemiu el kmo ng ngar ngii a ngar tiang el 
kuk ngarbab er a Salomon! 
43“A mekngit el chelid sel le tobed er a chad e ng merael el mor a medideriik 
el beluu el osiik er a bo lolengull er ngii. E a lak le betik er a le bor ngii, 
44e ng mo dmu el kmo, Ak lmuut kung el mor a blik.’ Me sel lluut el mong e 
ng metik er ngiil blai el mededaes. 

45Isei e ng merael el mo ngoititerir a re teuid el chelid el kuk mekngit er ngii, 
me te mo dmak el kiei er ngiil blai. Seikid e a blekerdelel ngiil chad a kuk mo 
mekngit er a kot el uchul. Tia mo ua isei el mor tirkel mekngit el chad er 
chelechang.” 
46Ma Jesus a dirk milengedecheduch er a re chad, e a delal ma re tar ngii a 
mochang. Me te dilechor er rikl e olengit me bo longedecheduch er ngii. 
47Ma tar a re chad a dilu er ngii el kmo, “A delam ma re tar kau a dechor er 
rikl el sorir el omes er kau.” 
48Ma Jesus a dilu el kmo, “Ng techa delak? E rua techa tar ngak?” 
49Tiaikid e ng millutk er a rubengkel e dmu el kmo, “Tirkakid a delak ma re 
tar ngak! 
50Ngikel meruul a soal a Demak el ngar a eanged a tar ngak, e delak.” 

Mateus 13 

1Seikid el osisiu el sils e a Jesus a tilobed er a blai e merael el mor a tkul a 
daob me ng mlo dengchokl e olisechakl. 
2Ng kmal mle betok a re chad el kldibel el meliuekl er ngii me ng mlo 
ngmasech er a bos el mo dengchokl, e a seked er a re chad a dechor er a rriil. 
3Ng uluusbech okesiu el mengedecheduch er tir a betok el tekoi. Ng dilu el 
kmo, “Ng mlar ngii a tal chad el tilobed el mo omriid a tane. 
4Me ser a lomriid ngiil tane er a sers e a bebil a rirebet er a rael, ma suebek el 
charm a mlei el kmang. 
5E a bebil a rirebet er a bedbeduul el chutem me ng di meliliut a chetemel. 
Ng di mle mereched el duubech ele ng dimlak el dolech a chetemel. 
6Ngdi ser a bo le meringel a sils, e ng meldul ngiil dellomel ele ng diak el 
dolech a risel er a chutem me ng di mle mereched el mo moalech. 
7E a kuk bebil a rirebet er a deliul a tochedulik, ma tochedulik a dilubech el 
chuucheb ngiil dellomel. 

8Ngdi bebil a rirebet er a ungil chutem, me ng mlo ourodech, el bebil a 
derdart a redechel, ma bebil a dersokolem, ma kuk bebil a dersokedei.” 
9Ma Jesus er a lorekui er tial okesiu e ng dilu el kmo, “Bo mungil el orrenges 
a lsekum ng ngar ngii a dingemiu!” 
10Itia e a rubengkel a Jesus a mocha er ngii e oker er ngii el kmo, “Ngera 
uchul me kousbech okesiu el mengedecheduch er a re chad?” 
11Ma Jesus a dilu el kmo, “A klemedengei el kirel a bertelel a Rengedel a 
eanged a le bilskemiu, e ngdi dimlak le besterir. 
12Ele chad el ngar ngii a ngera er ngii a lluut el msa bebil me ng mo 
chachisois a lolab; e ngdi chad el diak a ngera er ngii a mo mengai er ngii a 
ikel kesai el lolab. 
13A uchul ma kuusbech okesiu el mengedecheduch er tir, tomes, e diak a 
ngeral lesang, e orrenges e diak a ngeral le rengesii ma lechub e bo 
lodengelii. 
14Me ng mo tmaut er tir a ulochel a Isaia el kmo, ‘Tirkal chad a mo betok el 
lorrenges e diak bo lodengei; e mo betok el lomes, e diak a ngeral lesang, 
15ele ng mekebelung a uldesuir, me ng mla tminget a dingerir e mla mutek a 
mederir. A Dios a dmu el kmo, chomko ng diak le ua isei, e a mederir omes, 
ma dingerir orrenges, ma uldesuir omtab a tekoi, me tobult el mer ngak, ma 
kmo omekungil er tir.’ 
16“Ngdi kemiu a kmal ngeltengat! A medemiu omes ma dingemiu orrenges! 
17Ak uuchais er kemiu el kmo te betok el profet ma re betok el chedal a Dios 
a kmal uluureng el mo omes a ikal momes, e orrenges a ikal morrenges, e 
ngdi dimlak el sebechir. 
18“Mada morrenges me bo modengelii a belkul ngii el okesiu. 
19Tirkel orrenges osisecheklek el kirel a Rengedel a Dios e diak bo lodengelii 
a ua ikel tane el rirebet er a rael. A Diabelong a mei el merober er tir a ikel le 
ngilai. 

20E a tane el rirebet er a bedbeduul el chutem a melekoi er tirkel chad el sel 
le rengesii ngii el osisechakl e ng di mereched el mo dmeu a rengrir. 
21Ngdi diak lungil el medalem er a rengrir me ng diak le meketeket el 
medechel. Me sel le me ringel ma lechub e ng odechelakl el kirel ngii el 
osisechakl, e te di mereched el touchakl. 
22E a ikel tane el rirebet er a deliul a tochedulik a melutk er tirkel rongesii 
ngii el osisechakl, e a sebekreng er tial klengar ma ngibes er a kerruul a 
chuucheb me ng diak bo lourodech. 
23Ma tane el rirebet er a ungil chutem a tirkel orrenges ngii el osisechakl e 
mo omtab er ngii, me te mo ua bekerredechel el dellomel el ourodech el 
derdart, ma dersokolem, ma dersokedei a redechel.” 
24A Jesus a uluuchais er tir er a tar a okesiu el kmo, “Ng ua tiakid a Rengedel 
a eanged. A tal chad a ulemriid a ungil tane er a sersel. 
25A tar a klsus er a bla bo le bad a re bek el chad e a cherarou a mlei el mriid 
a tane er a mekngit el dellomel er a delongelel ngiil tane er a ungil dellomel e 
merael. 
26Me tia er a bo le meklou ngiil dellomel el mocha oltobed a bngal, e ng 
mocha bleketakl a ikal mekngit el dellomel. 
27Ma re mesiungel ngiil chad a mocha er ngii e dmu el kmo, ‘Rubak, kau ke 
kor a ulemriid a tane er a ungil dellomel er a sersem; e a ikel mekngit el 
dellomel ng mlar ker el mei?’ 
28Me ng dilu el kmo, ‘Ng cherarou a rirellii tiang.’ Me toker er ngii el kmo, 
‘Ng soam aki bo badel a ikel mekngit el dellomel?’ 
29Me ng dilu el kmo, ‘Ng diak. Ele cho bo momadel a ikel mekngit el dellomel 
e kom mol odak el madel a bebil er a ikel ungil dellomel. 
30Bechei me di le dak el merael el mo meklou el mor sel belsechel ngiuul. Isei 
e ak mo dmu er tirkel chad er a ureor me te mo madel e ngmai a ikel mekngit 

el remenged e dmul er a ngau, e sola e mochu melai a ikel ungil dellomel el 
mo melecha er a blil a dellomel.’” 
31Ma Jesus a uluuchais er a tar a okesiu er tir el kmo, “Ng ua tiakid a 
Rengedel a eanged. A tal chad a nguu a tane er a meringel el dolemii er a 
sersel. 
32Ng kot el kekerei er a bek el tane er a dellomel, e ngdi sel le dubech, e ng 
kot el mo klou er a bek el dellomel. Ng mo kerrekar ma suebek el charm a mo 
meruul a lukel er a rechelel.” 
33Ng dirrek a Jesus el liluut el ouchais er a kuk tar a okesiu el kmo, “Ng ua 
tiakid a Rengedel a eanged. A tal redil a ngma bebil er a omkukel a blauang 
el mrechemii er a chimol bek el merikengko me ng di obkuuk el rokir.” 
34A Jesus a uluusbech okesiu el ouchais a ikal rokui el tekoi el mor a klou el 
seked er a re chad; ng dimlak a ngeral lolekoi er tir el dimlak lousbech 
okesiu. 
35Tiaikid a ultaut a tekingel a profet er a ledu el kmo, “Ak mo ousbech okesiu 
sel kungedecheduch er tir; e mo ouchais er tir er a tekoi el mle berrotel er a 
lomuchel a beluulchad el mer chelechang.” 
36A Jesus a milechititerir a re chad e mo soiseb er a blai ma rubengkel a mlor 
ngii e dmu el kmo, “Ka msbedemam er a belkul sel okesiu er a mekngit el 
dellomel er a sers.” 
37Ma Jesus a dilu el kmo, “Ngikel ulemriid a ungil tane er a dellomel a 
Ngelekel a Chad; 
38ma sers a beluulchad; ma ungil tane er a dellomel a tirkel chad el mo chad 
er a Rengedel a Dios; e a ikel mekngit el dellomel a tirkel chad el chedal a 
Diabelong; 
39me ngikel cherarou el ulemriid a mekngit el dellomel a Diabelong. A 
belsechel omelai el dellomel a sel ulebongel er a beluulchad, me tirkel mo 
melai a dellomel a re anghel. 

40A ikel mekngit el dellomel a mechudel e medul er a ngau, me ng mo ua isei 
er a ulebongel er a beluulchad, 
41a Ngelekel a Chad a mo odercheterir a re anghel er ngii el mo mengudel er 
tirkel ngar a Rengedel el mle uchul ma re chad a mlor a klengit me tirkel 
rokui el mirruul a mekngit, 
42me te mo choititerir er a kmard a ngau er ngii el ollaol, me te mo lmangel e 
olengchongch a ungelir. 
43Isei e a re chedal a Dios a mo ngar a Rengedel a Demerir e mo medidiich el 
ua sils. Seikid a uchul me bo mungil el orrenges a lsekum ng ngar ngii a 
dingemiu! 
44“Ng ua tiakid a Rengedel a eanged. A tal chad a miltik er a berrotel el 
mekreos el klalo el ngar a sers. Me ng lmuut el mertii, e kmal ungil a rengul 
me ng merael el mo oterau a rokui el kloklel e lmuut el mei el me mecherar 
ngiil sers. 
45“Ng dirrek el ua tiakid a Rengedel a eanged. A tal chad el osiik a ungil el 
ngisel a chesiuch, 
46sel le betik er a chimong el kmal meringelchad, e ng mo oterau a bek el 
kloklel, e ngii a mo mecherar seikid el ngisel a chesiuch. 
47“Ng dirrek el ua tiakid a Rengedel a eanged. A re chad er omenged sel 
lomuked e ng bek el bedengel a ngikel a soiseb er a ukedir. 
48Me sel bo le mui, e te kursii el ongesechii er a rriil e mo dengchokl e 
meleakl, me te ngma ungil ngikel el locha er a sualo, e a mekngit a le choit. 
49Sel le me ulebongel er a beluulchad e ng mo ua isei, a re anghel a mo 
meleakl er a re mekngit el chad er a re ungil chad 
50e ngoititerir a re mekngit el choititerir er a kmard a ngau er ngii el ollaol 
me te mo lmangel e olengchongch a ungelir.” 
51A Jesus a uleker er tir el kmo, “Kom mla mo medengei a ikal tekoi?” Me te 
dilu el kmo, “Ochoi.” 

52Me ng dilu el kmo, “A le ua isei e tiakid a belkul el kmo, a re bek el sensei 
er a Llach el mla mo oltirakl osisechakl er a Rengedel a eanged a ua oublai el 
chad el oltobed a beches ma mechut el klalo er a blil a kloklel.” 
53Ser a bo le merek a Jesus el mengedecheduch el ousbech a ikal okesiu, e ng 
tilobed er sei  
54e merael el mor a belual. Ng ullisechakl er a blil ongdibel me tirkel 
rirengesii a mlo mechas a rengrir. Tuleker el kmo, “A ikal tekoi ng siluub er 
ker? E ngila klisichel er ker el meruul ongasireng el tekoi? 
55Ngika ng diak le ngelekel ngikel daiksang? Ng diak le ngelekel a Maria, e a 
Jakobus, ma Josef, ma Simon, ma Judas a tar ngii? 
56A rokui el ochedal te kor a kiei er tiang? A ika ng ngilai er ker?” 
57Me ng mlo chetirir ngii. Ma Jesus a dilu er tir el kmo, “A profet a longull er 
ngii er a bek el beluu, ngdi re chad er a belual ma blil a diak longull er ngii.” 
58A re chad a dimlak loumerang a uchul ma Jesus a dimlak le betok el 
ongasireng el tekoi a le riruul er isei. 

Mateus 14 

1Seikid e a Herodes el merreder er a Galilea a rirenges a chisel a Jesus. 
2Ng dilu er a re chedal el kmo, “Ngike ulterekokl el Johanes el Chad er a 
Techolb el mla lmuut el me chad. Seikid a uchul me ng mesisiich el meruul a 
mengasireng el tekoi.” 
3Ele uchei er itiang e a Herodes a ultebedii a tekingel me ng mengai a 
Johanes e merenged e mor a kelebus, el Herodias el bechil a tar ngii er a Filip 
a uchul. 
4Ele Johanes el Chad er a Techolb a di millekoi er a Herodes el kmo, “Ng diak 
le melemalt cho bechil a Herodias!” 
5A Herodes a mlo soal el omekoad er a Johanes, e ngdi mle medakt er a re 
chad er a Judea ele tulemdasu el kmo a Johanes a profet. 

6Ng mlar ngii a mur er a Herodes ma ngelekel a Herodias el redil a milloik er 
mederir a rokui el chad. A Herodes a kmal mlo ungil a rengul  
7me ng dilu er ngii el kmo, “Ak ulsiich a tekingek el kmo ak mo meskau a 
ngii di le ngerang el bo molengit er ngii!” 
8Ng uleltirakl a tekingel a delal e ullengit er a Herodes el kmo, “Mlia bdelul a 
Johanes el Chad er a Techolb er tial belatong e beskak er chelechang!” 
9A king a mlo mekngit a rengul e ngdi sel telbilel el le rirellii er mederir a re 
chad a uchul me ng dilu me te msa ngii el redil sel lullengit er ngii. 
10Misei e ng dilu me te mo nguu a bdelul a Johanes er a kelebus. 
11Te ngiluu a bdelul el ngar a belatong el mo msa ngii el redil, me ng ngiluu 
el mo msa delal. 
12A rubengkel a Johanes a mlo nguu a cheklechel el mo doklii, e sola e mlo 
subedii a Jesus. 
13A Jesus er a le renges a chisel a Johanes, e ng mlar a bos el merael e di mle 
ngii el tang el mor a diak a re chad er ngii. E a re chad a rirenges a chisel, me 
te tilobed er a re kebelurir e uleltirakl er ngii el di uleak a beluu. 
14Ma Jesus er a lekerd er a bos e lesa klou el seked, e ng kmal mlo 
chubteterir, me ng ulemekungil er tirkel silecher. 
15E a bocha le kebesengei e a rubengkel a mlor ngii e dmu el kmo, “Ng mla 
mo kebesengei e tial de ngar ngii a diak a ngera er ngii. Mdu er a re chad me 
le bor a beluu me lomechar a kelir.” 
16Ma Jesus a dilu el kmo, “Ng diak le kirir el merael. Kemiu bo besterir a 
kelir me lomengur!” 
17Me te dilu el kmo, “A kim olab el kall a di kleim el blauang ma erul ngikel.” 
18Ma Jesus a dilu el kmo, “Mada mngai el me meskak.” 
19Ng dilu er a re chad me te mo dengchokl er a chudel; e sola e ngii a ngilai a 
ikal kleim el blauang ma erul ngikel e mlo dmangesbab el bedul a eanged, e 

mereng a sulel a Dios. Ng milached ngii el blauang e ngmai el mesterir a 
rubengkel me te mo omesterir a re chad. 
20A rokui el chad a ulemengur el mo medinges. E a rubengkel a Jesus a 
chiludel a der el milekeek a tacher ma teblol sualo. 
21A ildisir tirkel ulemengur a mle bekord el 5,000 el sechal, el diak domechur 
er a redil ma re ngalek. 
22E sola e a Jesus a dmu er a rubengkel me te mo ngmasech er a bos e ma mo 
imuul er a bitang, e ngii a kiei el merader er a re chad. 
23Ma uriul er a le ngederterir, e ng di mle ngii el tang el mo ngmasech er a 
rois el mo meluluuch. Me ser a bocha le kebesengei, e a Jesus a di mle ngii el 
tang; 
24e a bos a cherida er a beluu ma daob a uleldechelakl er ngii ele ng ulemtok 
er a eolt. 
25Ngar a delongelel edei ma elolem el klok er a mochu tutau e a Jesus a 
merael er bebul a daob el mor a rubengkel. 
26Ser a lesang el merael er bebul a daob, e te kmal mlo medakt. Te dilu el 
kmo, “Ng deleb!” e mlo medakt me tuleldiu. 
27Ma Jesus a di mle mereched el dmu er tir el kmo, “Bo le kie rengmiu e ng 
ngak, me lak kom medakt!” 
28Mitia e a Petrus a dula el kmo, “Rubak, a lsekum ng meral kau, e mdu er 
ngak me kurael er bebul a daob el ekor kau.” 
29Ma Jesus a dilu el kmo, “Mei!” Ma Petrus a mlo metengel er a bos e mocha 
merael er bebul a daob el mor a Jesus. 
30Ngdi ser a lesa klisichel a eolt, e ng mlo medakt e mocha orresors me ng 
oldiu el kmo, “Rubak, mosebelak!” 
31Ma Jesus a di mle mereched el odersii a chimal el mo orekedii e dmu er 
ngii el kmo, “Kau a diak msal oumerang! Ngera uchul me ng mlo suebek a 
rengum?” 

32Te mlo ngmasech er a bos el terung e ng mo diak a eolt. 
33Itia e a rubengkel el mlar a bos a milengull el meluluuch er a Jesus e dmu 
el kmo, “Kau a meral Ngelekel a Dios!” 
34Te mlo imuul el mor a beluu er a Genesaret, 
35ma re chad er ngii a dilengchii a Jesus. Me tuleldurech el mo melai er a re 
smecher er a ikel rokui el beluu el iliuekl er tir e ulebeteterir el mor a Jesus. 
36Tullengit er ngii ma re smecher di bo le retechii a rsel a bilel; me tirkel 
rokui el rirtechii a mlo ungil er a rektir. 

Mateus 15 

1A re bebil el Farisi ma re sensei er a Llach a mlar a Jerusalem el mor a Jesus 
e oker er ngii el kmo, 
2“Ngera uchul ma rubengkem a diak lolab osisechakl el lullab a rucheled er a 
rechuodel el mei? Ng diak lolebal a chimorir el oltirakl er a meral rolel er 
uchei er a lomengur!” 
3Ma Jesus a dilu el kmo, “E kemiu ngera me kom kuk oleiit a llechul a Dios e 
oltirakl a di osisechekliu? 
4A Dios a dilu el kmo, ‘Mongull er a demam ma delam.’ e dirrek el dilu el 
kmo, ‘Ngikel melebeakl er a demal ma lechub e ng delal a mo okodall.’ 
5Kemiu olisechakl el kmo a chad a le ngar ngii a ngera er ngii el sebechel el 
ousbech er ngii el olengeseu er a demal ma lechub e ng delal, e a bo ledu el 
kmo, ‘Tia kloklel a Dios.’ 
6e ng di ungil a lak longull er a demal.’ Ng ua ise blekerdeliu el mengoit a 
llechul a Dios e oltirakl a di osisechekliu. 
7Kom cheblad! Ng meral tekoi a ikel lulemlaoch a Isaia el kiriu el kmo, 
8‘Tirkal chad a mengull er ngak el di olab a tekoi er a ngerir, e a rengrir a 
meral cheroid er ngak. 

9Ng diak a ultutelel a longull el meluluuch er ngak, ele tolisechakl a rruul er a 
re chad el llach el leko ng llechuk!’” 
10Itia e a Jesus a ulemekedong er a seked el mor ngii e dmu er tir el kmo, 
“Morrenges e momtab! 
11Ng diak likel mo soiseb er a ngerel a chad a mekidekelii; ng bai ikel me 
tuobed er ngii a mekidekelii.” 
12Ma rubengkel a mlor ngii e kmo, “Ke medengei el kmo a ikel mdilung a mla 
tomall a rengrir a re Farisi?” 
13Ma Jesus a dilu el kmo, “A bek el dellomel el dimlak lolalem a Demak el 
ngar a eanged a mo obadel. 
14Bo bechititerir! Te meiko e leko te mengetakl er a re meiko; ma tal meiko a 
longetakl er a tar a meiko, e te dul mo ruebet er a delebedeb.” 
15Ma Petrus a dula el kmo, “Ka msodii tial tekoi er kemam.” 
16Ma Jesus a dilu er tir el kmo, “Kemiu me ng dirrek el rrau a rengmiu el di 
ua itir? 
17Ng diak modengei el kmo a ikel soiseb er a ngerel a chad a mor a delel e 
sola e mo tuobed er a bedengel? 
18A ikel me tuobed er a ngerel a ngar a reng el mei, ma ikeikid a mekidekelii 
a chad. 
19Ele mekngit el uldasu a ngar a reng el mei el choteklii a chad el mo 
omekoad, e mor a laokreng, e mo meruul a kuk bebil er a mekngit el tekoi; el 
mo merechorech, e omulak, e melaes er a re chad. 
20A ikakid el tekoi a rullii a chad el mo diak le klikiid. Ngdi lak morisu a 
chimomiu el ua ikel lolekoi e momengur, e tia diak le rellii a chad el mo diak 
le klikiid.” 
21A Jesus a tilobed er isei e merael el mor a renged el kmeed er a beluu er a 
Tyre ma Sidon. 

22A tal redil er a Kanaan el kiei er isei a mlor ngii e lmangel el dmu el kmo, 
“Ngelekel a David! Bo mchebkak e Rubang! A ngelekek el redil a ngar ngii a 
mekngit el chelid er ngii me ng kmal chuarm.” 
23A Jesus a di liluk er ngii. Ma rubengkel a Jesus a mlor ngii e olengit er ngii 
el kmo, “Mdu er ngii me lorael! Ng oltirakl er kid e di mengerodech!” 
24Itia e a Jesus a dula el kmo, “Ngak a mlodurech el mei el di kirel a ririid el 
sib er a re chad er a Israel.” 
25Ser a le renges a ikang ngiil redil, e ng di mlong el mo obiou er a le dechor 
er ngii a Jesus e dmu el kmo, “Rubak, mngesukak!” 
26Ma Jesus a dilu el kmo, “Ng diak lungil a de nguu a kelir a re ngalek el 
mideklii er a bilis.” 
27Me ngiil redil a kmo, “Ng merang e Rubak, ngdi bilis a sebechel el menga 
der el ikel ruebet er a tebelel a mastang er ngii.” 
28Ma Jesus a dula er ngii el kmo, “Kel dil, ke kmal mesisiich el oumerang. A 
ikel soam a mo tmaut.” Me ng di mle seikid e ng mo ungil a ngelekel. 
29A Jesus a tilobed er sei e mirrael el okiu a tkul a daob er a Galilea. Ng 
ngilasech el mor a ked e mlo dengchokl. 
30Ma re kmal betok el chad a ulebeteterir a re chitechut ocherir, ma re meiko, 
ma re chelemus, ma re bengong, ma re betok el chad el smecher, el mor bitar 
ochil a Jesus me ng ulemekungil er tir. 
31Me tir el betok el chad er a leseterir a re bengong el mocha 
mengedecheduch, ma re chelemus el mocha cherrungel a bedengir, ma re 
chitechut ocherir el mocha merael, ma re meiko el mocha omes, e te chilat er 
a Dios er a Israel. 
32A Jesus a ulemekedong er a rubengkel el mong e kmo, “Ng mekngit a 
renguk er tirkel chad ele ng mla mo edei el klebesei el lobengkek e diak a 
kelir. Ng diak el soak el di diak kukelterir e melmesumech er tir, ele te mol 
mo mechitechut a bedengir e obides er a melengel a rael.” 

33Ma rubengkel a uleker er ngii el kmo, “Ng ker er tial ked a bo de betik a 
kall er ngii el sebechel el mekelii tial klou el seked?” 
34Me ng uleker er tir a Jesus el kmo, “Ng telal blauang cho molab?” Me te 
dilu el kmo, “Ng di kleuid el blauang ma erul mekekerel ngikel.” 
35Tiaikid e a Jesus a dula er a re chad me te mo dengchokl er a chutem. 
36E sola e ngoio ikal kleuid el blauang ma ikal ngikel, e mereng a sulel a Dios, 
e mached e ngmai el mesterir a rubengkel me te mo omesterir a re chad. 
37Te rokui el ulemengur el mo medinges. E sola e a rubengkel a Jesus a 
chiludel a der el milekeek a kleuid el sualo. 
38A ildisir tirkel ulemengur a mle 4,000 el sechal, e diak domechur er a redil 
ma re ngalek. 
39Seikid e a Jesus a dilu er a re chad me te merael, e ngii a ngmasech er a bos 
el mor a beluu er a Makadan. 

Mateus 16 

1A re bebil er a re Farisi ma re Sadusi a mlor a Jesus e mle sorir el omedikl er 
ngii me tullengit er ngii me loruul er a tar a mengasireng el tekoi el olechotel 
a kmo ng mlar a Dios el mei. 
2Ngdi Jesus a dilu el kmo, “Sel bo le ngelt a sils e kom kmo, ‘Ng mo ungil a 
eanged, ele ng bekerekard a eanged.’ 
3E a dirk tutau e kom melekoi el kmo, ‘Ng mor ngii a chull, ele eanged a 
bekerekard e mechucheb.’ Kom di mesa eanged e sebechiu el mlochii el kmo 
ng mo ungil a eanged ma lechub e ng mo mekngit, e ngdi diak el sebechiu el 
omtab a belkul a ikel duubech er chelechang! 
4A re chad er chelechang a meral mekngit e diak le blak a rengrir er a Dios! 
Kom olengit er a tar a mengasireng el tekoi er ngak? Ng diak ekor kemiu, 
ngdi sel mengasireng el tekoi el mlor a Jona e merekong.” E sola e a Jesus a 
milechititerir e merael. 
5A rubengkel a Jesus a ulebes a blauang er a bo le iuul el mor a bital daob. 

6E a Jesus a dilu er tir el kmo, “Alii kom mengeroid er kemiu er a omkukel a 
blauang er a re Farisi ma re Sadusi.” 
7Itia e te katekinga er a delongelir el kmo, “Ng melekoi el ua isei ele kid el 
dimlak de ngai a blauang.” 
8A Jesus a mle medengei a le katekoi, me ng uleker er tir el kmo, “Ngera me 
kom mesaod er a delongeliu el kmo ng diak a blauang el molab? Kemiu a 
diak msal oumerang! 
9Ng dirkak bo modengei? Kom mla obes er ser a kbached a kleim el blauang e 
kngai el mekelterir a re 5,000 el sechal? Ng mle telal sualo cho mulekeek? 
10E a ikel kleuid el blauang el lulengang a re 4,000 el sechal? Ng mle telal 
sualo cho mulekeek? 
11Ngera me ng diak modengei el kmo ng dimlak kulekoi er kemiu el kirel a 
blauang? Mongeroid er kemiu er a omkukel a blauang er a re Farisi ma re 
Sadusi!” 
12Tiaikid e a rubengkel a Jesus a mlo medengei el kmo ng dimlak lolekoi er 
tir me longeroid er tir er a omkukel a blauang el lousbech, e ng bai kirir el 
mengeroid er tir er osisecheklir a re Farisi ma re Sadusi. 
13A Jesus a mirrael el mor a beluu el kmeed er a Sesaria Filipi ma le ngar isei 
e ng uleker er a rubengkel el kmo, “A re chad te kmo ng techa Ngelekel a 
Chad?” 
14Me te dilu el kmo, “A re bebil a kmo ng Johanes el Chad er a Techolb, ma 
re bebil a kmo ng Elias, ma re kuk bebil a kmo ng Jeremia ma lechub e ng 
kuk tar a profet.” 
15Me ng uleker er tir el kmo, “E kemiu a kmo ak techang?” 
16Ma Simon Petrus a kmo, “Kau a Mesias el Ngelekel a di ngar el Dios.” 
17Me ng dula Jesus el kmo, “Ke ngeltengat e Simon el ngelekel a Johanes! 
Tial klemerang a dimlak le ngar a re chad el mer kau, e ng bai di mle 
melemalt el ekor kau el mlar a Demak el ngar a eanged. 

18Mak subedau e Petrus el kmo, kau a risois, e ngak a mo mekedecherur a 
ikelesia er ngak er tial omekedecheraol el risois, e a klisichel a kodall a diak 
el sebechel el mo mesisiich er ngii. 
19Ak mo meskau a kiis er a Rengedel a eanged ma ikel cho bo molekebai er a 
beluulchad a mo ua isei er a eanged, ma cho bo mkengei er a beluulchad a 
mo ua isei er a eanged.” 
20E sola e a Jesus a kmal milengelechel er a rubengkel me lak louchais er a 
ngii di le chad el kmo a Jesus a Mesias. 
21Seikid el mong e a Jesus a mocha bleketakl el melekoi er a rubengkel el 
kmo, “Ngak a kirek el mor a Jerusalem e kmal mo chuarm er a re mechuodel, 
ma re bderrir a re prist, ma re sensei er a Llach. Te mo mekodkak, e ngdi 
uriul er edel klebesei e ak lmuut el mekiis er a kodall.” 
22Ma Petrus a ngiluu el eklii e mlo meringel el melekoi er ngii el kmo, 
“Rubak, a Dios bo lochebir tia er kau. Tia diak le kirel el ekor kau!” 
23Ma Jesus a mileltii el dmu er a Petrus el kmo, “Mcheridau er ngak e Satan! 
Kau a melibas er ngak ele ikal uldesuem a diak le ngar a Dios el mei, ng bai 
ngar a chad el mei.” 
24E sola e a Jesus a dilu er a rubengkel el kmo, “A le ngar ngii a chad el soal 
el obengkek, e ng kirel el obes er a klechad er ngii, e nguu a kerus er ngii e 
mo oltirakl er ngak. 
25Ele ngikel soal el olsobel er a klengar er ngii a mo oridii; e ngdi ngikel 
oridii a klengar er ngii el ngak a uchul a mo metik er ngii. 
26Ngeral klungiaol a le nguu a chad a lsekum ng korekerengii a beluulchad el 
rokir e oridii a klengar er ngii? Ng kmal diak a klungiolel! Ng diak a ngeral 
sebechel el rullii el mo oltii a klengar er ngii. 
27A Ngelekel a Chad a di kmedung e ng mei el ngar a klebkellel a Demal el 
obengterir a re anghel er ngii, e seikid e ng mo merous omeksullir a re bek el 
chad el kirel a omerellir. 

28Ak kmal dmu er kemiu el kmo ng ngar ngii a re bebil er a re ngar tiang el 
diak bo le mad er uchei er a lesa Ngelekel a Chad a le mei el mo King.” 

Mateus 17 

1Uriul er elolem el klebesei e a Jesus a chilteklii a Petrus ma re terul udam el 
Jakobus ma Johanes el mo ngmasech er a kedidai el rois me te mlar sei el di 
tir el tang. 
2Te milsa Jesus er a le mengodech; a medal a mlo medidiich el ua sils ma 
bilel a mlo medidiich a chellelengel. 
3Tiaikid e tirkal tedei el obengkel a Jesus a milsa Moses ma Elias el 
mengedecheduch er ngii. 
4Ma Petrus a dilu er a Jesus el kmo, “Rubak, ng meral ungil ele kede ngar 
tiang! Chomko ng soam, e ak mo remuul a kldei el tento er tiang, el tang a 
tento er kau, ma tang a tento er a Moses ma tang a tento er a Elias.” 
5Ng dirk mengedecheduch e a tal medidiich el eabed a mlor bebrir e a ngor a 
mlar ngii el eabed e melekoi el kmo, “Ngika betik er a renguk el Ngelekek el 
odeuir a renguk me morrenges er ngii!” 
6A rubengkel a Jesus er a le rengesii ngiil ngor e te kmal mlo medakt me te di 
miltilech el mo chebecheb er a chutem. 
7Ma Jesus a mlong e orekedeterir e dmu el kmo, “Bekiis, e lak kom medakt!” 
8Me tulekiis a mederir e dimlak a ngodech el chad el lesang, ngdi mle tal 
Jesus. 
9Ser a bocha le metengel er a rois, e a Jesus a dilu er tir el kmo, “Sel cho 
milsa er a rois a diak mouchais er ngii el mor a ngii di le chad el dimerkmo le 
bekiis er a kodall a Ngelekel a Chad.” 
10Itia e a rubengkel a Jesus a uleker er ngii el kmo, “Ngera uchul ma re sensei 
er a Llach a kmo a Elias a kirel el di ma mei?” 
11Ma Jesus a dilu el kmo, “Ng meral kirel a Elias el di ma mei, ele ng mo 
mengedmokl a bek el tekoi. 

12Ngdi kuuchais er kemiu el kmo a Elias a mla mei e a re chad a dimlak bo 
lodengelii, me te di mirruul a ikel sorir er ngii. Ng dirrek el mo ua isei 
omerellir el mor a Ngelekel a Chad.” 
13Tiaikid e a rubengkel a mocha medengei el kmo ng millekoi er tir el kirel a 
Johanes el Chad er a Techolb. 
14Tia er a lluut el mor a delongelir a re betok el chad, e a tal chad a mlor a 
Jesus, e mlo outubuach er medal  
15e kmo, “Rubak, bo mchebur a ngelekek! Ng mla ngmasech er ngii a bellek 
me ng kmal chorma er ngii ele ng betekngal le tuu er a ngau e ruebet er a 
chelsel a ralm. 
16Ak ngiluu el mor a rubengkem, ngdi dimlak el sebechir el omekungil er 
ngii.” 
17Ma Jesus a dilu el kmo, “Kom meral cheleuid el chad e diak moumerang! 
Ak di obengkemiu el mo oingerang? Ak di outekangel el mechikemiu el ua 
isei el mo oingerang? Ka mnguu ngiil buik el mei!” 
18A Jesus a dilu er ngii el mekngit el chelid me ng tuobed er ngiil buik, me ng 
di mle seikid e ng mo ungil. 
19Itia e a rubengkel a Jesus a mlor ngii me ng di mlo tir e toker er ngii el 
kmo, “Ngera uchul me ng dimlak el sebecham el otebedii ngiil mekngit el 
chelid?” 
20Ma Jesus a dilu el kmo, “A uchul e ng dimlak msal oumerang. Ak meral 
melekoi er kemiu el kmo chomko kom di telkib el oumerang el ua klungel a 
tane er a meringel, e ng sebechiu el dmu er tial bukl el kmo, ‘Mengukl er tial 
mor sei!’ e ng mong. Ng mo sebechiu el meruul a ngii di le tekoi!” 
21A di tal rolel e ng mo sebeched el odikii choua ingikal mekngit el chelid a 
bo dolsengerenger e doluluuch. 
22Ser a bo le kldibel a rokui el obengkel a Jesus er a Galilea, e ng dilu er tir el 
kmo, “A Ngelekel a Chad a di kmedu e te mo nguu el mesterir a re chad  

23me te mo mekodir; e ngdi uriul er edel klebesei e ng mo mekiis er a kodall.” 
A rubengkel a kmal mlo mekngit a rengrir. 
24A Jesus ma rubengkel er ser a le bor a Kapernaum, e a re mela tax er a 
Templo a mlo oker er a Petrus el kmo, “A sensei er kemiu ng melecha tax er a 
Templo?” 
25Ma Petrus a dilu el kmo, “Adang.” Ma bo le siseb er a blai a Petrus, e a 
Jesus a ulemuchel el mengedecheduch el kmo, “Simon, ngera komdasu? Ng 
techa kirel el melecha tax el mor a king er tial beluulchad? Te chad er sel 
beluu ma lechub e te chad er a tar a beluu el kiei er ngii?” 
26Ma Petrus a dilu el kmo, “Ng tirkel chad er a tar a beluu.” Me ng dula Jesus 
el kmo, “Mada le ua isei, e a re chad er a beluu a diak lolecha tax. 
27Ngdi becherei e kid a diak el soad el tordeterir tirkal chad, me morael el mo 
mengereel. Ngikel kot el ngikel el mkerelii cho bo betik er a udoud er a 
chelsel a ngerel, el mo sebechel el locha tax er kau me ngak er a Templo. Ke 
mo nguu el mo locha tax er kid.” 

Mateus 18 

1Tiaikid e a rubengkel a Jesus a mlor ngii e oker el kmo, “Ng techa kot el 
ngarbab er a Rengedel a eanged?” 
2Ma Jesus a milekedongii a tal kekerel ngalek, e nguu el mekedecherur er 
mederir  
3e kmo, “Ak meral melekoi er kemiu el kmo a lak mengodech e bo mua re 
ngalek, e ng kmal diak bo msiseb er a Rengedel a eanged. 
4A kot el ngarbab er a Rengedel a eanged a ngikel chad el nguu a rengul el 
mer iou e mo ua ngikal ngalek. 
5E ngikel oba ngklek el nguu a ua ngikal ngalek, a ngoikak. 
6“A le ngar ngii a chad el mo uchul e a tar tirkal mekekerei a mo diak 
loumera er ngak, e ng bai ungil a le mekabs a klou el bad er a chiklel ngiil 
chad e bo le mechoit er a toachel. 

7Ng meral chebuul a beluulchad, ele ng ngar ngii a meruul er a re chad el mo 
diak loumerang! A ika di blechoel el ngar ngii, e ngdi kmal mekngit a le ngar 
ngii a chad el mo uchul e ng ngar ngii. 
8“A lsekum a chimam ma lechub e ng ochim a rullau el mo ruebet er a 
klengit, e mdebesii el choitii! Ng bai ungil cho bo msiseb er a klengar el di 
bita chimam ma lechub e ng di bita ochim er a lerebita chimam ma ochim e 
bo mechoit er a ngau el di ngar ngii el diak a ulebengelel. 
9Ma lsekum a medam a rullau el mo ruebet er a klengit, e bechetir el choitii! 
Ng bai ungil cho bo msiseb er a klengar el di bita medam er a lerebita medam 
e bo mechoit er a beluu er a ngau. 
10“Alii kele moltengel osengiu er tirkal mekekerei. Ak subedemiu el kmo a re 
anghel er tir el ngar a eanged a di blechoel el ngar medal a Demak er a 
eanged. 
11Ele Ngelekel a Chad a mlei el me olsobel er a re ririid. 
12“Ng ngera uldesuiu er a tal chad el oucharm a 100 el sib e a chimo er ngii a 
remiid? Ng mo meche ikel 99 el sib me ng menga er a tkul a ked e ngii a mo 
osiik er ngikel ririid el sib. 
13E ak subedemiu el kmo sel le betik er ngii, e a deuil a rengul el kirel ngikel 
di chimol sib a kuk morbab er a deuil a rengul el kirel a ikel 99 el dimlak 
leriid. 
14Me ng ua isei el Demmiu el ngar a eanged a diak el soal a tar tirkal 
mekekerel ngalek a bo leriid. 
15“A lsekum a tar kau a mo mekngit el mer kau, e bo mochotii a kngtil er 
ngii. Ngdi tia di mo kemiu el terung e rullii. E a lsekum ng mo rongesau, e ke 
mla sumecheklii a tar kau. 
16Ngdi lsekum ng diak bo lorrenges er kau, e mnguu a tang ma lechub e te 
terul chad me mdak el mong, ma ‘bek el ultutakl bo le mesaod el ultuil a 
tekingir a re terung ma lechub e te betok el chad’ el ua lolekoi er ngii a 
Chedaol Llechukl. 

17E a lak bo lorrenges er tir, e mnguu tial tekoi el mor a ikelesia. E a lsekum 
ng diak bo lorrenges er a ikelesia, e a omerelliu el mor ngii bo le ua omerelliu 
el mor a re chad el diak loumera er a Dios ma lechub e ng chad er omelai el 
tax. 
18“Ak melekoi er kemiu el rokui el kmo, a ikel bo molekebai er a beluulchad 
a mo ua isei er a eanged, ma cho bo mkengei er a beluulchad a mo ua isei er 
a eanged. 
19“E ak lmuut el dmu er kemiu a bebil. A re teru er kemiu a bo le ta rengrir e 
loluluuch el olengit a ngii di le ngerang, e a Demak el ngar a eanged a mo 
rullii el ekor kemiu. 
20Ele re teru ma lechub e te tedei a bo le dak el oba ngklek, e ak ngar a 
delongelir.” 
21Itia e a Petrus a mlor a Jesus e oker el kmo, “Rubak, a lsekum a tar ngak a 
di mo mekngit el mer ngak, e ng mo telal kuusubes er ngii? Ng mo euid?” 
22Ma Jesus a dilu el kmo, “Ng diak, ng diak di leuid, ng bai mo okeuid el euid 
el chachisois, 
23ele Rengedel a eanged a ua tiakid. Ng mlar ngii a tal king el ulemdasu a mo 
omes a belsir a re mesiungel. 
24Me ng dirk ulemuchel e a tar a re mesiungel a le nguu el mong el mle belsel 
er a betok el milion el udoud. 
25E ngii el mesiou a dimlak a ududel el mo mengkad a belsel, mitia e a king a 
dilu me bo le moterau el mo sibai ngii ma bechil ma re ngelekel, ma rokui el 
kloklel me bo le sebechel el kokad a belsel. 
26Me ngiil mesiou a mlo outubuach er medal a king e kmal ullengit er ngii el 
kmo, ‘Bo mchebkak e beskak a techall, e ak mo kokad a rokui el belsek er 
kau. 
27A king a mlo chubur, me ng di chiloit a belsel e mechere me ng merael. 

28“E ngiil chad er a le tobed el merael e ng ulsiueklii a tar a mesiou el mle 
belsel er a di kesai el udoud. Me ng urrekedii e mocha olecheech er a chiklel 
e dmu el kmo, ‘Mkekad a belsem er ngak!’ 
29Me ngii el mesiou a mlo terrob er a chutem e kmal ullengit er ngii el kmo, 
‘Bo mchebkak e beskak a techall e ak mo kokad a belsek!’ 
30E ngdi ngii a dimlak le renges ongtil; e bai dilu me ng mlor a kelebus el 
dimerkmo bo le kekad a belsel. 
31Me tirkal bebil er a re mesiou er a lesa el ua isei, e ng kmal mlo kesib a 
rengrir me te mlor a king e ouchais er ngii a rokui el tekoi. 
32Ma king a milekedongii ngiil mesiou el mong e dmu el kmo, ‘Kau a meral 
mekngit el sibai el chad! Kau a ullengit er ngak mak chiloit a rokui el belsem 
er ngak. 
33Ng mle kirem el mo chubur ngikel tar a mesiou, el di ua ingak el mlo 
chubkau.’ 
34Ng kmal mlo kesib a rengul a king me ng kilebsengii ngiil mesiou e te mo 
omekcharm er ngii el dimerkmo bo le kekad a rokui el belsel.” 
35Ma Jesus er a lorekui er tial cheldecheduch e ng dilu el kmo, “Ng mo ua isei 
omerellel a Demak el ngar a eanged el mor a derta er kemiu a lsekum ng diak 
mousubes a kngtil a tar kemiu er a rengmiu.” 

Mateus 19 

1A Jesus er a bo le merek el mengedecheduch e ng mlar a Galilea e merael el 
mor a beluu er a Judea el ngar a bitar Omoachel Jordan. 
2Te kmal betok el chad a uleltirakl er ngii me ng ulemekungil er tir er isei. 
3A re bebil Farisi a mlor a Jesus e millasem el omedikl er ngii me tuleker er 
ngii el kmo, “A Llach er kid ng kongei er a sechal me ng mengoit er a bechil a 
lsekum ng ngar ngii a uchul er ngii?” 
4Ma Jesus a dilu el kmo, “Ng dirkak mchieuii er a Chedaol Llechukl el kmo 
ser a kot el uchul e a Dios a ulemeob er a re chad el sechal ma redil? 

5A Dios a dilu el kmo, ‘Tiaikid a uchul ma sechal a mo cheroid er a demal ma 
delal e mo obengkel a bechil, me tir el terung a mocha tal chad.’ 
6Ng dikea le terung, e te bai mla mo tal chelechad. Ma le ua isei, e a chad a 
diak le kirel el mesaod er sel bla lodekiar a Dios.” 
7Ma re Farisi a uleker er ngii el kmo, “A le ua isei, e ngera uchul ma Moses a 
rirellii a llach el mo sebechel a sechal el mo msa bechil a babier er a dertel a 
chebechiil e dmu er ngii me ng merael?” 
8Ma Jesus a dilu el kmo, “A Moses a kilengei er kemiu el mo mengoit er a re 
bechemiu ele kemiu el medecherecher a rengmiu. E ngdi tia dimlak le ua isei 
er ser a lobeob a chad. 
9Ak melekoi er kemiu el kmo, a sechal el mengoit er a bechil el diak le 
laokreng a uchul, a mor a laokreng a lsekum ng mo bechil a tar a redil.” 
10Ma rubengkel a dilu er ngii el kmo, “A lsekum ng ua ise deleuill er a sechal 
ma bechil, e ng bai ungil a lak bo de bechiil.” 
11Ma Jesus a dilu el kmo, “Tial osisechakl a diak le bor a re bek el chad, ng 
bai di mor tirkel lomesterir a Dios. 
12Ele ng ngar ngii a kakerous el uchul ma re sechal a diak el sebechir el mo 
bechiil. A re bebil a mlechell el kuk diak el sebechir el bechiil, ma re bebil a 
merruul el diak bo le bechiil, e a re kuk bebil a diak bo le bechiil el Rengedel 
a eanged a uchul. Me ngikel sebechel el nguu tial osisechakl bo le nguu.” 
13A re bebil chad a ulebeteterir a re ngalek el mor a Jesus el bo lomor a 
chimal er tir e meluluuch el kirir, e ngdi rubengkel a Jesus a uluungeroel er 
tir. 
14Ma Jesus a dilu el kmo, “Lak molekebai er a re ngalek e bechititerir me le 
mer ngak, ele Rengedel a eanged a kirir a re ua itirkang.” 
15Ng ulemor a chimal er tir e sola e mirrael. 
16Ng mlar ngii a tal chad el mlor a Jesus e oker el kmo, “Sensei, ng ngeral 
ungil tekoi a bo krellii e ak mo nguu a diak a ulebengelel klengar?” 

17Ma Jesus a dilu el kmo, “Ngera me koker er ngak a ungil tekoi? Ngikel 
ungil a di tang. Bo moltirakl a llach a lsekum ng soam el mo soiseb er a 
klengar.” 
18Me ng uleker el kmo, “Ng ngeral Llach?” Ma Jesus a dilu el kmo, “Lak 
momekoad; lak le melaok a rengum; lak morechorech; lak momulak el 
oltutakl er a tar a chad; 
19mongull er a demam ma delam, e bo le betik a rengum er a ngar bita er kau 
el ua le betik a rengum er kau.” 
20Me ngiil chad a dilu el kmo, “A ikal rokui el llach a kultirakl. Ngera 
ngodech el dirk kirek el mo meruul er ngii?” 
21Ma Jesus a dilu er ngii el kmo, “A le soam el mo cherrungel el ungil, e bo 
moterau a ikel rokui el ngar ngii er kau e mnga udoud el mesterir a re 
mechebuul, me le bor ngii a klungiaol el kirem er a eanged; e sola e mei me 
moltirakl er ngak.” 
22Me ngiil kekerel chad er a le renges a ikang, e ng mlo mekngit a rengul e 
merael, ele ng kmal mle merau. 
23Tiaikid e a Jesus a dmu er a rubengkel el kmo, “Ak meral melekoi er kemiu 
el kmo, ng kmal meringel er a re merau el chad el mo soiseb er a Rengedel a 
eanged. 
24Ak umelekl a tekingek el kmo, ng bai meringel er a merau el chad el mo 
soiseb er a Rengedel a Dios er a chimol charm el kiamo a bo le siseb er a 
belsebselel a rasm.” 
25A rubengkel er a le renges a ikang, e ng kmal mlo mechas a rengrir. Me 
tuleker el kmo, “A le ua isei, e ng techa sebechel el mo suobel?” 
26Ma Jesus a mle ngellomel er tir e dmu el kmo, “Tia diak el sebechel a chad, 
e ngdi Dios a di sebechel a rokui el tekoi.” 
27Itia e a Petrus a dula el kmo, “Mesang, aki mla chemoit a rokui el tekoi e 
oltirakl er kau. Ng ngera bo kimngai?” 

28Ma Jesus a dilu er tir el kmo, “Bo modengei el kmo a Ngelekel a Chad sel 
bo le dengchokl er a kingellel er a klebkall er omerreder er sel beches el 
beluulchad, e seikid e kemiu el truich ma terung el uleltirakl er ngak a dirrek 
el mo dengchokl a kingall er omerreder, e mo mengedereder a ikel tacher ma 
teblol klebliil er a Israel. 
29E ngikel chiloit a blai ma lechub a re bebil er ngii el sechal ma redil ma 
lechub a ng demal ma delal, ma lechub e te ngelekel ma chetemel el ngak a 
uchul, a mo ngmai el 100 el chachisois er a ikel le chiloit e dirrek el mo nguu 
a diak a ulebengelel klengar. 
30Ngdi te betok el ngar uchei er chelechang a mor uriul, ma re betok el ngar 
uriul er chelechang a mor uchei. 

Mateus 20 

1“A Rengedel a eanged a ua tiakid. Ng mlar ngii a tal chad el ulemkokl el mo 
osiik er a re chad el mo oureor er a sersel er a bilong. 
2Ng kilengei el mo omdoud er tir er sel kirel el ududir, el chimol silber el 
udoud er a tal sils, e uldercheterir el mo oureor er a sersel er a bilong. 
3E a etiu el klok e ng mlor a makit e meseterir a re bebil er a re chad el di 
dechor el diak a ngeral loruul, 
4me ng dilu er tir el kmo, ‘Kemiu mdirrek el mo oureor er a sersek, e ak mo 
ungil el omdoud er kemiu.’ 
5Me te mirrael. E a sueleb ma edel klok me ng dirrek el mle ua isei. 
6E a mochu eim el klok e ng liluut el mor a makit e meseterir a re bebil er a 
re chad el dirk mededechor er isei. Me ng uleker er tir el kmo, ‘Ngera me ng 
tal sils kung el mngar tiang el di diak a ngeral moruul er ngii?’ 
7Me te dilu el kmo, ‘Ng diak a ureram.’ Me ng dilu er tir el kmo, ‘Mada bo 
moureor er a sersek.’ 
8“E a bocha le kebesengei, e ngiil chad el ousers a dilu er a merreder er a 
ureor el kmo, ‘Momekedong er a re chad er a ureor el mei e momdoud er tir, 

el omuchel el omdoud er tirkel dirk mle oureor e merael el mor tirkel mle kot 
el me oureor.’ 
9Me tirkel mlo oureor er eim el klok a lulemdoud er tir el mle chimol silber a 
ududel a tal chad. 
10Me tirkel mle kot el mo oureor, ser a le mei e tulemdasu el kmo ng mo 
betok a ududir; e a lechub e a derta er tir a dirrek el di ngiluu a chimol silber. 
11Te ngila ududir e mocha outoketok er ngikal chad er a sers. 
12Te dilu el kmo, ‘Tirkel chad el mlo uriul el molai er tir el me oureor a di 
mle tal sikang el loureor, e kemam a mle tal sils el kim oureor el chuarm er a 
ringelsils e di osisiu a ududam kemam me tir!’ 
13Me ngiil chad a dilu er a tar tir el kmo, ‘Ka morrenges, e rrang. Ngak a 
dimlak kungeblad er kemiu. Ng kemiu a kilengei el mo mudoud er a chimol 
silber er a tal sils. 
14Mnga ududiu e bo mrei. Ngak a soak el msa ngikal dirk mle oureor el chad 
a osisiu ngii me sel kbilskau. 
15Ngak ng diak a llemeltek el mengedereder a ududek? Ma lechub e kau ke 
mechechei er ngak a kbekerurau?’” 
16Me ng mirrekui er a cheldechedechal a Jesus el kmo, “Seikid a uchul me 
tirkel ngar uriul a mor uchei, e tirkel ngar uchei a mor uriul.” 
17A Jesus er a lorael el mo ngmasech er a Jerusalem e ng ngilititerir el di mlo 
tir a re truich ma terul obengkel e milengedecheduch er tir er a rael. 
18Ng dilu er tir el kmo, “Mesang, kede mor a Jerusalem, e a Ngelekel a Chad 
a mor a chimorir a re bderrir a re prist ma re sensei er a Llach, me te mo 
melsii el kirel el mo mad, 
19e sola e nguu el mo mesterir a re Chisentael, me te mo melenguul er ngii, e 
mo mengelebed er ngii, e mo meleel er ngii er a kerus; e ngdi uriul er edel 
klebesei e ng lmuut el mo mekiis er a kodall.” 

20A bechil a Sebedeus a mlor a Jesus ngii ma re terul ngelekel sechal, me ng 
ulsus er ngii, e ullengit er ngii er a tar a tekoi. 
21Ma Jesus a uleker er ngii el kmo, “Ng ngera soam?” Me ng dilu el kmo, “De 
rellii a telbiil me sel cho bo mKing e tirkal terul ngelekek bo le dengchokl el 
obengkem el tar tir a ngar a kadekmem ma tang le ngar a katerum.” 
22Ma Jesus a ulenger el kmo, “Kemiu a diak modengelii a cho molengit er 
ngii el tekoi. Ng sebechiu el mo melim er a kob el bo kulim er ngii?” Me te 
dilu el kmo, “Ng sebecham.” 
23Ma Jesus a dilu er tir el kmo, “Ng ulterekokl el bo molim er a kebengek, e 
ngdi ngak a diak a klisichek el melilt er a mo dengchokl er a kadekmek ma 
mo dengchokl er a kateruk. A ikei a mor tirkel bla le kedmokl a Demak el mo 
kirir.” 
24Tirkel truich er a rubengkel a Jesus er a le rengesii tial tekoi, e ng mlo kesib 
a rengrir er tirkal terul udam. 
25Itia e a Jesus a ulleker er tir el rokui el mo kldibel e kmo, “Kemiu a 
medengei el kmo a re merreder er a re chad el diak loumera er a Dios a 
mengedereder er tir el olecholt a klisichir, ma re mengeteklir a re chad a di 
oumerreder er tir. 
26Ngdi tia diak bo le ua isei er a delongeliu. A le ngar ngii er kemiu a soal el 
mo ngarbab, e ng kirel mo mesiou er a rokui el chad; 
27ma le ngar ngii a soal mo kot, e ng mo sibmiu, 
28el ua Ngelekel a Chad, el dimlak le mei el me siungel, e ng bai mlei el me 
mesiou e odersii a klengar er ngii el olsobel er a re betok el chad.” 
29A Jesus ma rubengkel er a le tobed er a Jeriko, e a re kmal betok el chad a 
uleltirakl er tir. 
30E a re terul meiko el chad a dilengchokl er a tkul a rael e remenges el kmo a 
Jesus a mocha engelakl, me tuleldiu el kmo, “Ngelekel a David! Bo 
mchebkemam, e Rubang!” 

31Me tirkel betok el chad a uluungeroel er tir e dmu er tir me bo lluk. Ngdi tir 
a mengal mlo klou a ngerir el oldiu el kmo, “Ngelekel a David! Bo 
mchebkemam, e Rubang!” 
32Ma Jesus a mlo dechor e omekedong er tir el mong. Ng uleker er tir el kmo, 
“Ng ngera somiu ak rellii el kiriu?” 
33Me te dilu el kmo, “Rubak, ng somam cho mrellemam el mo omes!” 
34A Jesus a mlo chubteterir me ng rirutech a mederir; me te di mle mereched 
el mo sebechir el omes, e mocha oltirakl er ngii. 

Mateus 21 

1A Jesus ma rubengkel er a le keda er a Jerusalem e te mlor a beluu er a 
Bethphage el ngar a Rois er Olib. Te mlar isei e a Jesus a odercheterir a re 
teru er tir el oeak uchei el ma merael  
2e dmu el kmo, “Bor sel beluu el ngar medemiu, e sel cho bong e kom mo 
metik er a donkey el ulak ma ngelekel a ngar bitar ngii. Mkedoked e mngai el 
me meskak. 
3E a lsekum ng ngar ngii a melekoi a ngerang, e kom dmu er ngii el kmo, ‘Ng 
ousbech a Mastang’; e seikid e ng mo mechikemiu me kom ngmai.” 
4Tia mlo ua isei el oltaut a le dilu a profet el kmo: 
5“Msbedii a beluu er a Sion el kmo, Mesang, ng merma king er kau! Ng 
ngariou a rengul e ngar a donkey ng ngar a colt el ngelekel a donkey.” 
6Ma rubengkel a Jesus a mirrael el mo remuul a ikel le dilu er tir; 
7te ngiluu a donkey ma ngelekel el mong, e lilecha ikrel a bilir er bebul, e a 
Jesus a mlo ngmasech er ngii. 
8A klou el seked er a re chad a milsumech a ikrel a bilir er a rael ma re kuk 
bebil a dilobech a rechelel a kerrekar el melecha er a rael. 
9A seked el uleak medal a Jesus me tirkel uleak ullel a mocha oldiu el kmo, 
“Le modanges a Ngelekel a David! A Dios bo lomekngeltengat er ngikal 
mermang el oba ngklel a Rubak! A odanges le bor a Dios!” 

10A Jesus er a bo le siseb er a Jerusalem, e a beluu el rokir a di mlo ouedikel. 
A re chad a uleker el kmo, “Ngika ng techang?” 
11Ma seked a dilu el kmo, “Ngika Jesus el profet, el chad er a Nasareth er a 
Galilea.” 
12A Jesus a mlor a Templo e ultebedeterir tirkel rokui el mirruul oterullir er a 
chelsel. Ng militech a tebelir a re merukem a udoud e mukel a kingellir a 
rulterau a belochel, 
13e dilu er tir el kmo, “A ngar a Chedaol Llechukl el tekingel a Dios a kmo, A 
Templo er ngak a mo okedongall el blil a nglunguuch.’ Ngdi kemiu a meruul 
er ngii el mo omertelir a re merechorech!” 
14A re meiko ma re chelemus a mlor ngii er a Templo me ng ulemekungil er 
tir. 
15A re bderrir a re prist ma re sensei er a Llach a mlo kesib a rengrir er ser a 
le ues a ikel ungil tekoi el le riruul e dirrek el mlo kesib a rengrir er a le 
rengesterir a re ngalek el uleldiu er a Templo el kmo, “A odanges a mor a 
Ngelekel a David!” 
16Me tuleker er a Jesus el kmo, “Ke remenges a ikel lolekoi?” Ma Jesus a dilu 
el kmo, “Adang, ak urrenges. Ng dirkak mchieuii tiang er a Chedaol Llechukl 
el kmo, ‘Ke mla osisecheklterir a re ngalek ma re tolechoi el mo melekoi a 
meral ungil el odanges?’” 
17A Jesus a milechititerir e tilobed er a beluu el mor a Bethania, me ng mlar 
sei er sel kesus. 
18A Jesus er a le ngar omerolel el lmuut el mor a Jerusalem er a bo le kukuk 
er a dirk tutau, e ng mle songerenger. 
19Ng milsa tal kerrekar el fig er a tkul a rael me ng mlong e dimlak le betik a 
redechel e bai di mlar ngii a llel. Me ng dilu er ngii el kerrekar el kmo, “Ng 
kmal dikea mluut el mo ourodech!” Me ngiil kerrekar el fig a di mlo moalech. 

20A rubengkel a milsang me ng mlo mechas a rengrir. Tuleker el kmo, “Tial 
kerrekar el fig ng mlekera e di mle mereched el mo moalech?” 
21Ma Jesus a dilu el kmo, “Ak meral melekoi er kemiu el kmo chomko kom 
oumerang el diak louesarech a rengmiu, e ng mo sebechiu el remuul a ikel 
bla kruul el mor tial kerrekar el fig. E diak di le tiang e le merekong. Ng 
dirrek el mo sebechiu el melekoi er tial bukl el kmo, ‘Mengukl el mor a daob.’ 
e ng mong. 
22A lsekum kom oumerang, e a ngii di le ngerang el molengit sel moluluuch 
cho bo mngai.” 
23A Jesus a liluut el mor a Templo; e ser a lolisechakl e a re bderrir a re prist 
ma re mechuodel a mlor ngii e oker el kmo, “Ng ngera llemeltem e meruul a 
ikal tekoi? Ng techa milskau a ua isel klisiich?” 
24Ma Jesus a dilu er tir el kmo, “Ak mo korir er kemiu a di tal ker, e a lsekum 
kom onger er ngii, e ak mo subedemiu er a llemeltek el meruul a ikal tekoi. 
25A llemeltel a Johanes el melecholb er a re chad ng mlar ker el mei, ng mlar 
a Dios, ma lechub, e ng mlar a re chad?” Me te mocha kaititekangel er a 
delongelir e kmo, “Ngera kede mo dmung? A lsekum kede mo kmo, ‘Ng mlar 
a Dios el mei.’ e ng mo kmo, ‘E ngera uchul me ng dimlak moumera er a 
Johanes?’ 
26E kid a medakt el kmo, ‘Ng mlar a re chad el mei.’ ele rokuil chad 
oumerang el kmo a Johanes a mle profet me te mol tomellid.” 
27Tiaikid e te dilu er a Jesus el kmo, “Ng diak kimodengei el kmo ng mlar ker 
el mei.” Me ng dilu er tir el kmo, “A le ua isei, e ng diak bo kuuchais er 
kemiu er a llemeltek el meruul a ikal tekoi. 
28“Mada ng ngera kom omdasu? Ng mlar ngii a tal chad el mlar ngii a re terul 
ngelekel el sechal. Ng mlor ngikel klou e dmu er ngii el kmo, ‘Rungalek, bor a 
sersek er a bilong e moureor er chelechal sils.’ 
29E ngii a dmu el kmo, ‘Ng chetik el mong.’ e ngdi uriul e ng ngildechii a 
uldesuel e mlong. 

30E sola e ngiil chad a mlor ngikel kuk tar a re ngelekel e dilu osisiu el tekoi 
el mor ngii. Me ng dilu el kmo, ‘Choi.’ e a lechub e ng dimlak le bong. 
31Ng techa er tirkel terung a riruul a soal a demal?” Me te dilu el kmo, 
“Ngikel klou.” Itia e a Jesus a dilu el kmo, “Ak subedemiu el kmo a re mela 
tax ma re prostitute a mo oeak uchei er kemiu el mo soiseb er a Rengedel a 
Dios. 
32Ele Johanes el Chad er a Techolb a mler kemiu el olecholt er a meral rael er 
kemiu, e dimlak el somiu el oumera er ngii; e a re mela tax ma re prostitute a 
mlo oumera er ngii. Kom milseterir el mo oumera er ngii, e dirrek el dimlak 
lobult a rengmiu el mo oumera er ngii.” 
33A Jesus a dilu el kmo, “Ka mrengesii a lmuut el tar okesiu. Ng mlar ngii a 
tal chad el mlar ngii a chetemel me ng dillemii a sers er a bilong er ngii, e 
sorsii el meliuekl, e kiesii a bo lomet a bilong er ngii, e mekedecherur a blil 
omengkar er ngii. E sola e ngiluu el mesterir a re chad el mo oungerachel er 
ngii e ngii a mirrael el mor a tar a beluu. 
34Ser a bo le belsechel omengib el rodech, e ngiil chad a uldercheterir a re 
mesiungel el mo melai a blingelel er a rodech er tirkel oungerachel er a sers. 
35E ngdi tirkal oungerachel er a sers a urrekedeterir a re mesiungel, e 
cholebedii a tang, e mekodir a tang, ma tang a le biltechii er a bad. 
36Me ngiil chad a liluut el odercheterir a re kuk bebil er a re mesiungel el mle 
betok er tirkel di mla mong, ma omerellir a ruungerachel er a sers el mor tir a 
di ua omerellir el mor tirkel di mla mong. 
37E sel kmal mlo ulebongel e ng ulderchii a ngelekel el sechal el mong. Ng 
millekoi el kmo, ‘Tulterekokl el mo melengmes er a ngelekek.’ 
38E a lechub e tirkal oungerachel er a sers er a lesa ngiil chad, e te dilu el 
kmo, ‘Ngka ngelekel ngikel ousers er tiang. Mei me dokodir e de nguu tia me 
bo le klokled!’ 
39Itia e te urrekedii, e nguu el mdesii er a ikrel a sers e mekodir.” 

40A Jesus a uleker el kmo, “A le ua isei, e sel le mei ngikel ouklalo er ngii el 
sers e ng mo mekera er tirkel chad?” 
41Me te dilu el kmo, “Ng ulterekokl el mo mekodeterir tirkel mekngit el chad, 
e nguu sel sers er a bilong el oterekeklii er a re ngodech el chad el tir a mo 
omsa blingelel er a rodech sel bo le belsechel omengib el rodech.” 
42Ma Jesus a dilu er tir el kmo, “Kemiu ng dirkak mchieuii sel lolekoi er ngii 
a Chedaol Llechukl el kmo, ‘Sel bad el le chilitii a re meruul a blai el leko ng 
diak a belkul a mla mo kot el klou a belkul er a rokui el bad. Tia urerel a 
Rubak. Ng kmal ungil osenged er ngii!’” 
43Ma Jesus a dirrek el dilu el kmo, “Ng ua isei ma ksubedemiu el kmo a 
Rengedel a Dios a bo le nguu er kemiu el mesterir a re bebil er a re chad el 
tirkel mo ourodech a ungil rodech.” 
44A chad el moubuu er bebul tial bad a kmal mo meringel el metemall; e a 
lsekum ngiil bad a otelechii a tar a re chad, e ng di mekodir. 
45A re bderrir a re prist ma re Farisi er a le rengesii tial okesiu el lullekoi er 
ngii a Jesus, e te mlo medengei el kmo ng melekoi er tir, 
46me te millasem el omdechem er ngii, e te di mle medakt er a re betok el 
chad, ele tulemdasu el kmo a Jesus a profet. 

Mateus 22 

1A Jesus a liluut el mengedecheduch er a re chad el ousbech okesiu. 
2Ng dilu el kmo, “A Rengedel a eanged a ua tiakid. Ng mlar ngii a tal king el 
mirruul er a merengel a chebechielel a ngelekel el sechal. 
3Ng uldercheterir a re mesiungel el mor tirkel mlor tir a subed me te mor a 
mur, e ngdi tir a dimlak el sorir el mong. 
4Me ng uldercheterir a re kuk bebil er a re mesiungel el mo melekoi er tir a 
ikal tekoi el kmo, ‘A mrengek a mla mekedmokl; ma ikel kot el ungil chermek 
el kerbou ma melaok el ngelekel a kerbou a ki bla mokoad, ma bek el tekoi a 
mla mekedmokl. Mei er a merengel a chebechiil!’ 

5Ngdi tirkal mlor tir okedong a dimlak lorrenges e bai di mlo meruul a urerir; 
a ta mlor a sersel, ma ta mlor a siobai er ngii, 
6e a re kuk bebil a urrekedeterir tirkal mesiungel, e cholbedeterir, e 
mekodeterir. 
7Ma king a kmal ngilasech a rengul, me ng uldercheterir a re soldau er ngii el 
mo mekodeterir tirkel ulemekoad e sosebii a belurir. 
8E sola e ulemekedo er a re mesiungel e dmu er tir el kmo, ‘A merengel a 
chebechiil a kldmokl, e ngdi re chad el mlor tir okedong a diak le rredemelel 
a mei. 
9Chelechang e kom merael el mor a ikel meklou el rael e omekedong er tirkel 
rokui el chad el cho betik er tir me te mei er a mur.’ 
10Ma re mesiungel a mirrael el mor a ikel rael e melai er a rokui el chad el 
mle sebechir el metik er tir, el dimlak longetukel er a re ungil ma re mekngit, 
me tial blil a mur a di mlo meseked er a re chad. 
11“E a king a mlo tmuu el mo omes er a re chad e milsa tar a re chad el 
dimlak le bliull er a bail er a mur. 
12Me ng uleker er ngii el kmo, ‘E rrang, ke milekera e soiseb er tiang e diak 
moubail er a bail er a mur?’ E ngiil chad a di liluk. 
13Itia e a king a dula er a re mesiungel el kmo, ‘Mlechet a chimal ma ochil e 
bideklii er rikl el mor a milkolk. Ng mor isei e mo lmangel e olengchongch a 
ungelel.’” 
14Ma Jesus a mirrekui er tial cheldecheduch el kmo, “Te betok a re 
mokedong, e di kesai a re mengilt.” 
15A re Farisi a mirrael e millib er a mo omedikl er a Jesus el oba tar a ker. 
16Me tuldercheterir a re bebil er a re chederir ma re chedal a cheldebechel er 
a Herodes el mor a Jesus e dmu el kmo, “Sensei, aki medengei el kmo a ikel 
molekoi a merang. Kolisechakl a meral tekoi el kirel a soal a Dios el kirel a 

chad e diak molebedebek a uldesuir a re chad, ele ng diak momekerreu er a 
deruchellel a chad. 
17Ka msbedemam er a uldesuem. A dolecha tax el mor a merreder er a Rom e 
ng omtok er a llechud, ma lechub e ng diak?” 
18Ngdi Jesus a mle medengei a mekngit el uldesuir me ng dilu el kmo, “Kom 
cheblad! Ngera me kom melasem el olturk er ngak? 
19Mochotii er ngak a tar a udoud el moba el melecha tax!” Me te milsa tar a 
udoud, 
20me ng uleker er tir el kmo, “Tia ng medal techang, me tia ng ngklel 
techang?” 
21Me te dilu el kmo, “Ng medal ma ngklel a merreder er a Rom.” Ma Jesus a 
dilu er tir el kmo, “Mada le ua isei, e bsa merreder er a Rom a kloklel, ma 
kloklel a Dios, bsa Dios.” 
22Ser a le renges a ikang, e ng mlo mechas a rengrir, me te milecherei e 
merael. 
23Sel osisiu el sils e a re bebil el Sadusi a mlor a Jesus e melekoi el kmo a re 
chad a diak bo le bekiis er a kodall. 
24Te dilu el kmo, “Sensei, a Moses a dilu el kmo a lsekum ng ngar ngii a chad 
el mad e diak a re ngelekel, e a ochellel a kirel el mo bechil ngikel melakl dil 
me ng sebechel e le bor ngii a ngelekir el ua le ngelekel ngikel mlad el chad. 
25Chelechang e ng mlar ngii a re teuid el odam el kiliei er tiang. Ngikel kot el 
klou a mlo bechiil e mad el dimlak a ngelekel, me ngikel melakl dil a mlo 
bechil ochellel. 
26E dirrek ngikel ongerung me ng mlo ua isei, el mor ongedei me ng ua isei, e 
mle ua isei er tir el rokui el mo lmuut er ngikel ongeuid. 
27E a uriul e ngikel redil me ng dirrek el mlad. 
28Chelechang, e sel lluut el mo chad a re mla mad, e ngikel redil ng mo bechil 
techa er tir? Te rokui el di mlo bechil.” 



69 

 

 
© United Bible Societies. 

 

 
 

 

29Ma Jesus a dilu er tir el kmo, “Kom meral cheleuid! A uchul me kom 
cheleuid, kemiu el diak modengei a Chedaol Llechukl el ka modengelii a 
klisichel a Dios. 
30Ele sel lluut el mo chad a re mla mad, e te mo ua re anghel el ngar a eanged 
el diak bo le bechiil. 
31Ng dirkak mchuiu a ikel bla ledu er kemiu a Dios el kirir a re mla mad e 
lmuut el mo chad? Ng dmu el kmo, 
32‘Ngak a Dios er a Abraham, e Dios er a Isak, e Dios er a Jakob.’ Ngii a Dios 
er a re di ngar e diak le Dios er a rulekoad.” 
33A re betok el chad er a le renges a ikang, e ng mlo mechas a rengrir er 
osisecheklel. 
34A re Farisi er a le renges el kmo a Jesus a mla oturk a ngerir a re Sadusi, e 
te mlo kldibel er ngii, 
35e a tar tir, el sensei er a Llach, a uleker er ngii er a tar a ker el millasem el 
olturk er ngii. 
36Ng uleker el kmo, “Sensei, ng ngeral Llach a kot el ngarbab er ngii el 
rokui?” 
37Ma Jesus a dilu el kmo, “‘Bo le betik a rengum er a Rubak el Dios er kau er 
a rengum el rokir, ma klengar er kau el rokir, ma uldesuem el rokir.’ 
38Tiaikid a kot el ngarbab el llach e kot el klou a belkul. 
39E a ongerul klou a belkul a di ua ingii, el dmu el kmo, ‘Bo le betik a rengum 
er a ngar bitar kau el ua le betik a rengum er kau.’ 
40A cherrengelel a Llach er a Moses ma osisecheklir a re profet a ultuil er a 
ikal erul llach.” 
41Ser a bo le mekideb a re bebil er a re Farisi, e a Jesus a uleker er tir el kmo, 
42“Ngera uldesuiu el kirel a Mesias? Ng ngelekel techang?” Me te dilu el kmo, 
“Ng ngelekel a David.” 

43Ma Jesus a uleker el kmo, “A le ua isei, e ngera ma David a meltuchel er a 
Chedaol Reng e omekedong er ngii el kmo, ‘Rubak’? A David a dilu el kmo, 
44‘A Rubak a millekoi er a Rubak er ngak el kmo, Bo mdengchokl er a 
kadekmek el dimerkmo krelleterir a re cherrouem el mor eungel ochim.’ 
45A lsekum a David a ulemekedong er ngii el kmo ‘Rubak’, e ng mekera e 
sebechel a Mesias el mo ngelekel a David?” 
46Ng dimlak a tal chad el sebechel el onger er a keril a Jesus, misel sils el 
mong e ng dimlekea tal chad el bekeu el oker er ngii a ngii di le ker. 

Mateus 23 

1Seikid e a Jesus a millekoi er a seked ma rubengkel el kmo, 
2“A re sensei er a Llach ma re Farisi a tirkel kirir el mesaod a Llach er a 
Moses. 
3Me ng kiriu el oltirakl e meruul a ikel bek el ledu er kemiu; e ngdi diak 
mosuub omerellir, ele omerellir a kakerous ngii ma ikel lolisechakl. 
4Tomatk er a re chad oberaod el telechull, el diak le mechol, e tir a ka lodars 
a chimorir kung el ngosuterir. 
5Te di meruul a rokui el tekoi el leko leseterir a re chad. Ka mues a ikel le 
llechukl er ngii a bades er a Chedaol Llechukl el ngar a medal a bderrir ma 
chimorir, ng imis el meklou! Ka dirrek el mues a meklemengetel a ikel 
mekebekabes el besichel a bilir. 
6Ng sorir a ikel kot el ungil kingall er a mur ma ikel kingellir a re kuoll er a 
blil ongdibel; 
7ng kmal sorir a longull er tir a re chad me losus er tir er a blil a makit, e 
sorir a lomekedong er tir el kmo ‘Sensei.’ 
8Ng diak le kiriu el mokedong el kmo ‘Sensei’ ele kemiu el rokui a di odam, e 
ngar ngii a di tal Sensei er kemiu. 

9E dirrek el diak le kiriu el omekedong er a ngii di le chad er tial beluulchad 
el kmo ‘Chedam’, ele ng ngar ngii er kemiu ngikel di tal Chedam el ngar a 
eanged. 
10E dirrek el ka bo lomekedong er kemiu a re chad el kmo ‘Merreder’, ele ng 
di tal Mesias a merreder er kemiu. 
11Ngikel kot el ngarbab er a delongeliu a kirel el mo mesiungiu. 
12Ngikel di ngii el olengesechekl er ngii a mo monganget, e ngikel di ngii el 
olenganget er ngii, a mo mongesechekl. 
13“Kom kmal mo chebuul kemiu el sensei er a Llach ma re Farisi! Kom 
cheblad! Kom mengesimer er a Rengedel a eanged er a re chad, e kemiu a 
diak bo msiseb er ngii, e diak ko bechititerir tirkel melasem el mong me bo le 
siseb! 
14Kom kmal mo chebuul kemiu el sensei er a Llach ma re Farisi! Kom 
cheblad! Kom mengebuul er a re melakl dil el merechorech a klalo er a blirir, 
e sola e ousulecholt er kemiu el meluluuch a mekemanget el nglunguuch! 
Tiaikid a uchul me ng kmal mo meringel a belsiu! 
15“Kom kmal mo chebuul kemiu el sensei er a Llach ma re Farisi! Kom 
cheblad! Kom melebechakl a daob ma beluu el mor a bek el beluu el mo 
omult er a di tal chad; e sel cho beltii, e kom rullii el di mo ua ikemiu el erul 
chachisois a techellel el mor a beluu er a ngau! 
16“Kom kmal mo chebuul, kemiu el meiko el mengeteklir a re chad! Kom 
olisechakl el kmo, ‘A le ngar ngii olsiich a tekoi el ousbech er a Templo, e ng 
diak le rrengodel er ngii el tekoi; ngdi lsekum ng olsiich a tekoi el ousbech er 
a kolt el ngar a chelsel a Templo, e ng kirel el oltaut er ngii el tekoi.’ 
17Kom meiko el mekebelung el chad! Ng ngera bai klou a belkul, ng kolt, ma 
lechub e ng Templo el rullii a kolt me ng mo chedaol? 
18Kom dirrek el olisechakl el kmo, A le ngar ngii olsiich a tekoi el ousbech er 
a olengetongel, e ng diak bo le rrengodel er ngii el tekoi; e ngdi le ngar ngii 



72 

 

 
© United Bible Societies. 

 

 
 

 

olsiich a tekoi el ousbech er a uldars el ngar bebul a olengetongel, e ng kirel 
el mo oltaut er ngii el tekoi.’ 
19Kom meral meiko! Ng ngera bai klou a belkul, a uldars, ma lechub a 
olengetongel el rullii a uldars el mo chedaol? 
20Mesang, a chad sel lolsiich a tekoi el ousbech er a olengetongel, e ng olsiich 
a tekoi el ousbech er ngii, ngii ma ikel rokui el uldars el ngar bebul; 
21me sel lolsiich a tekoi el ousbech er a Templo, e ng olsiich a tekoi el 
ousbech er ngii e ousbech er a Dios, el ngikel kiei er a chelsel; 
22ma chad sel lolsiich a tekoi el ousbech er a eanged, e ng olsiich a tekoi el 
ousbech er a kingellel a Dios, e dirrek el ousbech er ngikel dengchokl er ngii 
el kingall. 
23“Kom kmal mo chebuul kemiu el sensei er a Llach ma re Farisi! Kom 
cheblad! Kom omsa Dios ongeltacher el mo lmuut er a ongeltacher er a 
dellomel el meruul a bul a kall el mint, ma dill, ma cumin, e sola e mengoit 
er sel meral klou a belkul el osisechakl er a Llach, el llemalt ma klechubechub 
ma blakerreng. A ika kiriu el meruul el rokui el diak cho mchoit er ngii. 
24Kom meiko el mengeteklir a re chad! Kom omiich er a chimol eaes a le ngar 
a imeliu, e bai omerekakl er a kiamo. 
25“Kom kmal mo chebuul kemiu el sensei er a Llach ma re Farisi! Kom 
cheblad! Kom melatech a ikrel a kebengiu ma belatingiu, e a chelsel a mui er 
a ikel cho mngilai el okiu a uldikel ma blechelechelingaol el reng. 
26Meiko el Farisi! A kot e mngetechii a chelsel a kob, e a ikrel a di mochu 
beches! 
27“Kom kmal mo chebuul kemiu el sensei er a Llach ma re Farisi! Kom 
cheblad! Kom kor a ikel chelsbereber el debull, el di ungil er a ues a ikrel e a 
chelsel a mui er a chiuis ma bediong el cheklechir a re chad. 
28Kom ua isei, el di ikriu a ungil er a osengir a re chad, e a chelsiu a mui er a 
cheleblad ma klengit. 

29“Kom kmal mo chebuul kemiu el sensei er a Llach ma re Farisi! Kom 
cheblad! Kom meruul a ungil debellir a re profet e omesiich a olengchelir a re 
mle ungil a klengar er tir; 
30e melekoi el kmo chomko kom mle chad er ser a le chad a rucheliu, e ng 
dimlak moruul a ikel lurruul el omekoad er a re profet. 
31Ma le ua isei e kom meral kongei el kmo kom ngelekir tirkel ulemekoad er 
a re profet! 
32Mada bo mrekui a ikel lulemuchel a rucheliu! 
33Kom kor a charm e kor a ngelekel a charm! Ng mekera e diak mobals el 
mor a beluu er a ngau? 
34Ak uuchais er kemiu el kmo ak mo oldurech er a re profet ma re mellomes a 
rengrir el chad ma re sensei el ekor kemiu, e kemiu a mo mekodeterir a re 
bebil er tir, e mo meleel er a re bebil er tir er a kerus, e mo mengelebed er a 
re bebil er a blil ongdibel e mo oltoir er a re bebil el ngar a tar a beluu el mor 
a tang. 
35Ma le ua isei, e a blals el kirel okodellir a rokui el diak a telemellir el chad a 
ekor kemiu, el ngar okodellel a diak a telemellel el Abel el mor okodellel a 
Sekaria el ngelekel a Berekia, el ngii cho mulekodir er a delongelel a Templo 
ma olengetongel. 
36Mak meral melekoi er kemiu el kmo, a re chad er chelechang a mo obals el 
kirel a kodellir tirkaikid el rokui el chad! 
37“Jerusalem, Jerusalem! Komkoad er a re profet e ometech er a re chad er a 
bad el luleldurech er tir a Dios el olab a klumech el ekor kau! Ng mle telal 
leko kumechull er a rokui el chedam el ua dechuu el malk el mengudel er a 
re ngelekel er eungel osebekel, e kemiu a dimlak el somiu! 
38Mada Templo er kemiu a mo cheloit e di mo bechachau. 

39Ak uuchais er kemiu el kmo chelechal mong, e ng dikea mluut el mo 
mesekak el mo lmuut er sel bo mdu el kmo, ‘A Dios bo lomekngeltengat er 
ngikal mermang el oba ngklel a Rubak.’” 

Mateus 24 

1A Jesus er a le tebeda er a Templo e a rubengkel a mlor ngii e chilat er a 
Templo. 
2Me ng dilu el kmo, “Ochoi, ng ungil cho bo mungil mes a ikal rokui. Ak 
uuchais er kemiu er tial tekoi el kmo, ng diak a di chimo er a ikal bad el mo 
medechel er sel le ngar ngii; ngii el rokui a di mo obriid.” 
3A Jesus er a le dengchokl er a Rois er Olib, e a rubengkel a ulibngeterir el 
mor ngii e dmu el kmo, “Ka msbedemam el kmo ng oingera e a ikal rokui el 
tekoi a mo duubech, e ngera mo olechotel sel cho mei, e mo oingera 
ulebongel er a beluulchad.” 
4Ma Jesus a dilu el kmo, “Bo mkerekikl, me lak a chad el mengeuid er kemiu. 
5Te mo betok el chad el leko tomtechei er ngak el mengedecheduch a mei e 
melekoi el kmo ‘Ngak a Mesias!’ me te mo mengeuid er a re betok el chad. 
6Kom mo remenges a ngerel a mekemad el di kmeed er kemiu, ma chisel a 
mekemad el ngar ngii er cheroid er kemiu, ngdi kele bo louedikel a rengmiu. 
A ikang a kirel el mor ngii, e ngdi diak le belkul a kmo ng mocha ulebongel 
er a beluulchad. 
7A meklou el beluu a mo kaumekemad; ma renged a mo kaodechelakl. A 
bosech ma desiu a mor ngii er a bek el beluu. 
8E a ikal rokui a di ua ikel kot el ringel er a rengelel a cheroll. 
9“E sola e kemiu a bo le ngikemiu el mo omekcharm er kemiu, e mo omekoad 
er kemiu. Ma rokui el chad a mo ouketui er kemiu el ngak a uchul. 
10Seikid e te betok a mo diak loumerang; te mo kaututakl e kauketui. 
11E sola e te mor ngii a re betok el diak le meral profet el mo mengeuid er a 
re betok el chad. 

12Ng mo ua isei el oberk a mekngit ma bltikerreng er a re betok el chad a mo 
mechitechut. 
13E ngdi ngikel mtekengelii a rengul el mor a ulebongel, a mo suobel. 
14Me tial Ebangkelio el kirel ngii el Renged a mo mosisechakl er a beluulchad 
el rokir el kirel el mo ocholt el mor a rokui el chad, e sola e ng mochu er ngii 
a ulebongel er a beluulchad. 
15“Kom mo mesa ‘Ngikel Melemall a Chedaol’ el lullekoi er ngii a profet el 
Daniel.” (Ngikel menguiu bo lomtab er a belkul tiang!) 
16“Seikid e tirkel ngar a Judea a kirir el chemiis el mor a bukl. 
17Ma chad el ngar a chado er a blil lak bo le metengel el mo mela kloklel er a 
blai. 
18Ma ngar a sers lak el luuturiul el mo melai er a ikrel a bilel. 
19Te kmal mo chebuul a re dioll ma re chedil el obeteterir a re tolechoi er a 
ikeikid el sils! 
20Molengit er a Dios me lak bo mchiis er a belsechel a kerrasem, ma lechub e 
ng Ulengull el Sils! 
21Ele chelebuul el mor ngii er isei a kuk mo klou er a ikel mla ngar ngii el 
chelebuul er ser a lomuchel a beluulchad el me lmuut er chelechang. E ka 
lluut el mor ngii a mo ua ingii. 
22E ngdi Dios a mla kosadel a ikel sils; ele chomko ng dimlak le kesadel, e ng 
diak a chad el mo suobel. A Dios a mo mengesadel a ikel sils el kirir a re 
ngellitel el chedal. 
23“Misei e a le ngar ngii a melekoi er kemiu el kmo, A Mesias a ngar tiang!’ 
ma lechub e ledu el kmo, ‘Ng ngar sei!’ e lak bo moumera er ngii. 
24Ele ng mor ngii a re diak le meral Mesias ma re diak le meral profet; te mo 
meruul a meklou el olangch ma mengasireng el tekoi, el osiik a cheldechulel 
e longeuid er a re ngellitel el chedal a Dios. 
25Morrenges! Ak di ma mesubed er kemiu er uchei er a le bor ngii a ikang. 

26“E dirrek a lsekum a re chad a dmu er kemiu el kmo, ‘Ea, ng ngar a ked!’ e 
lak ko bong; ma lechub e te mo dmu el kmo, ‘E a ng omart er ngii er tiang!’ e 
lak bo moumerang. 
27Ele Ngelekel a Chad a mei el mo ua bisebusech el omisebusech er a eanged 
el rokir er a ongos el mor a ngebard. 
28“Sel le ngar ngii a ulekoad el chad, a bo le mechudel er ngii a uasi. 
29“Uriul er a chelebuul er a ikel sils e ng di mereched a sils el mo milkolk, ma 
buil a mo diak a dichel, ma btuch a mo ruebet er a eanged, ma klisiich el 
ngar a melidiul a mo diak lultebechel. 
30Seikid e a olengchelel a Ngelekel a Chad a mo chemolt er a eanged; ma 
rokui el chad er a bek el beluu er a beluulchad a mo lmangel sel lesa Ngelekel 
a Chad el mermang el ngar a eabed el oba klisiich ma klou el klebkall. 
31Sel klou el trombetang a mo melekoi, e ngii a mo odercheterir a re anghel 
er ngii el mor a ikel eual ulebengelel a beluulchad, me te mo chudelterir a re 
ngellitel el chedal er a bital beluulchad el mor a bitang. 
32“Mnga klubeliu er a kerrekar el fig. A rechelel sel bocha le mengrengrang 
ma llel lolsebang, e kom medengei el kmo ng mocha belsechel a kleald. 
33Me ng ua isei, omesenge ikal tekoi el toutang, e bo modengei el kmo ng 
merma belsechel el kmeda er a tuangel. 
34Ak meral subedemiu el kmo a uche er a le ngemed a re chad er tial 
telecheroll e a ikal rokui el tekoi a mo duubech. 
35A eanged ma chutem a mo nguemed, e ngdi tekingek a diak bo le ngemed. 
36“Ng diak a medengelii sel sils ma lechub e ng sel sikang a le mei, ng ka le 
anghel er a eanged, ma lechub e ng Ngalek; ngdi tal Chedam a medengelii. 
37A le mer ngii a Ngelekel a Chad a mo ua sel mlor ngii er a dirk le kie Noah. 
38A ikel sils er uchei er a eeleb e a re chad a milenga e melim, ma re sechal 
ma redil a ulemak a chebechielir el mo lmuut er sel sils er a bo le diderekl er 
a diall a Noah; 

39e di dimlak lodengei el kmo ng ngera ngar ngii el mocha er ser a le mei a 
eeleb el mecheklterir el rokui. Me ng mo ua isei sel le mei a Ngelekel a Chad. 
40Seikid e a re terul chad a mo dmak el oureor er a sers, e a tang a mo mengai 
e a tang a mo medechel. 
41Ma re terul redil a mo ngar a blil omengsous el mengsous a grain, e a tang a 
mo mengai, e a tang a mo medechel. 
42Seikid a uchul me di mongkar ele ng diak modengelii a le mer ngii a Rubak 
er kemiu. 
43A oublai er a blai a lodengelii a le mer ngii a merechorech, e kom medengei 
el kmo ng di mo mekar e diak le bechere blil me le metemall er a re 
merechorech. 
44Isei e kemiu me ng dirrek el kiriu el di mo kldmokl, ele Ngelekel a Chad a 
mei er sel kmal diak momdasu el kmo ng mei er ngii. 
45“Ma le ua isei, e ng techa ngikel blak a rengul e mellomes a rengul el 
mesiou? Ng ngikel chad el mastang er ngii a mla tutkii el mo oungerachel er 
tirkel bebil er a re mesiou e omesterir a kelir er sel belsechel. 
46Ngii el mesiou a mo ungil a rengul a lsekum a mastang er ngii a lmuut el 
me remei e metik er ngii el dirk meruul a ngerchelel! 
47Ak uuchais er kemiu el kmo ng ulterekokl a mastang er ngii el mesiou el mo 
rullii el mo oungerachel a rokui el kloklel. 
48E ngdi chomko ng mekngit el mesiou, e ng di ngii el mengedecheduch er a 
rengul el kmo a mastang a mo meketeket el diak le mei, 
49me ng mo tmaut el mengelebed er a re bebil er a re mesiou e mengang e 
melim el obengterir a re melim a rrom. 
50E sola e a mastang er ngii el mesiou a mei er sel sils el diak longiil er ngii, 
me sel belsechel el diak lodengelii. 
51Ngii el mastang a mo melsii e choitii er rikl el mor a belsachel er a re 
cheblad el chad. Me ng mor isei el lmangel e olengchongch a ungelel. 

Mateus 25 

1“Seikid e a Rengedel e eanged a mo ua tiakid. A tar a klebesei e ng mlar ngii 
a re truich el ekebil el ngila olbdelir e merael el mo olsiuekl er a chad el mlo 
bechiil. 
2A re teim er tir a mle mekebelung, e a re teim a mle mellomes a rengrir. 
3Tirkel mekebelung a di ngila olbdelir e dimlak le nga cheluch, 
4e tirkel mellomes a rengrir a milekeek a blil a chelucherir e ngilai el omech a 
olbdelir. 
5Ngikel chad el mlo bechiil a mlo meoud el mei me tir el ekebil a mlo 
olengellokl el mol imiit a mederir. 
6“Ng mle sueleb er a klebesei er a le bor ngii a cherrodech el kmo, ‘Ngkakid 
ngikel chad el mlo bechiil! Me mosiueklii!’ 
7Me tirkal truich el ekebil a milekiis el mocha mengedmokl olbdelir. 
8Tiaikid e tirkel mekebelung a millekoi er a re mellomes a rengrir el kmo, ‘Me 
sesei er a cheluchemiu me kimlecha er olbdelam e ng medkung.’ 
9Ma re mellomes a rengrir a kmo, ‘Ng kmal diak! A ika mo ngesonges er 
kemam me kemiu. Bor sel oteruul a cheluch er ngii me momechar a 
cheluchemiu.’ 
10Me tirkel mekebelung el redil a mirrael el mo omechar a cheluch, e tiaikid 
el lorael, e ngii a mei ngikel chad el mlo bechiil. Me tirkel teim er a rekebil el 
mle kldmokl a ulebengkel el mo tmuu er sel le ngar ngii a merengel a 
chebechiil, e sola e a tuangel a mlechesimer. 
11“E a uriul e te mle tirkel bebil er a rekebil. Me te dilu el kmo, ‘Rubak, 
rubak! Mnguu a chesimer!’ 
12Me ngikel chad el mlo bechiil a dilu el kmo, ‘Ng kmal diak! Ngak a diak 
kudengelkemiu.’” 
13Ma rekil a cheldechedechal a Jesus e ng dilu el kmo, “Seikid a uchul me bo 
mkerekikl, ele ng diak modengelii sel sils me sel belsechel. 

14“Seikid e a Rengedel a eanged a mo ua tiang. Ng mlar ngii a tal chad el 
mochu er omerael, me ng ulemekedong er a re mesiungel el mei e oterekokl a 
kloklel er tir. 
15Ng ulemii a ududel er tir el oltirakl er a duch er tir, ma tang a le bilsa 5,000 
el kolt el udoud, ma ta le bilsa 2,000, e a tang a le bilsa 1,000. E sola e 
mirrael. 
16Me ngikel mesiungel el ngila 5,000 el udoud a di mle mereched el mo 
mengereker el ousbech ngiil udoud me ng kirreker a lmuut el 5,000. 
17Me ngikel ngilai 2,000 el udoud me ng kirreker a lmuut el 2,000. 
18E ngdi ngikel mesiungel el ngila 1,000 el udoud a mirrael el mo kiesii a 
chutem, e mart a ududel a mastang er ngii. 
19“Ng mlo meketeket e a mastang er tir a liluut el mei me ng dilu er tir el 
mesiungel me touchais a urerir el ousbech a ududel. 
20Me ngikel mesiou el ngilai a 5,000 el udoud a mlei e msa 5,000 e dmu el 
kmo, ‘Ke milskak a 5,000 el udoud, ma ikakid a lmuut el 5,000 el bla 
kusiseb.’ 
21Ma mastang er ngii a dilu el kmo, ‘Ng ungil a urerem, kau el ungil e blak a 
rengum el mesiou! Ng mle blak a rengum er a kesai el udoud, mak mo rullau 
el mo oungerachel a betok el udoud. Be mtuu me mobengkek el ngar a 
deurreng!’ 
22E sola e ngikel mesiou el kuk le bilsa 2,000 el udoud a dirrek el mle soiseb 
e dmu el kmo, ‘Ke milskak a 2,000 el udoud mak ngilai el osiseb a lmuut el 
2,000.’ 
23Ma mastang er ngii a dilu el kmo, ‘Ng ungil a urerem, kau el ungil e blak a 
rengum el mesiou! Ng mle blak a rengum er a kesai el udoud, mak mo rullau 
el mo oungerachel a betok el udoud. Be mtuu me mobengkek el ngar a 
deurreng!’ 

24E sola e ngikel mesiou el ngilai a 1,000 el udoud a mlei e dmu el kmo, 
‘Mastang, ak medengelkau el meringel a tekingem el chad; ke meridm a 
dellomel el dimlak mdalem, e mengib a redechel a dellomel el dimlak 
momriid a tane er ngii. 
25Ak mle medakt mak mlo mart a ududem er a chelsel a chutem. Ma ikakid 
ngiil ududem.’ 
26Ma mastang er ngii a dilu el kmo, ‘Kau a mekngit e mesaik el mesiou! Ke 
kmal mle medengei el kmo ak meridm a dellomel el dimlak kdalem, e mengib 
a redechel a dellomel el dimlak kumriid a tane er ngii? 
27A le ua isei, e ng mle kirem el locha ududek er a bank ma kluut el mei e ak 
mo nguu el uldak er olengil.’ 
28E sola e dilu er a re bebil er a re chad el kmo, ‘Chelechang e mnguu er ngii 
sel udoud e mnguu el msa ngikel olab a 10,000 el udoud. 
29Ele ngikel chad el ngar ngii a lolab, a lluut el msa bebil, me ng mo 
chachisois a lolab; e ngikel diak a ngera er ngii, a mo mengai er ngii a ikel di 
mekesai el lolab. 
30Me ngikal diak a belkul el mesiou, mchitii er rikl er a milkolk, me le bor isei 
e llangel e lolengchongch a ungelel.’ 
31“A Ngelekel a Chad sel le mei el King, ma rokui el anghel lobengkel el mei, 
e ng mo dengchokl er a kingellel a king, 
32e a re chad er a bek el beluu er a beluulchad a mo kldibel er medal. E sola e 
ngii a mo omii er tir el mo erul cheldebechel, el ua mengkar a sib a lomii a 
sib ma kaming. 
33Tirkel melemalt el chad a bo le ngititerir el mor a kadekmel, e tirkel bebil a 
mor a katerul. 
34E seikid e a King a mo melekoi er tirkel chad el ngar a kadekmel el kmo, 
‘Mei, kemiu el ngeltengat er a Demak! Mei e mnguu sel renged el di mla 
mekedmokl el kiriu er ser a lobeob a beluulchad. 

35Ak mle songerenger e kom milekelak; ng mle meched a renguk, e kom 
milengelmak; ng dimlak de kaodengei el chad e kom ngilikak el mor a 
blimiu, 
36ak mle meau e kom mililak; ak mle smecher e kom ulemekerreu er ngak, e 
mlar a kelebus, e kom mle odngelak.’ 
37Isei e tirkel melemalt el chad a mo dmu er ngii el kmo, ‘Rubak, ng oingera e 
aki milsekau el songerenger, maki milekelau, ma lechub e ng meched a 
rengum, maki milngelmau? 
38Ng oingera e aki milsekau el mlar a delongelam el chad er a tar a beluu, 
maki ngilikau el mor a re keblimam, ma lechub e aki milsekau el meau, maki 
mililau? 
39Ng oingera e aki milsekau el smecher ma lechub e ke ngar a kelebus, maki 
ileko odngelau?’ 
40E a King a mo dmu el kmo, Ak uuchais er kemiu el kmo ser cho moruul a 
ikang el mor a tar tirkal ngar a kemrilamad el odam er ngak, e kom mirruul 
er ngii el kirek!’ 
41“E sola e mo dmu er tirkel ngar a katerul el kmo, ‘Bo mcheroid er ngak, 
kemiu el kiriu el medebeakl er a Dios! Bo mcheroid el mor sel diak a kodellel 
el ngau el di mla mekedmokl el kirel a Diabelong ma re anghel er ngii! 
42Ak mle songerenger e dimlak mokelak, e mle meched a renguk, e dimlak 
mungelmak; 
43ak mle chad er a ta er a beluu e dimlak mngikak el mor a blimiu, e mle 
meau e dimlak bilak; ak mle smecher e mlar a kelebus e dimlak be 
modngelak.’ 
44E seikid e te mo dmu er ngii el kmo, ‘Rubak, oingera e aki milsekau el 
songerenger, e meched a rengum, e chad er a ta er a beluu, e di mle meau, e 
smecher, e mlar a kelebus, e dimlak kim ngesukau?’ 

45E a King a mo dmu el kmo, Ak uuchais er kemiu el kmo ser a lak 
molengeseu er a tar tirkel ngar a kemrilamad, e ng dimlak molengeseu er 
ngak.’ 
46Iseikid e te mo mengai el mor a diak a ulebengelel el ringel, e tirkel 
melemalt a mor a diak a ulebengelel klengar.” 

Mateus 26 

1A Jesus er a bo le merek el olisechakl a ikal tekoi e ng dilu er a rubengkel el 
kmo, 
2“Kom medengei el kmo ng di medechel erul klebesei kung e ng mor ngii a 
Chedaol Sils er a Baskua, e seikid e a Ngelekel a Chad a bo le besterir a re 
chad me bo le medeel er a kerus.” 
3E sola ma re bderrir a re prist ma re mechuodel a mlo kldibel er a blil a 
Kaifas el Ngarbab el Prist, 
4e melib er a mo berrotel el melai er a Jesus el mo omekoad er ngii. 
5Te dilu el kmo, “Ng diak doruul er ngiil tekoi er sel belsechel a Chedaol Sils 
er a Diak Omkukel Blauang, ele ng mol mor ngii a uldikel er a delongelir a re 
chad.” 
6A Jesus a mlar a Bethania er a blil a Simon, ngikel silecher el chebedes. 
7Ma Jesus er a lomengur, e a tal redil a mlor ngii el oba chimol alabaster el 
butiliang el mui er a meringel a cheral el chilt, e ulechebelii er a bdelul. 
8A rubengkel a milsa ngiil tekoi me ng mlo kesib a rengrir. Tuleker el kmo, 
“Ngera uchul me ng mengeleberochel er tiang? 
9Tial chilt a mle sebechel el moterau el kirel a betok el udoud e kede ngma 
cheral el mesterir a re mechebuul!” 
10A Jesus a mle medengei a lolekoi me ng dilu er tir el kmo, “Ngera me kom 
mengesang er ngikal redil? Ng mla rullii a kot el ungil tekoi el kirek. 
11A re mechebuul a di blechoel el obengkemiu, e ngdi ngak a diak di 
kblechoel el obengkemiu. 

12Sel le rirellii el olechubel er tial chilt er a bedengek, a mengedmokl er ngak 
el kirel omelakl. 
13Ak meral subedemiu el kmo, A ikel beluu er a beluulchad el mo oberk er 
ngii tial ebangkelio, a dirrek el mo mechedecheduch er ngii tial bla le rellii 
ngikal redil me te mo melatk er ngii a re chad.” 
14E sola e a tar a re truich ma terul obengkel a Jesus, el Judas Iskariot a 
ngklel, a mlor a re bderrir a re prist  
15e oker el kmo, “Ngera kom mo meskak a lsekum ak uterur a Jesus er 
kemiu?” Me te milechur 30 el silber el udoud e ngmai el msang. 
16Me seikid el mong e a Judas a ulsiik er a mo ungil techall e ng nguu a Jesus 
el mesterir. 
17Sel kot el sils er a Chedaol Sils er a Diak Omkukel Blauang, e a rubengkel a 
Jesus a mlo oker er ngii el kmo, “Ngar ker a soam aki bo mkedmeklii a 
blengur er a Baskua er ngii el kirem?” 
18Me ng dilu er tir el kmo, “Bor a tal chad el ngar a chelsel a beluu e mdu er 
ngii el kmo, ‘A Sensei a kmo a belsechel a mla mei, me ngii ma rubengkel a 
mo meruul er a Baskua er a blim.’” 
19A rubengkel a Jesus a mlor a ikel le dilu er tir a Jesus me te kildmeklii a 
blengur er a Baskua. 
20Me ser a bo le kebesengei, e a Jesus ma re truich ma terul obengkel a mlo 
dengchokl e omengur. 
21Me tomengur e a Jesus a kmo, “Ak uuchais er kemiu el kmo a tar kemiu a 
mo olterau er ngak.” 
22Ma rubengkel a kmal mlo chetirir e mocha kauderta er tir el melekoi er ngii 
el kmo, “Ng ngak, e Rubang?” 
23Ma Jesus a dilu el kmo, “Ngikel kimdak el omarech a kelam el blauang er 
osisiu el belatong a mo olterau er ngak. 

24A Ngelekel a Chad a mo mad el ua ikel lolekoi a Chedaol Llechukl, e ngdi 
kmal mo chebuul ngikel chad el mo olterau er a Ngelekel a Chad! Ng bai 
ungil er ngii a lemlak le mechell!” 
25Ma Judas, el ngikel ulelterau er ngii a dilu el kmo, “Ng ngak, e Sensei?” Ma 
Jesus a dilu el kmo, “Ng di kau el mla dulii.” 
26Ser a lomengur e a Jesus a ngiluu a telkib er a blauang, e milluluuch el 
mereng a sulel a Dios, e milechedii, e nguu el mesterir a rubengkel. Ng dilu el 
kmo, “Mnguu me monga er ngii e tia ia bedengek.” 
27E sola e ngiluu a kob, e mirreng a sulel a Dios, e nguu el mesterir, e dilu el 
kmo, “Molim er ngii kemiu el rokui; 
28e tia ia rsechek el melisiich er a telbilel a Dios. Ngiil rsechek a mo metenget 
el kirir a re betok el chad el kirel el melubet a klengit. 
29Ak uuchais er kemiu el kmo ng dikea kluut el mo melim er tial bilong el 
dimerkmo le mei sel sils el bo kulim er a beches el bilong el obengkemiu er a 
Rengedel a Demak.” 
30Itia e te chilteklii a tar a chelitakl er odanges e tilobed el merael el mor a 
Rois er Olib. 
31Itia e a Jesus a dula er tir el kmo, “Chelechal kesus e kemiu el rokui a mo 
chemiis e choitak, ele Chedaol Llechukl a kmo, A Dios a mo mekodir a 
mengkerengel a sib, ma delebechel el sib a mo meterakl.’ 
32E ngdi sel bo kbekiis er a kodall, e ak mo oeak uchei er kemiu el mor a 
Galilea.” 
33Ma Petrus a dmu er a Jesus el kmo, “A lsekum a rokui el chad a mo choitau 
e ngdi ngak a kmal diak bo kchitau.” 
34Ma Jesus a dmu er a Petrus el kmo, “Ak uuchais er kau el kmo a uchei er a 
lorros a malk er chelechal kesus, e kau a mo edei el moumededenger er 
ngak.” 

35Me ng dmu Petrus el kmo, “A bo le kirek el mo mad el obengkem, me ngak 
a kmal diak bo kuumededenger er kau.” Tirkel rokui el obengkel a Jesus a di 
mle osisiu a tekingir. 
36E sola e a Jesus a dilak ngii ma rubengkel el merael el mor a Gethsemane, e 
dilu er tir el kmo, “Bo mdengchokl er tiang e ngak kbor sei e kululuuch.” 
37E ngiluu a Petrus ma re terul ngelekel a Sebedeus me tobengkel. A Jesus a 
kmal mlo imis el chuarm er a kngtil a rengul, 
38me ng dilu er tir el kmo, “A kngtil a renguk a soal el mekodkak. Di mngar 
tiang el di mekar el mengelim er ngak.” 
39Ng mirrael el telkib el mo cheroid, e di mlo blengkangk el terrob er a 
chutem e meluluuch el kmo, “Chedam, a bo le sebechel, e mnguu tial kob er 
a ringel el choridii er ngak! E ngdi diak el sel soak, di le bor sel soam.” 
40E sola e liluut el mor tirkel tedei er a rubengkel e metik er tir el mechiuaiu, 
me ng dmu er a Petrus el kmo, “Ngera me ng diak el sebechiu el obengkek el 
mengkar el di tal sikang? 
41Mongkar e moluluuch me lak mrebet er ongetikaik el mor a klengit. A 
rengul a chad a soal, e ngdi klechad er ngii a mechitechut.” 
42E liluut a Jesus el merael el mo meluluuch el kmo, “Chedam, a lsekum tial 
kob er a ringel a kirel kulim er ngii me ng diak el sebechel el mo cheroid er 
ngak, e bo letaut a soam.” 
43Ng liluut el mor a rubengkel e a le bong, e te mechiuaiu. Ng dimlak el 
sebechir el di mekar. 
44Me ng liluut a Jesus el mechititerir e merael el mo meluluuch el ongedei 
kung el di lomelekl osisiu el tekoi. 
45E sola e liluut el mor a rubengkel e kmo, “Kom dirk mechiuaiu e olengull? 
Mesang, a belsechel el bo le mengai a Ngelekel a Chad el mor a klisichir a re 
mekngit el chad a mla mei. 
46Bekiis e dorael. Ka mesang, ngkakid ngikel chad el olterau er ngak!” 

47A Jesus a dirk milengedecheduch er a le mei a Judas, el tar a re truich ma 
terul obengkel. A kloul seked el olab a saider ma chelebed el luleldurech er 
tir a re bderrir a re prist ma re mechuodel a ulebengkel. 
48Ngikal mlo olterau er a Jesus a ulechotii olangch el mor a seked el kmo, 
“Ngikel chad el bo kterengur a medal ngkeikid ngikel mosiik er ngii. Bo 
mnguu!” 
49Ma Judas a di mle melemalt el mor a Jesus e dmu el kmo, “A budech lekor 
kau e Sensei,” e tirrengur a medal. 
50Ma Jesus a dilu el kmo, “Morechedii, e rrang!” Ma re chad a mlong el 
mdechemii a Jesus el orekedii. 
51E a tar tirkel ulebengkel a Jesus a ultebedii a saider er ngii el melauch er a 
mesiungel a Ngarbab el Prist me ng dilebesii a dingal. 
52Ma Jesus a dilu er ngii el kmo, “Mnguu a saider er kau el lmuut el loia er a 
blil. A rokui el chad el ousbech er a saider a mo mad er a saider. 
53Ng diak modengei el kmo ng sebechek el olengit er a Demak me ng di 
mereched el odercheterir a re betok el telael el anghel el me ngosukak? 
54E a bo le ua isei, e ng mekera e sebechel el motaut a Chedaol Llechukl a 
lolekoi el kmo tia kirel el mo ua isei?” 
55Itia e a Jesus a melekinga er a seked el kmo, “Ng mle kiriu el me melai er 
ngak el olab a saider ma chelebed el ua kdengerenger el chad? Ng mle bek el 
sils el kdengchokl er a Templo e olisechakl, e dimlak molai er ngak. 
56E ngdi ikal rokui el tekoi a mocha ua isei el oltaut a ikel lulluches a re 
profet er a Chedaol Llechukl.” Tiaikid e a rokui el obengkel a chilitii e 
chemiis. 
57Tirkel mlo melai er a Jesus a ngiluu el mor a blil a Kaifas el Ngarbab el 
Prist el ble le kldibel er ngii a re sensei er a Llach ma re mechuodel. 

58A Petrus a uleltirakl er ngii el mor a mekesekesel a blil a Ngarbab el Prist, e 
ngdi di mlar cheroid. Ng mlor a mekesong e mo dengchokl el obengterir a re 
mengkar e omes el kmo ng mo ua ngera tekoi. 
59E a re bderrir a re prist ma Olbiil el rokir a millasem el osiik a bebil er a 
tekoi el mo uchul e lotuteklii a Jesus me bo le mad, 
60e mle betok el chad a mo tuobed el melekoi a blulak el kirel, e ngdi dimlak 
el sebechir el metik a telemellel. E sola e a re terul chad a mochang, 
61e melekoi el kmo, “Ngikal chad a dilu el kmo, ‘Ngak a sebechek el 
ongkengkii a Templo er a Dios e lmuut el mekedecherur er uriul er edel 
klebesei.’” 
62Ma Ngarbab el Prist a mlo dechor e dmu er a Jesus el kmo, “Ng ngar ngii 
omesodem er tial ultutakl el kirem?” 
63E a Jesus a di liluk. Ma Ngarbab el Prist a liluut el melekoi er ngii el kmo, 
“Chelechang e a kuba ngklel a di ngar el Dios me ke mo melekoi a klemerang. 
Mouchais er kemam a lsekum ke Mesias el Ngelekel a Dios.” 
64Ma Jesus a dilu er ngii el kmo, “Ng ua isei a ikel bla mdung. E ngdi 
kuuchais er kemiu el rokui el kmo chelechal mong e kom mo omes er a 
Ngelekel a Chad el dengchokl er a mo bedul a kadekmel ngikel olab a bek el 
Klisiich e ngii a mei el ngar a eabed!” 
65Tiaikid e a Ngarbab el Prist a silodel a bilel e kmo, “Tia otuub er a Dios! Ng 
dikea dousbech er a lmuut el bebil er a re sioning! Kom dirk rirengesii otubel 
a Dios. 
66Ngera kom omdasu?” Me te dilu el kmo, “Ng ngar ngii a telemellel me ng 
kirel el mo mad.” 
67Me te millub er a medal e mengelebed er ngii; e tirkel milengesuar er ngii  
68a dilu el kmo, “Momlaoch e Mesias, e molangch el kmo ng techa 
chillebedau!” 



88 

 

 
© United Bible Societies. 

 

 
 

 

69A Petrus a mlar rikl el dilengchokl er a mekesong. E a tar a redil el 
mesiungel a Ngarbab el Prist a mler ngii e dmu el kmo, “Kau a dirrek el 
ulebengkel a Jesus el chad er a Galilea.” 
70E ngdi ngii a di mlar mederir el rokui e oumededenger er ngii el tekoi. Ng 
dilu el kmo, “Ng diak kudengei a ikal molekoi,” 
71e mirrael el mor sel siseball el mo tmuu er a mekesong. Ma kuk tar a 
mesiou el dil a milsang me ng millekoi er a re sechal el mlar isei el kmo, 
“Ngika ulebengkel a Jesus er a Nasareth.” 
72Ma Petrus a liluut el oumededenger er ngii el tekoi e dmu el kmo, “Ak 
meral melekoi el kmo ng diak kudengelii ngikel chad!” 
73Ng dimlak bo le meketeket e tirkel sechal el mle dechor er isei a mlor a 
Petrus e dmu el kmo, “Kau a ulterekokl el tar tir. A omelekingem a ochotau!” 
74Itia e a Petrus a dula el kmo, “Ak meral melekoi a klemerang. E a Dios bo le 
belsak a lsekum ng diak kulekoi a klemerang! Ng diak kudengelii ngikel 
chad!” E seikid e a malk a merros; 
75ma Petrus a mocha lmatk a lullekoi er ngii a Jesus el kmo, “Uchei er a 
lorros a malk, e kau a mo edei el moumededenger er ngak.” Me tia e ng 
tilobed e kmal lilangel. 

Mateus 27 

1Ng dirk tutau e a rokui el bderrir a re prist ma re mechuodel a tilib a 
tekingir el mo omekoad er a Jesus. 
2Te rirengedii, e milekrolii el mor a Pilatus el kabernor el chad er a Rom. 
3Ma Judas, el ngikel ulelterau er a Jesus er a bo lodengei el kmo a Jesus a 
mla moterekokl el kmo ng kirel el mo mad, e ng ouechela er a rengul me ng 
liluut el ngmai a ikel 30 el silber el udoud el mo mesterir a re bderrir a re 
prist ma re mechuodel. 

4“Ak mla mor a klengit el mla oterur a diak a telemellel el chad me ng mor a 
kodall.” Me te dilu er ngii el kmo, “Ng ngera kiram er ngii? Tilecha di 
ngerchelem!” 
5Ma Judas a milides ngiil udoud er a chelsel a Templo e merael. Tiaikid e ng 
mirrael el mo kobsii. 
6Ma re bderrir a re prist a ngilai ngiil udoud e dmu el kmo, “A ika cheral a 
rasech me ng mekull er a Llach er kid a dolecha er a blil a udoud er a 
Templo.” 
7Uriul e ng mlo ta tekingir e ngmai ngiil udoud el mecherar a chetemel 
omeob choua bekai el klalo me ng mlo olekull er a re chad er a ngodech el 
beluu. 
8Seikid a uchul me sel chutem a lomekedong er ngii el mer chelechal sils el 
kmo “Chutem er a Rasech.” 
9Me ng mlo tmaut a ikel lullekoi a Profet Jeremia el kmo, “Te ngilai ngiil 30 
el silber el udoud, el ildisel a udoud el le kilengei er ngii a re chad er a Israel 
el mo cheral, 
10e uluusbech ngiil udoud el mecherar a chetemel omeob choua bekai el 
klalo, el ua ikel bla ledu er ngak a Rubak.” 
11A Jesus a dilechor er medal a kabernor el chad er a Rom el uleker er ngii el 
kmo, “Kau ke king er a re chad er a Judea?” Ma Jesus a dilu el kmo, “Ke 
dulang.” 
12E ngdi dimlak a ngeral ledung el kirel a ultuteklir a re bderrir a re prist ma 
re mechuodel. 
13Mitia e a Pilatus a dula er ngii el kmo, “Kau ng diak mrenges a ikal tekoi el 
loltutakl er kau er ngii?” 
14E ngdi Jesus a di dimlak a tal tekoi el le delii, ma kabernor a kmal mlo 
mechas a rengul. 

15A bek el Chedaol Sils er a Baskua e a kabernor el chad er a Rom a blechoel 
el oltobed er a tar a re chad er a kelebus el ngikel lolengit er ngii a seked el 
mlar medal. 
16E seikid e ng mlar ngii a kelebus el lesal medengelii a re betok el chad el 
Jesus Barabas a ngklel. 
17Me ser a bo le kldibel a seked er medal, e a Pilatus a uleker er tir el kmo, 
“Ng techa somiu a bo kutebedii er a kelebus? Ng somiu a Jesus Barabas, ma 
lechub e ng somiu a Jesus el lomekedo er ngii el Mesias?” 
18Ng kmal mle ungil medengei el kmo a re mengeteklir a re chad er a Judea a 
mle mechechei er a Jesus a uchul me te mlo oltutakl er a Jesus er ngii. 
19Me ser a le dengchokl a Pilatus er a blil a kerrekeriil, e a bechil a 
milsumech el mor ngii el kmo, “Kele mokera er ngilechal diak a telemellel el 
chad, ele kesus e ak kmal chilarm er a berrusek el kirel.” 
20A re bderrir a re prist ma re mechuodel a ulengemek el oldubech er a seked 
me te mo olengit er a Pilatus me lotebedii a Barabas er a kelebus e a Jesus bo 
le mad. 
21Ma Pilatus a uleker er a re chad el kmo, “Ng techa er tirkal terung a somiu 
a bo kutebedii er a kelebus el kiriu?” Me te dilu el kmo, “Ng Barabas!” 
22Ma Pilatus a uleker er tir el kmo, “A le ua isei, e ak mo mekera er a Jesus el 
lomekedo er ngii el kmo Mesias?” Me te rokui el dilu el kmo, “Bo mdelii er a 
kerus!” 
23Me ng uleker a Pilatus el kmo, “Ng ngeral tellemall a le blor ngii?” E tiaikid 
e te mocha meklou a ngerir el oldiu el kmo, “Bo mdelii er a kerus!” 
24Ma Pilatus er a bo lomtab el kmo ng diak a belkul a lolemolem er a 
cheldecheduch ele ng soal el mor ngii a uldikel, e ng ngila bebil er a ralm, e 
mlar mederir a re chad e lobal a chimal e dmu el kmo, “Ngak a diak a 
ngerchelek er a kodellel ngikal chad! Tia di ngercheliu!” 

25Ma seked el rokir a dilu el kmo, “A kodellel ngikal chad bo le ngerchelam 
kemam ma re ngelekam!” 
26E sola ma Pilatus a ultebedii a Barabas er a kelebus el mesterir; e uriul er a 
le bechere Jesus me le chelebedii e ng ngiluu el mesterir a re soldau el bo 
loleel er ngii er a kerus. 
27Ma re soldau er a Pilatus a ngiluu a Jesus el mor a blil a kabernor, ma re 
soldau el rokui a mlo mekideb el meliuekl er ngii. 
28Te mildobed a bilel e milii er a smiich el bekerkard el ikrel a bail. 
29E sola e rirellii a krone er ngii el tochedulik e loia er a bdelul, e loia skors er 
a kadekmel a chimal, e sola e mo outubuach er medal el melenguul er ngii e 
dmu el kmo, “Bo le kemanget a klengar er a King er a re chad er a Judea!” 
30Te millub er ngii, e ngiluu sel skors el cholebedii a bdelul. 
31Te millenguul er ngii el mo merek, e medebedii sel ikrel a bail e lmuut el 
milii er a bilel. E sola e mocha oba el mo meleel er ngii er a kerus. 
32Ser a lorael el mo tuobed er a beluu, e tulsiueklii a tal chad er a Kirene el 
Simon a ngklel, ma re soldau a uleremelii el mo mengol er a kerus er a Jesus. 
33Me te mlor a lomekedong er ngii el kmo Golgatha, el belkul a kmo, “Blil 
Omilel a Bedul.” 
34Ser a le bong e te milsa Jesus a bilong el urrechomel er a mechuached el 
kar me ng di mlo choremii, e dimlak lolim er ngii. 
35Te dilelii a Jesus er a kerus e sola e mlo kengmors e remous a bilel. 
36Ser a bo le merek e te mlo dengchokl e omes er ngii. 
37Te lilia er bebul a bdelul sel llechukl el ultutakl el kmo, “Ngika Jesus, el 
King er a re chad er a Judea.” 
38Te dirrek el dilelterir er a kerus a re terul merechorech er bita er a Jesus, el 
tang a ngar a mo bedul a kadekmel, ma tang a ngar a mo bedul a katerul. 

39A re chad el mle engelakl a ulemides a bderrir e melenguul er a Jesus el 
kmo, 
40“Kau el leko ke mo ongkengkii a Templo e lmuut el mekedecherur er a 
chelsel edel klebesei! Cho mNgelekel a Dios e di le kau el osebelau! Be 
metengel er a kerus!” 
41A re bderrir a re prist ma re sensei er a Llach ma re mechuodel me te dirrek 
el millenguul er ngii el kmo, 
42“Ng ulelsobel er a re ngodech el chad, e diak el sebechel el di ngii el 
osebelii! Ng diak le ngii a king er a Israel? Chomko chelechang e ng me 
metengel er a kerus, e kede mo oumerang er ngii! 
43Ng oumera el kmo a Dios a mo ngosuir e melekoi el kmo ng Ngelekel a 
Dios. Ma le ua isei, e a lsekum ng soal a Dios e ka bo desang el mo osebelii er 
chelechang!” 
44Tirkel merechorech el meldeel er a kerus er bita er ngii me te dirrek el 
millenguul er ngii. 
45Ser a bocha le sueleb a sils e a beluu el rokir a di mlo milkolk, e mle 
milkolk el edel sikang. 
46Ma bekord el edel klok e a Jesus a mle klou a ngerel el oldiu el kmo, “Eli, 
Eli, lema sabakthani?” el belkul a kmo, “Dios er ngak, Dios er ngak, ngera 
uchul me ke mla choitak?” 
47A re bebil er a re chad el dilechor er sei a rirengesii me te dilu el kmo, “Ng 
omekedong er a Elias!” 
48Ma tar tir a di mle mereched el remurt el nguu a sponge el mo dilechii er a 
di beot a cheral el bilong, e loia er a ulebengelel a kor a lild e millasem el oba 
el omngim er ngii. 
49Ngdi re bebil er a re chad a dilu el kmo, “Ka msall e desa Elias el kmo ng 
me osebelii!” 
50Ma Jesus a liluut el mo klou a ngerel el oldiu e silebek a telil. 

51E a mamed el mle orars er a Templo a melsodel el mo erung el mlar bab e 
mesodel el mor iou. A chutem a mlo melmesim, ma risois a meltiud, 
52ma debull a ulebkais, ma re betok el chedal a Dios el di mla mad a milekiis 
er a kodall. 
53Te tilobed er a debull me ser a le bekiis a Jesus er a kodall, e te mlor a 
Chedaol Beluu el Jerusalem, me te betok el chad a milseterir. 
54Ma merreder er a urrurt er a re soldau me tirkel soldau el ulebengkel el 
mengkar er a Jesus er a lesa desiu ma ikel bek el mlor ngii el tekoi, e te mlo 
medakt e dmu el kmo, “Ngika meral Ngelekel a Dios.” 
55Ng mlar ngii a re betok el redil el tirkel ulebengkel a Jesus er a Galilea el 
mei el ullengeseu er ngii, el di mlar cheroid e omes. 
56A Maria Magdalene, ma Maria el delal a Jakobus ma Josef, ma bechil a 
Sebedeus a mle teloi er tir. 
57Ser a bo le kebesengei, e a tal merau el chad er a Arimathea el Josef a 
ngklel a mlong, el ngii a dirrek el ulebengkel a Jesus. 
58Ng mlor medal a Pilatus e olengit er a bedengel a Jesus. Ma Pilatus a 
ultebedii a tekingel me le nguu a bedengel a Jesus el msa Josef. 
59Ma Josef a ngiluu a bedengel a Jesus, e mililii er a beches el becheleleu el 
mamed, 
60e ngiluu el mo loia er a debellel ngiil Josef el dirk le kilisii er a risois. E sola 
e tilitiur a klou el bad el mor medal ngiil debull e mirrael. 
61A Maria Magdalene me ngikel kuk tar a Maria a mle dengchokl el chemau 
ngiil debull. 
62A bo le kukuk, e ng mle Ulengull el Sils ma re bderrir a re prist ma re Farisi 
a mlo omes er a Pilatus, 
63e dmu el kmo, “Rubak, aki lotka tekingel ngikel bulak el chad er ser a dirk 
le chad, e ng dilu el kmo, Ak lmuut el mo mekiis er a kodall er uriul er edel 
klebesei.’ 

64Mei me motebedii a tekingem, ma debellel bo lungil el mengkar er ngii el 
mo lmuut er ongede er a klebesei, ma rubengkel lak le bong el rucherechii a 
bedengel e sola e louchais er a re chad el kmo ng milekiis er a kodall. Ele lak 
e tial ulebongel el blulak a bai kuk mo mekngit er sel mle kot.” 
65Ma Pilatus a dilu er tir el kmo, “Mngititerir a re mengkar e bong me bor a 
ikel sebechiu el mengkar er a debull.” 
66Me te mlong me te loia olangch el semosem er bebul a bad e mechititerir a 
re mengkar me te mengkar er ngii. 

Mateus 28 

1E a bocha le merek a Ulengull el Sils, er a dirk mesesilkolk er a tutau er a 
Sunday, e a Maria Magdalene me ngikel kuk tar a Maria a mlo omes er a 
debull. 
2E sola e ng mlor ngii a mesisiich el desiu, e a tal anghel er a Rubak el mlar a 
eanged el me metengel a tilitiur a bad el choridii, e mlo dengchokl er bebul. 
3Ng kor a bisebusech a domes er ngii e a bilel a kmal mle imis el becheleleu. 
4A re mengkar a kmal mlo medakt me tulemritel e di mlo ua re ulekoad el 
chad. 
5E ngiil anghel a milengedecheduch er tir el redil el kmo, “Ng diak le kiriu el 
mo medakt. Ak medengei el kmo kemiu osiik er a Jesus el mlad er a kerus. 
6Ng diak le ngar tiang; ng mla mekiis er a kodall el ua ikel le dilung. Ka ber 
tiei e mesa sel le mlar ngii. 
7E morechedemiu el merael el mo subedeterir a rubengkel el kmo, ‘Ng mla 
mekiis er a kodall, e chelechang e ng oeak uchei er kemiu el mor a Galilea me 
kom mo mesa er isei!’ Lak kom obes a ikal bla kdu er kemiu.” 
8Me te mlar a debull e ulerreched el merael, el medakt e kmal ungil a rengrir, 
me te rirurt el mo ouchais er a rubengkel. 
9E a Jesus a di ulsiueklterir e dmu el kmo, “A budech lekor kemiu.” Me te 
mlor ngii e oreked ochil e mengull el meluluuch er ngii. 

10Ma Jesus a dilu er tir el kmo, “Lak kom medakt. Morael el mo subedeterir a 
re tar ngak me le bor a Galilea, e te mo mesekak er isei.” 
11Tia er a lorael tirkal redil, e a re bebil er a re soldau el milengkar er a 
debull a liluut el mor a beluu e ouchais er a re bderrir a re prist a ikel bek el 
tekoi el dilubech. 
12Ma re bderrir a re prist a mlo dmak tir ma re mechuodel e melib a tekingir. 
Te ngila betok el udoud el mesterir a re soldau, 
13e dmu el kmo, “Kom mo melekoi el kmo a rubengkel a mlei er a klebesei el 
rucherechii a bedengel er ser a leiit a medemam. 
14E a lsekum a kabernor a mo remenges a ikal tekoi, e kemam a mo melekoi 
er ngii el kmo ng diak le telemelliu, me ng diak a ngeral bo bekikl er ngii.” 
15Ma re mengkar a ngilai ngiil udoud e mlor a ikel le dilu er tir. Me ng me 
lmuut er chelechang e tiaikid el chais a berrokel er a delongelir a re chad er a 
Judea. 
16A re truich ma tal obengkel a Jesus a mlor sel bukl er a Galilea el le dilu er 
tir a Jesus me te mor ngii. 
17Me ser a lesang, e te milluluuch el mengull er ngii, e ngdi re bebil er tir a 
dirk mle rrau a rengrir. 
18Ma Jesus a mlo kmeed e dmu er tir el kmo, “A rokui el klisiich er omerreder 
er a eanged ma beluulchad a bla le beskak. 
19Me chelechang e morael el mor a bek el bedengir a re chad er ker me ker e 
moruul er tir el mo obengkek, e molecholb er tir el oba ngklel a Chedam, ma 
Ngalek, ma Chedaol Reng, 
20e molisechakl er tir me bo loltirakl a ikel rokui el bla kdu er kemiu. E ngak 
a mo obengkemiu el di blechoel el mo lmuut er a ulebongel er a beluulchad.” 

Markus 

Markus 1 

1Uchelel a Ebangkelio er a Jesus Kristus, el Ngelekel a Dios. 
2Ng omuchel el ua ikel liluches a Profet Isaia el kmo, “A Dios a kmo, Ak mo 
oderchii a mesiungek el mor uchei er kau el mo dmedesii a rolem.’ 
3Ng ngar ngii a chad el ngar a ked e oldiu el kmo, ‘Mkedmeklii a rolel a 
Rubak; muklemeltii a rael el bo loeak ngii!’” 
4Ma Johanes a mlar a ked e melecholb e olisechakl er a re chad el kmo, 
“Mobult er a kngtmiu e bo metecholb, ma Dios bo lousubes a kngtmiu.” 
5Te mle betok el chad er a beluu er a Judea ma Jerusalem a tilobed el mo 
orrenges er a Johanes, me te ullecholt a kngterir e a Johanes a millecholb er 
tir er a Omoachel Jordan. 
6Ngikal Johanes a uluubail er a bail el rruul er a bsechel a kiamo e 
uluulekesongel er a budel a kerbou e milenga chebud ma honey er a oreomel. 
7Ng uluuchais er a re chad el kmo, “Ng ngar ngii a mei er uriul er ngak el kuk 
ngarbab er ngak. Ngak a diak krredemelel a mo terrob el mengedoked a surel 
oecherel. 
8Ngak a melecholb er kemiu el olab a ralm, e ngdi ngii a mo melecholb er 
kemiu el oba Chedaol Reng.” 
9Ng dimlak le meketeket e a Jesus a mlar a Nasareth el beluu er a Galilea el 
mei, ma Johanes a tilechelbii er a Jordan. 
10E tia er a le tekerekl er a ralm, e ng di mle mereched el mesa eanged el 
ulebok, e a Chedaol Reng a mlo metengel er bebul el ua teletelel a belochel. 
11E a ngor a mlar a eanged el mei el kmo, “Kau a betik er a renguk el 
Ngelekek, el odeuir a renguk.” 
12Ng di mle mereched a Chedaol Reng el mekrolii el tuobed el mor a ked, 
13me ng mlar isei el 40 el klebesei e a Satan a milengarm er ngii. Ng 
ulebengkel a tebelik el charm e a re anghel a mlong el mo mesiou er ngii. 

14Ma uriul er a bla le mekelebus a Johanes e a Jesus a mlor a Galilea e 
olisechakl er a Ebangkelio el mlar a Dios el mei. 
15Ng dilu el kmo, “Ng mla mo belsechel ma Rengedel a Dios a kmedang! Me 
mobult er a kngtmiu e bo moumera er a Ebangkelio!” 
16Ma Jesus er a lororael er a tkul a diosech er a Galilea, e ng milseterir a re 
terul chad er a chei, el Simon ma tar ngii er a Andreas el mengesokes. 
17Ma Jesus a dilu er tir el kmo, “Mei e mobengkek me krellemiu el mo 
mengesokes er a re chad.” 
18Me te di mle mereched el mechei a ukedir e mirrael el obengkel. 
19Ma loikal cheridang e ng milseterir a re terul odam el Jakobus ma Johanes 
el ngelekel a Sebedeus el mlar a bos er tir el mengedmokl a ukedir. 
20Ma Jesus er a leseterir e ng di mle mereched el oleker er tir, me te mirrael 
el oltirakl er a Jesus e chilitii a demerir er a Sebedeus ma ruduudel el mesiou 
er a bos. 
21Ma Jesus ma rubengkel a mlor a Kapernaum, e a bocha le Ulengull el Sils e 
a Jesus a mlor a blil ongdibel e ullisechakl. 
22Ma re chad el ulerrenges er ngii a kmal mlo mechas a rengrir er 
osisecheklel, ele ng mle ngodech el ngar ngii a klisichel osisecheklel el diak le 
ua osisecheklir a re sensei er a Llach. 
23Seikid e a tal chad el mlar ngii a mekngit el chelid er ngii a mlar a blil 
ongdibel e uleldiu el klou a ngerel el kmo, 
24“Jesus er a Nasareth, ke mekera er kemam? Ke mle melemall er kemam? Ak 
medengelkau el kmo ke techang; kau a chedaol el oderchelel a Dios!” 
25Ma Jesus a dilu er ngii el mekngit el chelid el kmo, “Bo mluk, e mtobed er 
ngikal chad!” 
26Me ngii el mekngit el chelid a di miltekelengii ngii el chad e uleldiu el klou 
a ngerel e tuobed er ngii. 

27Ma re chad el rokui a kmal mlo mechas a rengrir me te kakerker el kmo, 
“Tiang ngeral tekoi? Tiang kuk tar a beches el osisechakl? Ngikal chad oba 
klisiich me ng chodereder a mekngit el chelid e tir olengesenges er ngii!” 
28Ma chisel a Jesus a uleberk el mor a bek el beluu er a Galilea. 
29A Jesus, ngii ma Jakobus ma Johanes a tilobed er a blil ongdibel e di mle 
mereched el merael el mor a blil a Simon ma Andreas, 
30A delal a bechil a Simon a silecher el kmal mekeald me ng milechiuaiu, me 
ng di mler a blai e touchais a chisel er a Jesus. 
31Ma Jesus a mlor sel le ngar ngii e urrekedii a chimal e okisii, ma kleldelel a 
di mlo diak, me ng mocha meruul a kelir. 
32Ma le ngelta sils, e a re chad a ulebeteterir a re chad el smecher ma re 
teluchel er a mekngit el chelid el mer a Jesus. 
33Ma rokui el chad er a beluu a di mle meseked er a medal a blai. 
34E a Jesus a ulemekungil er a re betok el chad el mle smecher er a bek el 
bedengel a rakt, e dirrek el uleltobed a mekngit el chelid er a re chad. Ng 
dimlak le kengei ngii el mekngit el chelid me lolekoi, ele te mle medengelii a 
Jesus el kmo ng techang. 
35A bo le kukuk er uchei er a le ngasech a sils, e a Jesus a milekiis e mirrael 
el tuobed er a beluu el mor a diak a re chad er ngii e milluluuch. 
36E ngdi Simon me tirkel bebil er a rubengkel a mlo osiik er ngii, 
37me ser a le betik er ngii e tuluuchais er ngii el kmo, “A re bek el chad osiik 
er kau.” 
38Ma Jesus a dilu er tir el kmo, “Ng mla mo kired el mor a ikel bebil er a 
beluu el iliuekl er tiang, ele ng dirrek el kirek el mo olisechakl er a ikel beluu. 
Tiaikid a uchul mak mlei.” 
39Misei e ng mirrael el meliuekl er a Galilea, e ullisechakl a ikel blil ongdibel 
e oltobed a mekngit el chelid. 

40Ng mlar ngii a tal chad el silecher el chebedes, e mlei er a Jesus e mlo 
outubuach e olengit er a Jesus me le ngesuir. Me ng dilu er a Jesus el kmo, 
“Chomko ng soam, e ng sebechem el kikidak.” 
41Ma Jesus a kmal mlo chubur, me ng uldersii a chimal el rutechii e dilu er 
ngii el kmo, “Ng soak, me bo mklikiid!” 
42Me ng di mle mereched a chebedes el mo diak er a bedengel ngii el chad, e 
ngii a mlo ungil. 
43Ma Jesus a dilu er ngii me ng mereched el merael, 
44e kmal milengelechel er ngii el kmo, “Kele mouchais er a ngii di le chad er 
tial tekoi. Ke di melemalt el mor a prist me ng mesekau e mo tongetengii a 
tenget el oltirakl a ikel le dilu Moses el olecholt er a re bek el chad el kmo ke 
mla mo ungil.” 
45Ngdi ngii el chad a mirrael e ngiluu ngii el chais el mchisii, ma Jesus a mlo 
diak el sebechel el chemolt el mor a beluu, me ng di mlor a ikel diak a re 
chad er ngii e a re chad a mlar ker me ker el mor ngii. 

Markus 2 

1Uriul er a kesai el klebesei e a Jesus a liluut el mor a Kapernaum, ma chisel 
a uleberk el kmo ng mla mer a blil. 
2Me ng di mle mereched e a re betok el chad a mlei el sokedii a blai el mo 
lmuut er a medal a tuangel, ma Jesus a ullisechakl er tir. 
3E mlar ngii a re teual chad el mle sorir el oba tal chitechut el chad el mor a 
Jesus. 
4E ngdi kmal mle meseked me ng dimlak le sebechir el osisebii. Mitia e te 
ngiluu ngii el chad el ngmasech er bebul a blai el mor sel kirel a Jesus e 
oibekii a chado e oimimii ngii el chitechut el chad el ngar a dukllel. 
5Ma Jesus er a lesengei el kmo te kmal oumerang, e ng dilu er ngikal 
chitechut el chad el kmo, “Rungalek, a kngtim a mla mengubet.” 

6Te mlar ngii a re bebil er a re sensei er a Llach el dilengchokl er sei el 
ulemdasu el kmo, 
7“Ngika ngera me ng melekoi a ua isel tekoi? Tia otubel a Dios! Ng kmal di 
tal Dios a sebechel el ousubes a klengit!” 
8Ma Jesus a di mle mereched el mo medengei a uldesuir, me ng dilu er tir el 
kmo, “Ngera me ng ua isei a uldesuiu? 
9Ng ngera bai beot a dolekoi er ngikal chad? A de du el kmo, A kngtim a mla 
mengubet,’ ma lechub e de dul kmo, ‘Bekiis e mnguu a dukllem e morael el 
mor a blim?’ 
10Ak mo ochotii er kemiu el kmo a Ngelekel a Chad a ngar ngii a klisichel er 
tial beluulchad el ousubes a klengit.” E sola e dilu er ngikal chitechut el chad 
el kmo, 
11“Ak dmu er kau el kmo, bekiis e mnguu a dukllem e morael el mor a blim!” 
12Me tia er a dirk lomes er ngii el rokui, e ngii el chitechut a milekiis e nguu a 
dukllel e orreched el merael. Me te kmal mlo imis el mechas a rengrir e 
oldanges er a Dios el kmo, “Ng meral dirkak a tal dosa ua itial tekoi!” 
13Me ng liluut a Jesus el mor a bita er a daob er a Galilea. E a klou el seked a 
mlor sel le blar ngii, me ng mocha olisechakl er tir. 
14E a lorolang e ng milsa tal chad er omelai el tax, ma Jesus a dilu er ngii el 
kmo, “Mei me mobengkek.” Ma Levi a milekiis el mo obengkel a Jesus. 
15E a uriul e a Jesus a mlor a blengur er a blil a Levi. Te mle betok el chad er 
a omelai el tax ma re mekngit el chad a uleltirakl er a Jesus el mei me te 
betok er tir a mlar a blengur el obengkel ngii ma rubengkel. 
16E a re bebil er a re sensei er a Llach el Farisi a milsa Jesus el obengterir a re 
mekngit el chad ma re chad er omelai el tax el omengur, me tuleker er a 
rubengkel a Jesus el kmo, “Ngera ma Jesus omengur el obengterir a re ua 
itirkal chad?” 

17Ma Jesus a rirengesterir me ng ulenger er tir el kmo, “A re chad el diak el 
secher a diak lousbech er a toktang, e ngdi tirkel smecher ousbech er ngii. Ng 
dimlak kmei el me omekedong er a re ungil el chad, ak bai omekedong er a 
re mekngit el chad.” 
18A tar a klebesei e a rubengkel a Johanes el Chad er a Techolb ma 
rubengterir a re Farisi a ulelsengerenger. Ma re bebil er a re chad a mlor a 
Jesus e oker er ngii el kmo, “Ngera ma rubengkel a Johanes el Chad er a 
Techolb ma rubengterir a re Farisi a olsengerenger e a rubengkem a diak?” 
19Ma Jesus a ulenger er tir el kmo, “Cho momdasu e ng sebechir a re chad el 
mlor a mur er a chebechiil el olsengerenger a lobengkel ngikel chad el mlo 
bechiil? Ng kmal diak! A klemengetel a lobengkel ngikel chad el mlo bechiil e 
ng kmal diak bo lolsengerenger. 
20Ngdi ngar ngii a belsechel e ng mo mengai er a delongelir miseikid e te 
mochu olsengerenger. 
21“Ng diak a chad el oba beches el mamed el melabek er a mechut el bail, ele 
sel beches el tabek a mekurs e sodelii sel mechut el bail me ng bai mengal mo 
klou a selodel er ngii. 
22Ma ka chad el oleitel er a beches el bilong er a mechut el blil a bilong, ele 
beches el bilong a mol oibekii a blil el mechut el budel a charm me ng 
metemall ma bilong a remiid. Ng bai kirel a beches el bilong el moitel er a 
beches el blil a bilong.” 
23A tal Ulengull el Sils, e a Jesus a uleak a deliul a dellomel, ma rubengkel a 
le dilak me te milengib a redechel e mengilekelek e mengang. 
24Ma re Farisi a dilu er a Jesus el kmo, “Ngera ma rubengkem a meruul a 
diak el kirel doruul er a Ulengull el Sils?” 
25Ma Jesus a ulenger er tir el kmo, “Ng dirkak mchuiu a chisel a ikel le riruul 
a David er ser a bo lousbech a kall? Ngii ma re chedal a mlo songerenger, 
26me ng mlo soiseb er a blil a Dios e ngilai a blauang el uldars el mor a Dios 
me ng mengang. E a Abiathar a mle Ngarbab el Prist. A loeak a Llach e te di 

prist a sebechir el mengang a ikel blauang, e ngdi David a milengang e dirrek 
el milsterir a re chedal me te mengang.” 
27Ma Jesus a mirrekui er a cheldechedechal el kmo, “A Ulengull el Sils a 
merruul el kirel a chad, ng diak le chad a merruul el kirel a Ulengull el Sils. 
28Ma Ngelekel a Chad a Rubak er a Ulengull el Sils.” 

Markus 3 

1Ma Jesus a liluut el mor a blil ongdibel er a re chad er a Judea e a tal 
chitechut a chimal chad a mlar isei. 
2E sola e mlar ngii a re bebil chad el mle sorir el osiik er a mo uchul e 
totuteklii a Jesus. Tulemdidm er ngii el kmo ng mo omekungil er ngikal 
chitechut a chimal chad er a Ulengull el Sils, ng diak. 
3Ma Jesus a dilu er ngii el chad el kmo, “Bekiis el mei.” 
4E sola e a Jesus a uleker er tirkal chad el kmo, “A doltirakl a Llach er kid, e 
ng ngera subed el doruul a le Ulengull el Sils? A doruul a ungil, ada doruul a 
mekngit? A dolsobel er a klengar er a chad, ada dolemall er ngii?” E ngdi tir 
a kmal di liluk, 
5ma Jesus a ulemerk er osengel el mor tir el rokui el kesib a rengul, e ngdi 
dirrek el mlo chubteterir er a delecherecherel a rengrir. Me ng dilu er ngii el 
chad el kmo, “Mtemetii a chimam.” Me ng tilemetii a chimal me ng mlo 
ungil. 
6Ma re Farisi a tilobed er a blil ongdibel e di mle mereched el mo katekoi tir 
ma re bebil el chedal a King Herodes er a kmo te mekera e mekodir a Jesus. 
7E sola e a Jesus ma rubengkel a mirrael el mo bedul a Daob er a Galilea, e a 
klou el seked el mlar a Galilea ma Judea a mlei el uleltirakl er ngii, 
8ma re mlar a Jerusalem, ma beluu er a Idumea, ma ongos er a Jordan ma 
beluu er a Tyre ma Sidon a mlei el me omes er a Jesus ele te rirenges a chisel 
a ikel tekoi el lurruul. 

9Ma lesal klunga seked e a Jesus a dilu er a rubengkel me le kedmeklii a tar a 
bos el le bor ngii, me lak le motitech er a re chad. 
10Te mle betok el chad a lulemekungil er tir er a rektir, me tirkel chilarm er a 
rektir a mle ketitech el sorir el mo rutechii a Jesus me bo lungil er a rektir. 
11Me tirkel mlar ngii a mekngit el chelid er tir sel lesa Jesus, e te di mo 
blengkangk er medal e oldiu el klou a ngerir el kmo, “Kau a Ngelekel a Dios!” 
12Ma Jesus a mle mesisiich el mengelechel a ikel mekngit el chelid me lak 
louchais el kmo ngii el Jesus ng techang. 
13Ma Jesus a mlo ngmasech er a bukl e ulemekedong er tirkel ulebengkel el 
mor ngii, 
14e ngililteterir a re truich ma terung el lulemekedong er tir el apostol. E dilu 
er tir el kmo, “Ak mla ngiltemiu el mo obengkek, e ak dirrek el mo oldurech 
er kemiu el mo tuobed el mo olisechakl, 
15e meskemiu a klisiich el oltobed a mekngit el chelid.” 
16Tirkakid tirkel truich ma terung el lullilt er tir, ng Simon (el lulengklii a 
Jesus el Petrus); 
17ma Jakobus, el ngelekel a Sebedeus ma tar ngii er a Johanes, (el 
lulengklterir el Boanerkes, el belkul a kmo “re ngelekel a Derumk”); 
18ma Andreas ma Filip ma Bartholomeus ma Mateus ma Thomas ma Jakobus 
el ngelekel a Alfeus, ma Thadeus ma Simon (el chedal a cheldebechel el 
Ngarablakerreng), 
19ma Judas Iskariot el ngikel ulterur a Jesus. 
20Uriul er itiang e a Jesus a mlor a blil. E liluut a seked el me mekideb ma 
Jesus ma rubengkel a mlo diak a techellir el omengur. 
21E a re bebil er a re chad a kmo, “Ngika mla mo kebelung!” Ma le renges a 
re chad er a blil e te mlong el mo melai er ngii. 

22Ma re bebil er a re sensei er a Llach el mlar a Jerusalem el mei a dilu el 
kmo, “Ngika ngar ngii er ngii a Beelsebul, el merreder a mekngit el chelid, e 
omsa klisiich el oltobed a mekngit el chelid.” 
23Mitia e a Jesus a milekedongeterir el mei e milengedecheduch er a tal 
okesiu el mor tir el kmo, “Ng mekera Satan a loldik er a Satan? 
24A lsekum a beluu a metiud e mo kautok, e sel beluu a di mereched el mo 
diak le beluu. 
25Ma chimol telungalek el obii e mo kautok, a mo diak le cherrungel el 
telungalek. 
26Ma lsekum a rengedel a Satan a metiud el mo betok el cheldebechel e 
kautok, e ng kmal diak bo le mesisiich, e bai mo nguemed. 
27“Ng kmal diak a chad el melatk a mo soiseb el melai a klalo er a blil a 
mesisiich el chad a lak le kot el lochetii e bochu lolai a klalo er a chelsel a 
blil. 
28“Mak kmal meral dmu er kemiu el kmo, a rokui el klengit el le ruul a re 
chad ma lolekoi el mekngit a sebechel a Dios el ousubes. 
29Ngdi ngikel melekoi a mekngit el tekoi el omtok er a Chedaol Reng a mla 
mor a klengit el kmal diak le bo lousubes er ngii el mo cherechar.” 
30(A Jesus a dillii tiang ele re bebil er a re chad a dilu el kmo, “Ng ngar ngii a 
mekngit el chelid er ngii.”) 
31Ma le mermang a re tar a Jesus ma delal, e te di mle dechor er rikl e 
oldurech el mo oleker er ngii. 
32Ele klou el seked a mle dengchokl el iliuekl er ngii, me te silbedii el kmo, 
“A delam ma re tar kau el sechal ma redil a ngar rikl el sorir el omes er kau.” 
33Ma Jesus a dilu er tir el kmo, “Ng techa delak? Te rua techang a re tar 
ngak?” 
34E ulemes el mor tirkal chad el dengchokl er bita er ngii e dilu el kmo, “Ka 
momes! Tirkakid a delak ma re tar ngak. 

35Ngikel meruul a ikel soal a Dios ingikei a tar ngak e delak.” 

Markus 4 

1Ma Jesus a liluut el mo olisechakl er a bita er a Daob er a Galilea. Ma klou el 
seked er a re chad a mler ngii, me ng mlo doiderekl er a bos el mlar a daob e 
mo dengchokl er a chelsel, e tial klou el seked a di mlar a beluu el chemau a 
daob. 
2Ma Jesus a ullisechakl er tir a betok el tekoi el olab okesiu me ng dilu el 
kmo, 
3“Ka morrenges! Ng mlar ngii a tal chad el mlo omriid a tane. 
4Me ser a lomriid a tane er a sers, e a bebil a rirebet er a rael ma suebek el 
charm a kilang. 
5E a bebil er a tane a rirebet er a ngar ngii a risois er ngii el chutem el 
meliliut a chetemel, me ng di mle mereched el duubech ele ng mle meched a 
chetemel. 
6E a bo le meringel a sils e ng meldul ele risel a dimlak le dolech er a chutem 
me ng mlo moalech. 
7Ma bebil er a tane a rirebet er a deliul a tochedulik, me ng dilubech a 
tochedulik el obengkel e lmechet me ng dimlak lourodech. 
8E a kuk bebil er a tane a rirebet er a ungil chutem me ng dilubech el mo 
meklou el ourodech el bebil a dersokedei, ma bebil a dersokolem, ma bebil a 
derdart.” 
9Ma Jesus a mirrekui er a cheldechedechal el kmo, “Morrenges a le ngar ngii 
a dingemiu!” 
10Ma bocha di le ngii el tang a Jesus, e a re bebil er tirkel ulerrenges er ngii a 
ulebengterir tirkel truich ma terung el obengkel el mer ngii e uleker a belkul 
a ikel okesiu. 

11Me ng dilu er tir el kmo, “Kemiu a bla le rellemiu el mo medengei a bertelel 
a Rengedel a Dios, e ngdi tirkel bebil er a re chad el ngar a ikrel a mo 
orrenges a bek el tekoi el oeak okesiu. 
12Misei, ‘e tomes el omes e diak a le ues, e orrenges el orrenges e diak a bo 
lodengei. Ele lak le ua isei e te mo obult el mor a Dios, e ngii a mo ousubes a 
kngterir.’” 
13Ma Jesus a uleker er tir el kmo, “Kemiu ng diak mutebengii a belkul tial 
okesiu? E mekera e sebechiu el mo medengei a belkul a ikel bebil er a 
okesiu? 
14Ngikel omriid a tane a omriid a tekingel a Dios. 
15A re bebil er a re chad a ua ikel tane el rirebet er a tkul a rael, el sel le 
renges a tekingel a Dios e a Satan a mei el ngmai er tir. 
16Ma re bebil er a re chad a ua ikel tane el rirebet er a ngar ngii a risois er 
ngii el chutem. Sel le rengesii a tekingel a Dios e ng mereched el mo dmeu a 
rengrir er ngii. 
17Ngdi diak lungil el medalem er a rengrir me ng diak le meketeket el 
medechel, e a le bor ngii a ringel ma lechub e ng odechelakl el kirel a 
tekingel a Dios, e te di mereched el mo diak loltirakl a ikel loumerang. 
18E a re bebil er a re chad a ua ikel tane el rirebet er a deliul a tochedulik el 
sel le renges a tekingel a Dios, 
19e a chelsengul tial klengar, ma ngibes er a kerruul ma rokui el tametreng er 
a klechad a soiseb el lmechet a tekingel a Dios me ng di mo diak lourodech. 
20E a re bebil er a re chad a ua tane el rirebet er a ungil chutem. Te remenges 
a tekingel a Dios e ngmai el dualem er a rengrir, me te mo ourodech el bebil 
a dersokedei, ma bebil a dersokolem, ma bebil a derdart.” 
21Ma Jesus a dilu er tir el kmo, “Ng diak a chad el mekerdii olbidel e 
dongebii ma lechub e ng loia er eungel a dusall. Ng bai loia er olsechelel. 
22A ikel berrotel a di mo chemolt, ma ikel delekedokel me ng diak lobart. 

23Misei e morrenges a le ngar ngii a dingemiu!” 
24E dirrek el dilu er tir el kmo, “Bo le blak a rengmiu el omtab a ikel 
morrenges! Sel olkael el mousbech er ngii el mor a re chad seikid a bo 
lousbech er ngii a Dios el ekor kemiu. 
25Ngikel chad el ngar ngii a ngera er ngii a lluut el msa betok, e ngikel diak a 
ngera er ngii a lengai a ikel ngar ngii el mo lmuut er a ikel kmal di kesai el 
lolab.” 
26Ma Jesus a liluut el dmu er tir el kmo, “A Rengedel a Dios a ua tal chad el 
omriid a tane er a sers. 
27E a bek el kebesengei e ng mo bad e a bek el tutau e ng mekiis. Ma tane me 
ng dilubech el mo meklou, e ngdi ngii a dimlak lodengei el kmo, ng milekera 
e duubech el mo ua isei. 
28Ele chutem a di ngii el mekdbechii a dellomel e mekdubech a redechel, a 
kot e ng duubech a tiul e ng bngal e ng mor ngii a betok el redechel. 
29Ma bocha le meduch a rodech e a chad er a sers a nguu a kamelengel el mo 
meridm ele ng mla mo belsechel omeridm.” 
30Ma Jesus a uleker el kmo, “A Rengedel a Dios ng ua ngerang? Ngera ungil 
el okesiu el knguu el omekesiu er ngii? 
31Ng ua tiakid. A tal chad a ngiluu a tane er a meringel el kot el kekerei a 
tane er ngii el dellomel er a beluulchad el mo dolemii er a sersel. 
32Ngii el dellomel a duubech e merael el mo klou e oltobed a meklou el 
rechelel ma suebek el charm a mo meruul a lukel er ngii.” 
33Ma Jesus a ullisechakl er a osisecheklel el mor a re chad el olab a betok el 
okesiu el ua ikang, el di ikel sebechir el orrenges e mo medengei. 
34Me ng di uluusbech el mengedecheduch er tir el olab okesiu. Ngdi ser a di 
bo le ngii ma rubengkel, e ng silaod a rokui el tekoi er tir. 
35Ma bocha le kebesengei er tial osisiu el sils, e a Jesus a dilu er a rubengkel 
el kmo, “Mei me bo de iuul el mor a bitang.” 

36Ma rubengkel a Jesus a milechititerir a re chad e mo doiderekl er a bos el le 
dilengchokl er ngii a Jesus me te dilak el merael. Ng mlar ngii a kuk bebil er 
a bos el mlar isei. 
37E di mle mereched el mor ngii a kmal klou el oiu ma bos a mocha 
mesesecheseb. 
38E a Jesus a milechiuaiu er uriul er a bos el ouchiull. Ma rubengkel a Jesus a 
mlo olekiis er ngii el kmo, “Sensei, ng diak momekerreu er kid a de mad?” 
39Ma Jesus a mlo dechor e dilu el kmo, “Eolt, bo mchelellakl; chedesaoch, bo 
meiusech!” Me ng di mlo diak a eolt e mo meiusech. 
40Ma Jesus a melekinga er a rubengkel el kmo, “Ngera me kom medakt? 
Kemiu ng diak moumerang?” 
41Me te mlo medakt e mechas a rengrir, me te katekoi el kmo, “Ngikal chad 
ng kol techang el eolt ma chedesaoch orrenges er ngii? ” 

Markus 5 

1Ma Jesus ma rubengkel a mlo imuul er a Daob er a Galilea el mor a bita el 
beluu er a Gerasa. 
2Ma bocha lekerd a Jesus, e ng di mle mereched el osiueklii a chad el mlar 
olekull el mei el teluchel er a mekngit el chelid, 
3me ng kiliei er a olekull e dimlak a chad el sebechel el lochetii er a 
bombatel. 
4Ng mle mekudem el le renged a chimal ma ochil e ng di smongd a lechetel el 
bombatel, ele ng kmal mle imis el mesisiich me ng diak a chad el mtebechelii. 
5E a llomes ma klebesei e ng di mererorael er bita er a debull ma rois e di 
oldiu e melbedobech a bedengel el olab a bad. 
6E ser a lesa Jesus er cheroid e ng rirurt el mo terrob er medal, 
7e uleldiu el klou a ngerel el kmo, “Jesus el Ngelekel a Kot el Ngarbab el 
Dios! Ng ngera soam er ngak?” 

8(Ng millekoi er tiang ele Jesus a dilu el kmo, “Mekngit el chelid, mtobed er 
ngikal chad!”) 
9Ma Jesus a dilu er ngii el kmo, “Ng techa ngklem?” Me ngii el chad a 
ulenger el kmo, “A ngklek a ‘Cheldebechel’ ele kibetok!” 
10E ngii a kmal ullengit er a Jesus me lak loltobed a mekngit el chelid el mo 
cheroid er tial beluu. 
11E mlar ngii a klou el delebechel el babii el osiik a kelel er a tkul a bukl e di 
mle kmeed er isei. 
12Ma mekngit el chelid a kmal ullengit er a Jesus el kmo, “Bechikemam me 
bo kimsiseb er a ikel babii.” 
13Me ng kilengei er tir, me te tilobed er ngii el chad e soiseb er a babii. Me 
ngii el delebechel el rokir el bekord 2,000 a ildisel a di rirurt el metengel er a 
ngesachel el mo remos er a daob. 
14Me tirkal milengkar ngii el babii er a lesa tial tekoi e te rirurt el mo ouchais 
er a re chad el ngar a chelsel a beluu ma re ngar a sers. Ma re chad a tilobed 
el mo omes a ikel dilubech el tekoi, 
15e a le bocha er a Jesus e te milsa ngikal chad el tilobed a cheldebechel el 
mekngit el chelid er ngii el dengchokl e bliull e mla mo ulterekokl a uldesuel; 
me te rokui el kmal mlo medakt. 
16Me tirkel milsa ngii el tekoi a uluuchais er a re chad a chisel ngii el chad el 
mlar ngii a mekngit el chelid er ngii ma chisel a ikel babii. 
17Me te rokui el ullengit er a Jesus me lorael el choridii er a belurir. 
18Ma bocha le diderekl a Jesus er a bos, e ngikal chad el tilobed er ngii a 
mekngit el chelid a kmal ullengit er a Jesus el kmo, “Mkengei me 
kubengkem!” 
19Ngdi Jesus a dimlak le kengei er ngii, e bai dilu er ngii el kmo, “Bo mrei el 
mor a telungalek er kau e mouchais a ikel bla le ruul a Rubak el ekor kau el 
kmal mle ungil er kau.” 

20Me ng mirrael ngii el chad el mor a beluu el Tacher el Beluu a ngklel, e 
ouchais a ikel le riruul a Jesus el mor ngii. Me tirkel rokui el ulerrenges er 
ngii a mlo mechas a rengrir. 
21Ma Jesus er a lluut el ngar a bos el mo imuul, e a klou el seked a mlo 
mekideb er bita er ngii er bita er a daob. 
22E sola e a tal chad el Jairus a ngklel el tar a tebechelel a blil ongdibel er a 
re chad er a Judea a mlei el mo terrob er medal a Jesus  
23e kmal ullengit er ngii el kmo, “A ngelekek el kekerei el redil a kmal 
smecher. Mak kmal olengit er kau me mei me de bong e mretechii me bo 
lungil e lak le mad!” 
24Ma Jesus a mirrael el obengkel, e a klou el seked a di uleltitech er ngii. 
25E mlar ngii a tal redil er a delongelir el mocha truich ma erul rak el lecharm 
el smecher el merael a rasech er ngii, 
26me ng mla okngemed a ududel er a re betok el toktang e diak bo lungil er a 
rektel, e bai mengal mlo smecher. 
27Ma le rengesa chisel a Jesus e ng ultetechii er a seked el mor ullel a Jesus, e 
rutechii a rsel a bilel  
28ele ng mlar ngii er a rengul a kmo, “A di kretechii ku bilel e ak mo ungil.” 
29Me ser a le retechii, e ng di mle mereched el mo diak lorael a rasech er ngii, 
me ng mlo melechesuar el kmo ng mla mo ungil er a rektel. 
30Ma Jesus a di mle mereched el mo melechesuar a klisiich el tilobed er ngii, 
me ng mileltii er a chelsel a seked e dilu el kmo, “Ng techa rirtechii a bilek?” 
31Ma rubengkel a dilu er ngii el kmo, “Komes er tial klou el seked el oltitech 
er kau, e mekera e oker el kmo, ‘Ng techa rirtechak?’” 
32Ngdi Jesus a ulemerk er osengel el osiik er ngikel rirtechii. 
33Me ngii el redil el mle medengei el kmo ng ngera dilubech el kirel, a 
mermang el di omritel er a dakt, e mlo terrob er medal a Jesus e uluuchais a 
rokui el tekoi er ngii. 

34Ma Jesus a dula er ngii el kmo, “Rungalek, kuluumerang a uchul me ke mla 
mo ungil, me morael el ngar a budech.” 
35Me ng dirk mengedecheduch a Jesus e a re bebil el oderuchel el mlar a blil 
a Jairus a mermang el mor a Jairus el kmo, “A ngelekem a mla mad, me lak 
mongesang er a Sensei.” 
36Ngdi Jesus a dimlak lorrenges a lolekoi tirkal chad, e bai dilu er a Jairus el 
kmo, “Lak medakt e di moumerang.” 
37Ng dimlak le kengei er a ngii di le chad me lobengkel, ngdi mle Petrus ma 
Jakobus ma tar ngii er a Johanes a le dilak. 
38Ma le bocha er a blil a Jairus, e ng mlar ngii a klou el nglemuu e a Jesus a 
ulerrenges er a langel ma omengebechub. 
39Me ng mlo soiseb er a blai e dilu er tir el kmo, “Ngera tial klou el nglemuu 
ma langel? Ngikal ngalek a dirkak le mad; ngdi mechiuaiu!” 
40Me te rokui el kmal mlo tuobed a cherrir er ngii, e sola e a Jesus a 
ultebedeterir el rokui el mor rikl e ngiluu a demal ma delal a ngalek me tirkel 
tedei el obengkel, e mlo soiseb er a delemerab el le mlar ngii ngii el ngalek. 
41A Jesus a urrekedii a chimal e dilu el kmo, “Talita, kumi,” el belkul a kmo, 
“Ekebil, ak dmu er kau el kmo bekiis!” 
42Me ng di mle mereched ngii el ngalek el mekiis me ng mererorael. (Ngikal 
ngalek a mle truich ma erung a rekil.) Ma bocha le ua isei, e a rokui el chad a 
kmal mlo mechas a rengrir. 
43Ngdi Jesus a milengelechel er tir me lak louchais er tial tekoi er a ngii di le 
chad. E dilu er tir el kmo, “Bsa sesei er a kall me lomengur.” 

Markus 6 

1Ma Jesus a tilobed er isei el mor a belual, ma rubengkel a ultirakl er ngii el 
mong. 
2Ma bocha le Ulengull el Sils e ng mlor a blil ongdibel me ng olisechakl. E 
kmal mle betok a re chad er ngii, me tirkel ulerrenges er ngii a mlo mechas a 

rengrir, me te dilu el kmo, “A ikal dechal ng ngilai er ker? Ma llemesel a 
rengul ng mlar ker el mei? E mekera loruul a ongasireng el tekoi? 
3Ngika ng diak le ngikel daiksang, el ngelekel a Maria, el tar a Jakobus ma 
Josef, ma Judas ma Simon? Ma ngar ngii a re tar ngii el redil el kiei er 
tiang?” Me ng mlo chetirir ngii. 
4Ma Jesus a dilu er tir el kmo, “A profet a longull er ngii er a bek el beluu e 
ngdi belual ma re chedal ma blil a diak.” 
5Misei e ng dimlekea le sebechel el meruul ongasireng el ngar isei, ng di 
ulemor a chimal er a re di mekesai el smecher e ulemekungil er tir. 
6E kmal mlo imis el mechas a rengul er tirkal chad el dimlak loumera er ngii. 
Ma Jesus a mirrael el olisechakl el meliuekl a ikel kmeed el beluu, 
7e milekedongeterir a re truich ma terul obengkel el mo kldibel e sola e 
uldercheterir el merael el dersterung. E milsterir a klisiich el mengedereder a 
mekngit el chelid  
8e dilu er tir el kmo, “Cho morael e kom di olab a skors, e diak molab a 
blauang ma tet, ma udoud el seluk er a bokket er kemiu. 
9Kom oueacher e ngdi diak molab a oidelliu.” 
10E dirrek el dilu er tir el kmo, “Sel bor a beluu el le ngikemiu er ngii, e sel 
blai el bo mkiei er ngii, cho di mkiei er ngii el mo lmuut er sel morolang. 
11E a cho mei er a beluu e lak le ngikemiu a re chad er ngii, e diak lorrenges 
er kemiu, e kom smirs a chebechab er ochemiu e tuobed el merael. Tia mo 
uleklatk el mor tir el kirel a mekngit el omerellir!” 
12Me te tilobed el mo olisechakl me bo lobult a re chad er a kngterir. 
13E dirrek el uleltobed a mekngit el chelid, e milengilt er a re betok el 
smecher el olab a cheluchul olib el omekungil er tir. 
14Ma King Herodes a rirenges a ikal tekoi ele ng uleberk a chisel a Jesus er 
ker me ker. E a re bebil er a re chad a kmo, “Ngika Johanes el Chad er a 

Techolb el mla lmuut el me chad! Misei a uchul e ng meruul a ngar ngii a 
klisichel el ongasireng.” 
15Ma re bebil a kmo, “Ng Elias.” Ma re kuk bebil a kmo, “Ng profet el ua 
itirkel mle profet er a irechar.” 
16Ma Herodes er a le renges e ng dilu el kmo, “Ngika Johanes el Chad er a 
Techolb! Ak ngiluu a bdelul, e ng mla lmuut el me chad!” 
17Ele Herodes a uldercheterir a re chad el mo mdechemii a Johanes el Chad 
er a Techolb e rongedii e sukur er a kelebus. A uchul e ng mle ua isei er ngii, 
a Herodes a mlo bechil a Herodias el mle bechil a tar ngii er a Filip. 
18E a Johanes el Chad er a Techolb a di millekoi er a Herodes el kmo, “Ng 
kmal diak le melemalt el tekoi cho bo bechil a mle bechil a tar kau!” 
19Ma Herodias a kmal mlo kesib a rengul er a Johanes me ng mlo soal el 
mekodir, e ngdi dimlak el sebechel. 
20Ele Herodes a mle medakt er a Johanes, ele ng mle medengei el kmo, ng 
melemalt e chedaol el chad; me ng milengkar er ngii. A bek el lorrenges er a 
Johanes el mengedecheduch e ng kmal mo ouedikel a rengul e ngdi kmal di 
mle soal el orrenges er ngii. 
21Ngdi ngikal Herodias a kmal mlo ungil a techellel. A Herodes a mirruul er a 
klou el blengur er a sils er a cherellel el kirir a rokui el ngarbab el chad er a 
kabelment, ma re ngarbab el soldau ma re mengeteklir a re chad er a Galilea. 
22E a ngelekel a Herodias el redil a mle soiseb er a blai el meloik, me ng mlo 
ungil a rengul a Herodes ma re sechelil. Ma king a dilu er ngii el ekebil el 
kmo, “Molengit a ikel soam e ak mo meskau.” 
23Ng mlo betok el lolsiich er a tekingel el kmo, “A ikel molengit er ngak ak 
beskau el mo lmuut er a tedobech er a rengedek.” 
24Me ng tilobed ngii el ekebil el mo oker er a delal el kmo, “Ng ngera bo 
kulengit er ngii?” Ma delal a dilu el kmo, “A bdelul a Johanes el Chad er a 
Techolb.” 

25Me ng di mle mereched el mo tmuu el mor a king e olengit el kmo, “Ng 
soak cho mereched el meskak a bdelul a Johanes el Chad er a Techolb el ngar 
tial belatong!” 
26Ma king a kmal mlo mekngit a rengul, e ngdi dimlak el sebechel el diak le 
kengei er tial ongit, ele uchul e ng kmal ulelsiich er a telbilel er mederir tirkel 
rokui el chad el mlar sei. 
27Ma king a di mle mereched el oderchii a tar a re mengkerengel el soldau el 
mo melai er a bdelul a Johanes el mei. Me ng mirrael el mor a kelebus el 
nguu a bdelul a Johanes; 
28e ngiluu el loia er a ongall e nguu el msa ngii el ekebil, me ng ngiluu el mo 
msa delal. 
29Ma le rengesa chisel a rubengkel e te mlo nguu a cheklechel el mo doklii. 
30Ma re apostol a liluut el mer a Jesus e uluuchais er ngii a ikel bek el lurruul 
ma lullisechakl. 
31Me ng dilu er tir el kmo, “Mei me doibngid el mor a diak a re chad er ngii e 
mtelkib el olengull,” ele ng mle betok a re chad el mei ma re merael me ng 
mlo diak a deledesir el omengur. 
32Me te mlar a bos el merael el mor a diak a re chad er ngii. 
33Ngdi te betok el chad a milseterir er a lorael e dilengcheterir; me te mlar a 
bek el beluu el mei e di ulekiu a beluu el remurt el di mla mor sel le bor ngii 
a Jesus ma rubengkel. 
34Ma le kerda Jesus er a bos e losa tial klou el seked, e ng kmal mlo 
chubteterir, ele te ua ikel diak a mengkerengel el sib. Me ng mocha olisechakl 
er tir a betok el tekoi. 
35Ma bocha le kebesengei e a rubengkel a mler ngii e dilu el kmo, “Ng kor a 
kmal kebesengei kung e diak a delengchokl er tiang. 
36Bai mei me mdu er a re chad me lorael el mor a ikel beluu ma sers el kmeed 
er tiang me di le tir el omechar a kelir.” 

37Ngdi Jesus a ulenger er tir el kmo, “Kemiu besterir a kelir.” Me te dilu er 
ngii el kmo, “Ng soam a kimorael el mo omechar a blauang el kirel a 200 el 
silber el udoud el mo omeka er tirkal chad?” 
38Ma Jesus a uleker er tir el kmo, “Ng telal blauang cho molab? Ka bo 
momes.” Me te mlong e mlei me te subedii el kmo, “Ng ngar ngii a kleim el 
blauang ma erul ngikel.” 
39Me ng dilu er a rubengkel el kmo, “Momii er a re chad el mo betok el 
bliongel e mdu er tir me bo le dengchokl er bebul a chemull el bek el chad el 
kakerous el trukel.” 
40Me te mlo dengchokl el blechobech, el derdart ma dersukeim. 
41Ma Jesus a ngilai a ikel kleim el blauang ma erul ngikel e mlo dmangesbab 
el bedul a eanged e mereng a sulel a Dios. E milached a blauang e ngilai el 
mesterir a rubengkel me tullab el merous er a re chad. E dirrek el mle ua isei 
er a ikel erul ngikel el ngilai el remous er a re chad. 
42Ma rokui el chad a milengang e kmal mlo medinges. 
43Ma rubengkel a chiludel a derengel a blauang ma ngikel e milekeek a truich 
ma erul sualo. 
44E a ildisir a re sechal el milengang a ikal kall a mle 5,000. 
45Ma Jesus a di mle mereched el dmu er a rubengkel me te mo doiderekl er a 
bos e merael el ma mor a Bethsaida el ngar a bital daob e ngii a dirk 
millemesumech er a re chad. 
46Ma bla le ngederterir a re chad me lorael, e ng mirrael el mor a rois el mo 
meluluuch. 
47E a bocha le kebesengei e a bos a dirk ngar a belngel a chei, e a Jesus a di 
mle ngii el tang el ngar a beluu. 
48Ng milseterir el kmal mle chuarm el meius el omtok er a mesisiich el eolt. 
Ng bekord ngar a edei el mo bedul a elolem el klok er a mochu tutau e ng 
merola el mor tir el mirrael er a bebul a daob el leko ng di imiu er tir. 

49Ngdi tir a milsang el merael er bebul a daob ma rengrir a kmo ng deleb me 
tuleldiu, 
50ele te rokui el kmal mlo medakt er a lesang. Me ng di mle mereched el 
melekoi er tir el kmo, “Bo le klou a rengmiu e ng ngak; lak kom medakt!” 
51Ng mlo doiderekl me te dilak el ngar a bos, me ng di mlo chelellakl a eolt. 
Me te kmal mlo imis el mechas a rengrir, 
52ele ng dirkak lutebengii a belkul ser a lomeka er a re 5,000 el sechal, ele ng 
kmal dirk rrau a rengrir. 
53Ma Jesus ma rubengkel a di mle mereched el mo imuul er a bital daob el 
mor a Genesaret, me te milekur a bos er tir. 
54Ma le kerda er a bos, e a re chad a kmal di mle mereched el dongchii a 
Jesus, 
55me te rirurt el mor a ikel kmeed el beluu el rokui el melai er a re smecher el 
di ngar a dukllir e ngilititerir el mor a ikel beluu el le rirenges el kmo a Jesus 
a ngar ngii. 
56E a ikel le blar ngii a Jesus el beluu ma lechub e ng sers, a re chad er ngii a 
ngilititerir a re smecher el mor a blil a makit e ullengit er a Jesus me di bo le 
sebechir el rutechii a rsel a bilel kung. Me tirkel rirtechii a rokui el di mlo 
ungil. 

Markus 7 

1A re bebil er a re Farisi, tir ma re sensei er a Llach el mlar a Jerusalem el mei 
a mlor a Jesus. 
2Te milseterir a re bebil er a rubengkel a Jesus el omengur el dimlak le klikiid 
a chimorir, el belkul a kmo, ng dimlak lolebal e mengang. 
3(Ele re Farisi ma rokui el chad er a Judea a kmal oltirakl a llecherir el mlar 
tirkel uchelir er a irechar el mei el lak lolebal e ng diak longang; 
4ma ka longang a ikel kall el lengai er a makit el dimerkmo lerisu. E lmuut el 
ngar ngii a betok el llecherir el lolab er a irechar el mei, el kirel 

omengerumet el kob, ma ollumel, ma omelatech el olekang, ma omellib el 
sintsiu el delluchel belatong ma bet.) 
5Ma re Farisi ma re sensei er a Llach a okere er a Jesus el kmo, “Ngera ma 
rubengkem a diak loltirakl a ikal llechud er a rechuodel el mei, e di mengang 
el diak le klikiid a chimorir?” 
6Ma Jesus a dilu er tir el kmo, “Ng kmal meral tekoi a ulochel a Isaia el kiriu 
el kmo, kemiu a cheblad. Ngdi ua ikel lulluches el kmo: A Dios a dilu el kmo, 
tirkal chad a di mengull er ngak el olab a tekoi, e a rengrir a kmal cheroid er 
ngak. 
7Ng diak a ultutelel a longull er ngak, ele tolisechakl a llecherir a re chad el 
ua ia le llechuk!’ 
8“Kom mla chemoit a llechul a Dios e olengesenges a osisecheklir a re chad.” 
9E liluut el dilu er tir el kmo, “Kom meral medecha el mengoit a llechul a 
Dios el leko di moltirakl osisechekliu. 
10Ele Moses a dilu el kmo, ‘Mongull er a demam ma delam.’ e ‘Ngikel melekoi 
a mekngit el tekoi er a demal ma lechub a delal a kirel el mor a kodall.’ 
11Ngdi kemiu olisechakl el kmo a chad a le ngar ngii a ngerang er ngii el 
sebechel el ngosuir a demal ma delal el obang, e a ledu el kmo, ‘Tia Korban’ 
(el belkul a kmo, ng mla modars el mor a Dios), 
12e seikid e ng di mo ungilbesul a lak lolengeseu er a demal ma delal. 
13A lsekum tial osisechakl cho mulebang er a rechuodel el mei el ua isei, e tia 
meruul a tekingel a Dios el mo diak a belkul. Ng lmuut el kmal dirk betok el 
ua ikang cho moruul.” 
14Ma Jesus a liluut el omekedong er a seked el mer ngii e dilu er tir el kmo, 
“Morrenges er ngak el rokui, e momtab a kulekoi. 
15Ng diak a ngar a ikrel a chad el mo soiseb er ngii el mekidekelii. Ng bai ikel 
ngar a chelsel a chad el me tuobed a ikei a mekidekelii. “ 

17Ng milechititerir a re chad e mlo tmuu er a blai ma rubengkel a dilu er ngii 
el kmo msodii a belkul sel tekoi el mullekoi er ngii. 
18Ma Jesus a dilu er tir el kmo, “Kemiu kom dirrek el di ua itir el diak 
modengei el kmo a ikel ngar a ikrel el me soiseb er a chelsel a chad a diak 
longidokel er ngii. 
19Ng diak le bor a rengul, ng bai di mor a delel e tuobed.” (Tia le dillii a Jesus 
el belkul a kmo a rokui el kall a di klikiid.) 
20Ng liluut el melemolem el melekoi er tir el kmo, “Ng bai ikel ngar a chelsel 
a chad el me tuobed, a ikeikid a mengidokel er a chad. 
21Ngar sel kmal chelsel a rengul a chad e ng me tuobed a mekngit el uldasu e 
choitikikii el mor a deleboes, ma rechorech, ma koadelchad, 
22ma laokreng, ma ngelbokl, ma ikel bek el bedengel a mekngit el tekoi, el ua 
cheleblad, ma klekad, ma chelechei, ma otuub, ma kldidairreng, ma 
klebelung el tekoi. 
23A ikal rokui el mekngit el tekoi a duubech er sel kmal chelsel a rengul a 
chad el mekidekelii.” 
24E sola e a Jesus a mirrael el mor a beluu el kmeed er a Tyre. Ng mlo tmuu 
er a tal blai e dimlak el soal a re chad a bo lodengei el kmo ng ngar isei, e 
ngdi dimlak le sebechel el obart. 
25Ng mlar ngii a tal redil el mlar ngii a ngelekel el redil el blekall er a 
mekngit el chelid el rirenges a chisel a Jesus el kmo ng ngar sei, me ng di mle 
mereched el mong e mo terrob er bitar ochil. 
26E ngii el redil a mle Chisentael, el mlechell er a beluu er a Fenisia er a Siria. 
Ng ullengit er a Jesus me lotebedii a mekngit el chelid er a ngelekel el redil. 
27Ma Jesus a ulenger er ngii el kmo, “A kot e a re ngalek a kirir el mokang, 
ele ng diak le melemalt a de ngai a kelir a re ngalek el midokl er a bilis.” 
28Me ngii el redil a ulenger er a Jesus el kmo, “Rubak, ng ua isei, e ngdi bilis 
a dirrek el ngar eungel a tebel el menga tebetbil a kelir a re ngalek!” 

29Ma Jesus a dula er ngii el kmo, “Tial tekoi el bla mdelii a uchul me morael 
el mo remei e a mekngit el chelid a mla tuobed er a ngelekem!” 
30Me ng mirrael el mo remei e miltik er a ngelekel el mechiuaiu er a bet e a 
mekngit el chelid a mla tuobed er ngii. 
31Ma Jesus a liluut el tuobed er a beluu el kmeed er a Tyre e engelakl er a 
Sidon el mor a daob er a Galilea el uleak a beluu el Truich el Beluu a ngklel. 
32E a re bebil er a re chad a mlei el oba tal chad el mechad e bengong, e 
ullengit er ngii me lomor er a chimal er ngii. 
33Ma Jesus a ngiluu ngii el chad el mo cheroid er a seked e ultuu a 
cheldngelel a chimal er a dingal e millub e rutechii a chural ngii el chad. 
34E sola e mlo dmangesbab e otuu a telil e dmu er ngii el chad el kmo, 
“Efata” el belkul a kmo, “Lobok a dingam!” 
35Me ng di mle mereched ngii el chad el mo sebechel el orrenges e mo 
mimokl a chural me ng mlo sebechel el ungil el melekoi. 
36Ma Jesus a milengelechel er a re chad me lak louchais er a re chad er tial 
tekoi. Ngdi sel lolengit er tir me lak louchais, e tir a bai mengal mo ouchais er 
ngii el tekoi. 
37A rokui el chad el rirengesii tial chais a kmal mlo mechas a rengrir, me te 
dilu el kmo, “Ng meral di ungil a ikel loruul el tekoi; a re mechad a mocha 
orrenges, ma re bengong a mocha melekoi!” 

Markus 8 

1Ng dimlak le meketeket e a tar a klou el seked a mlo mekideb, ma bocha lak 
a kelel ngii el seked e a Jesus a milkedongeterir a rubengkel el mor ngii e dilu 
er tir el kmo, 
2“Ak chubur tial seked ele ng mla mo edei el klebesei er a lobengkek e diak a 
kelir. 
3A di le sengerenger e bo lerei, e ng mekngit a bo le mechitechut a bedengir 
er a melengel a rael, ele te ngar ngii er tir a mlar a cheroid el beluu el mei.” 

4Ma rubengkel a ulenger er ngii el kmo, “Cholebo e kede mekerang e metik a 
kall el mo sebechir tirkal chad el rokui er tial diak a re chad er ngii el beluu?” 
5Ma Jesus a uleker er tir el kmo, “Ng telal blauang cho molab?” Me tulenger 
er ngii el kmo, “Ng kleuid.” 
6Ma Jesus a dilu er a re chad me te mo dengchokl er a chutem. E sola e ng 
ngilai a ikel kleuid el blauang el mei e mirreng a sulel a Dios e milached, e 
mesterir a rubengkel me te merous er a re chad. 
7E dirrek el mlar ngii erul mekekerel ngikel. Ma Jesus a dirrek el mirreng a 
sulel a Dios el kirel ngii el ngikel, e dilu er a rubengkel me te remous er a re 
chad. 
8Ma re chad a ulemengur el mo medinges, e mlo oumeder, ma der a le siluk 
el mo mui a euid el sualo. 
9E a ildisir a re chad el ulemengur a mle bekord 4,000. Ma bocha le merek e 
a Jesus a silmesmecheterir. 
10E ngii ma rubengkel a mlo doiderekl er a bos e mlor a beluu er a 
Dalmanutha. 
11A re bebil er a re Farisi a mler a Jesus e outitekangel er ngii. Ng mle sorir el 
omedikl er ngii me tullengit er ngii me le rellii a tar a klou el ongasireng el 
tekoi el ochotii el kmo a Dios olab el mor ngii. 
12Ma Jesus a ultuu a telil e dilu el kmo, “Ngera ma re chad er chelechang a 
osiik a mengasireng el tekoi? Ak meral dmu er kemiu el kmo ng diak 
ongasireng el meruul el mor tir!” 
13Me ng mlo doiderekl er a bos e choititerir e merael el mo imuul er a bital 
daob. 
14Ma rubengkel a Jesus, a ulebes el ngmai a ungil a ildisel el blauang er a 
lorael; ng di mle chimo el blauang a lulebang er a bos. 
15Ma Jesus a ulemeklatk er tir el kmo, “Bo mkerekikl el mengkar er kemiu er 
a omkukel a blauang er a re Farisi ma Herodes.” 

16Me te kakerker er a delongelir el kmo, “Kele kid el dimlak de ngai a 
blauang me ng melekoi el ua isei.” 
17Ma Jesus a mle medengei a lulsaod me ng dilu er tir el kmo, “Ngera me 
kom mesaod a blauang el dimlak mngai? Kemiu ng diak kom modengei e 
dirkak bo momtab a belkul a ikal tekoi? Ng kmal dirk cheldeng a rengmiu? 
18Ngar ngii a medemiu e diak momes? E ngar ngii a dingemiu e diak 
morrenges? Kom mla obes  
19er ser a kumached a ikel kleim el blauang el kirir a re 5,000 el chad? Ng 
mle telal sualo a mlo mui er a der er ser cho moruu?” Me te dilu el kmo, “Ng 
truich ma erul sualo.” 
20“E ser a kumached a ikel kleuid el blauang el kirir a re 4,000 el chad, e ng 
mle telal sualo a mlo mui er a der er ser cho moruu?” Me te dilu el kmo, “Ng 
kleuid.” 
21Me ng uleker er tir el kmo, “E dirrek el dirkak bo momtab a belkul a ikal 
tekoi?” 
22Ma le mermang a Jesus ma rubengkel er a Bethsaida, e te mlar ngii a re 
chad el uleba tal meiko el chad el mer a Jesus e ullengit er ngii me bo le 
retechii. 
23Ma Jesus a chilteklii a chimal ngii el meiko el chad e nguu el mor a ikrel a 
beluu e tilub a erebita el medal e milor a chimal er bebul e uleker er ngii el 
kmo, “Ngar ngii a ngeral mesang?” 
24Me ng mlo dmangesbab e dilu el kmo, “Ochoi, ak umes er a re chad el ua 
kumes a kerrekar el merael.” 
25Ma Jesus a luuta el remutech a medal. Tiaikid e ngii el chad a omes el 
omekikrirech el mocha ungil osengel el mocha bleketakl a ikel le ues. 
26Ma Jesus a silmesmechii e dmu er ngii el kmo, “Morael el mor a blim, e 
kele bo msiseb er a beluu.” 

27Ma Jesus ma rubengkel a mirrael el mor a ikel beluu el kmeed er a Sesarea 
Filipi. Ma le ngar a rael e a Jesus a uleker er tir el kmo, “Ka msbedak el kmo 
a re chad te kmo ngak ak techang?” 
28Me te dilu er ngii el kmo, “A re bebil a kmo kau a Johanes el Chad er a 
Techolb, ma re bebil a kmo kau a Elias ma re kmo ke tar a re profet.” 
29Me ng okere er tir el kmo, “E kemiu a kmo ngak ak techang?” Ma Petrus a 
ulenger el kmo, “Kau a Mesias.” 
30Me ng milengelechel er tir el kmo, “Kele msbedii a di tal chad el kmo ngak 
ak techang.” 
31Me ng mocha omuchel a Jesus el olisechakl er a rubengkel el kmo, “A 
Ngelekel a Chad a kirel el kmal mo chuarm e te mo mekngit er ngii a re 
mechuodel, ma re bderrir a re prist ma re sensei er a Llach. Te mo mekodir e 
ngdi ongedel klebesei e ng mo mekiis er a kodall.” 
32Tial tekoi a lesal mileketeklii el mor tir. Ma Petrus a ngiluu a Jesus el mo 
cheroid e chileklii. 
33Ma Jesus a mileltii e omes er a rubengkel, e oungeroel er a Petrus el kmo, 
“Satan, bor ullek! A uldesuem a dimlak le ngar a Dios el mei, e ng bai mlar a 
re chad el mei.” 
34Ma Jesus a ulemekedong er a seked ma rubengkel el mer ngii e dilu er tir el 
kmo, “A lsekum ng ngar ngii a soal el obengkek e ng kirel el mo diak lomdasu 
er a di ngii e cholngii a kerus er ngii e oltirakl er ngak. 
35Ele ngikel soal el olsobel er a klengar er ngii oridii; e ngikel oridii a klengar 
er ngii el kirek ma kirel a Ebangkelio a bai mo osebelii. 
36Ngar ngii a lengai a chad a lsekum ng korekerengii a beluulchad el rokir e 
ngii a mo remiid? Ng kmal diak! 
37Ele ng diak a nguked el sebechel a chad el nguu el olutii a klengar er ngii. 
38A lsekum ng ngar ngii a chad el merur er ngak ma osisecheklek er chelechal 
mekngit el beluulchad el diak leko Dios, e a Ngelekel a Chad a mo merur er 

ngii sel le mei el ngar a klebkellel a Demal el obengterir a re mechedaol el 
anghel.” 

Markus 9 

1A Jesus a millemolem er a cheldechedechal el kmo, “Ak meral dmu er kemiu 
el kmo te ngar ngii a re ngar tiang el diak le mad e mo mesa Rengedel a Dios 
el mei el oba klisiich.” 
2Uriul er a elolem el klebesei e a Jesus a ngiluu a Petrus ma Jakobus ma 
Johanes, el mo ngmasech er a tal kedidai el rois el di mle tir el tang. Mitia er 
a le ngellomel er ngii e a Jesus a mlengodech er mederir, 
3ma bilel a mlo medidiich a chellelengel el diak a becheleleu er a beluulchad 
el mo ua ingii. 
4E sola e tirkel tedei el ulebengkel a Jesus a milsa Elias ma Moses el 
mengedecheduch er a Jesus. 
5Ma Petrus a dilu er a Jesus el kmo, “Sensei, ng kmal ungil a di de ngar tiang! 
Aki bai mo remuul a kldei el tento, a tang a mo kirem, ma tang a mo kirel a 
Moses, ma tang a kirel a Elias.” 
6Ngii me tirkel bebil a kmal mlo medakt me ng mlo diak lodengei a lolekoi el 
tekoi. 
7E a eabed a mlei el chuchebeterir; e mlar ngii el eabed a ngor el melekoi el 
kmo, “Ngika betik er a renguk el Ngelekek, me morrenges er ngii!” 
8Me te di mle mereched el meriik el omes e dimlak lesa tal chad, ng di mle tal 
Jesus a obengterir. 
9Ma lorael el mo metengel er a rois, e a Jesus a milengelechel er tir me lak 
louchais a ikel lules el dimerkmo Ngelekel a Chad a le bekiis er a kodall. 
10Me tultirakl a ikel le dilu Jesus, ngdi tir a mle kakerker el kmo, “‘A mekiis 
er a kodall’ ng ngera belkul?” 
11Te mlo oker er a Jesus el kmo, “Ngera ma re sensei er a Llach a millekoi el 
kmo a Elias a kirel el di ma mei?” 

12Me ng ulenger er tir el kmo, “A Elias a meral di ma mei el me mengedmokl 
a bek el tekoi. E ngdi ngera ma Chedaol Llechukl a kmo a Ngelekel a Chad a 
mo chuarm a betok el tekoi e a re chad a mo mekngit er ngii. 
13Ak subedemiu el kmo a Elias a mla mei, ma re chad a mirruul a ikel sorir el 
mor ngii el di ua ikel llechukl el tekoi el kirel.” 
14Ma lleta el mer tirkel bebil er a rubengkel a Jesus, e te milsa klou el seked 
el meliuekl er tir, ma re bebil sensei er a Llach a milengaititekangel er tir. 
15Me tial klou el seked er a lesa Jesus e te kilebetiekl e kmal mlo ungil a 
rengrir, me te di mle mereched el remurt el mor ngii e ouetkeu er ngii. 
16Ma Jesus okere er a rubengkel el kmo, “Ngera kom kaititekangel er ngii 
kemiu me tir?” 
17Ma tar a chad er a chelsel tial seked a ulenger er a Jesus el kmo, “Sensei, ak 
uleba ngelekek el mer kau ele ng ngar ngii a mekngit el chelid er ngii me ng 
diak el sebechel el mengedecheduch. 
18A mekngit el chelid sel lorekedii, e ng mdesii er a chutem me ng mo 
outeriobs a ngerel e mengerekor a ungelel, e mo mengerekes. Mak ullengit er 
a rubengkem me lotebedii a mekngit el chelid er ngii e mlo diak el sebechir.” 
19Ma Jesus a dilu er tir el kmo, “Kom meral diak moumerang el chad. Ng ua 
ngera klteketel el dirk kubengkemiu? Ak dirk outekangel el obengkemiu el 
mo oingerang? Ka mnguu ngiil buik el mei!” 
20Me te ngiluu el mor a Jesus. E ngii el mekngit el chelid a milsa Jesus, me 
ngdi ngiluu ngiil buik el mitekelengii er a chutem, me ng melelitai el 
outeriobs a ngerel. 
21Ma Jesus a uleker er a demal el kmo, “Ng ua ngera klteketel er a bo le ua 
isei?” Me ng dilu el kmo, “Ng ser a le kekerel ngalek el mer chelechang. 
22Ng mla mo betok el ngikel mekngit el chelid a mengoit er ngii er a ngau ma 
ralm el soal el omekoad er ngii. Ma lsekum ng sebechem e bo mchebkemam e 
mngesukemam.” 

23Ma Jesus a ulenger er ngii el kmo, “Ke kmo a lsekum ng sebechem! A bek el 
tekoi a di sebechel er ngikel oumerang.” 
24Me ng di mle mereched a demal ngiil buik el melekoi el klou a ngerel el 
kmo, “Ak uumerang, e ngdi diak kmesisiich el oumerang. Mngesukak me bo 
kmesisiich el oumerang!” 
25Ma Jesus a ulemes er a seked el olekeed el mer bita er tir, me ng 
uluungeroel er ngii el mekngit el chelid el kmo, “Kau el bengong e mechad el 
mekngit el chelid, ak dmu er kau me mtobed er ngii el buik e kele mluut el 
mo soiseb er ngii!” 
26Me ngii el mekngit el chelid a mlo klou el oldiu, e mlo meringel el 
mitekelengii ngii el buik er a chutem, e tilobed er ngii. Ngii el buik a di mlo 
ua mla mad el chad ma rokui el chad a kmo, “Ng medei!” 
27Ma Jesus a urrekedii a chimal el okisii me ng mlo dechor. 
28Ma bocha letuu er a blai, e a rubengkel a mlor ngii e oker er ngii el kmo, 
“Ngera me ng dimlak el sebecham el otebedii ngikel mekngit el chelid?” 
29Ma Jesus a kmo, “A choua itiang a di nglunguuch a sebechel el otebedii e 
diak a ngodech el sebechel.” 
30Ma Jesus ma rubengkel a tilobed er tial beluu e mlo okiu a Galilea. A Jesus 
a mle chetil a bo lodengelii a re chad el kmo ng ngar ker, 
31ele ng ullisechakl er a rubengkel el kmo, “A Ngelekel a Chad a mo mengai 
el mor a chimorir a re chad el mo mekodir, e a ongede er a sils e ng mo 
mekiis er a kodall.” 
32A rubengkel a dimlak lomtab er a belkul tial tekoi, ngdi te mle medakt el 
oker er ngii. 
33Me te mlor a Kapernaum, ma le bocha er a blai, e a Jesus okere er a 
rubengkel el kmo, “Ngera sel ble mkaititekangel er ngii er a melengel a rael?” 
34Ngdi te di liluk ele te mle kaititekangel er a melengel a rael er a kmo ng 
techa er tir a kot el ngarbab. 

35Me ng mocha dengchokl e ulekerterir el truich ma terung el mor ngii e dilu 
er tir el kmo, “Ngikel soal el mo kot el ngarbab, a kirel el mo kot el ngariou, e 
mesiou er a rokui el chad.” 
36E ngiluu a tal kekerel ngalek e mekedecherur er a delongelir e milchulii e 
dilu er tir el kmo, 
37“Ngikel nguu a tar tirkal mekekerel ngalek el oba ngklek, a ngoikak, e 
ngikel ngoikak a diak di le ngikak e le merekong e ng bai dirrek el nguu 
ngikel ulderchak.” 
38Ma Johanes a dula er ngii el kmo, “Sensei, aki milsa tal chad el oba ngklem 
el oldik a mekngit el chelid, maki milerrob er ngii ele ng dimlak le tar kid.” 
39Ma Jesus a dula er tir el kmo, “Lak morrob er ngii, ele ng diak a chad el 
meruul a mengasireng el tekoi el oba ngklek e di mereched el mo melekoi a 
mekngit el kirek. 
40Ele ngikel diak lomtok er kid a tar kid. 
41Ak meral subedemiu el kmo ngikel meskemiu a imeliu el ralm ele kom 
chedak, a ulterekokl el mo nguu omeksullel. 
42“Me ngikel rullii a tar tirkal mekekerel ngalek el mo diak loumera er ngak, 
a bai ungil er ngii a le mekabs a klou el chebsuul el bad er a chiklel e bo 
lobidokl er a daob. 
43Ma lsekum a chimam a mo uchul e ng mo diak moumera er a Dios e 
mdebesii el choitii! Ng bai ungil a cho mchelemus e bo msiseb er a klengar, 
er a lerebita chimam e bor a beluu er a ngau el diak le mad a ngau er ngii. 
45Ma lsekum a bital ochim a rullau el mo diak moumera er a Dios, e mdebesii 
el choitii! Ng bai ungil a le chelemus ochim e bo msiseb er a klengar er a 
lerebita ochim e bo mechoit er a beluu er a ngau. 
47Ma lsekum a medam a rullau el mo diak moumera er a Dios e bechetir! Ng 
bai ungil a le balech a medam e msiseb er a Rengedel a Dios er a lerebita 
medam e mobidokl er a beluu er a ngau. 

48A ‘chiekl el mo menga er tir er sei a diak le mad ma ngau el mo melul er tir 
me ng diak le mad.’ 
49“A re bek el chad a mo obiich er a ngau el ua uldars el mukar er a sar. 
50“A sar a ungil klalo; e ngdi bo lak a cherrecherel e ng mekera lluut el mor 
ngii a cherrecherel?  “Le bor ngii a sar er a klausechelei er kemiu me bo le 
budech a delongeliu.” 

Markus 10 

1A Jesus a mirrael el mor a beluu er a Judea e mlo imuul er a Omoachel 
Jordan. Ma klou el seked a luuta el mo mekideb er ngii, me ng ullisechakl er 
tir ele ng di mle blechoel el ua isei. 
2Ma re bebil er a re Farisi a mler ngii el melasem el omedikl er ngii me 
tuleker er ngii el kmo, “Ka msbedemam. Ng di subed er a llechud a sechal a 
le chitii a bechil?” 
3Ma Jesus a ulenger el oker er tir el kmo, “Ngeral llach a le bilskemiu a 
Moses?” 
4Me tulenger el kmo, “A Moses a kilengei er kemam el kmo ng sebechel a 
sechal el luchesii a babier er a dertel a chebechiil e choitii a bechil.” 
5Ma Jesus a dilu er tir el kmo, “Ng delecherecherel a rengmiu a uchul ma 
Moses a lilechesii tial llach el meskemiu. 
6Ngdi ngar a Chedaol Llechukl a kmo ser a lobeob a beluulchad e a Dios a 
milebii a chad el sechal ma redil, 
7ma uchul ma sechal a mo cheroid er a demal ma delal e mo kiei el obengkel 
a bechil; 
8e tir el terung a mo tal chelechad, me ng dikea le terung, e te mocha tang. 
9Ma chad a diak le kirel el merort er sel bla lokur a Dios.” 
10Ma le bocha er a blai e a rubengkel a Jesus a liluut el oker er ngii er tial 
tekoi. 

11Me ng dilu er tir el kmo, “A sechal el choitii a bechil e mo bechil a tar a 
redil a mla mor a laokreng el omtok er a di mla bechil. 
12E dirrek el ua isei a lsekum a redil a choitii a bechil e mo bechil a tar a chad 
e ng mocha er a laokreng.” 
13A re bebil er a re chad a ulebeteterir a re ngalek el mor a Jesus me bo lomor 
a chimal er tir, e ngdi rubengkel a uluungeroel er tir. 
14Ser a bo lodenge Jesus e ng ngilasech a rengul me ng dilu er a rubengkel el 
kmo, “Bechititerir a re mekekerei el ngalek me le mer ngak, e lak molekebai 
er tir, ele Rengedel a Dios a kirir. 
15Ak meral subedemiu el kmo ngikel diak le nguu a Rengedel a Dios el ua ia 
ngalek a diak el sebechel el mo soiseb er ngii.” 
16Me ng ulemechull er tir el ngalek, e ulemor a chimal er tir e 
ulemekngeltengat er tir. 
17Ma lluut a Jesus el melemolem er omerolel, e a tal chad a rirurt el mo 
outubuach er medal e uleker er a Jesus el kmo, “Ungil Sensei, ng ngera bo 
krellii e ak mo nguu a diak a ulebengelel klengar?” 
18Ma Jesus a uleker er ngii el kmo, “Ngera me koleker er ngak el kmo ungil? 
Ng diak a tal chad el ungil, ng di tal Dios. 
19Kau a medengei a llach el kmo, ‘Lak bo le melaok a rengum; lak bo 
momekoad; lak bo morechorech; lak bo molekoi a telingaol el kirel a chad; 
lak bo mongeblad; bo mongull er a demam ma delam.’” 
20Me ngii el chad a dilu er a Jesus el kmo, “Sensei, a ikal rokui el llach a di 
kuleltirakl er ser a kngalek el mer chelechang.” 
21Ma Jesus a ulemes er ngii e mle betik a rengul er ngii e dilu el kmo, “Kau 
ousbech er a kmal di tal tekoi. Morael el mo oterau a ikel rokui el ngar ngii er 
kau, e mngai a ikel udoud el mesterir a re mechebuul, me bo merau er medal 
a Dios; e mereko e mei me moltirakl er ngak.” 

22Ma le rengesa ika ngikal chad, e ngdi mlo ngodech a medal me ng merola el 
kmal mekngit a rengul ele ng kmal mle betok a kloklel. 
23Ma Jesus a mileltii e omes el mor a rubengkel e dilu el kmo, “Ng kmal 
meral meringel er a re merau el chad el mo soiseb er a Rengedel a Dios!” 
24Ma rubengkel a kilbetiekl er a ikal tekoi, e a Jesus a millemolem er a 
cheldechedechal el kmo, “Rengelekei, ng meral meringel a mo soiseb er a 
Rengedel a Dios! 
25Ng bai kuk meringel er a merau el chad el mo soiseb er a Rengedel a Dios 
er a charm el kiamo a bo le siseb er a belsebselel a rasm.” 
26Ma rubengkel a kmal mlo imis el mechas a rengrir me te mle kakerker er a 
delongelir el kmo, “Me tia le ua isei e ng techa sebechel el mo suobel?” 
27Ma Jesus a ulemes er tir e kmo, “Tiang a diak el sebechel er a re chad e 
ngdi sebechel er a Dios ele rokuil tekoi a di sebechel er a Dios.” 
28Ma Petrus a melekinga el kmo, “Mesang, aki mla mechei a bek el tekoi e mo 
oltirakl er kau.” 
29Ma Jesus a dilu er tir el kmo, “Ng ua isei, mak subedemiu el kmo ngikel mo 
ikrii a blil ma lechub a re bebil er ngii el sechal ma redil ma lechub a demal 
ma lechub a delal ma lechub a re ngelekel ma lechub a chetemel el kirek ma 
kirel a Ebangkelio, 
30a mo ngmai a lmuut el betok er chelechang, ng mo ngmai a derdart el blai 
ma re bebil er ngii el sechal ma redil ma re delal ma re ngelekel ma chetemel, 
e dirrek el mo chuarm er odechelakl; e sel mel beluulchad e ng mo nguu a 
diak a ulebengelel klengar. 
31E ngdi betok a re ngar uchei er chelechang el mor uriul, ma re betok a re 
ngar uriul er chelechang el mor uchei.” 
32Ma lorolang a Jesus ma rubengkel el mor a Jerusalem, e a Jesus a uleak 
uchei er tir, ma rubengkel a mlo mechas a rengrir, me tirkel chad el 

ulebengterir a mlo medakt. Ma Jesus a ileklterir a re truich ma terung el 
obengkel e uluuchais er tir er a ikel tekoi el mo duubech el kirel. 
33Ng dilu er tir el kmo, “Ka morrenges. Kid a mor a Jerusalem e a Ngelekel a 
Chad a mo mengai el mor a chimorir a re bderrir a re prist ma re sensei er a 
Llach. Te mo melsii el mo kirel a kodall e mo nguu el mor a chimorir a re 
Chisentael, 
34me te mo dongulii e tubar e cholebedii e mekodir; ngdi uriul er edel 
klebesei e ng mo mekiis er a kodall.” 
35A Jakobus ma Johanes el ngelekel a Sebedeus a mlor a Jesus e dilu er ngii 
el kmo, “Sensei, ngar ngii a kmal somam cho mrellii el kiram.” 
36Ma Jesus a dilu er tir el kmo, “Ng ngera somiu ak rellii?” 
37Me te dilu er ngii el kmo, “Ng somam cho mkengei me bo kimdengchokl el 
obengkem er a klebkellem el tang a ngar a kadekmem ma tang a ngar a 
katerum.” 
38Ma Jesus a dilu er tir el kmo, “Ng kmal diak modengelii cho molengit er 
ngii. Ng sebechiu el mo melim er sel kob el bo kulim er ngii? Ng sebechiu el 
mo metecholb er sel techolb el bo kmetecholb er ngii?” 
39Me te dilu el kmo, “Ng sebecham.” Ma Jesus a ulenger er tir el kmo, “Sel 
kob el bo kulim er ngii cho bo molim er ngii, ma techolb el bo kmetecholb er 
ngii cho bo metecholb er ngii. 
40Ngdi tirkel mo dengchokl er a kadekmek ma kateruk a diak le ngak a melilt 
er tir ele ng Dios a melutk er a re mor ngii.” 
41Ma le rengesa tirkel truich el obengkel a Jesus e ng ngilasech a rengrir er a 
Jakobus ma Johanes. 
42Ma Jesus a ulleker er tir el mo dmak e dilu el kmo, “Kemiu a medengei el 
kmo tirkel chad el metutk el mo merreder er a re Chisentael a kmal 
oumerreder er tir ma re ngarbab el chad a mengedereder er tir. 



131 

 

 
© United Bible Societies. 

 

 
 

 

43Ngdi tial teletael a diak bo le ua isei er a delongeliu. Ngikel soal el mo kot 
el ngarbab er a delongeliu a kirel el mo mesiungiu; 
44ma lsekum ng ngar ngii er kemiu a soal el mor uchei, e ng kirel el mo 
sibmiu el rokui. 
45Ele Ngelekel a Chad a dimlak le mei el mo siungel, ng bai mlei el mo 
mesiou e tongetengii a klengar er ngii el mo ngbetir a re betok el chad.” 
46Te mlor a Jeriko, e a lorola ngii ma rubengkel ma klou el seked, e a tal 
meiko e chebuul chad el Bartimeus a ngklel el ngelekel a Timeus a 
dilengchokl er a tkul a rael. 
47Me ser a le renges el kmo a Jesus er a Nasareth a ngar sei, e ng uleldiu el 
kmo, “Jesus el Ngelekel a David! Bo mchebkak!” 
48Ma re betok el chad a chileklii e dmu er ngii el kmo bo mluk. Ngdi ngii a 
mengal mlo klou a ngerel el oldiu el kmo, “Ngelekel a David! Bo mchebkak!” 
49Ma Jesus a mlo dechor e dilu el kmo, “Mokerir el mei!” Me tulekerir ngii el 
meiko el chad el mei e dilu er ngii el kmo, “Bo lungil a rengum e bekiis e ng 
oleker er kau.” 
50Me ng di mle mereched el medebedii a ikrel a bilel e mekiis el merael el 
mor a Jesus. 
51Ma Jesus a uleker er ngii el kmo, “Ng ngera soam ak rellii el kirem?”, Me 
ng ulenger el kmo, “Sensei, ng soak el mo omes.” 
52Ma Jesus a dilu er ngii el kmo, “Morael, e ke mocha ungil ele kau el 
oumerang.” Me ng di mle mereched el mo omes, me ng merola el obengkel a 
Jesus. 

Markus 11 

1Ma bocha lekeed er a Jerusalem er bitar a Bethphage ma Bethania, e te mler 
a Rois er Olib. E a Jesus a uldercheterir a re teru er a rubengkel el mor uchei, 

2e dilu er tir el kmo, “Kom mor sel beluu el ngar medemiu, e cho bo msiseb 
er ngii e kom mo metik er a ngelekel a charm el donkey el ulak el dirkak a 
chad el mla ngmasech er ngii. Kom kodekedii e oteklii el mei. 
3A lsekum ng ngar ngii a dmu el kmo kom mekerang, e kom subedii el kmo a 
Mastang ousbech er ngii, e di mo mereched el me ngoderii.” 
4Me te merolang e mlo metik er ngii el ngelekel a donkey er a tkul a rael el 
ulak er a tuangel er a blai. Ma longedoked er ngii, 
5e a re bebil er tirkel dilechor er isei a okere er tir el kmo, “Kom mekera me 
kom mengedoked er ngikal ngelekel a donkey?” 
6Me tulenger er tir el di ua ia ikel le dilu er tir a Jesus, me te milechiteterir 
me te merael. 
7Me te chilteklii ngii el ngelekel a donkey el mor a Jesus, e ngilai a ikrel a 
bilir el locha er bebul ngii el charm, e a Jesus a mocha ngmasech er ngii. 
8Te betok el chad a milsumech a ikrel a bilir er a rael, ma re bebil a dilobech 
a rechelel a kerrekar er a ked el suumech er a rael. 
9Ma re chad el mlar uchei ma re bebil el ulekiuellel a ngelekel a donkey a 
mocha oldiu el kmo, “Le modanges a Dios! A Dios lomekngeltengat er ngikal 
mermang el oba ngklel a Rubak! 
10A Dios lomekngeltengat er a merma el rengedel a King David, el demad! A 
odanges le bor a Dios!” 
11A Jesus a mlo soiseb er a Jerusalem, e mlo tmuu er a Templo, e ulemes a 
rokui el tekoi. E ngdi tia er a bocha le kebesenge sils e ng tobeda el mor a 
Bethania el obengterir a re truich ma terung el obengkel. 
12E a bo le kukuk er a lleta el ngar a Bethania el mei, e ng songerengerang a 
Jesus. 
13Me ng milsa er cheroid a kerrekar el fig el mellekulek a llel, me ng mocha el 
omes el kmo ng ngar ngii a le betik el redechel. E a le mermang, e ngdi llel, 
ele ng dimlak le temel el ourodech a kerrekar el fig. 

14Ma Jesus a dilu er tial kerrekar el fig el kmo, “Ng diak a tal chad el sebechel 
el lmuut el me menga redechem!” Ma rubengkel a rirengesii er a lolekoi el ua 
isei. 
15Ser a be le siseb er a Jerusalem, e a Jesus a mlor a Templo e uleltobed er a 
rokui el chad el ulemechar ma rulelterau. Ng diliekl a tebelir a re merukem a 
udoud ma kingellir a rulterau a belochel, 
16e dimlak le kengei er a ngii di le chad el oba ngii di le ngerang el okiu a 
mekesekesel a Templo, 
17e ullisechakl er a re chad el kmo, “A Chedaol Llechukl a ngar ngii a tekingel 
a Dios el kmo, A Templo er ngak a mokedong el blai er a nglunguuch el kirir 
a re chad er a bek el beluu er a beluulchad.’ E ngdi kom mla rullii el mo 
omertelir a re merechorech!” 
18Ma re bderrir a re prist ma re sensei er a Llach er a le renges a ikang, e te 
mocha osiik a rolel a kodellel a Jesus. Te mle medakt er ngii, ele tial seked el 
rokir a mle mechas a rengrir er a osisecheklel. 
19A bocha le kebesengei, e a Jesus ma rubengkel a tilobed er a Jerusalem. 
20E a bo le kukuk er a dirk tutau e te merael er a rael e mesa ngii el kerrekar 
el fig. Ng mle merat el rokir el mo lmuut er a risel. 
21Ma Petrus a lotka ikel tekingel a Jesus me ng dilu er ngii el kmo, “Sensei, 
mesa sel kerrekar el fig el mdilebeklii el mla mo merat.” 
22Ma Jesus a dilu er tir el kmo, “Bo moumerang er a Dios. 
23Ak dmu er kemiu el kmo ngikel dmu er tial bukl el kmo di le kau el 
mengukl el mo mechoit er a daob, e diak louesarech a rengul, e bai oumera 
ikel le dilu el kmo ng mo ua isei, e ng mo ua isei. 
24Tia ia uchul e ak subedemiu el kmo, sel cho moluluuch el olengit a ngerang, 
e moumerang el kmo kom mla ngmai, e seikid e kom mo ngmai a ikel cho 
molengit. 

25Me sel bo mdechor el meluluuch, e kom ousubes a le ngar ngii a kngtil a 
rengmiu el kirel a ngii di le chad, ma Demmiu el ngar a eanged bo lousubes a 
telemelliu. 
27Te liluut el mor a Jerusalem. Ma lorael a Jesus er a Templo e a re bderrir a 
re prist, ma re sensei er a Llach, ma re mechuodel a mlor ngii  
28e oker er ngii el kmo, “Ngera me ke meruul a ikal tekoi? Ng techa dilu er 
kau?” 
29Ma Jesus a ulenger er tir el kmo, “Ak dirrek el mo oker er kemiu er a tar a 
tekoi ma lsekum kom onger er ngak, e ak mo ochotii a uchul e ak meruul a 
ikal tekoi. 
30Ka msbedak. Ng techa dilu er a Johanes me ng melecholb, ng Dios, ma 
lechub e te chad?” 
31Me te mocha kaititekangel er a delongelir el kmo, “Kede kmo ngerang? A 
lsekum kede onger el kmo, ‘Ng Dios.’ e ng mo dmu el kmo, ‘E ngera me ng 
dimlak moumera er a Johanes?’ 
32Ma lsekum kede kmo, ‘Te chad...’” (Te mle medakt er a re chad ele re chad 
a kmal ulemdasu el kmo a Johanes a mle profet.) 
33Misei e a nger er tir el mor a Jesus a dilu el kmo, “Ng diak kimodengei.” Ma 
Jesus a dilu er tir el kmo, “Me ngak me ng diak ksbedemiu el kmo ng techa 
dilu er ngak mak meruul a ikal tekoi.” 

Markus 12 

1Ma Jesus a millekoi er tir er okesiu el kmo, “Ng mlar ngii a tal chad el 
dillemii a sers er a bilong, e silersii el iueklii, e kilisii a lomeseos a bilong er 
ngii, e mekedecherur er ngii a blirir a re mengkar er a sers, e nguu el mesterir 
a re chad er a sers er a bilong me te meleng er ngii, e ngii a merael el mor a 
cheroid el beluu. 
2E a bocha le belsechel omengudel el bilong, e ng ulderchii a tar a mesiungel 
el mor a re chad er a sers er a bilong el mo melai a blingelel er a sim. 

3Ma re chad er a sers a mildechemii ngii el mesiungel, e cholebedii, e oltii el 
di chim. 
4Me ngikel ouklalo er a sers a liluut el oderchii a kuk tar a mesiungel el 
mong, e ngikang a le chillebedii a bdelul e milekerrengii. 
5Me ng liluut el oderchii a tar a mesiungel, e ngikang a kuk lulekodir; ma re 
lmuut el bebil er a re mesiungel me te mle ua isei er tir, el chilebedeterir a re 
bebil, e a re bebil a lulekodeterir. 
6A mlo medechel el sebechel el oderchii a di tal betik er a rengul el ngelekel. 
Itiaikid e ng mocha oderchii ngii el ngelekel el mor tir el chad er a sers. Ng 
dilu el kmo, Ak medengei el kmo te mo mengull er a ngelekek.’ 
7E a lechub e tir el chad er a sers a mlo katekoi el kmo, ‘Ngkaikid a ngelekel a 
ouklalo er tial sers. Mei me dokodir ma ikal kloklel bo le klokled!’ 
8Me te mildechemii a ngelekel e mekodir e choitii a cheklechel er a ikrel a 
sers er a bilong.” 
9Ma Jesus a uleker el kmo, “Ma le ua isei, e ngikal ouklalo er a sers ng mo 
mekerang? Ng mei el mekodeterir tir el chad e nguu ngii el sers er a bilong el 
mesterir a re kuk bebil er a re chad. 
10Kemiu ng dirkak mchieuii er a Chedaol Llechukl el kmo, ‘A bad el mlo 
cheitel el diak a belkul er a re meleketek a blai a obelta el mo kot el klou a 
belkul? 
11Tia le rirellii a Rubak el mo ua isei; ng meral klebokel e mengasireng er 
osenged.’” 
12Ma re mengeteklir a re chad er a Judea a millasem el omdechem er a Jesus, 
ele te mlo medengelii tial okesiu el kmo ng tekoi el kirir. Ngdi te mle medakt 
er a klou el seked, me te milecherei e merael. 
13Ma re bebil el Farisi ma re chedal a Herodes a mlodurech el mer a Jesus el 
mle sorir el omedikl er ngii el olab a bebil er a ker. 

14Te mlei e dmu er ngii el kmo, “Sensei, aki medengei el kmo ke melekoi a 
klemerang e diak ke bekikl a uldesuir a re chad. Ng diak a uldesuem er a 
deruchellir a re chad, ke di olisechakl a klemerang el kirel sel soal a Dios el 
kirir a re chad. Ka msbedemam el kmo ng omtok er a llechud a dolecha tax el 
mor a merreder er a Rom? Ng subed el kim olechang, ma lechub e ng diak?” 
15Ma Jesus a mle medenge chelebelderir me ng ulenger el kmo, “Ngera uchul 
me kom omedikl er ngak? Mnguu a tar a silber el udoud el mei me kisang.” 
16Me te ngiluu el msang, me ng okere el kmo, “Ng llecheklel ma ngklel techa 
ikang?” Me te dilu el kmo, “A merreder er a Rom.” 
17Ma Jesus a dula el kmo, “A le ua isei, e a kloklel a merreder er a Rom bsa 
merreder er a Rom, ma kloklel a Dios bsa Dios.” Me ng kmal mlo mechas a 
rengrir er a Jesus. 
18A re kuk bebil el Sadusi el melekoi el kmo a re chad a diak el bekiis er a 
kodall, a mler a Jesus e dmu el kmo, 
19“Sensei, a Moses a lilechesii tial llach el kiram el kmo, A lsekum a chad a 
mad e diak a ngelekel er a bechil, e a ochellel a kirel mo bechil ngii el melakl 
dil me bo le sebechel el mor ngii a re ngelekel el ua ia bo le ngelekel ngii el 
mlad el chad.’ 
20Te mlar ngii a re teuid el odam, e a kot el klou a mlo bechiil e mad el diak a 
ngelekel. 
21Ma ongerung a mlo bechil ngiil redil e mad el dimlak a ngelekel. Me ngikel 
ongedei me ng mlo ua isei, 
22e dirrek el mle ua isei el mor tir el rokui. Tir el teuid a mlo bechil ngiil redil 
e dimlak a ngelekir e a uriul e ngiil redil a mlad. 
23Chelechang, e a rokuil chad el mla mad a bo le bekiis er a kodall er sel sils 
er okiis, e ng mo bechil a techa er tir ngiil redil? Tir el teuid a mlo bechil.” 

24Ma Jesus a dula er tir el kmo, “Kom meral cheleuid! Kom medengei el kmo 
ngera uchul? Ng diak kom modengei a Chedaol Llechukl ma lechub a 
klisichel a Dios. 
25Sel le bekiis er a kodall a re chad el mla mad, e te mo ua re anghel er a 
eanged el diak bo le bechiil. 
26Chelechang, e a de bor okisir a re mla mad, ng diak bla mchieuii a babier er 
a Moses el kirel a kmard el kerrekar? Ng llechukl er isei a tekingel a Dios el 
mor a Moses el kmo, ‘Ngak a Dios er a Abraham, e Dios er a Isak, e Dios er a 
Jakob.’ 
27Ngii a Dios er a re di ngar, el diak le Dios er a re ulekoad. Kemiu a kmal 
klou el cheleuid!” 
28Ma tal sensei er a Llach el mlar sei a rirengeseterir er a le kaititekangel. Ng 
milsa Jesus el mle ungil el dilu orbil a tekingir a re Sadusi, me ng merma er 
ngii el oker el kmo, “Ngera el llach a kot el ngarbab er a rokui el llach?” 
29Ma Jesus a ulenger el kmo, “Tiakid sel kot el klou a belkul er ngii el rokui, 
‘Morrenges e Israel! A Rubak el Dios er kid a di tal Rubak e diak a ngodech. 
30Bo le betik a rengum er a Rubak el Dios er kau el oba rengum el rokir, ma 
klengar er kau el rokir, ma uldesuem el rokir ma klisichem el rokir.’ 
31E a ongerul klou a belkul el llach a kmo, ‘Bo le betik a rengum er a ngar 
bita er kau el ua le betik a rengum er kau.’ Ng diak a kuk ngodech el llach el 
ngarbab er a ikal erung.” 
32Me ngii el sensei er a Llach a dula er a Jesus el kmo, “Ng kmal ungil e 
sensei! Ng klemerang a cho mdelang el kmo ng di tang a Rubak el Dios e diak 
a kuk ngodech el chelid, ng di Ngii e merekong. 
33Ma chad a kirel el mo betik a rengul er a Dios er a rengul el rokir, ma 
uldesuel el rokir, ma klisichel el rokir, e kirel mo betik a rengul er a ngar bita 
er ngii el ua le betik a rengul er ngii. Ng kuk klou a belkul a dolengesenges a 
ikal erul llach er a dolenget a charm ma kuk bebil er a tenget er a 
olengetongel el mor a Dios.” 

34A Jesus er a lesengei el kmo ng mle ungil a nger er ngii, e ng dula er ngii el 
kmo, “Kau a kmal diak mcheroid er a Rengedel a Dios.” A uriul er itiang e ng 
mlo diak a blekengir a re chad el oker a ngera er ngii. 
35A Jesus a ullisechakl er a Templo, e uleker er a ker el kmo, “Ng mekera e 
sebechir a re sensei er a Llach el kmo a Mesias a di ngelekel a David? 
36A Chedaol Reng a rirellii a David me ng melekoi el kmo, A Rubak a dilu er 
a Rubak er ngak el kmo, Bo mdengchokl er a kadekmek el dimerkmo 
krelleterir a re cherrouem el mor eungel ochim.’ 
37A David a di mle ngii el omekedong er a Mesias el kmo ‘Rubak’; ma le ua 
isei, e ng mekera e di ngelekel a David?” A klou el seked er a re chad a 
ulerrenges er a Jesus el kmal mle ungil a rengrir. 
38Ser a longedecheduch er tir, e ng dilu el kmo, “Bo mkerekikl er a re sensei 
er a Llach el sorir el merorael el bliull er a mekemanget el bail, el leko 
louetkeu e longull er tir er a blil a makit, 
39e sorir el melilt a ungil kingall er a blil ongdibel sel le ngar ngii a klou el 
blengur e sorir a ikel kot el ungil kingall er a ungilklebesei. 
40Tolekiid a blirir a re melakl dil e sola e ousimang me te mengemanget a 
nglunguchir. Ng kmal mo meringel a blals el mor tir!” 
41A Jesus a dilengchokl er bita er a blil a tenget er a Templo, e ulemes er a re 
chad er a be lorrebet a ududir. Te betok el merau el chad a lilecha kmal betok 
el udoud; 
42e mlei a chebuul el melakl dil el lilecha teblol bekerkard el udoud, el 
redemelel a chimol sens. 
43Me ng ulleker er a rubengkel el me kldibel e dmu er tir el kmo, “Ak 
subedemiu el kmo ngikal chebuul el melakl dil a lilecha betok er tirkal rokui. 
44Ele tir el rokui a millecha ikel dikea lousbech er a ududir, e ngdi ngii el 
chebuul el redil a lilecha ikel rokui el mlar ngii er ngii el kmal lousbech er a 
klengar er ngii.” 

Markus 13 

1Ma le tebeda Jesus er a Templo, e a tar a rubengkel a dilu el kmo, “Sensei, 
ka momes! Ng meral ungil a ikal cheldukl bad ma blai!” 
2Ma Jesus a dilu er ngii el kmo, “Komes a ikal meklou el blai? Ng diak a tar a 
ikal bad el mo medechel er a olsechelel; ng rokui el di mo mongkangk.” 
3Ma Jesus a dilengchokl er a Rois er Olib el ngii el rois a chemau a Templo e 
a Petrus, ma Jakobus, ma Johanes, ma Andreas a di mle tir el tang el mer 
ngii. 
4Te dilu er ngii el kmo, “Ka msbedemam el kmo ng oingerang e a ikal tekoi a 
mor ngii, e msbedemam er a mo olengchelel a bo letaut a ikal rokui.” 
5Ma Jesus a dula er tir el kmo, “Bo mkerekikl me lak a chad el mengeuid er 
kemiu. 
6Te betok el chad a mei el oba ngklek me te mo dmu el kmo, ‘Ngak Ingii!’ me 
te mo choitikikterir a re betok el chad. 
7Lak bo louedikel a rengmiu cho mrenges a chisel a mekemad el kmeed ma 
lechub e ng cheroid. A choua ikal tekoi a kirel mo duubech, e ngdi diak le 
belkul a kmo a ulebongel a mermang. 
8A beluu ma beluu a mo kaumekemad, ma renged ma renged a mo kautok. 
Ma desiu a mor ngii er ker me ker, ma bosech me ng mor ngii. A ikal tekoi a 
ua kot el rengelel a cheroll. 
9“Kemiu di le kemiu el mo kerekikl. Kom mo mudechem e mengai el mor a 
kerrekeriil. Te mo cholbedemiu er a blil ongdibel; ng ngak a uchul e kom mo 
dechor er mederir a re merreder ma re king e olecholt er a Ungil Chais er tir. 
10E ngdi uchei er a le mei a ulebongel, e a Ebangkelio a kirel mosisechakl el 
mor a rokui el chad. 
11Me sel le ngikemiu el mor a kerrekeriil, e lak el sebek a rengmiu el kirel cho 
bo molekoi; ele sel bo le belsechel, e kom di mo melekoi a ikel ekor kemiu. 

Ele tekoi el bo molekoi a diak le tekingiu; ng ngar a Chedaol Reng el ekor 
kemiu. 
12A chad a mo otuteklii a tar ngii el kirel a kodall. Ma chedam me ng mo ua 
isei el mor a re ngelekel. Ma re ngalek a mo omtok er a re demerir ma re 
derrir e mo uchul a kodellir. 
13A re bek el chad a mo ouketui er kemiu el ngak a uchul. Ngdi ngikel 
outekangel el mor a ulebongel a mo suobel. 
14“Kom mo mesa ‘Ngikel Melemall a Chedaol’ el dechor er sel diak le kirel el 
ngar ngii.” (Kemiu el menguiu momtab er a belkul tiang!) “Isei e tirkel ngar a 
Judea le chiis el mor a bukl. 
15Ma chad el ngar bebul a blai lak bo le metengel e lak bo le siseb er a blai el 
leko ng mela ngerang. 
16Ma chad el ngar a sers lak lluut el mor a blai el leko ng mo melai er a ikrel 
a bilel. 
17Ng mo klou el chelebuul el kirir tirkel redil el dioll ma re dirk oltut er a re 
ngalek! 
18Molengit er a Dios ma ikal tekoi lak bo le dubech er a temel a kerrasem! 
19A ikel ringel el mor ngii er a ikel sils a kmal mo imis el dirkak le ngar ngii 
er a lomuchel a Dios el mebii a beluulchad el mer chelechang. Ma ka lluut el 
mor ngii er chelechal mong. 
20Ngdi Rubak a kilsadel a ildisel a ikel sils, ele lak, e ng diak a tal chad el mo 
medechel. Ng tirkel ngellitel el chedal a uchul, e ng riruul a ikel sils el mo 
kesai. 
21“Ma lsekum ng ngar ngii a chad el dmu er kemiu el kmo, ‘Mesang, ngkakid 
a Mesias!’ ma lechub e ng kmo, ‘Ng ngar sei!’ e lak moumerang er ngii. 
22Ele re diak le meral Mesias ma re diak le meral profet a me duum. Te mo 
olab olangch ma ongasireng el tekoi el mengeblad er a re ngellitel er a Dios, a 
le sebechir. 

23E ngdi kemiu bo mkerekikl e ak mla subedemiu er a rokui el tekoi el kirel a 
ngar medad. 
24“Uriul er a belsechel a ringel e a sils a mo milkolk, ma buil a mo diak a 
dichel, 
25ma btuch a mo ruebet er a eanged, ma klisiich el ngar a melidiul a mo diak 
lultebechel. 
26E a Ngelekel a Chad a me duum el ngar a chelsel a eabed el oba klou el 
klisiich ma klebkall. 
27Ng mo odercheterir a re anghel el mor a ikel eual uchul a eolt el mengideb 
er a re ngellitel er a Dios el melai er tir er a beluulchad el rokir. 
28“Mnga klubeliu er a kerrekar el fig. A rechelel sel bocha le mengrengrang 
ma llel lolsebang, e kom medengei el kmo ng mocha belsechel a kleald. 
29Me ng ua isei, cho mesenge ikal tekoi el toutang, e bo modengei el kmo ng 
mermang el kmeda er a tuangel. 
30Ak meral subedemiu el kmo a uche er a le ngemed a re chad er tial 
telecheroll e a ikal rokui el tekoi a mo duubech. 
31A eanged ma chutem a mo nguemed, e ngdi tekingek a diak bo le ngemed. 
32“Ng diak a medengelii sel sils ma lechub e ng sel sikang a le mei, ng ka le 
anghel er a eanged, ma lechub e ng Ngalek; ngdi tal Chedam a medengelii. 
33Bo mekar e mkerekikl, ele ng diak modengelii a le mer ngii isel belsechel. 
34Ng di ua chad el mor a omerael el mechere mesiungel me ng oungerachel er 
a blil er uriul er a bla ledu urerir a re derta er tir e ledu er a mengkerengel a 
tuangel me di le klekar. 
35Bo mklekar, e ng diak modengelii a le mer ngii a mastang er a blai el kmo 
ng kekesus, ng sueleb er a klebesei, ng mochu tutau, ma lechub e ng 
ngesechel a sils. 
36Ma di le mereched el mei, e lak le betik er kemiu el mechiuaiu. 

37Ma ikal kdu er kemiu, a tekingek el mor a rokui el chad el kmo: Bo 
mkerekikl!” 

Markus 14 

1Ngdi medechel ku erul sils er uchei er a belsechel a ikel Chedaol el Sils er a 
Baskua ma Diak Omkukel Blauang. Ma re bderrir a re prist, ma re sensei er a 
Llach a ulsiik a cheldechulel e di le berrotel el mdechemii a Jesus e lokodir. 
2Te dilu el kmo, “Ng diak doruul er ngii er sel belsechel a Baskua ma ikel 
Chedaol Sils er a Diak Omkukel Blauang, ele ng mol mor ngii a uldikel er a 
delongelir a re chad.” 
3Ma Jesus a mlar a Bethania er a blil a Simon el silecher el chebedes. Ng 
ulemengur e a tal redil a mlo tmuu er a blai el oba butiliang el alabaster el 
mui er ngii a meringel a cheral el chilt el diak lurrechomel el nard, e milengii 
e oitelii er a bdelul a Jesus. 
4Te mlar ngii a re bebil er a re mlar itial blengur el mlo kesib a rengrir me te 
mle katekoi el kmo, “Ngera belkul e ng mengeberochel er a chilt? 
5Ng kmal mle sebechel el moterau er a betok er 300 el silber el udoud, e a 
udoud a mor a re mechebuul.” Te kmal uluungeroel er ngii. 
6Ma Jesus a dilu el kmo, “Ka bo becherei! Ngera me kom ua isei er ngii? 
Ngika mla rullii a kmal ungil e klebokel el tekoi el kirek. 
7A re mechebuul a di blechoel el obengkemiu me sel bo le somiu e ng di 
sebechiu el meruul a ungil el mor tir. Ngdi ngak a diak di kblechoel el 
obengkemiu. 
8Me ngikal dil a mla rullii sel sebechel me ng mla chemilt a bedengek er 
uchei er a omelakl. 
9Ak meral subedemiu el kmo a ikel beluu er a beluulchad el mo oberk a 
Ebangkelio er ngii, a dirrek el mo mechedecheduch er ngii tial bla le rellii 
ngikal redil me te mo melatk er ngii a re chad.” 

10Ma Judas Iskariot el tar tirkel truich ma terung a mlor a re bderrir a re prist 
el osiik er a rolel e loterur a Jesus er tir. 
11Ng mlo ungil a rengrir er a ikel le dilu el tekoi, me te dilu el kmo te mo msa 
udoud el kirel. Ma Judas a mocha osiik a ungil cheldechulel e loterur a Jesus 
er tir. 
12Ser a kot el sils er a ikel Chedaol Sils er a Diak Omkukel Blauang e ng mle 
kirel el okodall a ngelekel a sib el kirel a blengur er a Baskua, ma rubengkel a 
uleker el kmo, “Ngar ker a soam aki bo mkedmeklii el kirel a blengur er kid 
er a Baskua?” 
13Ma Jesus a uldercheterir a re terung er tir e dilu er tir el kmo, “Morael el 
mo soiseb er a beluu, e a cho bong e kom mo osiueklii a tal chad el oba 
ollumel er a ralm, me kom mo okiuellel  
14el mor sel blai el bo le siseb er ngii, me kom mong e dmu er a rubak er sel 
blai el kmo, A Sensei oker er kau el kmo ng ngar ker sel delemerab el bo 
kimoruul er a blengur er a Baskua er ngii ngak ma rubengkek?’ 
15Seikid e ng mo ochotii er kemiu a klou el delemerab el ngar a nikai el 
kldmokl e ngar ngii a bek el klekedall er ngii me kom mo kudmeklii a 
blengur er kid er isei.” 
16Ma rubengkel a mirrael el mong e miltik a bek el tekoi el di ua ikel le dilu 
er tir a Jesus, me te kildmokl a ikel mo kirel a blengur er a Baskua. 
17Ma bocha le kebesengei e a Jesus a mlei ngii ma re truich ma terung el 
obengkel. 
18Ma le ngar a tebel el omengur, e a Jesus a dilu er tir el kmo, “Ak subedemiu 
el kmo a tar kemiu a mo olterau er ngak, ng tar obengkek el omengur.” 
19Me te rokui el kmal mlo mekngit a rengrir e mocha ouderta er tir el oker er 
ngii el kmo, “Ng ngak?” 
20Ma Jesus a ulenger er tir el kmo, “Ng di tar kemiu el truich ma terung el 
ngikel bo kimdak el omarech er a blauang er a chimol belatong. 

21A Ngelekel a Chad a mo mad el ua ikel ngar a Chedaol Llechukl, e ngdi 
chebuul ngikel chad el mo oterur a Ngelekel a Chad! Ng bai ungil chomko ng 
dimlak le mechell!” 
22Me tia er a lomengur, e a Jesus a ngiluu a blauang e mereng a sulel a Dios e 
milechedii e mesterir a rubengkel e dilu el kmo, “Mnguu tiang, e tiang a 
bedengek.” 
23E sola e ngiluu a kob e mirreng a sulel a Dios e milsterir. Me te rokui el 
millim er ngii. 
24Ma Jesus a dilu er tir el kmo, “Tiang a rsechek, el melisiich er a telbilel a 
Dios er a rengedel a deleuill, el mo omaoch el kirir a re betok el chad. 
25Ak meral dmu er kemiu el kmo, ng kmal diak kluut el mo melim er tial 
bilong el mo lmuut er sel sils el bo kulim er a beches el bilong er a Rengedel 
a Dios.” 
26E sola e te milengitakl odanges e tilobed el mor a Rois er Olib. 
27Ma Jesus a dilu er tir el kmo, “Kemiu el rokui a di mo choitak ele Chedaol 
Llechukl a kmo, A Dios a mo mekodir a mengkerengel a sib me ng meterakl a 
sib.’ 
28Ngdi sel kbekiis er a kodall e ak mo okiu uchei er kemiu el mor a Galilea.” 
29Ma Petrus a dilu el kmo, “A re chad a mo choitau, e ngdi ngak a kmal diak 
bo kchitau!” 
30Ma Jesus a dula er a Petrus el kmo, “Chelechal kesus er uchei er a bo lerul 
lorros a malk e kau a mo edei el mdu el kmo ng diak modengelkak.” 
31Ma Petrus a dilu el kmo, “A bo le kirek el mad el kirem me ngak a kmal di 
diak bo kdu el kmo ng diak kudengelkau!” Tirkel rokui el obengkel me te 
millekoi osisiu el tekoi. 
32E sola me te mlor a Gethsemane, ma Jesus a dilu er a rubengkel el kmo, 
“Mei me bo mdengchokl er tiang e ngak bo kululuuch.” 

33E ngiluu a Petrus ma Jakobus ma Johanes me te dilak el merael. A Jesus a 
kmal mlo imis el chuarm er a kngtil a rengul, 
34me ng dilu er tir el kmo, “A kngtil a renguk a soal el mekodkak. Di mngar 
tiang e mongkar.” 
35E ngii a ngilsechekl el telkib el mo cheroid er tir e mlo terrob er a chutem, e 
milluluuch el kmo, a bo le sebechel e bo le iiu er ngii tial ringel. 
36Ng milluluuch el kmo, “Chedam, Chedam! A rokui el tekoi a kmal di 
sebechem. Mnguu tial kob el choridii er ngak. Ngdi diak le sel soak; di le bor 
sel soam.” 
37Me ng liluut el mor sel le mlar ngii tirkel tedei er a rubengkel e miltik er tir 
el mechiuaiu. Me ng dilu er a Petrus el kmo, “Simon, ke mla mo mechiuaiu? 
Ng dimlak el sebechem el mekar el di tal sikang?” 
38Ma Jesus a dilu er tir el kmo, “Mongkar e moluluuch me lak kom rebet er 
ongetikaik el mor a klengit. A rengul a chad a mesisiich, e ngdi klechad a 
mengitechut er ngii.” 
39Ng liluut el merael el mor cheroid e meluluuch el melekoi a osisiu el tekoi. 
40E liluut el mor sel le ngar ngii a rubengkel e miltik er tir el mechiuaiu; ele 
ng mlo diak el sebechir el mtekangel a mederir, e mlo diak lodengei el kmo 
ng ngera te dmu er ngii. 
41Ma lleta el mei el mochang me ng ongedei kung e ng dilu er tir el kmo, 
“Kom dirk mechiuaiu e olengull? Tilecha ungiang! A belsechel a mla mei! 
Mesang, chelechang e a Ngelekel a Chad a mla moterau e mo mengai el mor 
a chimorir a re mekngit el chad. 
42Bekiis e dorael e ngkakid ngikel mo olterau er ngak el mermang!” 
43Ma Jesus a dirk mengedecheduch e a Judas el tar tirkel truich ma terung a 
mermang ngii ma cheldebechel er a re soldau el olab a saider ma chelebed el 
mlodurech er a re bderrir a re prist, ma re sensei er a Llach, ma re 
mechuodel. 

44Me ngikal mlo olterau er a Jesus a mla ochotii olangch er tial cheldebechel 
el le dilak el kmo, “Ngikel chad el bo kterengur a medal, ngkeikid ngii el 
chad el somiu el omdechem er ngii. Kom mo mdechemii e nguu el merael e 
mo ungil mengkar er ngii.” 
45Ma le merma Judas e ng di mle mereched el mor a Jesus e dilu el kmo, 
“Sensei!” e tirrengur a medal. 
46Me te mildechemii a Jesus. 
47Ma tar tirkal mle dechor er isei a ngilmersii a saider er ngii e ngiluu el 
melauch er a sibil a Ngarbab el Prist el dobesii a bital dingal. 
48Ma Jesus a dilu er tir el kmo, “Kemiu ng kiriu el mei el olab a saider ma 
chelebed el omdechem er ngak el di ua ia kdengerenger el chad? 
49Ak ulebengkemiu er a bek el sils e ulisechakl er a Templo e dimlak 
momdechem er ngak. Ngdi ng mo ua isei me bo letaut a Chedaol Llechukl.” 
50Itia e a rokui el obengkel a chilitii e chemiis. 
51E mlar ngii a tal kekerel chad el mle bliull er a mamed e uleak ullel a Jesus. 
Te millasem el omdechem er ngii, 
52e ngdi ngii a chilitii ngii el mamed e chemiis el di meau. 
53Ma Jesus a mlengai el mor a blil a Ngarbab el Prist el ble le kldibel er ngii a 
rokui el bderrir a re prist, ma re mechuodel, ma re sensei er a Llach. 
54E a Petrus a uleltirakl er a Jesus el di ngar cheroid e mlo soiseb er a 
mekesekesel a Ngarbab el Prist. E mlo dengchokl el obengterir a re mengkar e 
meseb er a ngau. 
55E a re bderrir a re prist ma Olbiil el rokir a millasem el osiik a bebil er a 
tekoi el mo uchul e lotuteklii a Jesus me bo le mad, e ngdi dimlak a ngeral 
sebechir el metik. 
56Te betok el chad a ulemulak el leko tolecholt a kngtil a Jesus e ngdi dimlak 
bo le ta tekingir. 

57E a re kuk bebil er a re chad a mlo dechor e uluuchais er tial diak le meral 
chais el kirel a Jesus el kmo, 
58“Aki rirengesii el kmo, Ak mo torudii tial lurruul er ngii a re chad el Templo 
e a uriul er a edel klebesei e ak mekedecherur a chimong el diak el rruul er a 
re chad.’” 
59Tir me ng dirrek el dimlak bo le ta tekingir. 
60Ma Ngarbab el Prist a mlo dechor er mederir el rokui e uleker er a Jesus el 
kmo, “Kau ng diak a tekingem el kirel tial ultelechakl el kirem?” 
61Ngdi Jesus a di liluk el dimlak a ngeral lolekoi. Ma Ngarbab el Prist a liluut 
el oker er ngii el kmo, “Kau ke Mesias, el Ngelekel a Odengesall el Dios?” 
62Ma Jesus a ulenger el kmo, “Ng ngak Ingii. Kemiu el rokui a mo omes er a 
Ngelekel a Chad el dengchokl er a mo bedul a kadekmel Olab a Bek el 
Klisiich, e ngar a eabed er a eanged el mei!” 
63Mitia e a Ngarbab el Prist a di mle ngii el sodelii a bilel e dilu el kmo, 
“Ngera kede dirk osiik er ngii! 
64Kom mla remenges otubel a Dios el tuobed er a ngerel. Ng ngera uldesuiu?” 
Tir el rokui a di mle sorir a Jesus a bo le mad. 
65Ma re bebil er tir a mlo melub er a Jesus, e lilechet a medal e mengelebed 
er ngii, e dilu er ngii el kmo, “Ka molangch el kmo ng techa chillebedau!” A 
re mengkar a ngiluu e olebedii. 
66Ma Petrus a dirk mlar ser iou el ngar a mekesokes, e a tal redil el mesiungel 
a Ngarbab el Prist a mlei. 
67Ma lesa Petrus el meseb er a ngau e ng ulngengii e dilu el kmo, “Kau a 
dirrek el ulebengkel a Jesus er a Nasareth.” 
68Ngdi ngii a uluumededenger er ngii el tekoi e dilu el kmo, “Ng kmal diak 
kudengei cho molekoi el tekoi.” E mirrael el tuobed er a siseball e a malk a 
merros. 

69E ngikel mesiou el dil a milsa Petrus er isei me ng liluut el melekoi er a re 
chad el di mle dechor er isei el kmo, “Ngika tar tir!” 
70Ngdi Petrus a liluut el kmo ng diak kudengelii tial tekoi. E di mle telkib e 
tirkel dilechor er bita er ngii a liluut el melekoi er a Petrus el kmo, “Ng kmal 
diak el sebechem el kmo ng diak mtar tir, ele kau a chad er a Galilea.” 
71Ma Petrus a dilu el kmo, “Ak meral melekoi a klemerang! A Dios a mo 
melsak a lsekum ak umulak. Ngikal chad el molekoi er ngii a meral diak 
kudengelii!” 
72Itia e a malk a mocha ongeru el lorros, ma Petrus a lotka le dilu er ngii a 
Jesus el tekoi el kmo, “Uchei er a lorros a malk el erung, e kau a mo edei el 
mdu el kmo ng diak modengelkak.” Mitia e ng kmal mlo imis el mekngit a 
rengul e mlo klou el lmangel. 

Markus 15 

1Ng kmal di mle tutau e a re bderrir a re prist, ma re mechuodel, ma re sensei 
er a Llach a di mle mereched el mo dmak tir ma re bebil er a re chedal Olbiil 
e melib a tekingir. Te rirengedii a Jesus e chilteklii el mo msa Pilatus. 
2Ma Pilatus a uleker er a Jesus el kmo, “Kau ke king er a re chad er a Judea?” 
Ma Jesus a ulenger er ngii el kmo, “Ng kau a melekoi el ua isei.” 
3Ma re bderrir a re prist a uleltutakl er a Jesus er a betok el tekoi, 
4ma Pilatus a liluut el oker er a Jesus el kmo, “Ng diak a ngeral mdung? Ka 
mues a ikel kmal betok el ultuteklir er kau!” 
5Ngdi Jesus a kmal di liluk e dimlak a tal tekoi el le delii. Ma Pilatus a mlo 
imis el mechas a rengul. 
6Chelechang e a bek el belsechel a Baskua, e a Pilatus a mle blechoel el 
melubet er a tar a kelebus el ngikel bo le ngiltii a re chad. 
7E seikid e a tal chad el Barabas a ngklel a mlar a kelebus el kirel a 
koadelchad el dilubech er a le ngar ngii a uldikel er a beluu. 

8Ma seked a mocha mekideb e olengit er a Pilatus me loruul er sel tekoi el le 
blechoel el meruul er ngii. 
9Ma Pilatus a uleker er tir el kmo, “Ng somiu ak ngebetii a king er a re chad 
er a Judea el meskemiu?” 
10Ng mle ungil medengei el kmo a re bderrir a re prist a di mle mechechei er 
a Jesus ma uchul me tultutakl er ngii. 
11A re bderrir a re prist a tilechelii a seked el mo olengit er a Pilatus me le 
ngebetii a Barabas. 
12Me ng liluut a Pilatus el melekoi er a seked el kmo, “Ng ngera somiu ak 
rellii er ngikel lomekedong er ngii el kmo king er a re chad er a Judea?” 
13Me te liluut el oldiu el kmo, “Bo le medeel er a kerus!” 
14Ma Pilatus a uleker er tir el kmo, “Ng ngeral mekngit a le rirellii?” E tir a 
mengal mlo klou a ngerir el oldiu el kmo, “Bo le medeel er a kerus!” 
15Ma Pilatus a mle soal el meruul er a rengul a seked me ng ngilbetii a 
Barabas el mesterir e dilu me te cholebedii a Jesus e nguu el mesterir el kirel 
bo loleel er ngii er a kerus. 
16Ma re soldau a ngiluu a Jesus el merael el okiu a mekesekesel a kabernor, e 
mocha omekedong er tirkel bebil er a re soldau me te mo kldibel el rokui. 
17E sola e ngiluu a smiich el bekerkard el bail el milii a Jesus, e rirellii a 
krone el tochedulik e nguu el loia er a bdelul. 
18Tulsus er ngii el kmo, “Bo le kemanget a klengar er kau e King er a re chad 
er a Judea!” 
19Te dirrek el chillebedii a bdelul el oba tetuk el kerrekar, e millub er ngii, e 
mo outubuach e mengull er ngii. 
20Ma bocha le merek el melenguul er a Jesus, e te mildebedii itial smiich el 
bekerkard el bail e milii er a di mla bilel, e chilteklii el otebedii el bo loleel er 
ngii er a kerus. 

21Ma le ngar a omerolir e te ulsiueklii a chad el Simon a ngklel el merael el 
mor a chelsel a beluu, ma re soldau a urremelii me ng cholngii a kerus er a 
Jesus. (Ngika Simon er a Kirene el demal a Alexander ma Rufus.) 
22Me te ngiluu a Jesus el mor sel chutem el lomekedo er ngii el kmo 
Golgatha, el belkul a kmo, “Olsechelel a Omilel a Bedul.” 
23Te ngilai a bilong el mrachem er a kar el mir e ngmai el msang, ngdi ngii a 
dimlak lolim. 
24Me te dilelii a Jesus er a kerus e ngmai a bilel el mii e mlo kengmors el 
osiik er a mo kirel a derta er tir. 
25Tia mle etiu el klok er a tutau er a le medeel a Jesus er a kerus. 
26E a llechukl el mle olechotel a ultuteklel a kmo, “King er a re chad er a 
Judea.” 
27Te dirrek el dilelterir er a kerus a re terul merechorech er bitar a Jesus el 
tang a ngar a mo bedul a kadekmel, ma tang a ngar a mo bedul a katerul. 
28Ng mlo ua isei ma Chedaol Llechukl bo letaut el kmo, “Ng mlo bellsachel el 
mekngit el chad.” 
29Ma re mlelengelakl el chad a ulemteuitech a bderrir e uleltuub er a Jesus el 
kmo, “A chelikeang, kau itial leko ke mo torudii a Templo e lmuut el 
mekedecherur er a di edel klebesei! 
30Ka be metengel er a kerus e mosebelau!” 
31Ma re bderrir a re prist ma re sensei er a Llach me te millenguul er a Jesus 
er a delongelir el melekoi el kmo, “Ng sebechel el olsobel er a re ngodech el 
chad, e diak el sebechel el di ngii el osebelii! 
32Ka msall e desa ngii el Mesias el king er a Israel a be le metengel er a kerus 
er chelechang me bo doumerang er ngii!” Me tirkel teru er a re chad el 
meldeel er a kerus el obengkel a Jesus me te dirrek el millekoi a mekngit er 
ngii. 
33Ma bocha le sueleb e a beluu a di mlo milkolk el rokir el edel sikang. 

34E a edel klok e a Jesus a uleldiu el klou a ngerel el kmo, “Eloi, Eloi lema 
sabakthani!.” el belkul a kmo, “Dios er ngak, Dios er ngak, ngera me ke mla 
choitak?” 
35Ma re bebil er a re chad el mlar sei a rirengesii, me te dilu el kmo, “Ka 
morrenges er ngii ng oleker er a Elias!” 
36ma tar tir a rirurt el mo nguu a sponge el dilechii er a beot a cheral el 
bilong e suchesii er a rsel a kor a lild e oba el mor a ngerel a Jesus e kmo, 
“Msall e desa el kmo a Elias ng me nguu el otengelii er a kerus?” 
37Ma Jesus a uleldiu el klou a ngerel e suebek a telil. 
38Ma kateng er a Templo a melsodel er bab el mer iou el mo erung. 
39E a tal ofiser el mle dechor el chemau a kerus er a lesa teletelel a kodellel a 
Jesus e ng dula el kmo, “Ngikal chad a meral Ngelekel a Dios!” 
40E mlar ngii a re bebil redil el mlar sei el di mle cheroid e omes. Ma Maria 
Magdalene, ma Maria el delal a kekerei el Jakobus ma Josef, ma Salome a 
ulebengterir. 
41Tirkang a di mla obengkel a Jesus el milsiou er ngii er a le ngar a Galilea. 
Ng dirrek el mlar ngii a re betok el redil el ulebengkel a Jesus el mer a 
Jerusalem el mlar isei. 
42-43Ma bocha le kebesengei e a Josef el chad er a beluu er a Arimathea a 
mochang. Ngikal Josef a kmal mle chetengakl el chedal a Olbiil, el milengiil 
er a Rengedel a Dios. Tia mle klsel omengedmokl (sel sils er uchei er a 
Ulengull el Sils), e a Josef a dimlak le medakt e mlor a Pilatus e ullengit er a 
bedengel a Jesus. 
44Ma Pilatus a kmal kilebetiekl er a le renges el kmo a Jesus a mla mad. Ng 
ulekerir a merreder er a re soldau e uleker er ngii el kmo ng mla mo 
meketeket er a le mad a Jesus? 
45Ma uriul er a louchisa merreder er a re soldau, e a Pilatus a kilengei er a 
Josef me ng mo nguu a bedengel a Jesus. 

46Ma Josef a mlo mecherar a becheleleu el mamed el mei e ultengelii a Jesus 
er a kerus e mililii er ngii el mamed, e mlo loia er a tal debull el kliokl er a 
risois. E sola e ngiluu ngii el klou el bad el tongetengii a medal a debull. 
47E a Maria Magdalene ma Maria el delal a Josef a ulemes er ngii me te milsa 
sel blo llia er ngii. 

Markus 16 

1Uriul er a Ulengull el Sils, e a Maria Magdalene ma Maria el delal a Jakobus 
ma Salome a mlo mechar a chilt el mo mengilt er a bedengel a Jesus. 
2Me ng kmal di mle tutau er a Sunday, e te mor a debull. 
3-4Ma le ngar a omerolir el mong e te katekoi el kmo, “Ng techa er kid a mo 
toitiur sel bad el ngar medal a debull?” (Ng kmal mle klou el bad.) E a lomes 
el mor bab e te milsa ngii el bad el mla metitai. 
5Me te mlo soiseb er a chelsel a debull, e milsa kekerei el chad el dengchokl 
er a mo bedul a kadikm el oubail er a becheleleu el bail, me te kmal 
kilbetiekl e mechas a rengrir. 
6Ng dilu er tir el kmo, “Lak le mechas a rengmiu. Ak medengei el kmo kom 
osiik er a Jesus er a Nasareth el ngikel meldeel er a kerus. Ng dibus er tiang, 
ele ng mla mekiis er a kodall! Mei me mesa sel blo llia er ngii. 
7Morael el mo subedeterir a rubengkel e dirrek el msbedii a Petrus el kmo, ‘A 
Jesus a di ma mor uchei er kemiu el mor a Galilea, me kom mo mesa el kmal 
di ua ikel di bla ledu er kemiu.’” 
8Me te mlo tuobed e remurt el kmal omritel e mechas a rengrir me te di liluk, 
ele te mle medakt. DI MLA ULEBONGEL ER A EBANGKELIO  
9[Ser a le bekiis a Jesus er a kodall er a kmal dirk tutau er a Sunday, e ng mle 
kot el mo duum er a Maria Magdalene, el ngikel lultobed a euid el mekngit el 
chelid er ngii. 
10Ma Maria Magdalene a mlo subedeterir a rubengkel a Jesus ele te 
milengeiung; 

11mitia er a le rengesii a Maria Magdalene el ouchais el kmo a Jesus a mla 
mekiis me ng mla mesang, e ng dimlak bo loumera er ngii. 
12Ma uriul er tiang e a Jesus a mlo chemolt er a re teru er a rubengkel er a le 
ngar a omerolir el mor a beluu, el kuk mle ngodech el blekeradel. 
13Me te liluut el mo ouchais er tirkel bebil er tir e ngdi dimlak bo loumera er 
ngii el chais. 
14E a mlo uriul el bo lecholt er tir a Jesus, a re truich ma tang el obengkel, er 
a lomengur. Ng uluungeroel er tir ele tir el dimlak loumerang, e dirrek el mle 
medecherecher a rengrir el dimlak bo loumera chisir tirkel milsang el mla 
mekiis er a kodall. 
15Ma Jesus a dilu er tir el kmo, “Bor a beluulchad el rokir e molisechakl er a 
Ebangkelio er a re bek el chad. 
16Ngdi ngikel mo oumerang e metecholb a mo suobel; e ngikel diak bo 
loumerang a mo medebeakl. 
17A ruumerang a bo le besterir a klisiich el meruul a mengasireng el tekoi, e 
oltobed a mekngit el chelid el oba ngklek; e mo mengedecheduch a diak 
dodengei el tekoi; 
18ma lsekum toreked a bersoech ma lechub e te nguim a dok e ng diak bo le 
mekesakl; te mo kmed a chimorir er a re smecher el chad e te mo ungil.” 
19Ma uriul er a longedecheduch er tir a Jesus e ng milekider el mor bab el 
mor a eanged e mlo dengchokl er a kadekmel a Dios. 
20Ma rubengkel a mirrael el olisechakl er ker me ker, e a Rubak a ullengeseu 
er tir el olab a mengasireng el tekoi el melisiich osisecheklir el kmo ng kmal 
merang.] 

Lukas 

Lukas 1 

1Betik er a renguk el Theofilus, te betok el chad a mla mor a ikel sebechir el 
meluches a chisel a ikel tekoi el mlar ngii er a delongeled. 
2Te liluches a ikel luluuchais er kemam tirkel miles a ikal tekoi er a uchelel, 
el tir a ulemerk er ngii el klumech. 
3Isei e kau el betik er a renguk el Theofilus, ak millatk el kmo ng ungil a 
klechesii a ungil blechebechel ngii el tekoi el ekor kau ele ng mle blak a 
renguk el mesuub ngii el tekoi el rokui er a uchelel el mei. 
4Tiang a kuruul er ngii me bo modengelii a cherrungel el klemerang el kirel a 
ikel bek el bla mosisechakl er ngii. 
5Ser a le king a Herodes er a Judea, e ng mlar ngii a tal prist el Sekaria 
ngklel, el chad er a kleprist er a Abia. E a ngklel a bechil a Elisabeth el dirrek 
el mlar a telungalek er a re prist. 
6Ngdi dul mle ungil a klengar er tir er medal a Dios e mle mui el 
olengesenges a llechul a Rubak ma ikel ledung. 
7Ng dimlak a re ngelekir ele Elisabeth a dimlak lomechell, e ngii ma Sekaria a 
dul kmal mechudelang. 
8A tar a klebesei e a Sekaria a mlar a Templo el mirruul er a urerel er a 
kleprist me ng meruul er sel kuk telutk el kirel er omesiungel sel sils. 
9Ng mle siukang el tirkel prist a melmors el osiik er a mo melul ochod er 
olengetongel, me te milelmors e a Sekaria a mlengilt. Isei e ng mlo soiseb er a 
Templo er a Rubak, 
10e a klou el seked er a re chad el ngar rikl a milluluuch er sel taem er omelul 
el ochod. 
11E a anghel er a Rubak a mlo duum er ngii, el dilechor er a kadikm er sel 
olengetongel el lullul a ochod er ngii. 
12Ma Sekaria er a lesang, e ng kilebetiekl e mlo medakt. 

13Ma anghel a dilu er ngii el kmo, “Sekaria, lak medakt! A Dios a mla 
remenges a nglunguchem, ma bechim er a Elisabeth a mo mechellii a 
ngelekem el sechal, me ke mo mengklii el Johanes. 
14Ng kmal mo dmeu a rengum, ma re betok el chad me ng mo ungil a rengrir 
sel le mechell! 
15Ng mo chetengakl el chad er medal a Rubak. Ng diak le kirel el mo melim a 
bilong ma lechub e ng mesisiich el ilumel. Sel le mechell e ng mo mui er a 
Chedaol Reng  
16e mo olluut er a re betok el chad er a Israel el mor a Rubak el Dios er tir. 
17Ng mo oeak uchei er a Rubak el ultebechel e mesisiich el ua Profet Elias. Ng 
mo lmuut el oldak er a re chedam ma re ngalek, e mo omult er a re diak le 
bekongesenges el chad me te lmuut el mo melemalt a uldesuir, e ngii a mo 
rulleterir a re chedal a Rubak me te mo kldmokl el kirel.” 
18Ma Sekaria a dula er a anghel el kmo, “Ng mekera e ak mo medengei el 
kmo tia mo ua isei? Ngak a chudela el chad ma bechik me ng dirrek el 
chudelang.” 
19Ma anghel a ulenger el kmo, “Ngak a Gabriel. Ak dechor er medal a Dios el 
ngikel ulderchak el me mengedecheduch er kau e mesubed er kau er tial 
ungil chais. 
20Ngdi kau a diak moumera tekingek el ngii a mo tmaut er sel belsechel. Ng 
mo diak molekoi ele uchul e kau el diak moumerang; ke mo bengong el mo 
lmuut er sel sils el bo letaut a ikal tekingek.” 
21Tiaikid e a re chad a milengiil er a Sekaria e mechese rengrir el kmo ngera 
me ng kmal meketeketang el le ngar a Templo. 
22E tia er a be le tobed e ng dikea le sebechel el mengedecheduch er tir me te 
mlo medengei el kmo ng mlar ngii a ngerang el lilsang er a Templo. Ng mlo 
bengong me ng ullab a chimal el mengedecheduch er tir. 

23Ma Sekaria a liluut el mo remei er ser a bocha le merek omesiungel er a 
Templo. 
24Uriul er itiang e a bechil er a Elisabeth a mlo dioll me ng di mlar a blil el 
eim el buil. 
25Ng dilu el kmo, “Chelechang e a Rubak a mla ngosukak ma re chad a dikea 
bo loltuub er ngak!” 
26E a bocha le elolem el bilel a Elisabeth, e a Dios a ulderchii a anghel Gabriel 
el mor a tal kekerel beluu er a Galilea el Nasareth a ngklel. 
27Ng ullab a tekoi el mor a tal kekerel redil el mle telbiil el mo bechil a tal 
chad el Josef a ngklel, el chad er a blil a King David. A ngklel ngiil kekerel 
redil a Maria. 
28Me ngiil anghel a mlor ngii e dmu el kmo, “A budech lekor kau. A Rubak 
obengkem e kmal mla omekngeltengat er kau!” 
29A Maria a kmal mlo ouedikel a rengul er a tekingel a anghel e millebedebek 
el kmo ng kol ngera belkul a ikel tekoi. 
30Ma anghel a dilu er ngii el kmo, “Lak medakt e Maria ele ke kmal 
ngeltengat er medal a Dios. 
31Ke mo dioll e mo mechellii a ngalek el sechal, e mo mengklii el Jesus. 
32Ng mo chetengakl e mo okedongall el Ngelekel a Kot el Ngarbab el Dios. E 
a Rubak el Dios a mo rullii el mo king el ua uchelel er a David  
33me ng mo mengedereder er a re ngelekel a Jakob el mo cherechar, ma 
rengedel a mo diak a ulebengelel!” 
34Itia e a Maria a dula er a anghel el kmo, “Ng mekera e mo ua isei tial tekoi? 
Ng dirkak a chad el bo kubengkel.” 
35Me ng ulenger a anghel el kmo, “A Chedaol Reng a mer kau, ma klisichel a 
Dios a mo obengkem. Tia ia uchul me ngii el chedaol ngalek a bo lomekedo 
er ngii el kmo Ngelekel a Dios. 

36Mesang a chedam er a Elisabeth a lolekoi er ngii a re chad el kmo ng diak el 
sebechel el mo omechell, e a lechub e ngkakid el kmal chudelang e mla mo 
dioll el elolem el bilel. 
37Ele Dios a diak a diak el sebechel.” 
38Ma Maria a dula el kmo, “Ngak a mesiungel a Rubak, me bo le ua isei a ikel 
bla mdung.” Itia e a anghel a chilitii e merael. 
39Ng dimlak bo le meketeket e a Maria a kildmeklii e mlor a tal kekerel beluu 
el ngar a beluu er a bukl er a Judea. 
40Ng mlor a blil a Sekaria e uluuetkeu er a Elisabeth. 
41Ma Elisabeth er a le rengesii a Maria el ouetkeu er ngii, e a ngalek a 
uluuedikel er a chelsel a delel. A Elisabeth a miltuchel er a Chedaol Reng  
42me ng mlo klou a ngerel el melekoi el kmo, “Kau a kot el ngeltengat er a re 
bek el redil me ngikel ngalek el bo mochellii me ng ngeltengat! 
43Ngera uchul ma delal a Rubak er ngak a me oldingel er ngak? 
44Ser a cho mouetkeu er ngak, e a ngalek a uluuedikel er a delek el dmeu a 
rengul. 
45Ke meral ngeltengat ele koumerang el kmo a tekingel a Rubak el ekor kau a 
mo tmaut!” 
46Ma Maria a dilu el kmo, “A renguk oldanges er a Rubak, 
47ng ungil a renguk el Dios el Osebelek a uchul  
48ele ng ngileltak ngak el ngariou el mesiungel! Chelechal mong e a rokui el 
chad a mo melekoi el kmo ngak a ngeltengat, 
49ele Mesisiich el Dios a riruul el mer ngak a ikel meklou el tekoi. A ngklel a 
chedaol. 
50Ng olecholt er a klechubechub er ngii el mor tirkel mengull er ngii er a bek 
el telecheroll. 

51A mesisiich el chimal a mla mrideterir a re mekedidai a rengrir er a ikel 
rokui el uldesuir. 
52A rulab a klisiich a bla loltengel er tir er a kingellir, e a re ngariou a bla 
lolengesechekl er tir. 
53Ng mla omekeek er a re mechebuul er a klungiaol, e a re merau a le 
bechititerir me te merael el di chim. 
54Ng mla mei el me olengeseu er a mesiungel el Israel, el oltaut er a telbilel el 
mor a rucheled. 
55Ng dimlak lobes el olecholt er a klechubechub el mor a Abraham ma rokui 
el ngelekel el mo cherechar!” 
56A Maria a kiliei el obengkel a Elisabeth el bekord el edel buil e sola e mlo 
remei. 
57Ng mlo belsechel a Elisabeth el mo omechell me ng milechellii a ngelekel el 
sechal. 
58Ma re ngar bita er ngii ma re chedal er a le renges el kmo a Rubak a kmal 
mle ungil mor ngii, e te rokui el uleldeu a rengrir el obengkel. 
59Ma bocha le tal sandei a ngalek, e a re chad a mlong el mo omotk er ngii, e 
a leko tomngakl er ngii el Sekaria el di ua ngklel a demal. 
60Ngdi delal a dilu el kmo, “Ng diak! Ng mo Johanes a ngklel.” 
61Me te dilu er ngii el kmo, “Ng diak a re chedam el oungakl er tilechal 
ngakl!” 
62E sola me te mocha mengedecheduch er a demal el olab a chimorir el oker 
er a ngakl el soal a bo le ngklel ngii el buik. 
63Ma Sekaria a ullengit er a bo llechesii a ngakl er ngii e lilechesii el kmo “A 
ngklel a mo Johanes.” Te rokui el kmal mlo mechas a rengrir. 
64Iseikid e a Sekaria a liluut el mo sebechel el melekoi me ng ulemuchel el 
oldanges er a Dios. 

65Ma re mlar bita er tir a rokui el mlo medakt, ma chisel ngiil tekoi a uleberk 
er a beluu el ngar a bukl er a Judea el rokir. 
66A re bek el chad el rirengesii ngiil chais a millebedebek er ngii e uleker el 
kmo, “Ng ngera mo deruchellel ngikal ngalek?” Ng mle bleketakl el kmo a 
klisichel a Rubak a ulebengkel. 
67A Sekaria el demal a Johanes a meltuchel er a Chedaol Reng me ng millekoi 
a tekingel a Dios el kmo: 
68“Bo le modanges a Rubak el Dios er a Israel! Ng mla me olengeseu e olsobel 
er a re chedal el mo mimokl. 
69Ng mla kudmeklii el kirel a mesisiich el Osobel, el ngalek er a blil a 
mesiungel el David. 
70Ng tilbir er a ngar a mong el okiu a re mechedaol el profet er ngii  
71el kmo ng mo olsobel er kid er a re cherroued, ma klisichir tirkel rokui el 
ouketui er kid. 
72Ng dilu el kmo ng mo olecholt er a klechubechub el mor a rucheled e diak 
bo lobes er a chedaol telbilel. 
73-74A Dios a ulekiu a mesisiich el telbiil el mlor a ucheled er a Abraham e ng 
tilbir el mo olsobel er kid er a re cherroued e kongei er kid me kede mesiou 
er ngii el diak de medakt, 
75me kede mo chedaol e melemalt el ngar medal er a klemengetel a klengar 
er kid. 
76“E kau el ngelekek, a mo mokedong el profet er a Kot el Ngarbab el Dios. 
Ke mo oeak uchei er a Rubak el mo mengedmokl er a rolel el kirel, 
77e ouchais er a re chedal el kmo a kngterir a musubes me te mo suobel. 
78A Dios er kid a bekokuii e kmal chubechub. Ng mo rullii Osobel el me 
duum er bebud el ua le ngasech a sils a le tutau  
79me ng ngar a eanged e dmiich er bebrir tirkel rokui el kiei er a milkolk el 
chungel a kodall, e omekrael ochid el mor a rael er a budech.” 

80Me ngii el ngalek a mirrael el mo klou e mellomes a rengul. Ng kiliei er a 
ked el mo lmuut er sel sils er a bo le bleketakl el chemolt er a re chad er a 
Israel. 

Lukas 2 

1A Kaiser Augustus a ultebedii a tekingel me le menga ulecherangel er a re 
chad er a rengedel a Rom el rokir. 
2Tial kot el omelai er a ulecherangel er a re chad a mlor ngii er a le kabernor 
er a Siria a Kirinius. 
3Isei e a re bek el chad a mlo meluches a ngklir er a ikel beluu el le chad er 
ngii. 
4Ma Josef a mlar a Nasareth er a Galilea el mor a beluu er a Bethlehem er a 
Judea el sel le mlechell er ngii a King David. A Josef a mlor isei ele ng chad 
er a blil a David. 
5Ng mlo meluches er a ngklel ngii ma Maria el mle telbiil el mo bechil. E ngiil 
Maria a mle dioll  
6me ser a le ngar a Bethlehem e ng mocha belsechel el omechell. 
7Me ng milechellii a ketengel el sechal, e mililii er a mamed e mekedusii er 
ongolel a charm. Ng mlo meseked a lengiil el blai me ng dimlak a bo le kiei 
er ngii. 
8Isel beluu a mlar ngii a re bebil el mengkar a sib el mlar a ked er a klebesei 
el mengkar a delebechel el sib. 
9E a tal anghel er a Rubak a mlo duum er tir ma klebkellel a Rubak a diliich 
el meliuekl er tir me te kmal mlo medakt. 
10Me ngii el anghel a dilu er tir el kmo, “Lak kom medakt! Ngak olab a ungil 
chais el ekor kemiu, el ngii a mo mesterir a rokuil chad a klou el deurreng. 
11Chelechal sils e a Osebeliu el ngii a Kristus el Rubak a mlechell er a belual a 
David. 

12E tiakid a mo olechotel el ekor kemiu el kmo kom mo metik er a tal 
tolechoi el bliull er a mamed e ulekedurs er ongolel a charm.” 
13E dimlak le meketeket e ng duum a cheldebechel er a re anghel er a eanged 
e ulebengkel ngiil anghel el oldanges er a Dios el kmo: 
14“A odanges le bor a Dios el ngar sel kot el ngarbab el eanged, ma budech le 
bor tirkel dmeu a rengul a Dios er tir el ngar a beluulchad!” 
15Me sera lluut a re anghel el merael el mor a eanged, e a re mengkar a sib a 
katekinga el kmo, “Mei, me dorael el mor a Bethlehem me desa tial tekoi el 
bla le sbedid er ngii a Rubak.” 
16Isei e tulerreched el mong e mlo metik er a Maria ma Josef, e milsa ngiil 
tolechoi el ulekedurs er ongolel a charm. 
17Me ser a lesang, e tuluuchais er a Maria ma Josef er a ikel le dilu anghel el 
kirel ngiil ngalek. 
18Me tirkel rokui el rirenges a ikel lullekoi a re mengkar a sib a kmal mlo 
mechas a rengrir. 
19Ma Maria kmal millebedebek ngii el tekoi er a chelsel a rengul. 
20Ma re mengkar a sib a liluut el merael, e milengitakl odanges el mor a Dios 
el kirel a rokui el le rirenges e miles, el kmal di ua ikel le dilu er tir a anghel. 
21E uriul er euid el klebesei, el bocha le belsechel el lobotk ngiil tolechoi, e ng 
mlungakl el Jesus, el ngii el ngakl a le bilsterir a anghel er uchei er a bo le 
dioll er ngii a delal. 
22E a loltirakl a Llach er a Moses e ng mlo belsechel el bo lolenget a tenget er 
omengikiid el kirel a Josef ma Maria. Me te ngiluu ngiil ngalek el mor a 
Jerusalem el mo olecholt er ngii er a Rubak, 
23el ua ikel llechukl er a llechul a Rubak el kmo, “A kot el ngalek el sechal a 
kirel el modars el mor a Rubak.” 
24Te dirrek el mlo oldars a tenget el loltirakl a llechul a Rubak, ng teblol 
belochel er a ked ma lechub el teblol ulekeroul el ngelekel a belochel. 

25Iseikid e ng mlar ngii a tal chad el Simeon a ngklel el kiliei er a Jerusalem. 
Ng tar a mle ungil chad, el meluu er a Dios, e milengiil er a Dios el me 
olsobel er a Israel. Ng mlar ngii er ngii a Chedaol Reng  
26me ng silbedii el kmo ng diak le mad el dimerkmo bo lesa meltib el Mesias 
er a Rubak. 
27Ma Simeon a milechetikaik er a Chedaol Reng el mo soiseb er a Templo. E a 
demal ma delal a Jesus er a le nguu el mo soiseb er a Templo el mo 
mengedmokl a ikel lolekoi a Llach el kirel, 
28e a Simeon a kiluekuii ngiil ngalek e uleldanges er a Dios el kmo: 
29“Chelechang e Rubak e ke mla otutii a telbilem, ma mesiungem a sebechel 
el merael el ngar a budech. 
30A medak a mla mesa Osobel, 
31el mkildmeklii er mederir a rokui el chad: 
32El llomes el mo ochotii a uldesuel a rengum er a re Chisentael e mo uchul 
odengesir a re chedam el Israel.” 
33Ma demal ma delal ngiil ngalek a mlo mechas a rengrir er a ikel tekoi el le 
dilu Simeon el kirel ngiil ngalek. 
34E a Simeon a ulemekngeltengat er tir e dilu er a Maria el delal el kmo, 
“Ngikal ngalek a mlengilt er a Dios el kirel a rebetir ma ngesecheklir a re 
betok er a Israel. Ng mo olangch el mlar a Dios el lomtok er ngii a re betok el 
chad, 
35misei e ng mo chemolt a berrotel el uldesuel a rengrir. E a klengiterreng el 
ua kedorm el oles a mo tomellii a rengum.” 
36-37Ng mlar ngii a tal chuodel profet el dil, el Hana ngklel, el ngelekel a 
Fanuel er a klebliil er a Aser. Ng di mle euid el rak el le bechiil e ng mad a 
bechil me ng di mle mesobil el mo 84 a rekil, e kmal dimlak bo le cheroid er 
a Templo. Ng milengull er a Dios er a llomes ma klebesei el olsengerenger e 
meluluuch. 

38Isei el osisiu el sikang er a le ngar a Templo a Maria ma Josef, e ng mlei me 
ng mirreng a sulel a Dios e milengedecheduch el kirel ngiil ngalek el mor 
tirkel rokui el milengiil er a Dios el kirel olbetelel a Jerusalem. 
39Ma Josef ma Maria er a le rekui a rokui el mle kirir el meruul el oltirakl er a 
llechul a Rubak, e te liluut el mo remei er a belurir er a Nasareth er a Galilea. 
40E ngiil ngalek a mirrael el mo klou el ultebechel, e kmal mellomes a rengul 
e a Dios a mle ungil a rengul er ngii. 
41E a bek el rak e a demal ma delal a Jesus a mlor a Jerusalem el mor a 
Chedaol Sils er a Baskua. 
42Me ser a bo le truich ma eru rekil a Jesus, e te mlong el di ua bek el rak. 
43E ser a bo le merek a chedaol sils, e te mirrael el leko te mo remei e ngdi 
ngalek el Jesus a dirk mlar a Jerusalem, e a demal ma delal a diak lodengei. 
44Tulemdasu el kmo ng teloi er a seked e ngdi uriul er a tal sils, e te mocha 
osiik er ngii er a delongelir a re chederir ma re sechelirir. 
45Ng dimlak le betik er ngii, me te liluut el mor a Jerusalem e osiik er ngii er 
sei. 
46Ma ongede er a klebesei e te miltik er ngii er a Templo, el dengchokl er a 
delongelir a re sensei er a Judea el orrenges er tir e oker a ker er tir. 
47E a rokui el ulerrenges er ngii a mlo mechas a rengrir er a llemesel a rengul 
a longer er tir. 
48A demal ma delal a kilebetiekl er a lesang, ma delal a dula er ngii el kmo, 
“Rungalek, ngera me ke ua isei er kemam? Ngak ma demam a kmal mle 
suebek a rengmam e osiik er kau.” 
49Me ng ulenger er tir el kmo, “Ngera me kom ulsiik er ngak? Ng dimlak 
modengei el kmo ng kirek el ngar a blil a Demak?” 
50Ngdi tir a dimlak lutebengii a belkul a tekingel. 
51Isei e a Jesus a liluut el obengterir el mor a Nasareth, e ulerrenges a 
tekingir. A delal a millebedebek er a rengul ngiil rokui el tekoi. 

52E a Jesus a mirrael el mo meklou a bedengel ma llemesel a rengul, e dul 
mle ungil er a rengul a Dios e ungil er a rengrir a re chad. 

Lukas 3 

1Ser a ongetruich ma eim er a rak er a lorreder a Kaiser Tiberius, ma Pontius 
Pilatus le kabernor er a Judea, ma Herodes lorreder er a Galilea, ma obekul 
er a Filip lorreder er a beluu er a Iturea ma Trakonitis, ma Lisanias lorreder 
er a Abilene, 
2ma Anas ma Kaifas le Ngarbab el Prist, e a tekingel a Dios a mlor a Johanes 
el ngelekel a Sekaria el ngar a ked. 
3Misei e a Johanes a mlor a ikel beluu el rokui el ngar bita er a Omoachel 
Jordan e ullisechakl el kmo, “Mobult er a kngtmiu, e bo metecholb, me 
lousubes a kngtmiu a Dios.” 
4Ng ua llechukl er a babier er a Profet Isaia el kmo: “Ng ngar ngii a ngar a 
ked el oldiu el kmo: ‘Mkedmeklii a rolel a Rubak; mlemeltii a rael el bo loeak 
ngii! 
5A bek el dellas bo le mokeek, ma bek el bukl ma rois bo le moded; ma 
mechebirukel el rael bo le melemalt, ma mekngit el rael le meruul el mo 
ungil; 
6e a rokui el chad er a beluulchad a mo mesa Osobel er a Dios!’” 
7Te kmal betok el chad a mlor a Johanes el mo metecholb. Me ng dilu er tir el 
kmo, “E a, kom kor a charm! Ng techa dilu er kemiu el kmo ng sebechiu el 
chemiis er sel merkung el kerrekerilel a Dios? 
8Mochotii olechotel el kmo kom mla obult er a kngtmiu, e lak mkatekoi el 
kmo kom ngelekel a Abraham. Ak subedemiu el kmo a Dios a sebechel el 
remuul a ikal bad el mo ngelekel a Abraham! 
9A otilech a kldmokl el omukel a kerrekar er ollemelel, ma bek el kerrekar el 
diak lourodech a ungil rodech a mo medebes e obidokl er a chelsel a ngau.” 
10Ma re chad a uleker er ngii el kmo, “A le ua isei, e aki mekerang?” 

11Me ng dilu er tir el kmo, “Ngikel teblo chelechedal a bilel, le nguu a tang el 
msa tar a chad el diak a chelechedal a bilel, me ngikel ngar ngii a kelel a kirel 
el rousii.” 
12E a re bebil el chad er omelai el tax a mlong el leko te mo metecholb, me 
tuleker er ngii el kmo, “Sensei, e kemam a mekerang?” 
13Me ng dilu er tir el kmo, “Lak molai a udoud el kuk ngar bab er sel kirel el 
telkael.” 
14Ma re bebil el soldau a dirrek el uleker er ngii el kmo, “E kemam, ng ngera 
ki bo moruul?” Me ng dilu er tir el kmo, “Lak moba orimel el melai a ududel 
a tar a re chad ma lechub e mongesuul el oltutakl er a tar a chad. Bo 
lungilbesul er a rengmiu a ildisel a ududiu.” 
15Itia e ng mocha er ngii omeltkir a re chad, e te mocha omdasu el kmo a 
Johanes kele le ngii a Mesias. 
16Ma Johanes a dula er tir el rokui el kmo, “Ngak a melecholb er kemiu el 
olab a ralm, e ngdi ngar ngii a merekung el kuk ngarbab er ngak, el ngak a 
diak kredemelel a melubet oecherel. Ingii a mo melecholb er kemiu el oba 
Chedaol Reng ma ngau. 
17Ng oba sebel el meleakl a budel a redechel a wheat e mesuk er a chelsel a 
soko. A budel a lolul er a kmal diak le mad el ngau.” 
18A Johanes a ullisechakl er a Ebangkelio er a re chad el okiu a betok el 
kakerous el rolel e orrimel er tir me te melodech a blekerdelir. 
19Ngdi Johanes a chileklii a Herodes el merreder, ele ng mlo bechil a 
Herodias el bechil a tar ngii, e dirrek el betok el mekngit el tekoi a lurruul. 
20E a lmuut el kmal mekngit el le rirellii a Herodes, a ngiluu a Johanes el 
sukur er a kelebus. 
21Uriul er a bla le metecholb a rokui el chad, e a Jesus me ng dirrek el mlo 
metecholb. E ser a loluluuch e a eanged a ulebok, 

22e a Chedaol Reng a mlo metengel er bebul el ua teletelel a belochel. E a 
ngor a mlar a eanged e melekoi el kmo, “Kau a betik er a renguk el Ngelekek, 
el odeuir a renguk.” 
23A Jesus a ulemuchel er a urerel er a le bekord 30 rekil. E a re chad a 
ulemdasu el kmo ng ngelekel a Josef el ngelekel a Heli. 
24A Heli a ngelekel a Mathat el ngelekel a Levi, ma Levi a ngelekel a Melki el 
ngelekel a Janai, ma Janai a ngelekel a Josef 
25el ngelekel a Matathias, ma Matathias a ngelekel a Amos el ngelekel a 
Nahum, ma Nahum a ngelekel a Esli el ngelekel a Nagai, 
26ma Nagai a ngelekel a Maath el ngelekel a Matathias, ma Matathias a 
ngelekel a Semein el ngelekel a Josek, ma Josek a ngelekel a Joda  
27el ngelekel a Joanan, ma Joanan a ngelekel a Resa el ngelekel a Serubabel, 
ma Serubabel a ngelekel a Sealtiel el ngelekel a Neri, 
28ma Neri a ngelekel a Melki el ngelekel a Adi, ma Adi a ngelekel a Kosam el 
ngelekel a Elmadam, ma Elmadam a ngelekel a Er 
29el ngelekel a Josua, ma Josua a ngelekel a Elieser el ngelekel a Jorim, ma 
Jorim a ngelekel a Mathat el ngelekel a Levi, 
30ma Levi a ngelekel a Simeon el ngelekel a Juda, ma Juda a ngelekel a Josef 
el ngelekel a Jonam, ma Jonam a ngelekel a Eliakim, 
31el ngelekel a Melea, ma Melea a ngelekel a Menna el ngelekel a Matatha, 
ma Matatha a ngelekel a Nathan el ngelekel a David, ma David a ngelekel a 
Jesse, 
32el ngelekel a Obed, ma Obed a ngelekel a Boas el ngelekel a Salmon, ma 
Salmon a ngelekel a Nason, 
33el ngelekel a Aminadab, ma Aminadab a ngelekel a Admin el ngelekel a 
Arni, ma Arni a ngelekel a Hesron el ngelekel a Peres, ma Peres a ngelekel a 
Juda, 

34el ngelekel a Jakob, ma Jakob a ngelekel a Isak el ngelekel a Abraham, ma 
Abraham a ngelekel a Tera el ngelekel a Nahor, 
35ma Nahor a ngelekel a Serug el ngelekel a Reu ma Reu a ngelekel a Peleg el 
ngelekel a Eber, ma Eber a ngelekel a Sela, 
36el ngelekel a Kainan, ma Kainan a ngelekel a Arfaksad el ngelekel a Sem, 
ma Sem a ngelekel a Noah el ngelekel a Lamek, 
37ma Lamek a ngelekel a Methusela el ngelekel a Henok, ma Henok a 
ngelekel a Jared el ngelekel a Mahalaleel, ma Mahalaleel a ngelekel a Kenan, 
38el ngelekel a Enos, ma Enos a ngelekel a Seth el ngelekel a Adam, ma Adam 
a ngelekel a Dios. 

Lukas 4 

1A Jesus a mle mui er a Chedaol Reng er ser a le ngar a Omoachel Jordan e 
lluut el merael, ma Chedaol Reng a chiltikikii el mor a ked. 
2Ng mlar sei e a Diabelong a milengarm er ngii el 40 el klebesei. A klteketel a 
le ngar sei e ng dimlak lomengur me ser a bo le merek, e ng kmal mle 
songerenger. 
3A Diabelong a dilu er ngii el kmo, “A lsekum ke Ngelekel a Dios e mdu er 
tial bad me lobult el mo blauang.” 
4Me ng ulenger er ngii a Jesus el kmo, “A Chedaol Llechukl a kmo, ‘A chad a 
diak di le blauang omekngar er ngii e le merekong.’” 
5E sola e a Diabelong a chilteklii el mor a kedidai e di mle ua rechedel a 
busechmad e ng ocholt er ngii a rengedel a beluulchad. 
6E dilu er ngii el kmo, “Ak mo meskau omengedereder er a ikal rokui ma 
klebkellel. Ng mla moterekokl er ngak me ngikel mo soak a sebechek el 
msang. 
7Ma lsekum ke mo terrob e mengull el meluluuch er ngak, e ak mo meskau el 
rokui.” 

8Ma Jesus a dilu er ngii el kmo, “A Chedaol Llechukl a kmo, ‘Mongull el 
meluluuch er a Rubak el Dios er kau, e di le ngii el tang cho mosiou er ngii!’” 
9Itia e a Diabelong a ngiluu el mor a Jerusalem el mekedecherur er sel kmal 
chetebtel a Templo e dilu er ngii el kmo, “A lsekum ke Ngelekel a Dios e 
msechesokl er tiang el mor iou; 
10ele Chedaol Llechukl a kmo, A Dios a mo odercheterir a re anghel er ngii 
me te mo kokerengau.’ 
11Ng dirrek el kmo, ‘Te mo tikeuau ma ochim a diak bo le sbechii er a bad.’” 
12Ma Jesus a dilu el kmo, “A Chedaol Llechukl a kmo, ‘Lak mongarm er a 
Rubak el Dios er kau.’” 
13Ma Diabelong er a le mereko el mengarm er a Jesus er a bek el rolel, e ng 
milecherei e merael el mengiil er a kuk tar a techall. 
14Itia e a Jesus a liluut el mor a Galilea el mlar ngii er ngii a klisichel a 
Chedaol Reng. Ma chisel a uleberk er a ikel rokui el beluu. 
15Me ng ullisechakl el ngar a blil ongdibel, e a re bek el chad a di chilat er 
ngii. 
16A Jesus a mlor a Nasareth el sel le mlukeroul er ngii, e a bocha le Ulengull 
el Sils e ng mlor a blil ongdibel el di ua ngar a mong. Ng mlo dechor el mo 
menguiu er a Chedaol Llechukl, 
17me te milsa babier er a Profet Isaia. Ng ulemoket er ngii el mor sel llechukl 
el kmo, 
18“A Reng er a Rubak a ngar ngak, ele ng mla ngiltak el mo ouchais er a ungil 
chais el mor a re mechebuul. Ng ulderchak el mo ouchais el kmo a re 
rrengodel a mengubet, ma re meiko a mo omes, ma lomcheracheb er tir a mo 
mimokl, 
19e mesubed el kmo ng mla mo belsechel a Rubak el mo olsobel er a re 
chedal.” 

20A Jesus a ililii ngiil babier e liluut el msa ngikel oungerachel, e mo 
dengchokl. A rokui el chad el mlar a blil ongdibel a ulengengii a Jesus  
21er ser a ledu er tir el kmo, “A ikal tekoi er a Chedaol Llechukl el bla 
mrenges a toutang er chelechal sils.” 
22Te rokui el chilat er ngii er a bleketakl el cheldechedechal. Te mle kakerker 
el kmo, “Ngika ng diak le ngelekel a Josef?” 
23Me ng dilu er tir el kmo, “Ak medengei el kmo kom mo melekoi er ngak er 
tial belkul a tekoi el kmo, ‘Toktang, di le kau el omekungil er kau.’ Kom 
dirrek el mo dmu er ngak el kmo mruul er a beluam a ua ikel mriruul er a 
Kapernaum maki rirenges a chisel. 
24Ak subedemiu el kmo a profet a kmal diak louetkeu er ngii er a belual. 
25-26Msall e ksbedemiu, ser a bo lak a chull el edei ma tedobech el rak, me blo 
le klou a bosech er a beluu el rokir, e a Elias a dimlak le modurech el mor a 
tar tirkel betok el melakl dil er a Israel, e bai mlor a tal melakl dil el kiliei er 
a Sarefath el beluu er a Sidon. 
27Me ser a le profet a Elisa e te mle betok el chad el kiliei er a Israel a mle 
chebedes, e dimlak a tar tir el lomekungil er ngii, e di mle tal Naeman el chad 
er a Siria.” 
28A re chad el mlar a blil ongdibel er a le renges a ikang, e ng mlo kesib a 
rengrir. 
29Me te milekiis el kursii a Jesus el otebedii er a ikrel a beluu, el leko te mo 
orrebet er ngii er a deliobech, 
30ngdi Jesus a di ulengechii er a seked e merael. 
31Ma Jesus a mlor a Kapernaum el beluu er a Galilea e ullisechakl er a re 
chad er a Ulengull el Sils. 
32A rokui el chad a mlo mechas a rengrir a lolisechakl, ele cheldechedechal 
ochotii a klisichel. 

33E a tal chad el mlar ngii er ngii a mekngit el chelid a mlar a blil ongdibel, e 
uleldiu el klou a ngerel el kmo, 
34“Jesus er a Nasareth, ke mekera er kemam? Ke mle melemall er kemam? Ak 
medengelkau el kmo ke techang. Kau a chedaol el oderchelel a Dios!” 
35Ma Jesus a dilu er ngii el mekngit el chelid el kmo, “Bo mluk, e mtobed er 
ngikal chad!” Me ngiil mekngit el chelid a di miltekelengii ngikal chad er 
mederir e tuobed el dimlak le keskelii. 
36A re chad a rokui el mlo mechas a rengrir me te kakerker el kmo, “Tia ng 
ngeral tekoi? Ngikal chad oba klisiich ma klisichel a tekingel oltobed a 
mekngit el chelid!” 
37Ma chisel a Jesus a uleberk el mor a bek el merkelel isel beluu. 
38A Jesus a tilobed er a blil ongdibel e merael el mor a blil a Simon. E a delal 
a bechil a Simon a silecher e kmal mle mekeald, me tuluuchais a chisel er a 
Jesus. 
39Me ng mlo dechor er bita er a dukllel e dmu er a kleldelel me ng tuobed er 
ngii. Ng mlo diak a kleldelel me ng di mle mereched el mekiis el mocha 
meruul a kelir. 
40Ma le ngelta sils e tirkel mlar ngii a re sechelirir el smecher er a kakerous el 
rakt a ngilititerir el mor a Jesus me ng ulemor a chimal er a ta ma tar tir me 
te rokui el mlo ungil. 
41E a mekngit el chelid el dirrek el mlotobed er a re betok el chad a uleldiu el 
kmo, “Ikau a Ngelekel a Dios!” Ma Jesus a ullekebai ngiil mekngit el chelid 
me ng diak lolekoi ele te mle medengelii el kmo ingii a Mesias. 
42E a le tutungang e a Jesus a tilobed er a beluu el mor a diak a chad er ngii. 
Ma re chad a mocha osiik er ngii, e ser a le betik er ngii e te millasem el 
orreked er ngii me ng diak lorael. 

43Me ng dilu er tir el kmo, “Ngak a dirrek el kirek el olisechakl er a Ungil 
Chais er a Rengedel a Dios er a ikel bebil er a beluu, ele tiaikid a lulderchak a 
Dios el me meruul er ngii.” 
44Isei e ng ullisechakl er a ikel blil ongdibel er isel beluu el rokir. 

Lukas 5 

1A tar a klebesei e a Jesus a dilechor er a tkul a Daob er a Genesaret e a re 
chad a ketitech el mor ngii el leko te mo orrenges a tekingel a Dios. 
2E a lomes a teblol bos e ng ulengasech, e a re chad er omenged a mla mechei 
e tir a merisu a ukedir. 
3Ma Jesus a diliderekl er a bos er a Simon, el tar ngii el bos e ullengit er ngii 
me ng odbechii el telkib el mo cheroid er a beluu. Ma Jesus a mlo dengchokl 
er a bos e ullisechakl er a seked. 
4E a bocha le merek el mengedecheduch e ng dmu er a Simon el kmo, 
“Mnguu a bos el oikal mor a dmolech, e kau ma re kldemem motengel a 
uuked el nguu a telekesokes.” 
5Ma Simon a dilu el kmo, “Mastang, aki mlar a chei el tal kesus e di dimlak a 
cheldmam; ngdi ke melekingang mak mo otengel a uuked.” 
6Me tultengel a uuked el kosokes a betok el ngikel me kilong mesodel a 
ukedir. 
7Me te mocha rnelau er a re bebil er tir el ngar sel tar a bos el mo olengeseu 
er tir. Me te mlong me te mekeek ngiil erul bos el kmal mlo ruumk me kilong 
ruchorech. 
8E a Simon Petrus er a lesa tial tekoi e ng mlo outubuach er medal a Jesus e 
dilu el kmo, “Rubak, bo mcheroid er ngak, e ngak a mekngit el chad!” 
9Ngii me tirkel bebil er a re chad el ulebengkel a rokui el mlo mechas a 
rengrir er a ildisel a ngikel el le kilsokes. 

10A Jakobus ma Johanes el ngelekel a Sebedeus el le dilak el ngar a chei tir 
ma Simon me ng dirrek el mlo mechas a rengrir. Ma Jesus a dula er a Simon 
el kmo, “Lak medakt, e chelechal mong e ke mo mengesokes er a re chad.” 
11Me te mocha ongasech a bos er a beluu, e meche rokui el tekoi e mo oltirakl 
er a Jesus. 
12A tar a klebesei e a Jesus a mlar a tal beluu el mlar ngii a chad er ngii el 
mle chebedes. E ser a lesa Jesus e ng mlo chebecheb er a chutem e ullengit er 
ngii el kmo, “Rubak, chomko ng soam, e ng sebechem el kikidak!” 
13Ma Jesus a uldersii a chimal el rutechii e kmo, “Ng soak, me bo mklikiid!” 
Me ng di mle mereched el mo ungil ngiil chad. 
14E a Jesus a milengelechel er ngii el kmo, “Kele mouchais er a ngii di le 
chad. Ke bai di melemalt el mor a prist me ng mesekau e ochotau er a re chad 
el kmo ke mla mo ungil e tongetengii a tenget el oltirakl a ikel le dilu Moses.” 
15A chisel a Jesus a mengal uleberk, ma kloul seked er a re chad a mlong el 
leko te mo orrenges er ngii, e ngii bo lomekungil a rektir. 
16Ngdi Jesus a mle blechoel el mor a diak a chad er ngii e meluluuch. 
17A tar a klebesei, e a re bebil Farisi ma re sensei er a Llach el mlar a bek el 
beluu er a Galilea, ma Judea, ma Jerusalem a dilengchokl er a lolisechakl a 
Jesus. Ng mlar ngii a klisichel a Rubak er a Jesus el omekungil er a re 
smecher. 
18A re bebil el chad a uleba tal chitechut el chad el ngar a dukllel, e millasem 
el olsiseb er ngii er a blai el mor medal a Jesus. 
19E ngdi kmal mle meseked me ng dimlak el sebechir el osisebii. Mitia e te 
nguu el ngmasech el mor bebul a blai e rullii a sebechir el oimimii er ngii, e 
oimimii el ngar a dukllel e otetechii er a delongelel a seked el mor medal a 
Jesus. 
20Ma Jesus er a lesa el kmo toumera tirkal chad e ng dilu er ngikal chitechut 
el kmo, “Rrach, a kngtim a mla musubes.” 

21Ma re sensei er a Llach ma re Farisi a mocha ngemuu el kmo, “Ng techal 
chad ngikang el melekoi a ua isel otubel a Dios? Ng di tal Dios a sebechel el 
ousubes a klengit!” 
22A Jesus a mle medengei a uldesuir me ng uleker er tir el kmo, “Ngera me 
kom melebedebek a ua isel tekoi? 
23Ng ngera bai beot, a de du el kmo, A kngtim a mla musubes.’ ma lechub e 
de du el kmo, ‘Bekiis e morael’? 
24A le ua isei e ak mo ochotii er kemiu el kmo a Ngelekel a Chad a ngar ngii a 
klisichel er tial beluulchad el ousubes a klengit.” E sola e dula er ngikal 
chitechut el kmo, “Ak dmu er kau el kmo bekiis el nguu a dukllem e morael 
el mor a blim!” 
25Te rokui el milsa ngiil chad el di milekiis el nguu a dukllel, e merael el mo 
remei el oldanges er a Dios. 
26Me te rokui el kmal mlo mechas a rengrir! Te kmal mlo medakt e 
uleldanges er a Dios el kmo, “Ng meral ongasireng el tekoi a bla desa er 
chelechal sils!” 
27Uriul er itiang, e a Jesus a tilobed el merael e mesa tal chad er omelai el tax 
el Levi ngklel, el dengchokl er a blil a omelai el tax me ng dmu er ngii el 
kmo, “Mei, me mobengkek.” 
28Ma Levi a milekiis el mechei a rokui el tekoi, e mlo oltirakl er a Jesus. 
29E sola e a Levi a rirellii a klou el blengur er a blil el kirel a Jesus, e a re 
betok er tirkel mlar a blengur a mle chad er omelai el tax mar kuk di bebil er 
a re chad. 
30Ma re bebil el Farisi ma re bebil er tir el sensei er a Llach a mlo ngemuu e 
mlor a rubengkel a Jesus e oker er tir el kmo, “Kemiu ngera me ko mengang e 
melim el obengterir a re melai a tax ma re mekngit e ketiaol chad?” 
31Me ng ulenger er tir a Jesus el kmo, “A re smecher ousbech er a toktang, e a 
re mesisiich a diak. 

32Ngak a mlei el diak kumekedong er a re melemalt, e ak bai omekedong er a 
re mekngit e ketiaol chad me te mo obult.” 
33A re bebil el chad a mlor a Jesus e kmo, “A rubengkel a Johanes a mle 
mekudem el olsengerenger e meluluuch, ma rubengterir a re Farisi me te ua 
isei; e a rubengkem a di meruul a blengur.” 
34Ma Jesus a dilu el kmo, “Cho momdasu, e ng sebechir a re chad el mlor a 
mur er a chebechiil el mo songerenger a lobengterir ngikel chad el mlo 
bechiil? Ng kmal diak! 
35Ngdi sel le mengai er a delongelir ngikel mlo bechiil, e seikid e te mochu 
olsengerenger.” 
36A Jesus a dirrek el millekoi er tial okesiu el mor tir el kmo, “Ng diak a chad 
el mesodel er a beches el bail el oba el melabek er a mechut el bail. A le uai 
isei, e ng mla sodelii a beches el bail, e sel beches el mamed a diak lungil el 
dmak ngii ma mechut. 
37El ka chad el oleitel er a beches el bilong er a mechut el blil a bilong, ele 
beches el bilong a oibekii a blil el mechut el budel a charm me ng metemall 
ma bilong a mechubel. 
38Ng bai kirel a beches el bilong el moitel er a beches el blil a bilong! 
39A chad el mla ngilmii a mechut el bilong a diak el soal a beches, ele ng 
kmo, ‘A mechut a bai ungil.’” 

Lukas 6 

1A tal Ulengull el Sils e a Jesus a ulekiu a delongelel a dellomel el wheat, ma 
rubengkel a mocha mengib a redechel el mengilekelek e mengang. 
2Ma re bebil el Farisi a uleker el kmo, “Ng ngera uchul me kom meruul a ikel 
lolekebai a Llach el kmo ng diak el sebeched el meruul a le Ulengull el Sils?” 
3Ma Jesus a ulenger er tir el kmo, “Ng dirkak mchuiu a chisel a ikel le riruul 
a David ngii ma re chedal er ser a bo le sengerenger? 

4A David a siliseb er a blil a Dios el ngma blauang el uldars el mor a Dios el 
mengang e dirrek el milsterir a re chedal me te mengang. E tia omtok er a 
Llach er kid. Te di prist a kirir el menga ikel blauang e diak el subed er a ngii 
di le chad el mengang.” 
5Ma Jesus a mirrekui er a cheldechedechal el kmo, “A Ngelekel a Chad a 
Rubak er a Ulengull el Sils.” 
6E a kuk tar a Ulengull el Sils, e a Jesus a mlor a blil ongdibel e olisechakl, e 
mlar ngii a tal chad el chitechut a kadekmel a chimal. 
7E a re bebil er a re sensei er a Llach ma re bebil el Farisi el ulsiik er a mo 
uchul e lotuteklii a Jesus, a mle blak a rengrir el omdidm er ngii el kmo ng 
omekungil er a Ulengull el Sils ng diak. 
8A Jesus a di mle medenge uldesuir me ng dilu er ngikal chad el kmo, “Bekiis 
el me dechor er tiei.” Me ng milekiis ngiil chad el mo dechor. 
9E sola e a Jesus a dilu er tir el kmo, “Ka msall e kuker, a doltirakl a Llach er 
kid e ngera subed el doruul a le Ulengull el Sils? Ng ungil a dolengeseu e 
dolsobel er a klengar er a chad, ma lechub e dolemall e domekoad?” 
10Ng mirriik er tir el rokui e sola e dula er ngii el chad el kmo, “Mtemetii a 
chimam.” Me ng tilemetii a chimal me ng liluut er a smechel. 
11Ng kmal mlo kesib a rengrir me te mocha katekoi er a kmo te mo mekera er 
a Jesus. 
12Iseikid e a Jesus a mlo ngmasech er a tal bukl el mo meluluuch me ng mle 
tal kesus el loluluuch el mor a Dios. 
13E a bocha le tutau, e ng ulemekedong er a rubengkel e ngililteterir a re 
truich ma terung el lulemekedong er tir el apostol. 
14Ng Simon (el lulemekedong er ngii el Petrus), ma tar ngii er a Andreas, ma 
Jakobus, ma Johanes, ma Filip, ma Bartholomeus, 
15ma Mateus, ma Thomas, ma Jakobus el ngelekel a Alfeus, ma Simon (el 
chedal a cheldebechel el Ngarablakerreng) 

16ma Judas el ngelekel a Jakobus, ma Judas Iskariot el ngikel ulterur a Jesus. 
17A Jesus er a lorael el me metengel er a bukl ngii ma re apostol er ngii, e ng 
mlo dechor er oberberk el chutem el ble le kldibel er ngii a re betok el 
obengkel. Ng dirrek el mlar ngii a klou el seked er a re chad el mlar a Judea 
el rokir, ma Jerusalem, ma beluu er a tkul a daob er a Tyre ma Sidon  
18el leko te mo orrenges er ngii, me ngii lomekungil a rektir. Tirkel 
lulemekcharm er tir a mekngit el chelid el mlong a mlo ungil. 
19Ma rokui el chad a mlo blak a rengrir el mo merutech er ngii ele ng mlar 
ngii a klisiich el tilobed er ngii el omekungil er tir el rokui. 
20A Jesus a ulemes er a rubengkel e dilu el kmo, “Kom ngeltengat a re 
mechebuul, ele Rengedel a Dios a klokliu! 
21“Kom ngeltengat a re songerenger er chelechang, ele kom mo medinges! 
“Kom ngeltengat a re lmangel er chelechang, ele kom mo ocherechur! 
22“Kom ngeltengat a louketui er kemiu a re chad, e loldik er kemiu, e loltuub 
er kemiu, e lolekoi el kmo kom mekngit, el Ngelekel a Chad a uchul! 
23Sel bo le ua isei, e bo lungil a rengmiu e mordekekl er a deurreng, ele klou 
el omeksulliu a kldmokl er a eanged el kiriu. A ruchelir a mirruul choua isel 
tekoi el mor a re profet. 
24“Ngdi kom kmal chebuul a re merau er chelechang, ele kom mla ngmai a 
klungioliu. 
25“Kom kmal chebuul a re medinges er chelechang, ele kom mo songerenger! 
“Kom kmal chebuul a rucherechur er chelechang, ele kom mo lmangel e 
mengebechub! 
26“Kom kmal chebuul a lechat er kemiu a re chad, ele ruchelir a millekoi 
choua isel tekoi el kirir a re diak le meral profet. 
27“Ngdi ngak a dmu er kemiu el orrenges er ngak el kmo: Bo le betik a 
rengmiu er a re cherrouiu, e moruul a ungil el mor tirkel ouketui er kemiu, 

28momekngeltengat er a re melebeakl er kemiu, e moluluuch el kirir a re 
mekngit a tekingir er kemiu. 
29Ma le ngar ngii a chosuerngii a bita er otengem, e bechere me le dirrek el 
chosuerngii sel bitang; ma lsekum ng ngar ngii a nguu a ikrel a bilem, e lak 
mongreos er a chelsel a bilem. 
30A le ngar ngii olengit a ngera er kau e bsang, e a le ngar ngii a nguu a 
kloklem, e lak mluut el mo melai er ngii. 
31Moruul el mor a re chad a ikel somiu a loruul el ekor kemiu. 
32“A lsekum ngdi betik a rengmiu er tirkel betik a rengrir er kemiu, e ng 
ngeral klungiaol ekor kemiu? A re meruul a klengit a dirrek el 
kaubltikerreng. 
33Ma lsekum kom di meruul a ungil el mor tirkel meruul a ungil el ekor 
kemiu, me ng diak a klungiaol el ekor kemiu; ele re meruul a klengit me te 
dirrek el ua isei. 
34Ma cho di mkengei er tirkel modengelterir el kmo te mo oluut a ildisel a 
ikel loleng el klokliu, me ng diak le klungiaol el kiriu. A re meruul a klengit 
me te dirrek el keleng a klalo, e olluut er osisiu el ildisel a klalo el le lileng. 
35Lak mua isei! Bai bo le betik a rengmiu er a re cherrouiu, e moruul a ungil 
el mor tir; e lak mola medal a lleng el klokliu. Cho bo mua isei, e ng mo klou 
omeksulliu, me kemiu a mo ngelekel a Kot el Ngarbab el Dios. Ele ngii a ungil 
el mor a re diak loreng a saul ma re dengerenger. 
36Me bo mchubechub el ua Demmiu el chubechub. 
37“Lak di mereched el omdasu a mekngit el kirir a re chad, me lak bo 
loukerrekeriil er kemiu a Dios; e lak molebeakl er a re chad, me lak bo 
lolebeakl er kemiu a Dios; mousubes a kngterir a re chad, ma Dios bo 
lousubes a kngtmiu. 
38Bo bekerurau el mor a re chad ma Dios bo le bekerurau el ekor kemiu. Ng 
ulterekokl el kmal mo bekerurau el ekor kemiu me ng mo oitel a ikel 

lomeskemiu el mor sel cherrungel el telkelel a sebechiu el ngmai. Ele sel 
olkael el mousbech er ngii el kirir a re chad isei a bo lousbech er ngii a Dios 
el kiriu.” 
39A Jesus a uluuchais er tir er tial okesiu el kmo, “A meiko a diak el sebechel 
el mengetakl er a kuk tar a meiko, ele le ua isei e te di dul mo ruebet er a 
delebedeb. 
40Ng diak a ngalek er a skuul el kuk ngarbab er a sensei er ngii; ngdi ngalek 
er a skuul sel le cherrungel el rokui omesubel e ng mo ua sensei er ngii. 
41“Ngera me komes er a chieb er a medal odam er kau, e diak mudesuii a 
kerrekar el ngar a medam? 
42Cholebo e ng diak el sebechem el mesa kerrekar el ngar a medam, e mekera 
e sebechem el melekoi er odam er kau el kmo, ‘Msall e rrang, e knguu a chieb 
er a medam’? E a cheblad! A kot e mnguu a kerrekar er a medam me bo le 
bleketakl osengem me le sebechem el mesa chieb er a medal odam er kau. 
43“Ng diak a ungil el kerrekar el ourodech a mekngit el rodech, el ka mekngit 
el kerrekar el ourodech a ungil rodech. 
44A bek el kerrekar a bo dodengei er a redechel; ng diak a melai a redechel a 
kerrekar el fig er a tochedulik, el diak a mengib a kreip er a bara er oreomel. 
45A ungil chad oltobed a ungil er a ungil el omsengelel a rengul, ma mekngit 
el chad oltobed a mekngit er a mekngit el omsengelel a rengul. Ele ikel mui 
er a reng a me tuobed er a ngor. 
46“Ngera me kom omekedong er ngak el kmo, ‘Rubak, Rubak.’ e diak moruul 
a ikel kdu er kemiu? 
47Ngikel mer ngak el orrenges a tekingek e olab, a bo kuchotii el kmo ng ua 
techang. 
48Ng ua tal chad el omekedechor er a blil, me ng kiesii a chutem el mo 
dmolech, e loia uchetemel a blil er a risois. Ng miltengel a imui er omoachel 

ma eeleb a mlor ngii el blai, e ngdi dimlak le simesmengii ele ng mle ungil el 
ulekedechor. 
49Ngdi ngikel orrenges a tekingek e diak loltirakl a ua tal chad el 
omekedechor er a blil el di diak a uchetemel; me sel le bor ngii a eeleb e ng 
di mereched el muukel el di me mecherad.” 

Lukas 7 

1Ma bocha le merek a Jesus el mengedecheduch er a re chad, e ng mirrael el 
mor a Kapernaum. 
2E mlar ngii a tal mesiungel a ofiser er a re soldau er a Rom el kmal betik er a 
rengul el silecher el mochu er a kodall. 
3Me ser a le renges a chisel a Jesus e ng uldercheterir a re bebil mechuodel el 
chad er a Judea el mo olengit er ngii me bo lomekungil er a mesiungel. 
4Me te mlor a Jesus e ulemecheoch er ngii el kmo, “Ngikal chad a kmal kirem 
el ngosuir. 
5Ng betik a rengul er a re chad er a beluad, e milekedecherur a blil ongdibel 
er kid.” 
6Ma Jesus a ulebengterir el merael. E a bocha lekeed er a blai e ngiil ofiser a 
uldercheterir a re mesiungel el mo dmu tekingel er ngii el kmo, “Rubak, lak 
mongesang er kau el mei. E ngak a diak lungil cho be msiseb er a blik, 
7e dirrek el diak kulatk el kmo ng ungil kiko kumes er kau. Di mdu tekingem 
me bo lungil a mesiungek. 
8Ele ngak a dirrek el ngar eungir a re ngarbab el ofiser, e kuk ngar ngii a re 
soldau el ngar eungek. Me sel kdu er a tang el kmo, ‘Bong!’ e ng mong; ma 
kdu er a tang el kmo, ‘Mei!’ e ng mei; ma kuldurech er a mesiungek el kmo, 
‘Mrellii tiang!’ e ng rullii.” 
9A Jesus a mlo mechas a rengul er a le renges a ikal tekoi me ng mileltii el 
mor a seked el uleltirakl er ngii e dmu el kmo, “Ak subedemiu el kmo a 

choua tial blekerdelel a chad el oumerang a dirkak kbetik er ngii, el ka le 
ngar ngii er a Israel!” 
10Me tirkal oderuchel a liluut el mor a blil ngikal ofiser e a le bong e ng mla 
mo ungil a mesiungel. 
11Uriul er itiang e a Jesus ma rubengkel ma klou el seked a dilak el mor a 
chimol beluu el Nain a ngklel. 
12Ma le bocha er a siseball er ngii el beluu, ma re chad a mocha tuobed el oba 
mla mad el chad, el di tal ngelekel a tal melakl dil. E a re betok el chad er a 
beluu a ulebengkel a delal. 
13Ma Rubak er a lesa ngiil melakl dil e ng mlo chubur me ng dilu er ngii el 
kmo, “Lak mlangel.” 
14E sola e mirrael el mo rutechii a kahol me tirkal chad el milengol er ngii a 
mlo dechor. E a Jesus a dmu el kmo, “Kel chad, ak dmu er kau el kmo 
bekiis!” 
15Me ngikal mlad el chad a mlo dengchokl e mocha mengedecheduch. Ma 
Jesus a ngiluu el mo msa delal. 
16Me tirkal chad a rokui el mlo medakt e uleldanges er a Dios el kmo, “A 
mesisiich el profet a dumia er a delongeled!” E dirrek el dilu el kmo, “A Dios 
a merma olsobel er a re chedal!” 
17Tial chisel a Jesus a uleberk er a Judea el rokir el mo lmuut er a ikel beluu 
el iliuekl er ngii. 
18E a rubengkel a Johanes el chad er a Techolb er a louchais er ngii a ikal 
tekoi el rokui, e ng milkedongeterir a re teru er tir  
19e uldercheterir el mor a Rubak el mo oker er ngii el kmo, “Kau ke ngikel le 
dilu Johanes el kmo ng kirel mei, ma lechub e ng dirk ngar ngii a kimongiil 
er ngii?” 

20Me te mlor a Jesus e dilu er ngii el kmo, “A Johanes el chad er a Techolb a 
ulderchemam el me oker er kau el kmo ke ngikel le dilu Johanes el kmo ng 
kirel mei, ma lechub e ng dirk ngar ngii a kimongiil er ngii?” 
21Iseikid e a Jesus a ulemekungil er a re betok el meringel a rektir, ma re 
blekall er a mekngit el chelid, ma re betok el meiko a mlo omes. 
22Me ng dilu er a ruderchelel a Johanes el kmo, “Bong e msbedii a Johanes er 
a ikel bla mues ma ikel bla mrenges; a re meiko a mocha omes, ma re 
chitechut a mocha merael, ma re chebedes a mekikidang, ma re mechad a 
mocha orrenges, ma re mlad a luutal mo chad, ma Ungil Chais a 
mosisecheklang el mor a re mechebuul. 
23Te ngeltengat tirkel diak le rrau a rengrir er ngak!” 
24Ma lorolang a ruderchelel a Johanes e a Jesus a mocha mengedecheduch el 
kirel el kmo, “Ng ngera kom mlo omes er ngii er ser cho mtobed el mor a 
Johanes er a ked? Kom mlo omes er a chudel el lolmesim er ngii a eolt? 
25Ngera kom mlo omes er ngii? Kom mlo omes er a chad el ungil bliull? A re 
ungil bliull e ngarbab a delengcheklir el chad a dosiik er tir er a blil a king! 
26Ka msbedak el kmo ng ngera kom mlo omes er ngii. Kom mlo omes er a 
profet? Choi, ng profet, e ngdi cho mulsang a kuk ngarbab er a profet. 
27Ele Johanes a ngikel lolekoi er ngii a Chedaol Llechukl el kmo, ‘A Dios a 
dilu el kmo ak mo oderchii oderchelek el oeak uchei er kau el mo meledaes 
er a rolem.’ 
28Mak subedemiu el kmo, “A Johanes a ngarbab er a re bek el chad, e ngdi 
ngikel kot el ngariou er a Rengedel a Dios a kuk ngarbab er a Johanes.” 
29A rokui el chad el ulerrenges er ngii el uldimukl er a re melai a tax a 
ullengesenges a melemalt el tekingel a Dios me te mlo metecholb er a 
Johanes. 
30E ngdi re Farisi ma re sensei er a Llach a ulemtok er a uldesuel a Dios el 
kirir me ng dimlak le metecholb er a Johanes. 

31“Ng ngera sebeched el oba el omekesiu er a re chad er chelechang? Te ua 
teletelel a ngerang? 
32Te ua re ngalek el dengchokl er a blil omilil e a re bebil a melekoi el mor a 
re bebil el kmo, Aki uluutumetum a chelitakl er a merengel a chebechiil el 
kiriu, e dimlak kom moloik! Maki milengitakl a chelitakl er a kemeldiil e 
dimlak kom langel!’ 
33A Johanes el chad er a Techolb er a le mei e ng ulelsengerenger e dimlak 
lolim a bilong, e kom dmu el kmo, ‘Ngika ngar ngii a mekngit el chelid er 
ngii!’ 
34E a kuk le mei a Ngelekel a Chad el mengang e melim, e kom kmo, ‘Mesa 
ngikal ngemokel el chad, e sekengim er a bilong, e ousechelei er a re melai a 
tax ma re kuk bebil er a re mekngit el chad!’ 
35A llomeserreng er a Dios a chemolt el melemalt er tirkel rokui el oltirakl er 
ngii.” 
36A tal Farisi a milengemedaol er a Jesus el mo omengur er a blil, ma Jesus a 
mlor a blil ngiil chad. 
37E sel beluu a le kiliei er ngii a tal redil el kmal mle mekngit a blekerdelel e 
dengerenger. Ngiil redil er a le renges el kmo a Jesus a ulemengur er a blil a 
Farisi, e ng ngiluu a butiliang el alabaster el ngar ngii a ungil a bul chilt er 
ngii 
38e mlong el mo dechor er ullel el kmeed er ochil a Jesus e lilangel ma 
iuechel a medal a dilekimes ochil a Jesus. Me ng mocha mesuld el olab a 
chiul, e melungel, e olechubel er tial chilt er ngii. 
39Me ngikal Farisi er a lesang, e ng mengedecheduch er a rengul el kmo, 
“Chomko ngikal chad a meral profet, e ng mo medengei el kmo ngika ng 
techal redil el merutech er ngii; e dirrek el mo medengei el kmo ng mekngit a 
blekerdelel e dengerenger!” 
40Ma Jesus a dula er ngii el kmo, “Simon, ng ngar ngii a soak el melekoi er 
kau.” Me ng dilu el kmo, “Choi e Sensei, ka molekoi.” 

41Me ng dula Jesus el kmo, “Ng mlar ngii a re terul chad el ulemed a udoud 
er a tar a chad. A tang a miled a 500 ma tang a miled a 50. 
42E dimlak a tar tir el sebechel kokad a belsel me ngikal le biled a ududel a di 
chiloit. Cho momdasu e ng techa er tirkel terung a kmal mlo betik a rengul er 
ngikel chad?” 
43Ma Simon a ulenger el kmo, “Ak umdasu e ng ngikel mlechoit a betok el 
belsel.” Ma Jesus a dilu el kmo, “Ng klemerang cho bla mdung.” 
44E sola e ulebult el bedul ngii el redil e dmu er a Simon el kmo, “Ke mesa 
ngikal redil? Ak mle soiseb er a blim e dimlak beskak orseuel ochik, e ngikal 
redil a mla remisu ochik el olab a iuechel a medal, e smuld el olab a chiul. 
45Ng dimlak mterengur a medak er a be ktuu, e ngii ngkaikid er a lolungel 
ochik er ser a kmei el mer chelechang. 
46Me kau a dimlak mrengsii a bdeluk er a cheluch, e ngikal redil a mla 
chemilt ochik er a ungil a bul chilt. 
47Mak subedau el kmo a klou el bltikerreng el bla lochotii ngikal redil 
olecholt el kmo ng betok el kngtil a mla musubes. Ele ngikel musubes er a 
kesai a di kekerei a bltkil a rengul.” 
48E sola e a Jesus a dilu er ngii el redil el kmo, “A kngtim a mla musubes.” 
49Me tirkal dilengchokl el obengkel er a blengur a katekinga el kmo, “Ngika 
ng techal chad el leko ng dirrek el ousubes a klengit?” 
50Ma Jesus a dmu er ngiil redil el kmo, “Kau oumerang a uchul me ke mo 
suobel, me morael el ngar a budech.” 

Lukas 8 

1Uriul er itiang e a Jesus a mirrael el mor a meklou ma mekekerel beluu el 
olisechakl a Ungil Klumech el kirel a Rengedel a Dios. A re truich ma terul 
obengkel me te dilak, 

2e dirrek a re bebil redil el tirkel luleldik a mekngit el chelid er tir ma 
lulemekungil er tir er a rektir; ng Maria el loleker er ngii el Magdalene el 
ngikel mlodik er ngii a teuid el mekngit el chelid; 
3ma Joana el bechil a Kusa el ofiser er a blil a Herodes; ma Susana, ma re 
lmuut el betok el redil el uluusbech a ikel ngar ngii er tir el olengeseu er a 
Jesus ma rubengkel. 
4A klou el seked er a re chad el mlar a kakerous el beluu a mlo kldibel er bita 
er a Jesus, ma Jesus a milengedecheduch er tir er tial okesiu el kmo: 
5“A tal chad a mlo omriid a tane, me ser a lomriid a tane er a sers, e a bebil a 
rirebet er a rael me ng mlerderd, e a suebek el charm a kilang. 
6A bebil a rirebet er a ngar ngii a risois er ngii me ser a le dubech e ng mlo 
moalech ele ng medidirt a chetemel. 
7Ma bebil er a tane a rirebet er a deliul a tochedulik, me ng dilubech a 
tochedulik el obengkel e chuucheb. 
8E a kuk bebil er a tane a rirebet er a ungil chutem me ng dilubech el mo 
meklou el ourodech el derdart a redechel.” E sola e a Jesus a dilu el kmo, “A 
le ngar ngii a dingemiu el orrenges, e bo le blak a rengmiu el orrenges.” 
9Ma rubengkel a Jesus a uleker er ngii el kmo ng ngera belkul tial okesiu, 
10me ng dilu el kmo, “Kemiu a bla le rellemiu el mo medengei a bertelel a 
Rengedel a Dios, ngdi re kuk bebil er a re chad a mo medengei el okiu okesiu, 
me tomes e ua lemlak lomes, e orrenges e diak bo lodengei. 
11“Tiakid a omesodel tial okesiu. A tane a tekingel a Dios. 
12A ikel tane el rirebet er a tkul a rael a tirkel chad el remenges a tekingel a 
Dios, e a Diabelong a mei el ngmai er a rengrir me ng diak bo loumerang e bo 
le sobel. 
13E a tane el rirebet er a ngar ngii a risois er ngii el chutem a tirkel chad el le 
rengesii a tekingel a Dios e ng dmeu a rengrir el nguu, ngdi diak bo lungil 

medalem er a rengrir me te di oumerang el telkib e a le me ongarm e ng mo 
diak loumerang. 
14Ma tane el rirebet er a deliul a tochedulik a tirkel chad el remenges a 
tekingel a Dios, e a chelsengul a klechad, ma ilteet, ma tametereng er tial 
klengar a chuucheb me ng di mo diak a ultutelel. 
15E a tane el rirebet er a ungil chutem a tirkel chad el ungil e kerekikl el 
rongesii a tekingel a Dios e dolemii er a rengrir, e blak a rengrir el orekedii 
me ng mor ngii a belkul. 
16“Ng diak a chad el mekerdii olbidel e dongebii er orsachel ma lechub e ng 
loia er eungel a dusall. Ng bai loia er olsechelel ma be le siseb a re chad e te 
mesa llomes. 
17“A ikel berrotel a di mo chemolt, ma ikel delekedokel me ng diak lobart. 
18“Misei e sel morrenges e bo le blak a rengmiu; ele ngikel ngar ngii a ngera 
er ngii a lluut el msa bebil, e ngikel diak a ngera er ngii a lengai el mo lmuut 
er a ikel lomdasu el leko ng ngar ngii er ngii.” 
19A delal a Jesus ma re tar ngii a leko te mo omes er ngii e a le bong, e ng 
dikea le sebechir el tmoech er a seked. 
20Ma tar a chad a mlo subedii el kmo, “A delam ma re tar kau a ngar rikl el 
sorir el omes er kau.” 
21Ma Jesus a millekoi er tir el rokui el kmo, “A delak ma re tar ngak a tirkel 
chad el orrenges a tekingel a Dios e oltirakl.” 
22A tar a klebesei e a Jesus ma rubengkel a diliderekl er a bos e ng dmu er tir 
el kmo, “Bo de iuul el mor a bital daob.” Ma le tebedang  
23e tulemekall e a Jesus a mlo mechiuaiu. E di mle mereched el mor ngii oiu 
er ngii el daob, ma bos a mocha mesesecheseb me kilo te metemall. 
24Ma rubengkel a Jesus a mlo olekiis er ngii e kmo, “Mastang, Mastang, kid a 
metemellang!” Ma Jesus a milekiis el choklii a eolt ma meklou el chedesaoch 
me ng di mlo chelellakl el kmal mlo meiusech. 



186 

 

 
© United Bible Societies. 

 

 
 

 

25E ngii okere er a rubengkel el kmo, “Ng dikea moumerang?” Me te mlo 
medakt e mechas a rengrir, me te katekoi el kmo, “Ngikal chad ng kol 
techang, ma lolekoi e a eolt ma chedesaoch orrenges er ngii!” 
26A Jesus ma rubengkel a di ulemekall el imuul er a daob er a Galilea el mor 
sel kuk bital beluu er a Gerasa. 
27Me tia er a lekerd a Jesus er a kederang e ng ulsiueklii a chad el mlar a 
beluu el mei el blekall er a mekngit el chelid. Ngiil chad a mla mo meketeket 
el di diak loubail el ka le kiei er a blil e di kiei er olekull. 
28Ser a lesa Jesus e ng mlo klou el oldiu, e mlo terrob er medal a Jesus e mle 
klou a ngerel el melekoi el kmo, “Jesus, el Ngelekel a Kot el Ngarbab el Dios! 
Ng ngera soam er ngak? Ak ulengit er kau me lak momals er ngak!” 
29Ng millekoi el ua isei ele Jesus a uleltobed a mekngit el chelid er ngii. Ngiil 
chad a mle rrengodel e ngdi betok el lorekedii a mekngit el chelid e ng di 
songsongd a lechetel a chimal ma ochil el bombatel, e ngii obekall el mor a 
ked. 
30Ma Jesus a uleker er ngii el kmo, “Ng techa ngklem?” Me ng ulenger el 
kmo, “A ngklek a Cheldebechel” ele ng mle betok el mekngit el chelid a 
siliseb er ngii. 
31A mekngit el chelid a kmal ullengit er a Jesus me lak ledu er tir me le bor a 
diak a btil deliobech. 
32Ng mlar ngii a klou el delebechel el babii el osiik a kelel er a tkul a bukl el 
di mle kmeed er isei. Ma mekngit el chelid a kmal ullengit er a Jesus me ng 
mo kongei er tir me bo le siseb er ngii el babii, me ng kilengei er tir. 
33Me te tilobed er ngikal chad el tmuu er a babii me ngiil delebechel el rokir 
a di rirurt el oldengelengel er a tkul a bukl el mo remos er a daob. 
34Tirkal chad el milengkar ngiil babii er a lesa tial tekoi, e te rirurt el mo 
ouchais er ngiil tekoi er a re chad el ngar a beluu ma re ngar a sers. 

35Ma re chad a tilobed el mo omes er ngiil tekoi, ma le bocha er a Jesus e te 
miltik er ngikal tilobed er ngii a mekngit el chelid el bliull e ultebechel ku 
uldesuel, e dengchokl er bita er a Jesus me te rokui el mlo medakt. 
36Tirkel milsa ngiil tekoi a uluuchais er a blekerdelel ngiil chad er a 
lomekungil er ngii. 
37Ma rokui el chad er a ikel rengedel ngiil beluu a kmal mlo medakt me 
tullengit er a Jesus me lorael el choridii. Ma Jesus a diliderekl er a bos e 
mirrael. 
38E ngikal tilobed er ngii a mekngit el chelid a kmal ullengit er a Jesus el 
kmo, “Ak ubengkem.” Ngdi Jesus a silmesmechii e dmu er ngii el kmo, 
39“Becherei e bo mrei, e mouchais a ikel bla leruul a Dios el ekor kau.” Me ng 
mirrael el mo ouchais er a beluu el rokir a ikel le riruul a Jesus el mor ngii. 
40A Jesus er a kuk lluut el mo imuul er a bital diosech, e a re chad a kmal 
uluuetkeu er ngii ele te rokui el milengiil er ngii. 
41E sola e a tal chad el Jairus a ngklel a mochang; e ngika mle tebechelel a 
blil ongdibel. Ng mlo terrob er medal a Jesus e olengit er ngii el mor a blil, 
42ele di tal ngelekel el redil, el truich ma eru rekil a medkung. Me tial lorael a 
Jesus el obengkel, e a re chad a di uleltitech er ngii  
43e mlar ngii a tal redil er a delongelir el mocha truich ma erul rak el di lorael 
a rasech er ngii; me ng mla okngemed er a re toktang a rokui el ngar ngii er 
ngii e dimlak bo lungil. 
44Ng ultetechii er a seked el mor ullel a Jesus e rutechii a rsel a bilel me ng di 
mlo diak lorael a rasech er ngii. 
45Ma Jesus okere el kmo, “Ng techa rirtechak?” E a re bek el chad a di kmo 
ng diak el tir ma Petrus a dula el kmo, “Mastang, a rokuil chad a ketitech me 
te di subechii er kau.” 
46Ma Jesus a dilu el kmo, “Ng ngar ngii a rirtechak ele kmlo medengelii a 
klisiich er a le tobed er ngak.” 

47Me ngikal redil a mlo medengei el kmo ng diak lobart, me ngdi omritel e 
mochang el mo terrob er medal a Jesus. Ng mlar mederir a re bek el chad e 
ouchais el kmo ngera uchul me ng mirrutech er ngii, e dirrek luluuchais el 
kmo ng di mle mereched el mo ungil. 
48Ma Jesus a dula er ngii el kmo, “Rungalek, kau el oumerang a uchul me ke 
mlo ungil, me morael el ngar a budech.” 
49Me ng dirk mengedecheduch a Jesus e a oderuchel el mlar a blil ngikal 
tebechelel a blil ongdibel a mei el dmu er a Jairus el kmo, “A ngelekem a mla 
mad, me lak mongesang er a Sensei.” 
50A Jesus a rirengesii me ng dilu er a Jairus el kmo, “Lak louedikel a rengum 
e di moumerang e a ngelekem a lmuut el mo chad.” 
51Me tia er a le bor a blai e ng dimlak le kengei er a ngii di le chad me bo le 
siseb, ng di mle Petrus, ma Johanes, ma Jakobus, ma demal ma delal ngiil 
ngalek a mlo soiseb. 
52A re bek el chad el mlar sei a lilangel e mengeiung el kirel ngiil ngalek. Ma 
Jesus a dilu el kmo, “Lak mlangel, e ngikal ngalek a diak lulekoad; ng di 
mechiuaiu!” 
53Te rokui el mlo tuobed a cherrir er ngii ele te mle medengei el kmo ng mla 
mad. 
54E a lechub e a Jesus a urrekedii a chimal e kmo, “Ngalek, bekiis!” 
55Ng liluut el mo chad me ng di mle mereched el mekiis, ma Jesus a oldercha 
er tir me te msa kall me ng omengur. 
56A demal ma delal ngiil ngalek a mlo mechas a rengrir, ngdi Jesus a 
milengelechel er tir me ng diak louchais er ngiil tekoi er a re chad. 

Lukas 9 

1A Jesus a milekedongeterir a re truich ma terul obengkel el mo kldibel e 
mesterir a klisiich ma omengedereder el mo oldik a rokui el mekngit el chelid 
e omekungil a rakt. 

2E sola e uldercheterir el mo olisechakl er a Rengedel a Dios, e omekungil er 
a re smecher, 
3ngdi uchei e ng dilu er tir el kmo, “Ng diak a ngeral molab er tial omerael, 
ng ka le skors, el ka le tutuu, el ka le kall, el ka ludoud, el ka loidelliu. 
4E sel beluu el le ngikemiu er ngii cho bo mkiei er osisiu el blai el mor sel 
morael, 
5e sel diak le ngikemiu a re chad er ngii el beluu, cho mtobed er ngii e smirs 
a chebechab er ochemiu el olechotel a kmo ng mekngit omerellir.” 
6Ma rubengkel a tilobed el mor a ikel rokui el mekekerel beluu el olisechakl 
er a Ungil Chais e omekungil er a re smecher. 
7A Herodes, el merreder er a Galilea er a le renges a rokui el tekoi el mla mor 
ngii e ng kmal mlo mechedeng a rengul ele re bebil er a re chad a melekoi el 
kmo a Johanes el Chad er a Techolb a mla lmuut el me chad. 
8Ma re bebil a kmo a Elias a mla me duum, ma re kuk bebil a kmo ng tar a re 
profet er a irechar el mla lmuut el me chad. 
9Me ng dula Herodes el kmo, “A Johanes a bla knguu a bdelul, e ngika ng 
techa el kurrenges a chisel?” Ng kmal mle soal el mesa Jesus. 
10A re apostol a liluut el mor a Jesus e uluuchais er ngii a ikel bek el lurruul. 
Me ng ngilititerir e te ngoseklterir el mor a chimol beluu el Bethsaida ngklel. 
11E a seked er a bo lodengei, e tuleltirakl er ngii. Me ng ngilititerir e 
milengedecheduch er tir a chisel a Rengedel a Dios, e ulemekungil er tirkel 
silecher. 
12Ma bocha le kebesengei e a re truich ma terul obengkel a mocha er ngii e 
kmo, “Msmesmecheterir a re chad me bo le sebechir el mor a ikel beluu ma 
sers el meliuekl er tiang me losiik a kelir ma bo le kiei er ngii, e tia diak a 
delengchokl er ngii.” 

13Ngdi Jesus a dilu er tir el kmo, “Kemiu momeka er tir.” Me te dilu el kmo, 
“Ng di kleim el blaua ma erul ngikel a ngar ngii er kemam. Ng soam a bo kim 
omechar a kelel tial seked el rokir?” 
14(Te mlar ngii a bekord el 5,000 el sechal.) Ma Jesus a dula er a rubengkel el 
kmo, “Mdu er a re chad me lobii el mo dersokeim a dmak el dengchokl.” 
15E a bocha le merek a rubengkel el omii er a re chad, 
16e a Jesus a ngilai a ikal kleim el blauang ma erul ngikel, e dilengesii a 
eanged, e mereng a sulel a Dios el kirel, e milached, e milsterir a rubengkel 
me te mo merous er a re chad. 
17Te rokui el milenga el mo medinges, e a rubengkel a chiludel a derengel el 
tacher ma teblol sualo. 
18A tar a klebesei e a Jesus a di mle ngii el tang el meluluuch, e a rubengkel a 
mlor ngii me ng uleker er tir el kmo, “A re chad te kmo ngak ak techang?” 
19Me te dmu el kmo, “A re bebil a melekoi el kmo ke Johanes el Chad er a 
Techolb, e a re bebil a kmo ke Elias, e a re kuk bebil a kmo ke tar a re profet 
er a irechar el mla lmuut el me chad.” 
20Me ng okere el kmo, “E kemiu a kmo ngak ak techang?” Ma Petrus onger el 
kmo, “Kau a Mesias er a Dios.” 
21Itia e a Jesus a kmal mocha mengelechel er tir me ng diak louchais er a re 
chad er ngii el tekoi. 
22E dirrek el dilu er tir el kmo, “A Ngelekel a Chad a kirel kmal mo chuarm, e 
mo motngakl er a re mechuodel, ma re bderrir a re prist, ma re sensei er a 
Llach. Ng mo mokoad e ngdi ongedel sils e ng mo mekiis er a kodall.” 
23E dmu er tir el rokui el kmo, “A lsekum ng ngar ngii a soal el obengkek, e 
ng kirel mo diak lolatk er a di ngii e bai nguu a kerus er ngii er a bek el sils e 
oltirakl er ngak. 
24Ele ngikel soal el di olsobel er a klengar er ngii oridii, e ngikel oridii a 
klengar er ngii el ngak a uchul a bai osebelii. 

25Ng ngar ngii a mo klungiolel er a chad a lsekum ng korekerngii a 
beluulchad el rokir e ngii a mo remiid? Ng kmal diak! 
26A lsekum ng ngar ngii a merur er ngak ma osisecheklek, e a Ngelekel a 
Chad a mo merur er ngii sel le mei el ngar a klebkellel ma klebkellel a 
Chedam ma re chedaol anghel. 
27Ak meral dmu er kemiu el kmo te ngar ngii a re ngar tiang el diak le mad er 
uchei er a lesa Rengedel a Dios.” 
28Ng mlo chuib a bekord el tal sandei er a ledu ikal tekoi a Jesus, e sola e ng 
ngiluu a Petrus, ma Johanes, ma Jakobus el mo ngmasech er a rois el mo 
meluluuch. 
29Me tial loluluuch, e a medal a mlengodech ma bilel a mlo medidiich a 
chellelengel. 
30E tiaikid e te di dilum a re terul chad el mengedecheduch er ngii. Tirkang a 
Moses ma Elias  
31el mle duum el ngar a klebkellel a eanged e mengedecheduch er a Jesus el 
kirel a uldesuel a Dios el bochu loltaut er ngii el oeak a kodellel er a 
Jerusalem. 
32E a Petrus me tirkel le dilak a iliit a mederir, e tia er a le mekar e te milsa 
klebkellel a Jesus, me tirkal terul chad el dechor el obengkel. 
33E a bocha le kebii tir el chad ma Jesus, e a Petrus a dmu er ngii el kmo, 
“Mastang, ng kmal ungil a di de ngar tiang! Kede mo remuul a kldei el 
delidui, el chimong a kirem, ma chimong a kirel a Moses, ma chimong a kirel 
a Elias.” (Ng dilu ikang ele ng mlo diak lodenge lolekoi.) 
34Me ng dirk mengedecheduch e a eabed a mei el chuchebeterir; ma 
rubengkel a Jesus a mlo medakt er a le bor bebrir ngiil eabed. 
35E mlar ngii el eabed a ngor el melekoi el kmo, “Ngika Ngelekek, el bla 
kngiltii, me morrenges er ngii!” 

36E ser a bo lak a melekoi, e a Jesus a di mlo ngii el tang. A rubengkel a di 
liluk el kirel ngiil tekoi er iseikid e dimlak louchais er a ngii di le chad er a 
ikel lules. 
37A bo le kukuk er a loldengelengel a Jesus ngii ma re tedei er a rubengkel, e 
a kloul seked a mlo olsiuekl er ngii. 
38E a tal chad el teloi er a seked a uleldiu el kmo, “Sensei, ak ulengit er kau 
me mesa ngikal di tal ngelekek! 
39A mekngit el chelid sel lorekedii e ng di mo oldiu, e ng mdesii me ng mo 
outeriobs a ngerel, e ngii a di omekcharm er ngii el diak le chitii! 
40Ak ullengit er a rubengkem me lotebedii e dimlak el sebechir.” 
41Me ng dula Jesus el kmo, “Kom meral cheleuid el chad e diak moumerang! 
Ng ua ngera klteketel el dirk kubengkemiu? Ak dirk outekangel el 
obengkemiu el mo oingerang?” E sola e dula er ngii el chad el kmo, “Mnguu 
a ngelekem el mei.” 
42Me tial le bocha ngiil buik, e a mekngit el chelid a miltekelengii er a 
chutem el kuk mochar tial blekerdelel a rektel. Ma Jesus a chileklii ngiil 
mekngit el chelid, e ulemekungil er ngii el buik, e ngiluu el msa demal. 
43A rokuil chad a mlo mechas a rengrir er a mesisiich el klisichel a Dios. Ma 
re chad a dirk mechas a rengrir er a bek el omerellel a Jesus, e ngii a dmu er 
a rubengkel el kmo, 
44“Kele mobes a ikal bochu kulekoi er kemiu! A Ngelekel a Chad a mor 
eungel a klisichir a re chad.” 
45A rubengkel a dimlak lodengelii a belkul itiang. Ng mle berrotel er tir me 
ng dimlak el sebechir el mtebengii, e ngdi te mle medakt el oker er ngii. 
46Ng mlor ngii a klaititekangel er a delongelir a rubengkel er a kmo ng techa 
er tir a kot el ngarbab. 
47A Jesus a mle medengei a ngar a uldesuir me ng ngiluu a tal ngalek el 
mekedecherur er bitar ngii  

48e dmu er tir el kmo, “Ngikel nguu ngikal ngalek el oba ngklek a ngoikak; 
me ngikel ngoikak, a dirrek el nguu ngikel ulderchak. Ele ngikel kot el 
ngariou er a delongeliu el rokui, ingikei ia kot el ngarbab.” 
49E a Johanes a dula el kmo, “Mastang, aki milsa tal chad el oba ngklem el 
oldik a mekngit el chelid, maki milerrob er ngii ele ng diak le tar obengked.” 
50Ma Jesus a dula er ngii me tirkal bebil er obengkel el kmo, “Lak morrob er 
ngii, ele ngikel diak lomtok er kemiu a olab el mer kemiu.” 
51A bocha lekeed a belsechel el bo le mengai a Jesus el mor a eanged, e ng 
kildmeklii er a uldesuel e tobeda el ngar omerolel el mor a Jerusalem. 
52Ng uldercheterir a ruderchelel el oeak uchei er ngii el mor a chimol beluu 
er a Samaria el mo mengedmokl a bek el tekoi el kirel. 
53Ngdi re chad er ngii a mle chetirir el melai er ngii, ele ng mle bleketakl el 
kmo ng mor a Jerusalem. 
54Ma rubengkel el Jakobus ma Johanes er a lesa itiang e te dula el kmo, 
“Rubak, ng soam aki motengelii a ngau er a eanged el me olekngemed er tir?” 
55A Jesus a mileltii el choklterir  
56e sola e ngii ma rubengkel a mirrael el mor a kuk tar a beluu. 
57Me tial le ngar a rael e a tal chad a mlor a Jesus e dmu er ngii el kmo, “Ng 
soak el obengkem el mor a ikel bor ngii.” 
58Me ng dula er ngii a Jesus el kmo, “A fox a ngar ngii a blil el chiechab, ma 
suebek el charm er a melidiul a ngar ngii a lukel, e ngdi Ngelekel a Chad a 
diak a bo lotilii a bdelul er ngii e olengull.” 
59E dmu er a kuk tar a chad el kmo, “Mei me mobengkek.” Me ngiil chad a 
kmo, “Rubak a kot e bechikak me bo kdeklii a demak.” 
60Ma Jesus a kmo, “Bechititerir a rulekoad me di le tir el melakl er a re mad. 
E kau morael el mo omerk er a Rengedel a Dios.” 
61Ma kuk tar a chad a dmu el kmo, “Ng soak el obengkem e Rubak, ngdi kot e 
mkengei me ba bo kulmesumech er a telungalek er ngak.” 



194 

 

 
© United Bible Societies. 

 

 
 

 

62Ma Jesus a dmu er ngii el kmo, “Ngikel omuchel el mesib e di 
mechechisngekl el bedul uriul a diak lungil el kirel a Rengedel a Dios.” 

Lukas 10 

1Uriul er itiang e a Rubak a ngililteterir a re kuk 72 el sechal e odercheterir el 
derteru el oeak uchei er ngii el mor a bek el beluu el le bochu er ngii. 
2Ng dilu er tir el kmo, “Ng ngar ngii a klou el sim, e ngdi te di mekesai a 
ruureor el kirel. Molengit er a merreder er a sim me lotebedeterir a re chad el 
mo oureor el kirel a sim. 
3Morael! Ak uldurech er kemiu el ua ngelekel a sib el mor a delongelel a 
tebelik el charm. 
4Ng diak molab a chidib, ma tutuu, ma lechub oeacher; e diak bo mdechor er 
a melengel a rael el ouetkeu er a ngii di le chad. 
5E sel bo mtuu er a bek el blai e kom omuchel el dmu el kmo, A budech le 
mer tial blai.’ 
6E a lsekum ng ngar ngii a chad el kiei er ngii el soal a budech, e a budech er 
a klauetkeu er kemiu a mor ngii, ngdi lsekum ng diak, e a budech a lmuut el 
ekor kemiu. 
7Kom mo kiei er a di osisiu el blai el menga e melim a ikel le beskemiu ele 
oureor el chad a melai a kirel a urerel. Ng diak mongesuch a delengchokl. 
8Me sel cho bor a beluu e le ngikemiu, e monga ikel lecha er medemiu, 
9e momekungil er a re smecher er isel beluu, e mdu er a re chad er ngii el 
kmo, A Rengedel a Dios a mla me kmeed er kemiu.’ 
10Ngdi lsekum kom mor a beluu e ng diak le ngikemiu, e kom tuobed el mor 
a rael e dmu el kmo, 
11‘Ng mo lmuut er a chebechab el mo bereked er oecheram a kimsuld el 
olechotel a kmo a omerelliu a mekngit. Ngdi molatk el kmo a Rengedel a Dios 
a mla me kmeed er kemiu!’ 

12Ak meral dmu er kemiu el kmo sel sils er a kerrekeriil e a Dios a bai mo 
chubur a Sodom e sel beluu a diak. 
13“Ng kmal mo kdekudel el kirem e Korasin! E dirrek el kmal mo kdekudel el 
kirem e Bethsaida! Chomko ongasireng el merruul er a chelsiu a merruul er a 
Tyre ma Sidon, e a re chad er ngii a meketeket er a bo loubail a bek e bo le 
dengchokl e lomriid a chab er tir el olechotel a kmo te mla obult er a 
kngterir! 
14Sel sils er a kerrekeriil e a Dios a bai mo chubur a Tyre ma Sidon e kemiu a 
diak. 
15E kau el Kapernaum! Ng mle soam el mengider er kau el mor bab el ua 
kldidiul a eanged? Ke bai mo obidokl el mor a beluu er a ngau!” 
16A Jesus a dilu er a rubengkel el kmo, “Ngikel orrenges er kemiu orrenges er 
ngak; ma oltngakl er kemiu oltngakl er ngak; e a oltngakl er ngak a oltngakl 
er ngikel ulderchak.” 
17A re 72 el chad a liluut el mei el kmal dmeu a rengrir. Te dilu el kmo, 
“Rubak, ng mo lmuut er a mekngit el chelid me ng ullengesenges er kemam 
er ser a kim oba ngklem el mengedereder er tir!” 
18Me ng dula er tir a Jesus el kmo, “Ak milsa Diabelong el ruebet er a eanged 
el ua bisebusech. 
19Ka morrenges! Ak mla meskemiu a klisichel omerreder me ng sebechiu el 
roderd a bersoech ma iusbeluu e mo mesisiich er a rokui el klisichel a 
cherarou, e diak a ngeral mo tomellemiu. 
20Ngdi lak lungil a rengmiu el kmo a mekngit el chelid olengesenges er 
kemiu; e bai bo lungil a rengmiu el kmo a ngkliu a llechukl er a eanged.” 
21Iseikid e a Jesus a mlo dmeu a rengul el klisichel a Chedaol Reng a uchul 
me ng dilu el kmo, “Chedam, el Rubak er a eanged ma chutem! Ak mereng a 
sulem ele ke mla ocholt er a re metitur e diak a skulir a ikel cho bilart er a 
leko te mellomes a rengrir ma leko te meduch e ngar ngii a skulir. Ng ua isei 
e Chedang, tiaikid sel mle soam. 

22“A Demak a mla meskak a rokui el tekoi. Ng diak a medengelii a Ngalek, ng 
di tal Chedam, el diak a medengelii a Chedam, ng di tal Ngalek me tirkel mlo 
soal a Ngalek el ochotii a Chedam er tir.” 
23E sola e a Jesus a mileltii el mor a rubengkel e mle ileakl el 
mengedecheduch er tir el kmo, “Kom ngeltengat el omes a ikel tekoi el 
momes! 
24Ak subedemiu el kmo te betok el profet ma re king a mle sorir el mes a ikel 
cho momes e dimlak el sebechir, e mle sorir el remenges cho morrenges, e 
dimlak le renges.” 
25E a tal sensei er a Llach a milekiis el mor a Jesus e mle soal el omdechem er 
ngii er a cheldechedechal me ng uleker er ngii el kmo, “Sensei, ng ngera bo 
krellii e ak mo nguu a diak a ulebengelel klengar?” 
26Ma Jesus a ulenger er ngii el kmo, “Ng ngera ng dmu Chedaol Llechukl? Ke 
mekera cho mosaod er ngii?” 
27Me ngiil chad a ulenger el kmo, “‘Bo le betik a rengum er a Rubak el Dios er 
kau el oba rengum el rokir, ma klengar er kau el rokir, ma klisichem el rokir, 
ma uldesuem el rokir;’ e ‘Bo le betik a rengum er a ngar bita er kau el ua le 
betik a rengum er kau.’” 
28Me ng dmu Jesus el kmo, “Ng ua isei; moruul er itiang me bo mnguu a 
klengar.” 
29Ngdi ngikal sensei er a Llach a mle soal el di ngii el meledaes er ngii me ng 
oker er a Jesus el kmo, “Ng techa ngar bitar ngak?” 
30Ma Jesus a dmu el kmo, “A tal chad a mlar a Jerusalem e mirrael el mo 
metengel er a Jeriko e osiueklterir a re merechorech me te smodel a bilel e 
cholebedii el di mlo ocherur a kodall e choitii e merael. 
31E a tal prist a mirrael el mo okiu ngiil rael; ngdi ser a lesa ngiil chad, e ng 
di ilengelakl er ngii el oeak a bital rael. 

32Ma tal chad er a kleblillel a Levi a dirrek el mlo me ng milsa ngiil chad e 
merael el engelakl er ngii er a bital tkul a rael. 
33E sola e a tal chad er a Samaria el ulekiu ngiil rael a mlo metik er ngiil 
chad, me ser a lesang, e ng mlo chubur. 
34Me ng mocha er ngii me ng oitel a cheluch ma bilong er a ikal telemall er a 
bedengel e lmechet e sola e nguu el otekir er a chermel e nguu el mor a 
lengiil el blai me ng kudmeklii. 
35E a bo le kukuk e ng mocha otobed a teblol udoud el msa ngikal 
oungerachel er ngiil blai e dmu er ngii el kmo, ‘Ke mengedmokl er ngii e sel 
kluut el mei e ak mo kokad a ngelsengesel a ilechal udoud.’” 
36E sola e a Jesus oker er ngii el kmo, “Cho momdasu e ng techa er tirkel 
tedei a ngilsuir ngikel meltemall er a re merechorech el ua ia le chad el ngar 
bita er ngii?” 
37Me ngiil sensei er a Llach a dmu el kmo, “Ngikel mlo bekokuii el mor ngii. 
Ma Jesus a dula er ngii el kmo, “Bong e moruul er osisiu el tekoi.” 
38A Jesus ma rubengkel er a lorael, e te mlor a chimol beluu el mlar ngii a tal 
redil el Martha ngklel el ngilititerir el mor a blil. 
39Ng mlar ngii a merrengel el Maria ngklel el mlo dengchokl er bitar ochil a 
Rubak e mle blak a rengul el orrenges osisecheklel. 
40E a Martha kmal mlo meriked me ng mlor a Jesus e dmu el kmo, “Rubak, 
kau ke di mechere merrengek me ng choitak me ng di ngak el tal meruul a 
rokui el ureor? Mdu er ngii me be le ngesukak!” 
41Ma Rubak a dmu er ngii el kmo, “Martha, Martha! Kau a suebek a rengum e 
ouedikel el kirel a kmal betok el tekoi, 
42e ngdi di tal tekoi a klou a belkul. A Maria a mla ngiltii ngiil tekoi, me ng 
diak bo le mengai er ngii el mo cheroid.” 

Lukas 11 

1A tar a klebesei e a Jesus a milluluuch, e ser a bo le merek, e a tar a 
rubengkel a mlor ngii e dmu el kmo, “Rubak, mosisecheklemam el ua 
Johanes el ullisechakl er a rubengkel.” 
2Me ng dilu er tir a Jesus el kmo, “Sel moluluuch e kom melekoi er tial kmo: 
‘Chedam: Bo le modanges a chedaol ngklem. Ma Rengedem le mei. 
3Beskemam er a bek el sils a kim ousbech el kall. 
4Mousubes a kngtmam, ele ki ousubes er a re bek el meruul a mekngit el mer 
kemam. E lak mobekemam el mor a meringel el omengarm.’” 
5E sola e a Jesus a dmu er a rubengkel el kmo, “Chomko tar kemiu a mor a 
blil a sechelil er a sueleb er a klebesei e dmu el kmo, A rrach, mei me kleng a 
kldel blauang. 
6A tal sechelik el ngar omerolel a dirk mler a blik, e diak a kall me lomengur.’ 
7E chomko sechelil a ngar a blai e melekoi el kmo, ‘Lak mongesa er ngak! Aki 
mla mengesimer e ngak ma re ngelekek a mla mo bad, me ng diak el 
sebechek el mekiis el omeskau a ngerang.’ 
8A le ua isei e ng mekerang? Ak subedemiu el kmo ng diak le klausechelei a 
uchul me bo le bekiis el omsa blauang; ng bai mo mekiis el msa ikel rokui el 
lousbech ele ngii el diak le mekimd el di olengit. 
9Ma le ua isei e ak dmu er kemiu el kmo: Molengit me mngai; e mosiik me bo 
betik, e molngod er a chesimer me le mengai el kiriu. 
10Ele ngikel olengit a mo nguu ongtil, me ngikel osiik a mo metik, me ngikel 
melngod er a chesimer a bo le nguu el kirel. 
11Ng techa er kemiu el oungalek a lolengit a ngikel a ngelekel e ng msa 
bersoech? 
12Ma lechub a lolengit er a ngais e ng msa iusbeluu? 
13Chobo e kom mekngit el chad e ua isei el medengelii omesterir a re 
ngelekiu a ungil klalo; e mekera e a Demmiu el ngar a eanged a diak bo le 
besterir a Chedaol Reng tirkel olengit er ngii!” 

14A Jesus a uleltobed er a tal mekngit el chelid el meruul er a re chad el mo 
bengong, me ser a le tobed, e ngikal chad a mocha melekoi. Ma seked a mlo 
mechas a rengrir, 
15e ngdi re bebil er a re chad a dilu el kmo, “Ng Beelsebul el merreder a 
mekngit el chelid a milsa klisiich el oltobed er tir.” 
16E a re kuk bebil a mle sorir el mengarm er a Jesus me tullengit er ngii me 
ng meruul er a tar a ongasireng el olechotel a kmo ng mlar a Dios el mei. 
17Ngdi Jesus a mle medengei a ngar a uldesuir me ng dilu er tir el kmo, “A 
beluu el metiud el mo kautok a diak bo le meketeket el beluu; ma telungalek 
el metiud el mo kautok a obriid. 
18A lsekum ng ua isei el rengedel a Satan a metiud el mo kautok, e ng mekera 
e dirk ngar ngii a rengedel? Kom kmo a Beelsebul a omeskak a klisiich el 
oldik a mekngit el chelid. 
19A lsekum tiaikid a rolel a kuldik a mekngit el chelid, e a rultirakl er kemiu 
te kuk mekera loldik a mekngit el chelid? Tirkel oltirakl er kemiu a mo 
ochotii el kmo kom cheleuid. 
20Ng diak le ua isei, ele ngak a bai oba klisichel a Dios el oldik a mekngit el 
chelid, me tia olecholt el kmo a Rengedel a Dios a mla mer kemiu. 
21“A mesisiich el chad a le kedmokl a rokui el klekedellel er a mekemad, e 
longkar er a blil, e a rokui el kloklel a selebechakl. 
22E ngdi kuk mesisiich er ngii a le mei e lodelecheklii el mo mesisiich er ngii, 
e ng ngmai a rokui el klekedellel er a mekemad el ikel milsebechakl er ngii, e 
ngii a mii a ikel le birrober el klalo. 
23“Ngikel diak lolab el mer ngak a meral omtok er ngak; me ngikel diak le 
ngesukak el mengudel a omriid. 
24“A mekngit el chelid sel le tobed er a chad e ng merael el mor a ked el mo 
osiik er a bo lolengull er ngii. E a lak le betik er ngii e ng melekoi el kmo, Ak 
lmuut ku el mor a blik el ktilobed er ngii.’ 

25Me sel le mei e ng metik er ngii el beches e ungil kldmokl. 
26Isei e ng tuobed el mo ngoititerir a re teuid el mekngit el chelid el kuk 
mekngit er ngii el mei me te mo kiei er ngii. Me seikid e ngikal chad a bai 
kuk mo mekngit er ser a kot el uchul.” 
27Tia er a le delii tiang a Jesus, e a tal redil el mle teloi er a seked a dmu er 
ngii el kmo, “Ng meral ngeltengat ngikel redil el milechellau e mekerulau!” 
28Ma Jesus a dilu er ngii el kmo, “Te bai ngeltengat tirkel rongesii a tekingel 
a Dios e mo oltirakl er ngii!” 
29Ma seked er a bocha le ketitech el meliuekl er a Jesus, e ng millekoi el kmo, 
“Te meral mekngit a re chad er chelechang! Te mengerechir er ongasireng el 
tekoi e ngdi diak ongasireng el tekoi el mor tir; ng bai di sel ongasireng el 
tekoi er a Jona e merekong. 
30A profet Jona a mle olangch el kirir a re chad er a Ninive, me ng ua isei a 
Ngelekel a Chad a mo olangch el kirir a re chad er chelechang. 
31Sel sils er a kerrekeriil e ngikel Kuin er a Seba a mo dechor el oltutakl er a 
re chad er chelechang, ele ng tilobed er a belual el merael el mo orrenges er a 
ngar ngii a llomeserreng er ngii el osisecheklel a King Salomon, e ak 
subedemiu el kmo a kuk ngarbab er a Salomon a ngar tia er chelechang. 
32Isel sils er a kerrekeriil e a re chad er a Ninive a mo dechor el oltutakl er 
kemiu, ele tulebult er a kngterir er a le rengesii a Jona el olisechakl, e ak 
meral dmu er kemiu el kmo a kuk ngarbab er a Jona a ngar tia er chelechang! 
33“Ng diak a chad el mekerdii olbidel e omart er ngii ma lechub e ng 
dongebii; ng bai loia er olsechelel ma be letuu a re chad e te mesa llomes. 
34A medam a ua lolbidel el kirel a klengar er kau. Sel lungil osengem, e a 
klengar er kau el rokir a ngar a llomes, e a le mekngit osengem, e a klengar er 
kau el rokir a ngar a ilkolk. 
35Isei e bo mkerekikl ma llomes el ngar kau lak bo lilkolk. 

36Chomko klengar er kau el rokir a ngar a llomes el diak a milkolk er ngii, e 
ng mo dmiich el rokir, el ua olbidel sel le medidiich a kerdel.” 
37A bocha le merek a Jesus el mengedecheduch, e a tal Farisi a 
milengemedaol er ngii el mo omengur el obengkel; me ng mlong el mo 
dengchokl e omengur. 
38E ngikal Farisi a mlo mechas a rengul er a bo lodengei el kmo a Jesus a 
dimlak lolebal er uchei er a lomengur. 
39Mitia e a Rubak a dula er ngii el kmo, “Kemiu a re Farisi a mellib er a ikrel 
a kob ma belatong e a chelsiu a mui er a ulecheracheb ma mekngit. 
40Kom mekebelung! A Dios el ngikel rirellii a ikrel, ng diak le dirrek el rirellii 
a chelsel? 
41Bai mngai a ikel ngar a kebengiu ma belatingiu el mesterir a re mechebuul 
me bo le klikiid a bek el tekoi el kiriu. 
42“Kom meral chebuul a re Farisi! Kom omsa Dios a ongeltacher er a meruul a 
bul a kall el dellomel el mint ma rue ma lmuut el bebil er a dellomel, e 
mengoit er a llemalt ma bltikerreng el mor a Dios. A ikang a kirel el moruul 
el diak a cho mchoit er ngii. 
43“Kom meral chebuul a re Farisi! Ng somiu a ngarbab el kingall er a blil 
ongdibel e somiu a longull e louetkeu er kemiu er a blil a makit. 
44Kom meral chebuul! Kom ua diak olengchelel el debull, ma lorael er ngii a 
re chad e ng diak lodengei.” 
45E a tar a sensei er a Llach a dula er ngii el kmo, “Sensei sel molekoi el ua 
isei, e ke dirrek el oltuub er kemam!” 
46Ma Jesus a dmu el kmo, “Kom dirrek el meral chebuul a re sensei er a 
Llach! Kom omatk er a re chad er oberaod el telechull, e kemiu a di tal 
cheldngelel a chim e diak modersii el ngosuterir. 
47Kom meral chebuul! Kom menglebokel a debellir a re profet, el tir el profet 
a lulekodeterir a re mla mad el demmiu. 

48Isei e kom kongei el kmo ng di ungilbesul er a rengmiu a omerellir a re mla 
mad el demmiu; te milekodeterir a re profet, e kemiu a meleketek a debellir. 
49Isei ia uchul ma llomeserreng er a Dios a kmo, ‘Ak mo odercheterir a re 
profet ma ruderuchel el mor tir; e te mo mekodeterir a re bebil, ma re bebil a 
lodelecheklterir.’ 
50Isei e a re chad er chelechang a mo obals el kirel a kodellir a rokui el profet 
el mlad er a uchelel a beluulchad el mer chelechang, 
51el omuchel er a kodellel a Abel el me lmuut er a kodellel a Sekaria, el 
ngikel lulekodir er a delongelel a olengetongel ma Templo. Ng merang, mak 
subedemiu el kmo, a re chad er chelechang a mo mukerrekeriil el kirir el 
rokui! 
52“Kom meral chebuul a re sensei er a Llach! Kom oba kiis er a blil a 
klemedengei; e kemiu a diak bo msiseb er ngii, e merrob er tirkel melasem el 
mo soiseb er ngii!” 
53Ser a le tobed er isei a Jesus e a re sensei er a Llach ma re Farisi a mle 
meringel el mengetiit er ngii e oker er ngii a ker el kirel a betok el tekoi, 
54el omekbat e omdechem er ngii er a mo cheleuid el tekingel. 

Lukas 12 

1Ma bocha le betok el telael chad a kldibel me di le kerderd kung e a Jesus a 
ulemuchel el melekoi er a rubengkel el kmo, “Mongkar er kemiu er omkukel 
a blaua er a re Farisi, el belkul a kmo, chelebelderir. 
2A delekedokel a di mo chemolt, ma bek el berrotel a di bo dodengei. 
3Isei e a ikel meldung er a ilkolk a mo morenges er a llomes, ma ikel mle 
berrotel el klekakelulau er a chelsimer el delemerab a mo modiu er a 
chetebtel a blai. 
4“Mak subedemiu kemiu el sechelik el kmo, lak kom medakt er tirkel mekodir 
a cheklechel a chad e a uriul er isei e ng dikea ngeral sebechir el rullii. 

5Ak uchotii ngikel cho bo medakt er ngii: bo medakt er a Dios el ngikel ngar 
ngii a klisichel el choitemiu er a Gehena er uriul er a kodall. Ak dmu er 
kemiu el kmo ngikeikid ngikel kiriu el medakt er ngii! 
6“A kleim el chesisebangiau, ng diak le moterau er a di teblol sens? Me ng ua 
isei, e ngdi diak a tal chesisebangiau el lobes er ngii a Dios. 
7Ng mo lmuut er a chui er a bdelmiu me ng rokui el ulecherangel; me lak 
kom medakt ele kemiu a kuk meklou a belkmiu er a betok el chesisebangiau! 
8“Ak meral dmu er kemiu el kmo ngikel ochotak er mederir a re chad, a le 
dirrek a Ngelekel a Chad el mo ochotii er mederir a re anghel er a Dios. 
9E ngdi ngikel oumededenger er ngak er mederir a re chad, a dirrek a 
Ngelekel a chad el mo oumededenger er ngii er mederir a re anghel er a Dios. 
10“A le ngar ngii a dulii a tal tekoi el omtok er a Ngelekel a Chad e ng 
sebechel el musubes; e ngdi ngikel melekoi a mekngit el omtok er a Chedaol 
Reng a diak bo le musubes. 
11“Sel le ngikemiu el mo mukerrekeriil er a blil ongdibel ma lechub e ng 
mederir a ruba klisichel a dereder ma lechub a re merreder, e lak bekikl el 
kmo kom mo mekera cho mosaod er kemiu ma lechub e ng ngera kom mo 
melekoi. 
12Ele seikid e a Chedaol Reng a mo osisecheklemiu er a ikel kiriu el melekoi.” 
13A tal chad el teloi er itial seked a dilu er a Jesus el kmo, “Sensei, mdu er a 
obekuk me lebii er a delongelam a dikesam er a demmam.” 
14Ma Jesus a dilu er ngii el kmo, “E kel chad, ng techa tiltkak el mo 
oukerrekeriil ma lechub e ak mo omii a diukes er a delongeliu el terung?” 
15E mocha mengedecheduch er tir el rokui el kmo, “Alii, mongkar er kemiu er 
a bek el bedengel a nglemokel; ele klengar er a chad a diak lultuil er a ildisel 
a kloklel.” 

16E sola e a Jesus a mocha mengedecheduch er tir er tial okesiu el kmo, “Ng 
mlar ngii a tal merau el chad el mlar ngii a chetemel el mle ungil a dellomel 
er ngii. 
17Ng millebedebek er a rengul el kmo, Ak bai mekera kung? Ng kor a diak a 
bo kkedmokl er ngii a ikel bo kngai er a dellemelek.’ 
18E sola e dula el kmo, ‘Tiakid a bo kuruul er ngii. Ak mo toruud a soko er 
ngak e remuul a kuk meklou er ngii, e mo melecha er ngii a ikel bo kngai er a 
dellemelek ma ikel bebil er a kloklek. 
19Isei e ak mo dmu el kmo, ke ngeltengat el chad! Ng ngar ngii er kau a ikel 
rokui el mousbech el kirel a betok el rak. Bo le kie rengum, e monga e molim, 
e moldeu er a rengum!’ 
20Ngdi Dios a mo dmu er ngii el kmo, ‘Ke kebelung! Chelechal kesus e a 
klengar er kau a mo mengai er kau; ma le ua isei e a ikel rokui el klalo el 
mulengedmokl el kirem ng mor techang?’” 
21E sola e a Jesus a dula el kmo, “Tiaikid a mo blekerdelir tirkel mengudel a 
kerruul el di kirir e diak le merau er medal a Dios.” 
22E a Jesus a dilu er a rubengkel el kmo, “Isei e ak dmu er kemiu el kmo lak 
el sebek a rengmiu er a kall el kirel a klengar er kemiu ma lechub a bail el 
kirel a bedengiu. 
23Ele klengar a kuk klou a belkul er a kall, ma bedengiu a kuk klou a belkul 
er a bail. 
24Ka momes a kiuid, ng diak lolalem a dellomel, el ka longudel a rodech er a 
sim, el ka le ngar ngii a blil a kelel el lomatek er ngii; ngdi Dios omekang! 
Kemiu a lmuut el meklou a belkmiu er a suebek el charm! 
25Ng sebechel a tar kemiu el komengetii a klengar er ngii er a telkib ele ng 
uluuedikel el kirel? 
26A lsekum ng diak el sebechiu el chodechulii a ua isel kekerel tekoi, e ngera 
me ng suebek a rengmiu el kirel a bebil er a tekoi? 

27Ka momes a bung. Ng diak loureor ma lechub e di le ngii el omekbail er 
ngii. Ngdi ksubedemiu el kmo ng mo lmuut er a King Salomon me ng mle 
merau e ngdi klebekelel a bilel a dimlak bo le ua tar a ikal bung. 
28A Dios omail a chudel er a ked el di ngar ngii er chelechang e a klukuk e ng 
medul er a ngau me ng mo diak. E kemiu ng diak bai lesal blak a rengul el 
omail er kemiu? Kom meral mechitechut el oumerang! 
29“Lak di le sebek a rengmiu el melebedebek er a kmo ng ngera kom mo 
mengang ma ngera kom mo melim. 
30(A re ngar tial beluulchad el diak loumera er a Dios a di blechoel el suebek 
a rengrir er a ikal tekoi el rokui.) A Demmiu a medengei el kmo a ika cho 
mousbech. 
31Me bai bo mechesang er a Rengedel, e ngii a mo kudmokl a ikal tekoi el 
kiriu. 
32“Kekerel delebechel, lak kom medakt, ele ng ungil er a rengul a Demmiu el 
meskemiu a Rengedel. 
33Moterau a rokui el klokliu e mngai a udoud el mesterir a re mechebuul. 
Mruul a diak bo le mechut el chidbengiu, e mchudel a uchul a iltetiu er a 
eanged, el sel le ngar ngii e ng diak bo lolengesonges ele ng diak a 
merechorech el sebechel el mor ngii, el ka metmut el sebechel el tomall. 
34Ele rengmiu a di mo blechoel el ngar sel le ngar ngii a uchul a iltetiu. 
35“Bo mkldmokl el kirel a ngii di le ngerang a le mei, e bo bliull el kirel a 
ureor e lulekard a olbdeliu, 
36el ua re mesiou el mengiil er a mastang er tir a lluut el ngar a merengel a 
chebechiil el mei. Me sel le mei el melngod er a chesimer, e te di mereched el 
nguu a chesimer el kirel. 
37Te kmal ngeltengat tirkel mesiou el le mei a mastang er tir e ng metik er tir 
el di mekar e kldmokl el kirel a luut er ngii! Ak subedemiu el kmo a mastang 

er tir a mo medebedii a ikrel a bilel, e tir a mo dengchokl, e ng mo mesiou er 
tir. 
38Te ngeltengat a re mesiou el lsekum a mastang er tir a mei er a sueleb er a 
klebesei ma lechub e ng mochu tutau e ng metik er tir el di kldmokl! 
39Me bo modengelii tiang el kmo a lsekum a rubak er a blai a mle medengelii 
a le mer ngii a merechorech, e ng diak le bechere merechorech me le siseb er 
a blil. 
40Kemiu a dirrek el kiriu el mo kldmokl, ele Ngelekel a Chad a mei er sel diak 
momdasu el kmo ng mei er ngii.” 
41Itia e a Petrus a dula el kmo, “Rubak, tial okesiu ng melutk er kemam, ma 
lechub e ng mor a re bek el chad?” 
42Ma Rubak a dilu el kmo, “Ng techa blak a rengul, e mellomes a rengul el 
mesiou? Ngkeikid a bo le delemii a mastang er ngii me ng mo oungerachel er 
a blil, e mo omesterir a kelir tirkel bebil er a re mesiou er sel kirel belsechel. 
43Ng meral ngeltengat ngikel mesiou el lluut el me remei a mastang er ngii e 
ng metik er ngii el ua ise omerellel! 
44Ak meral dmu er kemiu el kmo a mastang a mo rullii ngiil mesiou el mo 
oungerachel a rokui el kloklel. 
45Ngdi lsekum ngiil mesiou a mo dmu el kmo a mastang er ngii a meoud el 
me remei me ng mo tmaut el mengelebed er a re mesiou el sechal ma redil e 
meruul a blengur me ng mechetelaol, 
46e sola e a mastang a lmuut el mo remei er sel sils me sel sikang el ngiil 
mesiou a diak longiil er ngii, ma ka lodengelii, e ng mo meringel el melsii el 
ua re diak lorrenges a tekoi el mesiou. 
47“A mesiou el medengelii a soal a mastang er ngii e diak loruul er ngii a mo 
obals er a meringel el chelebed. 
48E ngdi mesiou el diak lodengelii a soal a mastang er ngii, me ng mo tomellii 
a tekoi el kirel a chelebed, a di mo obals er a beot el chelebed. Ngikel mlor 

ngii a betok a mo kerioll er ngii a betok; ma lmuut el betok a mo kerioll er a 
chad el mlor ngii a kmal betok. 
49“Ngak a mlei el me omekard er a ngau er a beluulchad, e kmal oureng el 
kmo a llechulekum me ng mla tmaut! 
50Ngar ngii a techolbchelid el kirel kulai er ngii e kmal ouedikel a renguk el 
dimerkmo bo le merek! 
51Cho momdasu e ak uleba budech el mer a beluulchad? Ng diak, ng diak le 
budech, ng bai klekakeakl. 
52Chelechal mong e a le teim a ngar a tal telungalek e te mo obii ma re tedei 
a mo omtok er a re terung, ma re terung a mo omtok er a re tedei. 
53A re chedam a mo omtok er a re ngelekir el sechal, ma re ngalek el sechal a 
mo omtok er a re demerir; ma re chedil a mo omtok er a re ngelekir el redil, 
ma re ngalek el redil a mo omtok er a re derrir; ma re mechas er a blai a mo 
omtok er a re buchelsechal er tir, ma re buchelsechal a mo omtok er a re 
derrir a re becherir.” 
54A Jesus a dirrek el dilu er a re chad el kmo, “Sel mesa eabed el ngmasech er 
a ngebard, e kom di mereched el kmo ng mor ngii a chull e meral mo ua isei. 
55Ma cho momelechesiu er a eolt el ngar a dimes el mei e kom kmo ng mo 
mekeald, e meral mo ua isei. 
56Kom cheblad! Ngera uchul me ng sebechiu el di mesa eanged ma chutem e 
mlochii a blekerdelel a eanged, e diak bo modengelii a belkul tial taem er 
chelechang? 
57“Ngera me ng diak di le kemiu el mdesuii a ungil tekoi e bor ngii? 
58A lsekum ng ngar ngii otuteklau me ng melai er kau el mor a kerrekeriil, e 
bo le blak a rengum el dmedesii a delongelem kau me ngii er uchei er cho bor 
a kerrekeriil. Ele lak, e ng kurekersau el mor medal a chad er a kerrekeriil, 
me ng ngoikau el mesterir a re bulis, me te kulebsengau. 

59Ak subedau el kmo isei a cho bor ngii el dimerkmo cho mkekad a belsem el 
rokui.” 

Lukas 13 

1Itia e a re bebil chad a uluuchais er a Jesus a chisir a re chad er a Galilea el 
lulekodeterir a Pilatus er a lolenget a tenget el mor a Dios. 
2Ma Jesus a dilu el kmo, “Cho momdasu e tirkel chad er a Galilea te kuk 
mekngit er a re bek el chad er a Galilea a uchul me te mlad el ua isei? 
3Ng kmal diak! Ak subedemiu el kmo a lsekum ng diak mobult er a kngtmiu, 
e kom rokui el di mo mad el ua itir. 
4E tirkel truich ma teai el chad el mlad er a Siloam er ser a le muukel a turm 
el otelcheterir a kuk mekerang? Cho momdasu e ng olechotel a kmo te kuk 
mekngit er a re bek el chad el kiei er a Jerusalem? 
5Ng kmal diak! Ak subedemiu el kmo kemiu a lsekum ng diak mobult er a 
kngtmiu, e kom rokui el mo mad el ua itir.” 
6E sola e a Jesus a uluuchais er tir er tial okesiu el kmo, “A tal chad a dillemii 
a kerrekar el fig er a sersel. Ng mlo osiik a redechel e dimlak a ngeral le betik 
er ngii. 
7Me ng dula er a chad er a sersel el kmo, ‘Mesang, ng mocha edel rak el di 
kumais el mei el osiik a redechel tial kerrekar el fig, e di diak a kbetik. 
Mukelii! Ngera ultutelel a di lomekseked er a chutem?’ 
8Ma chad er a sers a dula el kmo, ‘Rubak, becherei el lmuut el tal rak; e ak 
mo kiesii a uchul el meliuekl e locha bebil er a ramek er ngii. 
9Ma lsekum ng mo ourodech er tial mel rak, e ng ungiang; e a lsekum ng di 
diak, e seikid e mukelii kung.’” 
10A tal Ulengull el Sils e a Jesus a ullisechakl er a blil ongdibel. 
11E mlar ngii a tal redil el mekngit el chelid a ulelsecher er ngii el truich ma 
eai el rak, me ng di deluoik kung el dikea le metamet. 

12Ma Jesus er a lesang e ng millekoi er ngii el kmo, “Redil, ke mla mo ungil 
er a rektem!” 
13Ng milor a chimal er ngii me ng di miltamet a chelechedal e mocha 
oldanges er a Dios. 
14Ma tebechelel a blil ongdibel a ngilasech a rengul, ele Jesus a ulemekungil 
er a Ulengull el Sils, me ng melekinga er a re chad el kmo, “Ng ngar ngii 
elolem el sils el kired el oureor er ngii; misei e mei er a ikeikid el sils el kirel 
a ukeruul, e lak kom mei er a Ulengull el Sils.” 
15Ma Rubak a dilu er ngii el kmo, “Kom cheblad! A ta ma tar kemiu ng kor a 
mengedoked er a chermel kerbou ma lechub e ng donkey er a blil e obal mo 
omngim er ngii er a ralm a le Ulengull el Sils. 
16E chelechang e ngikal ngelekel a Abraham el le rirengedii a Satan el truich 
ma eai el rak, ng diak lungil a le mengubet er a Ulengull el Sils?” 
17A re cherrouel a mlo merur er a le renges a ikang, e ngdi re chad a mlo 
ungil a rengrir er a ikel rokui el mengasireng el tekoi el le riruul. 
18Ma Jesus a uleker el kmo, “A Rengedel a Dios ng ua ngerang? Ak mekesiur 
er a ngerang? 
19Ng ua tiakid. A tal chad a ngiluu a tane er a meringel el mo dolemii er a 
sersel. Ngiil dellomel a mirrael el mo klou el mo kerrekar, ma suebek el 
charm a meruul a lukel er a rechelel.” 
20E liluut a Jesus el oker el kmo, “Ngera kmekesiur a Rengedel a Dios er ngii? 
21Ng ua tiakid. A redil a lenga sesel omkukel a blauang el mrechemii a chimol 
bek el merikengko e ng obkuuk el rokir.” 
22A Jesus a ulekiu a meklou ma mekekerel beluu el olisechakl er a re chad er 
a le ngar omerolel el mo bedul a Jerusalem. 
23E a tal chad oker er ngii el kmo, “Rubak, te di kesai el chad a mo suobel?” 
Ma Jesus a ulenger el kmo, 

24“Bo le blak a rengmiu el mo soiseb er obutek el siseball; ele te betok el chad 
a mo melasem el mo soiseb er ngii e diak bo le sebechir. 
25A mastang er a blai a le bekiis el chosmerii a chesimer, e sola e kom dechor 
er rikl e melngod er a chesimer e dmu el kmo, ‘Rubak, mnguu a chesimer el 
kiram!’ e ngii a mo onger er kemiu el kmo, ‘Ng diak kudengelkemiu el kmo 
kom mlar ker el mei!’ 
26Isei e kom mo dmu el kmo, ‘Kemam a milengang e melim el obengkem; me 
kau a ullisechakl er kemam er a belumam!’ 
27Ngdi ngii a lmuut el mo dmu el kmo, ‘Ng diak kudengelkemiu el kmo, kom 
mlar ker el mei; mcheridemiu er ngak el rokui, kemiu el meruul a mekngit!’ 
28Sel bo mesa Abraham, ma Isak, ma Jakob, ma rokui el profet el ngar a 
Rengedel a Dios e kemiu mngar a ikrel, e kom kmal mo lmangel el 
olengchongch a ungeliu! 
29A re chad el ngar a ongos, ma ngebard, ma diluches ma dimes, a mei el mo 
ngma kingellir er a ungilklebesei er a Rengedel a Dios. 
30Isei e te ngar ngii a re ngar uriul er chelechang el mor uchei, ma re ngar 
uchei er chelechang el mor uriul.” 
31Itia e a re bebil el Farisi a mlor a Jesus e dmu er ngii el kmo, “Ng kirem el 
tuobed el mo cheroid er tiang, ele Herodes a soal el omekoad er kau.” 
32Ma Jesus a dilu er tir el kmo, “Bong e msbedii ngikel cheblad el chad el 
kmo, ak ultobed a mekngit el chelid e omekungil a rakt er chelecha ma 
klukuk, e ongede er a sils e ak mochu merekui er a urerek! 
33Ng kirek el lomelemii omerolek er chelechang, ma klukuk, me ngiaos, ele 
ng diak le melemalt er a profet a lokodir er a ngodech el beluu el diak le ngii 
a Jerusalem. 
34“Jerusalem, Jerusalem! Komekoad er a re profet, ma ruderchelel a Dios el 
ekor kau a cho mometech er tir er a bad! Ng mla mo betok el le soak el 

omechull er a rokui el chedam el ua dechuu el malk el mengudel a ngelekel 
er eungel osebekel, e dimlak el soam! 
35Misei e a Templo er kau a mo mechoit. Ak kmal subedau el kmo ng diak bo 
mesekak el mor sel cho bo mdu el kmo, ‘Le modanges ngikal mermang el oba 
ngklel a Rubak.’” 

Lukas 14 

1A tar a Ulengull el Sils e a Jesus a mlo omengur er a blil a tar a ngarbab el 
Farisi, ma re chad a di ulemdidm a blekerdelel a Jesus. 
2E a tal chad el mle oburk a ochil ma chimal a mlar medal a Jesus, 
3ma Jesus a mocha oker er a re sensei er a Llach ma re Farisi el kmo, “Ng 
subed er a Llach er kid el omekungil a rakt er a Ulengull el Sils, ma lechub e 
ng diak?” 
4Te di liluk el diak a melekoi. Ma Jesus a ngiluu ngiil chad e omekungil er 
ngii e dmu er ngii me ng merael. 
5E sola e dmu er tir el kmo, “Chomko ngelekel a tar kemiu ma lechub e ng 
chermel kerbou a ruebet er a chido er a Ulengull el Sils, e ng diak di 
mereched el mo otebedii er isel Ulengull el Sils?” 
6Ng dimlak el sebechir el onger er ngii el kirel itiang. 
7A Jesus a ulemtab el kmo a re bebil er tirkel mler a blengur a millilt a 
ngarbab el kingall, me ng mocha mengedecheduch er tial okesiu el mor tir el 
rokui el kmo, 
8“Sel le ngar ngii a omekedong er kau el mor a merengel a chebechiil, e lak 
bong el mo dengchokl er a ngarbab el kingall. Ele ng sebechel mor ngii a kuk 
ngarbab el chad er kau el mokedong, 
9me sel le mei ngikel ulemekedo er kemiu el terung e ledu er kau el kmo, 
‘Msall e bo le kiei er tia ngikang.’ e seikid e ke mocha merur el mo kiei er a 
ngariou el kingall. 

10Ng bai sel cho mokedong, e bong el mo dengchokl er a ngariou el kingall, 
ma le mei ngikel ulemekedong e ledu er kau el kmo, ‘A rrach, mer tiei el 
ngarbab el kingall.’ e seikid e ng mo ungil a chisem er mederir tirkel rokui el 
mdak el dengchokl. 
11Ele ngikel di ngii el olengesechekl er ngii a mo monganget, me ngikel di 
ngii el olenganget er ngii a mo mongesechekl.” 
12E sola e a Jesus a dilu er ngikal ulemekedo er ngii el kmo, “Sel moruul a 
blengur ma lechub e ng mur e lak di momekedo er a re sechelim ma lechub e 
te bebil er kau ma lechub e te chedam ma lechub e te merau el chad el ngar 
bita er kau, ele te dirrek el kuk mo omekedo er kau, misei e ke ngmai a 
medal a ikel cho mriruul. 
13Sel moruul er a mur, e momekedo er a re mechebuul, ma re chelemus, ma 
re chitechut ocherir, ma re meiko, 
14me bo mngeltengat, ele ng diak el sebechir el mtechei a sulem. Ma Dios a 
mo omteche sulem er sel sils el bo le bekiis er a kodall a rungil chad.” 
15Ma tar a chad el dilengchokl er a tebel er a le renges a ika e ng dula er a 
Jesus el kmo, “Te ngeltengat tirkel mo omengur er a Rengedel a Dios!” 
16Me ng dilu er ngii a Jesus el kmo, “Ng mlar ngii a tal chad el mirruul er a 
mur e ulemekedo er a re betok el chad. 
17Me ser a bocha le belsechel a mur, e ng ulderchii a mesiungel el mo 
mesubed er a re mlor tir a subed el kmo, ‘Mei, e a rokui el tekoi a mla 
mekedmokl!’ 
18Itia e te mocha kauderta er tir el melmesumech. Me ngikel kot a dilu er ngii 
el mesiou el kmo, Ak mla mecherar a tar a chutem me ng kirek el mo omes er 
ngii, mak ulengit me bechikak.’ 
19Me ngikel tang a dmu el kmo, “Ak mla mechar a kleim el derteblol kaukbuk 
el kerbou me ngak tial ngar omerolek el mo melasem, mak ulengit me 
bechikak.’ 

20Ma kuk tang a dmu el kmo, ‘Ngak tial dirk mlo bechiil misei a uchul e ng 
diak el sebechek el ekong.’ 
21Me ng luuta ngiil mesiou el mo subedii a mastang er ngii er a ikal tekoi el 
rokui. Ma mastang a mlo kesib a rengul e dula er a mesiungel el kmo, 
‘Mereched el tuobed el mor a ikel meklou ma mekekerel rael er a beluu e 
molai er a re mechebuul, ma re chelemus, ma re meiko, ma re chitechut 
ocherir el mei.’ 
22Me ng dimlak le meketeket e ngiil mesiou a dmu el kmo, ‘Rubak, a ikel 
mdilung a bla kruul, e ngdi blai a dirk mededaes.’ 
23Ma mastang a dmu er ngiil mesiou el kmo, ‘Bor a ikel meklou ma mekekerel 
rael er a ikrel a beluu e momecheoch er a re chad me le mei, me bo le 
meseked a blik. 
24Ak subedemiu el rokui el kmo ng diak a tar tirkel chad el mlokedong el mo 
chuarm a kelek!’” 
25Ng mlar ngii a klou el seked el ulebengkel a Jesus el merael, me ng mileltii 
el mo chemau tir e dmu el kmo, 
26“Ngikel mer ngak a diak el sebechel el mo obengkek a lak bo le betik a 
rengul er ngak el kuk ngar uchei er a le betik a rengul er a demal ma delal, 
ma bechil ma re ngelekel, ma re bebil er ngii el sechal ma redil el mo lmuut 
er ngii. 
27Ngikel diak el chelengii a kerus er ngii e be loltirakl er ngak a diak el 
sebechel el mo obengkek. 
28A lsekum ng ngar ngii er kemiu a melatk el mo omekedechor er a 
tebekebok, e a kot e ng mo dengchokl e mes a mo cheral e mesal kmo ng ngar 
ngii a udoud el sebechel el rokir ngiil ureor ng diak. 
29Ele lsekum ng diak le ua isei, e ng di mo loia omekedecheraol e a uriul er 
isei e ng dikea le merekui ngiil tebekebok; ma rokui el mo mesang a mo 
melenguul er ngiil chad. 

30Te mo dmu el kmo, ‘Ngikal chad a di milechelii okedecherul a tebekebok e 
dikea le sebechel el rokir!’ 
31A le ngar ngii a king el obengterir a re 10,000 el chad el mo oumekemad er 
a kuk tar a king el obengterir a re 20,000, e ng omuchel el tirterii el kmo a 
klisichel ng sebechel el mo omtok er ngikel tar a king. 
32E a lsekum ng diak el sebechel, e ng dirk cheroid e ng odercheterir a re 
chedal el osiueklii ngikel kuk tar a king e olengit me le meruul a budech er a 
delongelir.” 
33E sola e a Jesus a dilu el kmo, “Ng dirrek el mo ua isei el diak a tar kemiu el 
sebechel el mo obengkek a lak le ngebetii a rengul er a rokui el kloklel. 
34“A sar a ungil klalo, e ngdi lsekum ng remiid a cherrecherel, e ng dikea 
rolel e lluut el mo mecherocher. 
35E diak lungil er a chutem el ka lungil el ramek, me ng di chiitel e 
merekong. Misei, e a lsekum ng ngar ngii a dingemiu el orrenges e 
morrenges!” 

Lukas 15 

1A tar a klebesei er a bo lorrenges er a Jesus a re betok el mela tax ma re kuk 
bebil er a re mekngit el chad, 
2e a re Farisi ma re sensei er a Llach a mocha mengeremrum el kmo, “Ngikal 
chad a melai er a re mekngit el chad el mei e dirrek el omengur el 
obengterir!” 
3Mitia e a Jesus a mocha mengedecheduch er tial okesiu er tir el kmo, 
4“Chomko tar kemiu a olab a 100 el sib e a tar ngii a remiid, e ng kol 
mekerang? Ng mo mechei a ikel 99 er a ked, e ngii a mo osiik er ngikel 
chimong el ririid el dimerkmo le betik er ngii. 
5E sel le betik er ngii e ng kmal mo ungil a rengul me ng cholngii  

6e nguu el lmuut el mo remei. E sola e mo mekedongeterir a re sechelil ma re 
kiei er bita er ngii el mo kldibel e dmu er tir el kmo, ‘Ng kmal ungil a renguk 
ele kmla metik er a ririid el chermek el sib. Mei me doldeu a rengud!’ 
7Ak subedemiu el kmo, ng ua isei, el mo klou a deurreng er a eanged el kirel 
a tal mekngit el chad a lobult el kuk klou er a deurreng el kirir a re 99 el 
ungil chad el diak lousbech el obult. 
8“Ma lechub a tal redil el olab a tacher el udoud el silber, ng mo mekera a 
leriid a chimo er ngii? Ng mo mekerdii olbidel, e riekii a blil, e blak a rengul 
el osiik er ngii er a blai el rokir el dimerkmo le betik er ngii. 
9E sel le betik er ngii, e ng mo mekedongeterir a re sechelil ma re kiei er bita 
er ngii el mo dmak e dmu er tir el kmo, ‘Ng kmal ungil a renguk ele kmla 
metik er sel udoud el kurridii. Mei me doldeu a rengud!’ 
10Ak subedemiu el kmo, a re anghel er a Dios a ua isei el mo dmeu a rengrir a 
lobult a tal mekngit el chad.” 
11E dirrek a Jesus el dilu el kmo, “A tal chad a mlar ngii a re terul ngelekel el 
sechal. 
12Ngikel kekerei a mlor ngii e dmu el kmo, ‘Chedam, beskak er chelecha ikel 
blingelek er a klalo.’ Mitia e ngiil chad a milii a kloklel er tir el terul ngelekel. 
13E a uriul er a bebil klebesei e ngikal kekerei a ulterau a blingelel er a klalo 
e ngma udoud e tuobed el merael. Ng mirrael el mor a cheroid el beluu me 
ng okngemed a ududel er a tametereng el klengar. 
14Ng ulekngemed a ikel bek el mlar ngii er ngii, e sola e a klou el bosech a 
mlor ngii er a beluu el rokir, e ngii a bechachongang el diak a ngera er ngii. 
15Ng mlo oureor el kirel a tal chad er isel beluu, me ng ulderchii el mor a 
sersel el mo omeka babii. 
16Ng mlo soal el mo mengang a kelel a babii, ele ng dimlak a msa kelel. 

17Me ng millebedebek el mol mong e dula el kmo, ‘A rokui el oureor el kirel a 
demak a ngar ngii a kelir el kuk betok er a ikel sebechir el kmang, e ngak a 
ngar tial medku er a klengerenger. 
18Ak bai merolu el mor a demak mak dmu er ngii el kmo, “Chedam, ak mla 
mor a klengit el omtok er kau ma Dios. 
19Ng dikea le kirek el okedongall el ngelekem; me di mrellak el mo tar a re 
chad er a ureor.’” 
20Me ng milekiis e merola el mor a demal. “Ng dirk mle cheroid er a blai e a 
demal a mesang, me ng kmal mlo chubur, me ng rirurt el mong el mechulii 
ngiil ngelekel e turengur a medal. 
21Ma ngelekel a dula el kmo, ‘Chedam, ak mla mor a klengit el omtok er kau 
ma Dios; me ng dikea le kirek el okedongall el ngelekem.’ 
22E a lechub e a demal a ulemekedo er a re mesiungel e dmu el kmo, 
‘Mereched! Mnguu sel kot el ungil bail el mei e bilii. Mlia kebkab er a chimal 
e motuu oeacher er ochil. 
23E sola e bo mokodir ngikel mekreos el ngelekel a kerbou, e mei me doldeu a 
rengud el meruul er a blengur! 
24Ele ngikal ngelekek a mlad e mla lmuut el me chad, ng ririid, e kede mla 
metik er ngii!’ Mitia te mocha meruul er a blengur er a deurreng. 
25“Itiaikid e ngikel klou a mle dibus el ngar a sers. E tia er a le merma el me 
kmeed er a blai e ng orrenges er a tumetum ma ngloik. 
26Me ng okerir a tar a re mesiou e oker er ngii el kmo, ‘Ng ngera ngar ngii?’ 
27Me ng dilu el kmo, “A ochellem a mla lmuut el me remei, ma demam a mla 
mekodir sel mekreos el ngelekel a kerbou ele ng mla me ngelekel el dimlak le 
mekesakl.’ 
28Me ng mlo kesib a rengul e chetikol el mo tmuu er a blai, ma demal a mlo 
tuobed e olengit er ngii me bo letuu. 

29Me ng dmu er a demal el kmo, ‘Mesang, ng mle bek el rak el kuureor el 
kirem el ua tal sibai e dimlak a tekingem el kchitii, e ngera ke milskak? Ng ka 
di ble le chimo kul kaming me kurruul er a blengur er a deurreng el 
obengterir a re sechelik! 
30E a lleta el mei ngikal ngelekem el mla chemoit a bek el kloklem er a re 
prostitute, e ke mekodir a mekreos el kerbou el kirel!’ 
31Ma demal a dula er ngii el kmo, ‘Rungalek, kau a di blechoel el obengkek, 
ma ikel rokui el kloklek a kloklem. 
32Ngdi ochellem a mle ulekoad e chelecha e ng mocha chad; ng ririid e kede 
mla metik er ngii misei ia uchul e ng kired el meruul er a blengur e oldeu a 
rengud.’” 

Lukas 16 

1A Jesus a dilu er a rubengkel el kmo, “Ng mlar ngii a tal merau el chad el 
mlar ngii a mesiungel el omtebechel a kloklel. Ng rirenges ngiil merau el 
chad el kmo a tebechelel a kloklel a di melengerenger a udoud, 
2me ng milekedongii e oker er ngii el kmo, ‘Ng ngera ikal kurrenges el kirem? 
Mngai a record er a urerem el mei e ke merekong el tebechelel a kloklek.’ 
3Me ngikal mesiou a melebedebek el kmo, A mastang er ngak a mocha 
oltobed er ngak er a urerek. Ak bai mekerang? Ngak a diak kmesisiich el 
sebechek el mesib e dirrek el merur el olengit a ngerang. 
4Ak mla mo medengelii sel bo kuruul er ngii; me sel le bo lak a urerek, e ng 
ngar ngii a re sechelik el ngoikak ak bor a blirir.’ 
5Mitia e ng mocha omekedo er tirkel rokui el chad el mle belsel a mastang er 
ngii. Ng uleker er a kot el kmo, ‘Ng tela belsem er a mastang er ngak?’ 
6Me ng ulenger el kmo, ‘Ng 100 el blil a cheluch.’ Me ng dula er ngii el kmo, 
Tiakid a olechotel a belsem me bo mdengchokl e mlechesii a ildisel el di mo 
50.’ 

7E sola e kuk oker er a tang el kmo, ‘E kau a kuk tela belsem?’ Me ng ulenger 
el kmo, ‘Ng 1,000 el bek el kall.’ Me ng dilu el kmo, Tiakid a olechotel a 
belsem, me mlechesii el di mo 800.’ 
8A uriul er itiang e a mastang er ngikal chebirukel el tebechelel a klalo a 
chilat er ngii el mle chituuk; ele re chedal tial beluulchad a bai kuk meduch 
el mengituuk a tekoi er a re chedal a llomes. 
9“Ak dmu er kemiu el kmo, molab a uchul a kerruul er a beluulchad el mak a 
klausechelei er kemiu, me sel le ngemedang, e bo le ngikemiu el mor a diak a 
ulebengelel el delengchokl. 
10Ngikel blak a rengul er a mekekerel tekoi a mo blak a rengul er a meklou; 
me ngikel chebirukel er a mekekerel tekoi a mo chebirukel er a meklou. 
11A lsekum kom ua isei el diak le blak a rengmiu el mengedmokl a uchul a 
kerruul er a beluulchad, e ng mekera e sebechiu el mo oungerachel a meral 
uchul a kerruul? 
12A lsekum ng diak le blak a rengmiu er a kloklel a ngodech el chad, e ng 
techa mo omeskemiu a ikel kirel el mo klokliu? 
13“Ng diak a chad el sebechel el mesiou er a re terul mastang; ng mo ouketui 
er a tang e mo betik a rengul er a tang; ng di mo kmo tang e choitii a tang. 
Ng diak el sebechiu el dul mesiou er a Dios ma udoud.” 
14A re Farisi er a le renges a ikang, e te millenguul er a Jesus ele ng mle sorir 
a udoud. 
15Ma Jesus a dilu er tir el kmo, “Kemiu, a tirkel chad el di omeklemalt er 
kemiu er mederir a re chad, e ngdi Dios a medenge rengmiu. Ele ikel lomtab 
a chad el kmo ng klou a ultutelel a diak a belkul er medal a Dios. 
16“A Llach er a Moses ma llechukl er a re profet a di uluureor el mo lmuut er 
a taem er a Johanes el Chad er a Techolb; e seikid el mei e ng mluchais a 
ungil chais el kirel a Rengedel a Dios, ma re bek el chad oltitech el mo soiseb 
er ngii. 

17Ngdi bai beot er a eanged ma chutem a le ngemed, er a bo le dibus a telkib 
el tekoi er a Llach. 
18“A chad el choitii a bechil e mo bechil a kuk ta er a redil a mocha er a 
laokreng; ma chad el mo bechil a redil el le chilitii a bechil, me ng mocha er 
a laokreng. 
19“Ng mlar ngii a tal merau el chad el mle bliull er a kot el meringel a cheral 
bail e mle ngarbab a delengcheklel el betok el klalo a lousbech er a bek el 
sils. 
20E dirrek el mlar ngii a tal chebuul el chad el Lasarus a ngklel, el mle kltkat 
a bedengel, el ngii a di luleba el mor a tuangel er a blil ngikal merau el chad, 
21ele ng millatk el mo menga tebetbil a kall el ruebet er a tebelel ngikal 
merau el chad. E a bilis a mlo meletem a kltkat er a bedengel. 
22Ngikal chebuul chad er a le mad e ng mlengai er a re anghel el mo 
dengchokl er bita er a Abraham el ngar a klou el blengur er a eanged. Me 
ngikal merau el chad me ng mlad e meldakl, 
23me ng ngar a Hadese el chuarm er a klou el ringel, e a lokisii a medal e ng 
mesa Abraham ma Lasarus el dmak el ngar cheroid. 
24Me ng oleker el kmo, ‘Chedam el Abraham! Bo mchebkak, e moderchii a 
Lasarus el mo dilechii a cheldngelel a chimal er a ralm e be le kelekeltii a 
churak, e ak kmal chorema er a chelsel tial ngau!’ 
25Ma Abraham a dilu el kmo, ‘Rungalek, molatk el kmo ser a dirk mchad e ng 
ilekor kau a rokui el klungiaol, e a Lasarus a mlor ngii a rokui el mekngit. Me 
chelecha e ng ungil a rengul el ngar tiang, e kau a ngar a ringel. 
26E a lmuut el tang, ng ngar ngii a klou el deliobech er a delongeled, me 
tirkel sorir el ngar tiei e imuul el ekor kemiu a diak el sebechir, ma ka le ngar 
ngii a ngar tilechal mngar ngii el sebechel el imuul el mer kemam.’ 
27Me ngikal merau el chad a dula el kmo, A le ua isei e ak ulengit er kau e 
chedam el Abraham, me moderchii a Lasarus el mor a blil a demak 

28ele te ngar ngii a re bebil er ngak el teim el sechal. Me le bo me lomeklatk 
er tir me lak le mer tial beluu er a ringel.’ 
29Ma Abraham a dilu el kmo, A re bebil er kau a ngar ngii a Moses ma re 
profet el omeklatk er tir, me ng kirir el orrenges a ikel lolekoi.’ 
30Me ngiil merau el chad a dilu el kmo, ‘Chedam el Abraham, tilecha diak bo 
le sebechel! Chomko ng ngar ngii a mekiis er a kodall el mo subedeterir, e te 
mo obult er a kngterir.’ 
31Ma Abraham a dula el kmo, A lsekum ng diak bo lorrenges er a Moses ma 
re profet, e ng dirrek el diak bo lolab a tekingel a chad el mo mekiis er a 
kodall.’” 

Lukas 17 

1A Jesus a dilu er a rubengkel el kmo, “A ikel rulleterir a re chad me te mor a 
klengit a diak bo lak, e ngdi kmal mo chebuul ngikel chad el rulleterir a re 
chad el mor a klengit! 
2Ng bai ungil er ngii a le mekabs a klou el bad er a chiklel e bo lobidokl er a 
daob, er a bo luchul e tirkel mekekerei le bor a klengit. 
3Isei e bo mkerekikl omerelliu! “A lsekum a tar kemiu a mor a klengit, e bo 
mosmechokl er ngii, ma lsekum ng mo ouuchel er a rengul e mousubes a 
kngtil. 
4Ma lsekum ng euid el le bor a klengit el bedul kau er a tal sils, e a bek el le 
mer kau e ledu el kmo, ng dikea kluut, e ng kirem el ousubes a kngtil.” 
5Ma re apostol a dilu er a Rubak el kmo, “Mrellemam el mo mesisiich el 
oumerang.” 
6Ma Rubak a dilu el kmo, “Chomko kom oumerang el ua klungel a tane er a 
meringel, e ng sebechiu el dmu er tial kerrekar el mulberry el kmo, ‘Mobadel 
er ollemelem e bo medalem er a daob!’ e ng mor a ikel molekoi. 

7“A le ngar ngii a tar kemiu el ngar ngii a mesiungel el mesib er a sers ma 
lechub e ng mengkar a sib, e ng kol mo dmu er ngii el kmo mereched el me 
omengur sel be lerei? 
8Ng kmal diak! Ng bai mo dmu er ngii el kmo, ‘Mkedmeklii a belsilek, e sola 
e mutechulau e mosiou er ngak me sel bo kmerek e momengur kung.’ 
9A mesiou el oltirakl a tekoi el meldu er ngii ng kor a diak le kirel el doreng a 
sulel? 
10Ng dirrek el ua isei er kemiu, sel bla mruul a ikel rokui el mlodurech el mo 
meruul e mdu el kmo, ‘Kid a di mesiou; ma ikel bla deruul a kired el 
meruul.’” 
11A Jesus er a lorael el mor a Jerusalem, e ng ulekiu oliochel er a Samaria ma 
Galilea. 
12Ng mirrael el mor a tal kekerel beluu e ulsiuklterir a re truich el chad el 
chebedes. Te di dilechor er cheroid  
13e oldiu el kmo, “Jesus! Mastang! Bo mchebkemam!” 
14Ma Jesus er a leseterir e ng dilu er tir el kmo, “Bor a re prist me lesekemiu.” 
Te dirk ngar a rael e mocha klikiid a bedengir. 
15Ma tar tir er a lesengei el kmo ng mla mo ungil, e ng liluut, e mle klou a 
ngerel el oldanges er a Dios. 
16Ng mlo terrob er ochil a Jesus e mirreng a sulel. E ngiil chad a mle chad er 
a Samaria. 
17Ma Jesus a dula el kmo, “Te mle truich el chad a mo ungil; te ngar ker 
tirkel tetiu? 
18Ngera uchul me ng di tal ngikal chad er a ngodech el beluu a liluut el me 
mereng a sulel a Dios?” 
19A Jesus a dilu er ngii el kmo, “Bekiis el merael, e ng kau el oumerang a 
uchul me ke mla mo ungil.” 

20A re bebil el Farisi a uleker er a Jesus el kmo ng oingerang e ng me 
Rengedel a Dios. Ma mle nger er ngii a kmo, “A Rengedel a Dios a le mei, e 
ng diak domes er ngii el mei. 
21El ka chad el mo dmu el kmo, ‘Mesang, tiakid.’ ma lechub, e ‘Sekid!’; ele 
Rengedel a Dios a ngar a chelsiu.” 
22E sola e dilu er a rubengkel el kmo, “A tar a klebesei e kom moureng el 
mesa tar a ikel sils er a Ngelekel a Chad, e ngdi diak bo mesang. 
23Te mor ngii a re mo melekoi er kemiu el kmo, ‘Mesang, ng ngar sei!’ ma 
lechub e te kmo, ‘Mesang, ng ngar tiang!’ Kele bo mtobed el osiik er ngii. 
24Sel sils er a Ngelekel a Chad a mo ua bisebusech el omisebusech er a bital 
eanged el mor a bitang el meklemesii el rokir. 
25Ngdi kot e ng kirel mo chuarm er a betok el tekoi e mo motngakl er a re 
chad er chelechang. 
26A ikel sils er a Ngelekel a Chad a mo ua sel taem er a Noah. 
27A re bek el chad a di milengang e melim, ma re mlo bechiil el mo lmuut er 
sel sils er a bo le siseb er a diall a Noah e le me eeleb el mekodeterir el rokui. 
28Ngdi mo ua sel taem er a Lot. A re bek el chad a di milengang e melim, e 
omechar e olterau, e melalem a dellomel e omekedechor a blai. 
29Sel sils er a le tobed er a Sodom a Lot, e a chull el ngau ma sulfur a mlar a 
eanged el mei el mekodeterir el rokui. 
30Ng mo ua isei er sel sils el bo lecholt a Ngelekel a Chad. 
31Isel sils e a chad el ngar a chado er a blil a diak le kirel el mo metengel el 
mo melai a kloklel er a chelsel a blai. 
32Lak mobes er a bechil a Lot! 
33Ngikel melasem el olsobel er a klengar er ngii a mo oridii, e ngikel oridii a 
klengar er ngii a mo osebelii. 



223 

 

 
© United Bible Societies. 

 

 
 

 

34Ak dmu er kemiu el kmo, sel kesus e ng mor ngii a re terul chad el bad er a 
tal dusall; e a ta mo mengai e a tang a mo medechel. 
35Ma re terul redil a bo ledak el mengsous, e a ta mo mengai e a tang a mo 
medechel. 
36Ma re terul chad a mo ngar a sers; e a ta mo mengai, e a tang a mo 
medechel.” 
37Ma rubengkel a uleker er ngii el kmo, “Rubak, ng mor ngii er ker? ” Ma 
Jesus a dilu el kmo, “Sel le ngar ngii a ulekoad el chad, ise ia bo le mechudel 
er ngii a uasi.” 

Lukas 18 

1A Jesus a milengedecheduch er a tal okesiu er a rubengkel el olisechakl er tir 
el kmo ng kirir el di blechoel el meluluuch el kmal diak bo le kekere rengrir. 
2Ng dilu el kmo, “Ng mlar ngii a tal chad er a kerrekeriil er a chimol beluu el 
dimlak le medakt er a Dios ma ka lolengmes er a re chad. 
3E mlar ngii a tal melakl dil er ngiil beluu el di ulemais el mor ngii e olengit 
er ngii el kmo, ‘Mngebetak er ngikel oltutakl er ngak  
4Ng mle meketeket el di dimlak a ngeral le rellii ngiil chad er a kerrekeriil, e 
a uriul e ng melebedebek er a rengul el kmo, ‘Ngak a diak kmedakt er a Dios 
el diak kulengmes er a re chad, e  
5ngdi ngikal melakl dil a di me mengesang er ngak, mak mochu oukerrekeriil 
el smodii me ng mengubet. Ele lak, e ng di omais el mei el mol oterkii a 
renguk!’” 
6Ma Rubak a millemolem er a cheldechedechal el kmo, “Momtab a ikel le 
dilu ngikel mekngit el chad er a kerrekeriil. 
7A le ua isei, e a Dios ng diak bo lungil el kongei er a re chedal el olengit a 
ngesou er ngii er a llomes ma klebesei? Ng kol mo meoud el olengeseu er tir? 

8Ak subedemiu el kmo, ng di mo mereched el mo ungil el ngosuterir. Ngdi sel 
le mei a Ngelekel a Chad e ng kol me metik er a ruumerang el ngar a 
beluulchad?” 
9A Jesus a dirrek el milengedecheduch er a okesiu er tirkel chad el omdasu el 
kmo ng di tir a ungil me ng metengel osengir er a re bebil er a re chad. Ng 
dilu el kmo, 
10“A tar a klebesei e a re terul chad a mlor a Templo el mo meluluuch, a tang 
a mle Farisi, ma tang a chad er omelai el tax. 
11Ngikal Farisi a mle ileakl el dechor e meluluuch el kmo, Ak mereng a sulem 
e Dios, ele ng diak kumerober a kloklir a re chad, el diak kungebirukel, ma 
lechub e le melaok a renguk el ua re bebil er a re chad. Ak mereng a sulem 
ele ng diak kua ngikel ngar sei el chad er omelai el tax. 
12A tal sandei e a kulsengerenger el erul klebesei, e a ikel soiseb er ngak a 
kumeskau ongeltacher er ngii.’ 
13E ngdi ngikel chad er omelai el tax a di dilechor er cheroid e dimlak lokisii 
a medal el bedul a eanged, e mirrusech er a ulul e dmu el kmo, ‘Dios, bo 
mchebkak, e ak mekngit el chad!’” 
14A Jesus a dilu el kmo, “Ak subedemiu el kmo ng dimlak le ngikel Farisi, e 
ng bai ngikel chad er omelai el tax a mlo remei el melemalt er medal a Dios. 
Ele ngikel di ngii el olengesechekl er ngii a mo monganget, me ngikel di ngii 
el olenganget er ngii a mo mongesechekl.” 
15A re bebil chad a ngilititerir a re ngelekir el mor a Jesus el leko bo lomor a 
chimal er tir. Ma rubengkel a Jesus er a leseterir e te chileklterir, 
16e ngdi Jesus a ulemekedo er a re ngalek el mor ngii e dilu el kmo, 
“Bechititerir a re ngalek me le mer ngak e lak molekebai er tir, ele Rengedel a 
Dios a kirir a re ua itirkang. 
17Lak mobes er tiang! Ngikel diak le nguu a Rengedel a Dios el ua kekerel 
ngalek a kmal diak bo le siseb er ngii.” 

18Ma tal mengeteklir a re chad er a Judea okere er a Jesus el kmo, “Ungil 
Sensei, ngak ak mekera e mo nguu a diak a ulebengelel klengar?” 
19Ma Jesus a dilu el kmo, “Ngera uchul me koleker er ngak el kmo ungil? Ng 
diak a chad el ungil ng di tal Dios. 
20Kau a medenge llach el kmo: ‘Lak le melaok a rengum; lak momekoad; lak 
morechorech; lak momulak el oltutakl er a tar a chad; mongull er a demam 
ma delam.’” 
21Me ngiil chad a dula el kmo, “A ikal rokui el llach a di kullab er ser a 
kkekerei el mer chelechang.” 
22Ma Jesus er a le renges a tekingel e ng dilu er ngii el kmo, “Ng dirk ngar 
ngii a tar a tekoi el kirem el meruul er ngii. Bo moterau a ikel ngar ngii er 
kau el rokui e mrous a cheral er a re mechebuul, me le bor ngii a uchul a 
iltetem er a eanged; e sola e mei me moltirakl er ngak.” 
23Me ser a le renges a ikal tekoi ngiil chad, e ng kmal mlo mekngit a rengul 
ele ng kmal mle merau. 
24A Jesus a milsang el mlo mekngit a rengul me ng dilu el kmo, “Ng meral 
meringel er a re merau el chad el mo soiseb er a Rengedel a Dios! 
25Ng bai kuk meringel er a tal merau el chad el mo soiseb er a Rengedel a 
Dios er a chimol kiamo a bo le siseb er a belsebselel a rasm.” 
26Ma re chad el rirengesii a uleker el kmo, “A le ua isei, e ng techa sebechel el 
mo suobel?” 
27Ma Jesus a ulenger er tir el kmo, “A ikel diak el sebechel a chad a di 
sebechel a Dios.” 
28Me ng dula Petrus el kmo, “E kemam a mekerang? Aki mla chemoit a 
delengcheklam e oltirakl er kau.” 
29Ma Jesus a dilu el kmo, “Ochoi, mak subedemiu el kmo a ngii di le chad el 
choitii a delengcheklel ma lechub a bechil ma lechub a rudam er ngii ma 
lechub a demal ma delal ma lechub a re ngelekel el Rengedel a Dios a uchul  

30a mo ngmai a lmuut el betok er chelechang me sel mei el beluulchad e ng 
mo nguu a diak a ulebengelel klengar.” 
31A Jesus a ngilititerir a re truich ma terung el obengkel el mo ileakl e dmu er 
tir el kmo, “Mesang! Kede mochu er a Jerusalem el sel bo letaut er ngii a ikel 
rokui el lulluches a re profet el kirel a Ngelekel a Chad. 
32Ng mo mengai el mor a chimorir a re Chisentael me te mo melenguul er 
ngii, e oltuub er ngii, e melub er ngii. 
33Te mo mengelebed er ngii e mo mekodir, ngdi uriul er edel klebesei e ng 
mo mekiis er a kodall.” 
34A rubengkel a dimlak lutab a ikal tekoi; ng mle berrotel er tir a belkul ngiil 
tekoi, me ng dimlak bo lodengei a ikel lolekoi a Jesus. 
35A Jesus er a bocha lekeed er a Jeriko, e a tal meiko el chad a dilengchokl er 
a tkul a rael el olengit a ngii di le ngerang. 
36Me ser a lorrenges er a re betok el chad el mo engelakl e ng uleker el kmo, 
“Ng ngera ngar ngii?” 
37Me tuluuchais er ngii el kmo, “A Jesus er a Nasareth a merma engelakl.” 
38Me ng uleldiu el kmo, “Jesus, el Ngelekel a David, bo mchebkak!” 
39Ma re chad el uleak uchei a chileklii e dmu er ngii me bo lluk. Ngdi ngii a 
mengal uleldiu el mo klou a ngerel el dmu el kmo, “Ngelekel a David, bo 
mchebkak!” 
40Ma Jesus a mlo dechor e dmu me te nguu ngiil meiko el chad el mor ngii. 
Me ser a bo lekeed e a Jesus a uleker er ngii el kmo, 
41“Ng ngera soam a krellii el kirem?” Me ng ulenger el kmo, “Rubak, ng soak 
el mo omes.” 
42Ma Jesus a dilu er ngii el kmo, “A le ua isei e bo momes! Kau el oumerang a 
uchul me ke mocha ungil.” 

43Me ng di mle mereched el mo sebechel el omes, me ng uleltirakl er a Jesus, 
el mereng a sulel a Dios. Ma re betok el chad er a lesang, e te rokui el 
uleldanges er a Dios. 

Lukas 19 

1A Jesus a mirrael el okiu a Jeriko. 
2E mlar isei a tal merau el ngarbab el chad er omelai el tax el Sakeus a ngklel. 
3Ng ulsiik a cheldechulel e mesa Jesus el kmo ng ua techal chad, e ngdi ngika 
mle kekedeb el chad me ng dimlak el sebechel el mesa Jesus, el seked er a re 
chad a uchul. 
4Me ng rirurt el mor uchei er a seked el mo ngmasech er a kerrekar el 
sycamore e omes er a Jesus, ele ng mlo engelakl er isei. 
5Ma Jesus er a bo lengelakl, e ng ulemes el mor bab e dmu er a Sakeus el 
kmo, “Sakeus, morechedau el me metengel e ng kirek el mo kiei er a blim er 
chelechal sils.” 
6Ma Sakeus a ulerreched el mo metengel e kmal mle ungil a rengul el nguu el 
mor a blil. 
7Ma rokui el chad er a lesang e te mocha mengeremrum el kmo, “Ngikal chad 
a mocha er a blil a tar a re mekngit el chad!” 
8A Sakeus a milekiis el mo dechor e dmu er a Rubak el kmo, “Rubak, ak mo 
mesterir a re mechebuul a tedobech er a kloklek, e a lsekum ng ngar ngii a 
kchilebeldir, e ak mo oluut er ngii a ikel kngilai el mo eual chachisois.” 
9Ma Jesus a dilu er ngii el kmo, “Chelechal sils e a osobel a merma er tial 
blai, ele ngikal chad a dirrek el ngelekel a Abraham. 
10A Ngelekel a Chad a mlei el osiik e olsobel er a re chad el ririid.” 
11Mitia er a dirk lorrenges er tial tekoi a re chad e a Jesus a mocha 
mengedecheduch er a ta er a okesiu. Ng mla mo kmeed er a Jerusalem, ma re 
chad a ulemdasu el kmo a Rengedel a Dios a di kmedul mei. 

12Me ng milengedecheduch el kmo, “Ng mlar ngii a tal ngarbab el chad el mle 
kirel el merael el mor a cheroid el beluu el bo loruul er ngii el mo king, e 
lmuut el mo remei er uriul er a bo le king. 
13Ma uchei er a lorael, e ng ulemekedo er a re truich el mesiungel e mechur 
er tir a dersechimol udoud e dmu er tir el kmo, ‘Bo mongerker el olab a ikang 
el mor sel kluut el mei.’ 
14A re chad er a belual ngiil chad a uluuketui er ngii, me tuldercheterir a re 
chad el oeak ullel el mo melekoi el kmo, ‘Ngikal chad a chetimam a bo le 
king er kemam.’ 
15“Ngdi ngiil chad a mlo king e liluut el mo remei. Me ng di mlong e otebedii 
a tekingel ma re mesiungel le bong me bo le kaodengei el kmo ng tela bla le 
kerker. 
16Me ngikel kot el mlei a dilu el kmo, ‘Rubak, ak mla koreker a tacher el 
udoud el oba sel chimong el cho bilskak.’ 
17Me ng dilu er ngii el kmo, ‘Ng kmal ungil! Kau a ungil mesiou. Chelechal 
ble le blak a rengum er a mekekerel tekoi, e ak mo rullau el mo 
mengedereder a tacher el beluu.’ 
18Ma ongeru er a mesiou a mlei e dmu el kmo, ‘Rubak, ak mla koreker a 
kleim el udoud el oba sel chimong el cho bilskak.’ 
19Me ng dilu er ngii el kmo, ‘Ke mo mengedereder a kleim el beluu.’ 
20E a kuk tang a mlei e dmu el kmo, ‘Rubak, tiakid a ududem el kbililii er a 
mamed e kudmeklii. 
21Ak mle medakt er kau ele ng meringel a tekingem el chad. Ke melai a 
dimlak moureor el kirel e meridm a dimlak molalem.’ 
22Me ng dula er ngii el kmo, ‘Ke mekngit el mesiou! A ilechal tekingem a bo 
kulab el oukerrekeriil er kau! Ke medengel kmo ngak a meringel a tekingek el 
chad, el melai a dimlak kuureor el kirel e meridm a dimlak kulalem? 

23A le ua isei, e ngera me ng dimlak mlia ududek er a bank, me ser a kluut el 
mei e bo le sebechek el nguu a ududek el uldak er a olengil?’ 
24E sola e dilu er tirkel dechor er bita er ngii el kmo, ‘Mnguu er ngii sel 
udoud el msa ngikel mesiou el olab a tacher.’ 
25Me te dmu er ngii el kmo, ‘Rubak, ngika mla mo tacher a lolab!’ 
26Me ng dilu el kmo, Ak subedemiu el kmo a chad el ngar ngii a lolab, a 
mengal mo betok a mor ngii; e a chad el diak a ngera er ngii, a mo lmuut er a 
ikel di kesai el lolab me ng mo mengai er ngii. 
27Chelecha e mngititerir el mer medak tirkel cherrouek el dimlak le sorir a bo 
kking er tir, e mokodeterir!’” 
28A ika le dilu Jesus e sola e merael el oeak uchei er tir el mor a Jerusalem. 
29Ma bocha lekeed er a Bethphage ma Bethania el ngar a Rois er Olib, e ng 
uldercheterir a re teru er a rubengkel el mor uchei  
30e dmu er tir el kmo, “Morael el mor sel beluu el ngar medemiu, e sel bo 
msiseb er ngii e kom mo metik er a ngelekel a donkey el ulak el dirkak a tal 
chad el mo ngmasech er ngii; me kom kodekedii e nguu el mei. 
31E a lsekum ng ngar ngii oker er kemiu el kmo ng ngera me kom 
mengedoked er ngii, e kom dmu er ngii el kmo ng ousbech er ngii a 
Mastang.” 
32Me te mirrael el mong e miltik a bek el tekoi el di ua ikel le dilu er tir a 
Jesus. 
33Me tia er a longedoked er a ngelekel a donkey, e a ruucharm er ngii a 
uleker el kmo, “Ngera me kom mengedoked er ngii?” 
34Me te dilu el kmo, “Ng ousbech er ngii a Mastang,” 
35e sola e nguu el mo msa Jesus. Te ngila ikrel a bilir el suumech er bebul e 
otekir a Jesus er ngii. 
36Me tial le ngar ngii el merael, e a re chad a milsumech a ikrel a bilir er a 
rael. 



230 

 

 
© United Bible Societies. 

 

 
 

 

37E tia er a loldengelengela er a Rois er Olib el mo kmeed er a Jerusalem, e a 
kloul seked er a rubengkel a mocha mereng a sulel a Dios e mle klou a ngerir 
el oldanges er ngii el kirel a rokui el bla leues el mengasireng el tekoi. Te dilu 
el kmo, 
38“A Dios lomekngeltengat er ngikal king el mermang el oba ngklel a Rubak! 
Budech el ngar a eanged ma klebkall le bor a Dios el Kot el Ngarbab!” 
39Ma re bebil er a re Farisi el mle teloi er a seked a mocha melekoi er a Jesus 
el kmo, “Sensei, mdu er a rubengkem me lak longerodech!” 
40Ma Jesus a dilu el kmo, “Ak subedemiu el kmo a lsekum te mo lmuk, e a 
ikal bad a mo oldiu.” 
41A Jesus er a lesal kmeda er a beluu me bocha lomes er ngii, e ng lilangel el 
kirel  
42e dmu el kmo, “A llechulekum me chelecha e ke mla mo medengelii a mo 
rullii a budech! Ngdi dikea le sebechem el mesang! 
43A tar a klebesei e a re cherrouem a mo sorsau el meliuekl, e mo iueklau el 
rokir. 
44Te di mo tomellau kau ma re chad el ngar a chelsem; ng di mo diak a 
chimol bad el medechel er sel kirel ngar ngii, ele ng dimlak mutebengii sel 
belsechel er a le me Dios el me olsobel er kau!” 
45A Jesus a mlor a Templo e mocha oldik er a rulterau a klalo er a chelsel, 
46e dmu er tir el kmo, “Ng llechukl el kmo, A Templo er ngak a mo blil a 
nglunguuch.’ Ngdi kemiu a mla rullii el mo blirir a re merechorech!” 
47A Jesus a mle bek el sils el lolisechakl er a Templo. A re bderrir a re prist, 
ma re sensei er a Llach, ma re mengeteklir a re chad a mlo sorir el omekoad 
er ngii, 
48e ngdi dimlak el sebechir el metik a cheldechulel e lokodir, ele rokui el 
chad a mle blak a rengrir el orrenges er ngii, el diak el sorir el choitii a tal 
tekingel. 



231 

 

 
© United Bible Societies. 

 

 
 

 

Lukas 20 

1A tar a klebesei er a le ngar a Templo Jesus el olisechakl er a re chad e 
lomerk er a ungil chais el mor tir, e a re bderrir a re prist ma re sensei er a 
Llach, a dilak tir ma re mechuodel el mong  
2e dmu er ngii el kmo, “Ka msbedemam el kmo ng ngera llemeltem e meruul 
a ikal tekoi? Ke ngiluu er techang?” 
3Ma Jesus a dilu el kmo, “Msall e kkerir a tar a ker er kemiu. Ka msbedak el 
kmo  
4a llemeltel a Johanes er a lolecholb, ng ngiluu er a Dios ma lechub e ng 
ngiluu er a re chad?” 
5Me te mocha kaititekangel el kmo, “Ngera kede dmung? A lsekum kede kmo, 
‘Ng ngiluu er a Dios.’ e ng mo dmu el kmo, ‘E ngera uchul me ng dimlak 
moumera er a Johanes?’ 
6E a lsekum kede kmo, ‘Ng ngiluu er a re chad.’ e tial seked el rokir a mo 
metechid er a bad ele toumerang el kmo a Johanes a mle profet.” 
7Itiaikid e te dula er ngii el kmo, “Ng diak kimodengei el kmo ng mlar ker el 
mei.” 
8Ma Jesus a dilu er tir el kmo, “A le ua isei, e ngak me ng dirrek el diak bo 
kuuchais er kemiu el kmo ng ngera llemeltek e meruul a ikal tekoi.” 
9Itia e a Jesus a mocha mengedecheduch er a re chad er tial okesiu el kmo, 
“A tal chad a dillemii a sers er a bilong, e ulterekeklii er a re kuk bebil er a re 
chad me te mengedmokl er ngii, e ngii a mlor a tar a beluu el mlo meketeket. 
10E a bocha le belsechel omeridm er a bilong, e ng ulderchii a tar a mesiou el 
mor tirkel mengedmeklel a sers el mo melai a blingelel er a sim. Ngdi tir a 
chillebedii ngiil mesiou e odikiii me ng merael el dimlak a ngeral le nguu. 
11Me ng ulderchii a kuk tar a mesiou el mong, me te dirrek el chillebedii, e 
kmal milekerrengii, e odikii me ng lmuut el di mle chim. 

12Me ng mocha oderchii a ongedei er a mesiou, me ngika me te tilemall a 
bedengel e nguu el choitii. 
13Itia e ngikel ousers er ngiil sers er a bilong a dula el kmo, Ak bai mekerang? 
A bai kuderchii a betik er a renguk el ngelekek el mong, e tulterekokl el mo 
melengmes er ngii!’ 
14E a lechub e a re mengedmeklel a sers er a lesang, e te katekinga el kmo, 
‘Ngikakid a ngelekel a ouklalo er tial sers. Mei me dokodir, ma kloklel bo le 
klokled!’ 
15Me tokor e nguu el otebedii er a sers e mekodir.” A Jesus a uleker el kmo, 
“A bo le ua isei, e ngikel ouklalo er a sers ng mo mekera er tirkel chad?” 
16“Ng mong el mekodeterir, e ngii a nguu a sers el oterekeklii er a re kuk 
bebil er a re chad.” Ma re chad er a le renges a ikang e te dilu el kmo, “Lak 
bo le ua isei!” 
17Ma Jesus a ullengeng er tir e oker el kmo, “A le ua isei e ng ngera belkul sel 
tekoi el melluches el kmo, ‘Sel bad el mlechoit er a re meruul er a blai ele ng 
dimlak a ultutelel a mla mo kot el klou a belkul er ngii el rokui?’ 
18A chad el moubuu er bebul sel bad a mo metektuk el obriid; e a lsekum sel 
bad a otelechii a tar a chad, e ng di mo mridii el mo chebechab.” 
19A re sensei er a Llach ma re bderrir a re prist a millasem el omdechem er a 
Jesus er isei, ele te mle medengei el kmo ng milengedecheduch er tial okesiu 
el meliualech er tir; e ngdi te mle medakt er a re chad. 
20Isei e tulsiik er a mo ungil techall. Tuldercheterir a re bebil chad el mor a 
Jesus el leko te meral oker a tekoi er ngii e a lechub e tulemedikl er ngii el 
olab ngiil ker me bo le sebechir el ongesechii er a klisichel a kerrekeriil er a 
kabernor. 
21Me tir el chad a dilu er a Jesus el kmo, “Sensei, aki medengei el kmo ng 
diak a cheleuid er a ikel molekoi ma cho molisechakl. Ng diak molab el mor a 
ngii di le chad, e bai di melemalt el olisechakl er sel soal a Dios el kirel a 
chad. 

22Ka msbedemam el kmo ng ungil er a Llach er kid ma lechub e ng mekngit a 
kimolecha tax el mor a merreder er a Rom?” 
23A Jesus a mle medengei el kmo te mengeblad me ng dilu er tir el kmo, 
24“Mochotii er ngak a tar a silber el udoud. Ng medal techang ma ngklel 
techang a ikal ngar tial udoud?” Me tulenger el kmo, “A Emperor er a Rom.” 
25Ma Jesus a dilu el kmo, “A le ua isei, e bsa Emperor er a Rom a ikel kloklel, 
ma ikel kloklel a Dios mngai el msa Dios.” 
26Isei e te di mlo lmuk el mechas a rengrir er a nger er ngii; ng dimlak el 
sebechir el mdechemii er a di tal tekoi er mederir a re chad. 
27E a re bebil el Sadusi el melekoi el kmo a re chad a diak bo le bekiis er a 
kodall, a mlor a Jesus e dmu el kmo, 
28“Sensei, a Moses a lilechesii tial Llach el kired el kmo, A lsekum a chad a 
mad e diak a ngelekel er a bechil, e a ochellel ngiil chad a kirel el mo bechil 
ngikel melakl dil, e a le bor ngii a ngelekir e ng ua le ngelekel ngikel mlad el 
chad.’ 
29Ng mlar ngii a re teuid el odam; e a kot el klou er tir a mlo bechiil e mlad el 
dimlak a ngelekel. 
30Me ngikel ongingil a mlo bechil ngiil redil  
31ma ongedei el mo lmuut er ongeuid. Te rokui el mlo bechil e mad el di 
dimlak a ngelekir. 
32E a uriul e ngikal redil me ng dirrek el mlad. 
33Chelecha e sel sils er okiis, e ng techa er tir a mo bechil ngikel redil? Tir el 
teuid a di mlo bechil.” 
34Ma Jesus a ulenger er tir el kmo, “A re sechal ma redil er tial beluulchad a 
mo bechiil, 
35ngdi tirkel sechal ma redil el mo mekiis er a kodall me te mo chad er sel 
mei el beluulchad a diak bo le bechiil. 

36Te mo ua re anghel el diak el sebechir el mad. Te ngelekel a Dios ele te mla 
mekiis er a kodall. 
37A Moses a mle bleketakl el olecholt el kmo a rulekoad a mo mekiis el mo 
ngar. Ngar a ikel bades el kirel sel kilard el kerrekar e ng melekoi er a Rubak 
el kmo ‘Ng Dios er a Abraham, e Dios er a Isak, e Dios er a Jakob.’ 
38Ma Dios a diak le Dios er a rulekoad; ng bai Dios er a re di ngar, ele ng 
medengei el kmo te rokui el di ngar.” 
39A re bebil er a re sensei er a Llach a dula el kmo, “Ng ungil a nger er kau e 
Sensei!” 
40E dimlekea lluut el oker er ngii a ngodech el ker. 
41A Jesus a uleker er tir el kmo, “Ngera ma re chad a melekoi el kmo a Mesias 
a ngelekel a David? 
42A David ng kor a di ngii el melekoi el ngar a Psalm el kmo, ‘A Rubak a dilu 
er a Rubak er ngak el kmo: Bo mdengchokl er a kadekmek 
43el dimerkmo krellau el mo mesisiich er a re cherrouem me mserrochel er 
tir.’ 
44A David a lomekedo er ngii el kmo ‘Rubak’; e ng mekera e sebechel a 
Mesias el ngelekel a David?” 
45A rokui el chad a ulerrenges er ngii ma Jesus a dula er a rubengkel el kmo, 
46“Bo mkerekikl el kirir a re sensei er a Llach, el sorir el oubail a mekemanget 
el bail el mererorael e sorir a re chad a loutkeu e longull er tir er a blil a 
makit; e melilt a ngarbab el kingall er a blil ongdibel ma ikel kot el ungil 
kingall sel le ngar ngii a blengur; 
47tolekiid a kloklir a re melakl dil el mo lmuut er a blirir, e sola e 
mekemanget a nglunguchir el di meruul a ues! Ng mo meringel a belsir!” 

Lukas 21 

1A Jesus a mirriik e milseterir a re merau el chad el melecha tengetengir er a 
blil a tenget er a Templo  

2e dirrek el milsa tal kmal chebuul el melakl dil el lilecha teblol sens. 
3Me ng dilu el kmo, “Ak dmu er kemiu el kmo ngikal melakl dil a lilecha kuk 
betok er a le lilecha re bek el chad. 
4Ele tirkel bebil er a re chad a millenget a ikel oumeder er tir; e ngdi ngikal 
redil a ua ise chelebulel e lilecha rokui el lousbech er a klengar er ngii.” 
5A re bebil er a rubengkel a Jesus a mle katekoi el kirel a Templo el kmo ng 
meral klebokel a ikel bad er ngii ma tenget el modars er ngii el mor a Dios. 
Ma Jesus a dilu el kmo, 
6“A tar a klebesei e a ikal rokui el momes er chelechang a di mo obriid el mo 
diak a di chimol bad el mo medechel er sel le ngar ngii.” 
7Me tokere el kmo, “Sensei, ng mor ngii er oingerang? E ngera mor ngii el 
olechotel el kmo ng mla me sel belsechel el le bor ngii a ikang?” 
8Ma Jesus a dilu el kmo, “Kom mo kerekikl me ng diak mecheuid. Te betok el 
chad a mei el mo oba ngklek e melekoi el kmo, ‘Ng ngak ingii!’ e dirrek el 
kmo, ‘Ng mla me belsechel!’ Ngdi kele bo moltirakl er tir. 
9Cho bo mrenges a mekemad ma uldikel e lak bo medakt; ele ika kirel el 
omuchel el mei, ngdi diak di le mereched el mo ulebongel.” 
10Ng dirrek el dilu el kmo, “A meklou el beluu a mo kaumekemad; ma renged 
a mo kaodechelakl. 
11E mor ngii er ker me ker a kdekudel el desiu, ma bosech, ma meringel el 
rakt; e mor ngii a ngodech ma kdekudel el tekoi el ngar a eanged el mei. 
12Ngdi uchei er a le bor ngii a ikal rokui, e kom mo mudechem e 
modechelakl; kom mo mukerrekeriil er a blil ongdibel e mo mekelebus; kom 
mo mengai el mor mederir a re king ma re merreder el ngak a uchul. 
13Itia ia mo techelliu el ouchais er a Ungil Chais. 
14Kom mtebechel a uldesuiu er uchei er isel belsechel me lak bo bekikl el 
kmo ng mekera cho bo mosaod er kemiu, 

15ele kmo meskemiu a tekingiu ma llemesiu, ma re cherrouiu a mo diak 
lesaod ma lechub e lutekangel. 
16A re demmiu ma re delemiu, ma re tar kemiu, ma re chedemiu, ma re 
sechelimiu a mo oltutakl er kemiu; ma re bebil er kemiu a bo lomekoad er tir. 
17A re bek el chad a mo ouketui er kemiu el ngak a uchul. 
18Ngdi diak a di teluol chui er a bdelmiu el mo remiid. 
19A le meduch a rengmiu el outekangel, e kom mo osobel a klengar er kemiu. 
20“Sel mesa Jerusalem el bla liueklii a re soldau, e bo modengei el kmo ng di 
kmedul metemall. 
21Isei e tirkel ngar a Judea a kirir el chemiis el mor a rois; me tirkel ngar a 
Jerusalem a kirir el tuobed, me tirkel ngar a ikrel a diak be le siseb. 
22Ele ikei a ikel ‘Sils el bo lobals er ngii a re chad,’ el mo oltaut a ikel rokui el 
lolekoi a Chedaol Llechukl. 
23Ng kmal mo kdekudel el sils el kirir a redil el dioll ma rubeteterir a re 
tolechoi! A kdekudel ringel a mer tial beluu, ma Dios a mo omals er a re 
chad. 
24A re bebil a mo mad er a saider, e a re bebil a mengai el mor a bek el beluu 
el mo kelebus; e a re diak loumera er a Dios a mo roderdii a Jerusalem el 
dimerkmo le mei a ulebengelel a omerrederir. 
25“Ng mor ngii a ngodech el tekoi el duubech er a sils, ma buil, ma btuch. A 
re chad er a bek el beluu er tial beluulchad a mo suebek a rengrir el medakt 
er a derremkel a daob ma chedesaoch. 
26A re chad a mo diak lodenge rengrir er a dakt sel longiil a ikel mochu er 
ngii er a beluulchad el rokir, ele ikel ngar ngii a klisichel el ngar a melidiul a 
mo tuobed er a ikel kirel el ngar ngii. 
27Isei e a Ngelekel a Chad a me duum, el le mei e ng ngar a eabed el oba 
kloul klisiich ma klebkall. 

28Sel lomuchel el mor ngii a ikal tekoi, e kom mekiis el mo dmangesbab ele 
osebeliu a kmedang.” 
29E a Jesus a milengedecheduch er tir er tial okesiu el kmo, “Ka momdasu er 
a kerrekar el fig ma bek el kerrekar. 
30Sel mues a llel el oldemiang e kom medengei el kmo a belsechel a kleald a 
kmedang. 
31Me ng ua isei, sel mues a ikal tekoi el mochar ngii, e bo modengei el kmo a 
Rengedel a Dios a kmedal mei. 
32“Lak mobes el kmo a ikal tekoi el rokui a mor ngii er uchei er a le mad a 
rokui el chad, el tir a chad er chelechang. 
33A eanged ma chutem a mo nguemed e ngdi tekingek a kmal diak bo le 
ngemed. 
34“Alii ng mo blak a rengmiu me ng diak di bo mechesang er a betok el 
meklou el blengur ma omelim ma ulekerreu er tial klechad, ele cho mua isei 
e kom mo kibetiekl a le me sel Sils  
35el ua lobib a bedikl. Ele sel Sils a mei er a rokui el chad el ngar a 
beluulchad el rokir. 
36Bo mklekar e di blechoel el meluluuch me le bor ngii a klisichiu el 
mtekangel a rengmiu er a ikel rokui el mor ngii el tekoi, me bo le sebechiu el 
dechor er medal a Ngelekel a Chad.” 
37A Jesus a ullisechakl er a Templo, a le mellomes, e sel bo le kebesengei e ng 
tuobed el mor a Rois er Olib. 
38E a bek el tutau e a rokui el chad omkokl el mor a Templo el mo orrenges 
er ngii. 

Lukas 22 

1A belsechel a Baskua el Chedaol Sils er a Diak Omkukel Blauang a mocha 
kmeed, 

2ma re bderrir a re prist ma re sensei er a Llach a mle medakt er a re chad, 
me tulsiik a cheldechulel e di berrotel el mekodir a Jesus. 
3A Satan a siliseb er a Judas el tar a re truich ma terul obengkel a Jesus el 
lomekedo er ngii el Iskariot. 
4Ng tilobed a Judas el mo mengedecheduch er a re bderrir a re prist ma re 
merreder er a re mengkerengel a Templo el osiik er a mo ungil rolel e loterur 
a Jesus er tir. 
5Ng mlo ungil a rengrir er ngiil tekoi me te dilu el kmo te mo msa udoud el 
kirel. 
6A Judas a kilengei er itiang e mocha osiik a cheldechulel e lak bo lodengei a 
re chad, e ngii le nguu a Jesus el mesterir. 
7E merma Chedaol Sils er a Diak Omkukel Blauang, el sel kirel el okodall er 
ngii a ngelekel a sib el kirel a blengur er a Baskua. 
8Ma Jesus a uleldurech er a Petrus ma Johanes e dilu er tir el kmo, “Bo 
mkedmeklii a blengur er kid er a Baskua.” 
9Me tuleker er ngii el kmo, “Ng soam a bo kim kedmeklii er ker?” 
10Me ng dilu el kmo, “Sel bo msiseb er a beluu e kom mo osiueklii a tal chad 
el oba ollumel el ralm, me kom mo okiuellel el mor sel blai el bo letuu er 
ngii, 
11e mo dmu er a rubak er sel blai el kmo, A Sensei a oker er kau el kmo, ng 
ngar ker sel delemerab el bo kimoruul er a blengur er a Baskua er ngii ngak 
ma rubengkek?’ 
12Ng mo ochotii er kemiu a klou el delemerab er a nikai el di ngar ngii a bek 
el klekedall er ngii me kom mo kudmeklii a blengur er isei.” 
13Te mirrael el mong e miltik a bek el tekoi el di ua ikel le dilu er tir a Jesus, 
me te kildmokl a kirel a blengur er a Baskua. 
14E a bocha le belsechel, e a Jesus a mlor a tebel er a blengur me ng 
dilengchokl el obengterir a re apostol. 

15Ng dilu er tir el kmo, “Ak kmal di uluureng el mo omengur el obengkemiu 
er tial blengur er a Baskua er uchei er a bo kcharm! 
16Ele ksubedemiu el kmo, ng diak kluut el mor ngii el blengur el dimerkmo 
bo letaut sel meral belkul er a Rengedel a Dios.” 
17E sola e a Jesus a ngiluu a kob, e mirreng a sulel a Dios e dilu el kmo, 
“Mnguu tial rousii er a delongeliu. 
18Ak subedemiu el kmo chelechal mong e ng dikea kulim er tial bilong el 
dimerkmo le mei a Rengedel a Dios.” 
19E sola e ngiluu a blauang, e mereng a sulel a Dios e mechedii e mesterir e 
dmu el kmo, “Tia bedengek el mo modars el kiriu. Moruul er ngii el kirel 
omeltkiu er ngak.” 
20E a uriul er a belsoil e ng dirrek el ngiluu a kob el mesterir e dmu el kmo, 
“Tial kob a beches el telbilel a Dios el mo mutebechel er a rsechek el mo 
modars el kiriu. 
21“Ngdi mesang, ngikel olterau er ngak a kimdak el ngar tial tebel! 
22A Ngelekel a Chad a mo mad el di ua sel bla le tibir a Dios, ngdi kmal mo 
chebuul ngikel chad el olterau er ngii!” 
23Me te mocha kakerker el kmo ng kol techa er tir a mo meruul er tial tekoi. 
24Ng dilubech a klaititekangel er a delongelir el kmo ng kol techa er tir a kot 
el ngarbab. 
25Ma Jesus a dilu er tir el kmo, “A re king er a re diak loumera er a Dios olab 
a klisiich el mengedereder er a re chederir, ma re merreder a sorir a 
lomekedo er tir el kmo, ‘Te Sechelirir a re chad.’ 
26Ngdi tia diak le ua isei el kiriu; ngikel kot el ngarbab er a delongeliu a bai 
kirel el mo kot el ngariou, me ngikel mengetikaik a kirel mo ua mesiou. 
27Ng techa ngarbab; ng ngikel dengchokl el omengur ma lechub e ng ngikel 
mesiou er ngii? Ng ulterekokl el ngikel dengchokl ingikei ia ngarbab. Ngdi 
ngak a ngar a delongeliu el di ua ia mesiou. 

28“Kemiu a di ulebengkek er a chelsel a rokui el ongarm el mler ngak; 
29misei e ak mo meskemiu a klisiich el mo mengedereder, el di ua Demak el 
mla meskak a klisiich el mo mengedereder. 
30Kom mo omengur er a tebelek el ngar a Rengedek, e mo dengchokl er a 
kingall er omerreder e mengedereder a tacher ma teblol klebliil er a Israel. 
31“Simon, Simon! Morrenges! A Satan a mla nguu a turk el mo mengarm er 
kemiu el rokui, e meleakl er a re ungil er a re mekngit, el ua chad er a sers el 
meleakl a techel a redechel a wheat er a budel. 
32Ngdi ngak a mla meluluuch el kirem e Simon, me lak bo mechitechut el 
oumerang. E sel mleta el mer ngak, e ng kirem el smisicheterir a rudam er 
kau.” 
33Ma Petrus a dilu el kmo, “Rubak, ngak a kldmokl el obengkem el mor a 
kelebus, e mo mad el obengkem!” 
34Me ng dula Jesus el kmo, “Petrus, ak subedau el kmo, chelechal kesus e sel 
lorros a malk e kau a mla mo edei el moumededenger er ngak.” 
35E a Jesus a uleker er a rubengkel el kmo, “Ser a kuderchemiu el di dimlak 
molab a chidib, ma tutuu, ma lechub a oeacher, e ng ngar ngii a mlo 
ngesonges er kemiu?” Me tulenger el kmo, “Ng dimlak.” 
36Ma Jesus a dilu el kmo, “Chelechang, e ngikel ngar ngii a chidbengel ma 
lechub e ng tutungel a kirel el nguu; me ngikel diak a saider er ngii a kirel el 
oterur a ikrel a bilel e mecherar a tar a saider. 
37Ele ksubedemiu el kmo a ikel lolekoi a Chedaol Llechukl el kmo, ‘Ng 
obasech el tar a re mekngit,’ a mo tmaut el kirek, ele ikel llechukl el kirek a 
toutang.” 
38Ma rubengkel a dilu el kmo, “Rubak, a ikakid eruol saider el ngar tiang!” 
Me ng dilu el kmo, “A ilecha ungiang!” 
39A Jesus a tilobed er a Jerusalem el mor a Rois er Olib el di ua ngar a mong; 
ma rubengkel a le dilak el mong. 

40Me tia er a le bochang e ng dilu er tir el kmo, “Moluluuch me lak kom 
mekesuseu er ongarm.” 
41E ngii a ngilseklii er tir el mo cheroid el ua cherridel a teluetech el bad e 
mlo outubuach e meluluuch. 
42Ng dilu el kmo, “Chedam, a lungil er a rengum, e mnguu tial kob er a ringel 
el choridii er ngak. Ngdi motireklii sel soam, e lak el sel soak.” 
43E a tal anghel a mlar a eanged el mo duum er ngii e millisiich er ngii. 
44Ng kmal mlo chuarm er a ringel me ng mengal mlo blak a rengul el 
meluluuch, ma klsbengel a mlo ua ngimech el rasech el olechars er a chutem. 
45E a le merekong el meluluuch me le bekiis el merael el lmuut el mor a 
rubengkel e ng miltik er tir el mla imiit a mederir, el mechitechut a bedengir 
er a kngtil a rengrir. 
46Me ng dilu er tir el kmo, “Ng ngera me kom mechiuaiu? Bekiis e moluluuch 
me lak kom mekesuseu er ongarm.” 
47Me ng dirk mengedecheduch a Jesus, e a klou el seked a dumiang, e a Judas 
el tar a re truich ma terung a oba medal omerael. Me ng mlor a Jesus el mo 
melungel er a medal. 
48Ma Jesus a dilu el kmo, “Judas, koba omelungel el mad el olterau er a 
Ngelekel a Chad?” 
49Ma rubengkel a Jesus el mlar bitar ngii er a lesenge tial mochar ngii, e 
tuleker el kmo, “Rubak, aki melauch ku el olab a saider?” 
50E a tar tir a millauch er a mesiungel a Ngarbab el Prist el dobesii a 
kadekmel a dingal. 
51Ma Jesus a dilu el kmo, “Ng ungiang!” E ulerekedii sel le mlar ngii a dingal 
me ng liluut a dingal er a smechel el lulemekungil er ngii. 
52E a Jesus a dula er tirkal mlo melai er ngii el bderrir a re prist ma re ofiser 
er a re mengkerengel a Templo ma re mechuodel el kmo, “Ngak ak ua 
dengerenger el chad, me kom mei el olab a saider ma chelebed? 

53Ak ulebengkemiu er a bek el sils er a Templo, e dimlak molasem el 
omdechem er ngak. Ngdi chelechal longedereder a klisichel a ilkokl, e ng 
kiriu el ua isei.” 
54Me te mildechemii a Jesus e nguu el mor a blil a Ngarbab el Prist; e a 
Petrus a uleak ullir el di mle cheroid. 
55Ng mlar ngii a ngau el ngar a belngel a mekesokes ma Petrus a mlo 
dengchokl el teloi er a re chad el iliuekl er ngii. 
56E a tal mesiou el redil er a lesang el dengchokl er bita er a ngau, e ng 
ullengeng er ngii e dmu el kmo, “Ngikal chad a dirrek el ulebengkel a Jesus!” 
57Ma Petrus a dilu el kmo, “E a kel dil, ng kmal diak kudengelii el chad!” 
58E dimlak bo le meketeket e a tar a chad a dilengchii a Petrus me ng dmu el 
kmo, “Kau a dirrek el tar tir!” Ma Petrus a dmu el kmo, “A rrach, ngak a diak 
ktar tir!” 
59E a bocha lechib a bekord tal sikang e a kuk tar a chad a kmal uluutekangel 
el kmo, “Ngikal chad a ulterekokl el ulebengkel a Jesus ele ng dirrek el chad 
er a Galilea!” 
60Me ng dula Petrus el kmo, “A rrach, ng diak kudengei a ilechal molekoi!” 
Me ng dirkak bo le merek el melekoi e a malk a merros. 
61Ma Rubak a meltii el omes er a Petrus, ma Petrus a mlo lmatk a tekingel a 
Rubak er a ledu er ngii el kmo, “Uchei er a lorros a malk e ng mo edei el 
moumededenger er ngak.” 
62Itia e a Petrus a tilobed el mor rikl e lilangel el kmal mekngit a rengul. 
63Tirkel chad el milengkar er a Jesus a millenguul er ngii e mengelebed er 
ngii. 
64Te lilechet a medal e mengelebed er ngii e dmu er ngii el kmo, “Ka 
molangch el kmo ng techa chillebedau!” 
65Ng betok el tekoi er otuub a lullekoi el mor ngii. 

66E a bocha le mellomes, e a re mechuodel, ma re bderrir a re prist, ma re 
sensei er a Llach a mlo kldibel e nguu a Jesus el mor mederir a re chad er 
Olbiil. 
67Me tuleker er ngii el kmo, “Ka msbedemam el kmo, kau ke Mesias?” Me ng 
ulenger el kmo, “A bo ksbedemiu e ng diak bo moumera er ngak; 
68ma bo kuker er kemiu er a tar a ker, me ng diak bo monger er ngii. 
69Ngdi chelechal mong e a Ngelekel a Chad a mo dengchokl er a kadekmel a 
Dios el Olab a Bek el Klisiich.” 
70Me te rokui el uleker el kmo, “A le ua isei, e kau ke Ngelekel a Dios?” Me 
ng dmu er tir el kmo, “Ng kemiu a melekoi el kmo ak Ngelekel a Dios.” 
71Me te dula el kmo, “Ng dikea dousbech er a re ngodech el ocholt; ele kede 
mla remenges er a ngerel!” 

Lukas 23 

1Itia e te mekisang el choteklii a Jesus el mor a Pilatus  
2e mocha oltutakl er ngii el kmo, “Ngikal chad aki bla betik er ngii el 
mengeuid er a re chad er a belumam, e melekoi er tir me ng diak lolecha tax 
el mor a merreder er a Rom, e di ngii el melekoi el kmo ng Mesias el king.” 
3Ma Pilatus a uleker er ngii el kmo, “Kau ke king er a re chad er a Judea?” 
Me ng ulenger a Jesus el kmo, “Ng kau a melekoi el ua isei.” 
4Ma Pilatus a dula er a re bderrir a re prist ma seked el kmo, “Ng diak a 
ngeral kbetik er ngii el kngtil ngikal chad.” 
5Ngdi tir a mengal mocha mesisiich el oltutakl er ngii el kmo, “A osisecheklel 
a mla mechelii a uldikel er a delongelir a re chad el ngar a Judea el rokir. Ng 
ulemuchel er a Galilea e chelechang e ng mla mer tiang.” 
6Ser a le renges a ika Pilatus e ng uleker el kmo, “Ngikal chad ng chad er a 
Galilea?” 
7Ser a bo lodengei el kmo a Jesus a chad er a rengedel a Herodes e ng dilu me 
te nguu el mor a Herodes, ele ng dirrek el mlar a Jerusalem er iseikid. 

8A Herodes a kmal mlo ungil a rengul er a lesa Jesus, ele ng mla remenges a 
chisel me ng meketeketa er a bo le soal el omes er ngii. Ng mle soal el mesa 
Jesus el meruul a ongasireng el tekoi. 
9Ma Herodes a uleker a betok el ker er a Jesus, ngdi Jesus a dimlak a tar ngii 
el longer er ngii. 
10A re bderrir a re prist ma re sensei er a Llach a kmal mle mesisiich el 
oltutakl er a Jesus. 
11Ma Herodes ma re soldau er ngii a millenguul er a Jesus e oltuub er ngii; e 
sola e mililii er a klebokel bail e liluut el olutii el mor a Pilatus. 
12A uchei er itiang e a Herodes ma Pilatus a mle kaucherarou, e ngdi tiaikid e 
ng mlo ta rengrir. 
13Ma Pilatus a ulemekedo er a re bderrir a re prist, ma re merreder, ma re di 
chad el mo kldibel, 
14e dmu er tir el kmo, “Kom ngiluu ngikal chad el mer ngak e dmu el kmo ng 
milengeuid er a re chad. Mak uluukerrekeriil er ngii er medemiu, e dimlak a 
kngtil el kbetik er ngii er a ikel tekoi el le mlotutakl er ngii. 
15Ma Herodes me ng dimlak le betik a kngtil ma uchul me ng liluut el olutii el 
mer kid. Ng dirkak a ngeral le rellii ngikal chad el mo kirel a kodall. 
16Mak di mo cholebedii e mecherei me ng merael.” 
17(A Pilatus a mle kirel el melubet er a tar a kelebus er sel belsechel a 
Baskua.) 
18A seked el rokir a uleldiu el kmo, “Mokodir! Mngebetii el meskemam a 
Barabas!” 
19(A Barabas a mlar a kelebus el kirel a uldikel el dilubech er a beluu ma 
koadelchad.) 
20A Pilatus a mle soal ngubetii a Jesus me ng liluut el mengedecheduch er a 
seked. 

21Ngdi tir a uleldiu el mor ngii el kmo, “Bo le medeel er a kerus! Bo le medeel 
er a kerus!” 
22Ma Pilatus a mocha me ng edei el lolekoi er tir el kmo, “Ng ngeral klengit a 
le rirellii? Ng diak a ngeral sebechek el metik er ngii el uchul e ng kirel el mo 
okodall! Aki di mo cholebedii e ngubetii.” 
23E a lechub e te mengal mlo meklou a ngerir el oldiu el kmo a Jesus a kirel 
mo medeel er a kerus, me ng mlo ua isei a ikel le dilung. 
24Ma Pilatus a ultebedii a tekingel el di oltirakl er ongterir el kirel a Jesus. 
25Ngikel chad el mlar a kelebus el uldikel ma koadelchad a uchul, a mle sorir 
me ng ngilebetii, e a Jesus a le bilsterir me te mor a ikel sorir er ngii. 
26A re soldau a chiltikikii a Jesus el merael, e mlo osiueklii a tal chad er a 
Kirene el Simon a ngklel, e ngikang a mlar a ikrel a beluu el mei. Me te 
ngiluu a kerus el msang e oremelii me ng cholngii el oeak ullel a Jesus. 
27E a kloul seked a uleltirakl er ngii; e mlar ngii a re bebil el redil el teloi er 
tir el lilangel el mekngit a rengrir er ngii. 
28Ma Jesus a mileltii el mo bedul tir e dmu el kmo, “Kemiu el redil er a 
Jerusalem! Lak kom langel el kirek, e bai mlangel el kiriu kemiu ma re 
ngelekiu. 
29Ele ikel sils a mei el bo ledu re chad el kmo, ‘Te meral ngeltengat a redil el 
dimlak bo loungalek, el ka lulemechell, ma ka luleltut!’ 
30Seikid e a re chad a mo melekoi a rois el kmo, ‘Be motelechemam!’ e mo 
melekoi a bukl el kmo, ‘Be bertemam!’ 
31Ele lsekum choua ikal tekoi a meruul el mor a chemadech el kerrekar, e ng 
kol mo ua ngera sel bo le merat?” 
32A re terul chad el mlar ngii a telemellir a dirrek el lulebeteterir el mo 
okodall tir ma Jesus. 

33Me ser a le bor sel chutem el lomekedo er ngii el “Omilel a Bedul” e te 
dilelii a Jesus er a kerus, me tirkel terul chad el ngar ngii a telemellir me te 
meldeel er a kerus el ta ngar a kadikm ma tang a ngar a katur. 
34E a Jesus a dilu el kmo, “Chedam, mousubes a kngterir, ele tirka diak 
lodenge loruul.” Te mlo kengmors e mii a bilel a Jesus er a delongelir. 
35E a re chad a dilechor el omes er ngii, e a re mengeteklir a re chad er a 
Judea a millenguul er ngii el kmo, “Ng ulelsobel er a re bebil er a re chad, ma 
lsekum ng Mesias el mlengilt er a Dios e di le ngii el osebelii!” 
36A re soldau me te dirrek el millenguul er ngii: te mlor ngii e omsa mla mo 
mekemim el bilong  
37e dmu er ngii el kmo, “Mosebelau a lsekum ke king er a re chad er a 
Judea!” 
38E mlar ngii a llechukl el ngar bebul el kmo, “Ngika king er a re chad er a 
Judea.” 
39A tar tirkel ngar ngii a telemellir, me ng klebikl er a kerus, a mle mekngit 
omelekingel el melekoi er a Jesus el kmo, “Ke Mesias, ng diak? Mosebelau e 
dirrek el mosebelemam!” 
40Me ngikel kuk tang a uluungeroel er ngii el kmo, “Kau ng diak medakt er a 
Dios? A blals el mngiluu a di ua isel blals el le ngiluu. 
41Ngdi kid a melemalt a blals el mer kid ele ng rredemelel a ikel de riruul; e 
ngdi ngikal chad a dimlak a ngeral mekngit el le rirellii.” 
42E sola e dilu er a Jesus el kmo, “Jesus, sel bo msiseb er a Rengedem, e lak 
mobes er ngak!” 
43Ma Jesus a dilu er ngii el kmo, “Ak kmal dmu er kau el kmo chelechal sils e 
ke mo obengkek el ngar a Baradis.” 
44E a bekord sueleb e ng mlo diak el diich a sils ma beluu el rokir a di mlo 
milkolk el mo lmuut er edel klok; 
45ma kateng el mlar a Templo a meltiud el mo erung. 

46E a Jesus a mlo klou a ngerel el oldiu el kmo, “Chedam, ak uterekeklak er 
kau!” Ng di dilung el ua isei e suebek a telil. 
47Ma ofiser er a re soldau er a lesa itiang, e ng uleldanges er a Dios el kmo, 
“Ngika meral mle ungil chad!” 
48A re chad el mle kldibel er sei el omes, ser a lesa tial mlor ngii el tekoi, e te 
rokui el mlo kairirei el kmal mekngit a rengrir. 
49E tirkel rokui el mle ungil medengelii a Jesus, me tirkel redil el uleltirakl er 
ngii er a Galilea el mei, a di dilechor er cheroid e omes. 
50-51Ng mlar ngii a tal chad el Josef a ngklel, el chad er a Arimathea el beluu 
er a Judea. Ngika mle ungil e chetengakl el chad el milengiil er a Rengedel a 
Dios. Ng mle chad er Olbiil e ngdi ng ulemtok a ikel uldesuir ma omerellir a 
re chad er Olbiil. 
52Ng mlor a Pilatus e ullengit er a bedengel a Jesus. 
53Me ng ngiluu el otengelii er a kerus, e mililii er a becheleleu el mamed, e 
mlo loia er a tal debull el dirkak a ousbech er ngii, el mle kliokl er a risois. 
54Tia e ng mle klsel Omengedmokl, me ng kmedul omuchel a Ulengull el Sils. 
55Tirkel redil el uleltirakl er a Jesus el mlar a Galilea el mei a ulebengkel a 
Josef me te milsa debull ma blekerdelel a bedengel a Jesus er a bo lolecha er 
ngii. 
56E sola e te mlo kairirei e mengedmokl a ochod ma chilt el kirel a bedengel a 
Jesus. E a Ulengull el Sils e tullengull el oltirakl er a Llach. 

Lukas 24 

1E a Sunday er a kmal dirk tutau, e tirkel redil a ulemkokl el mor a debull el 
olab a ikel ochod el le kildmokl. 
2Te miltebengii a bad el mla metitai el mo cheroid er medal a debull, 
3me te mlo soiseb, e ngdi dimlak le betik er a bedengel a Rubak el Jesus. 

4Me te dilechor el rrau a rengrir el kirel ngiil tekoi, e a re terul chad el bliull 
er a medidiich el bail a di dilum el mo dechor er bitar tir. 
5Me tirkal redil a kmal medekta me te mlo terrob er a chutem, e tir el chad a 
dula er tir el kmo, “Ngera me kom osiik er ngikel di ngar er a delongelir a 
rulekoad? 
6Ng diak le ngar tiang; ng mla mekiis er a kodall. Molatk er ser a dirk le ngar 
a Galilea e ledu er kemiu el kmo, 
7A Ngelekel a Chad a kirel mo mengai el mor a chimorir a re mekngit el chad, 
e mo medeel er a kerus, e ongede er a sils e ng lmuut el mo chad.’” 
8Itia e tir el redil a lotka tekingel, 
9me te liluut el merael e uluuchais ngiil tekoi el rokui er a re truich ma tal 
obengkel a Jesus, me tirkel kuk bebil er a re chad. 
10Tirkal redil a Maria Magdalene, ma Joana, ma Maria el delal a Jakobus; itir 
ma re kuk bebil er a redil a dilak el ouchais a ikal tekoi el rokui el mor a re 
apostol. 
11E ngdi re apostol a millatk el kmo a ikel lullekoi tirkel redil a chelsengsang, 
me ng dimlak bo loumera er tir. 
12Ngdi Petrus a rirurt el mor a debull, me ng mlo terrob e di miles a mamed e 
dimlak a ngodech el lesang. Me ng merola el mo remei el mechas a rengul er 
a ikal mla mor ngii el tekoi. 
13Isel osisiu el sils e a re terul chad el uleltirakl er a Jesus a mirrael el mor a 
chimol beluu el Emmaus a ngklel, el bekord euid el mael a cherridel er a 
Jerusalem, 
14me te chachedecheduch el mesaod a ikal rokui el mlor ngii el tekoi. 
15Me tial le katekoi el ua isei, e a Jesus a ullekedii er tir e mirrael el 
obengterir, 
16me te milsang, e ngdi dimlak le dengchii. 

17Ma Jesus a dula er tir el kmo, “Ng ngera ikal mkatekoi er a rael?” Me te 
mlo dechor el mad el klengiterreng. 
18E a tar tir el Kleopas a ngklel a okere er ngii el kmo, “Kau ke di tal chad el 
mle oldingel er a Jerusalem el diak modengei a ikel dilubech er isei er a 
chelsel a ikal merekol kesai el klebesei?” 
19Me ng uleker el kmo, “El ngeral tekoi?” Me tulenger el kmo, “A ikel tekoi el 
dilubech el mor a Jesus er a Nasareth. Ngikal chad a mle profet el mle 
mesisiich a tekingel ma omerellel er medal a Dios ma re chad el rokui. 
20E a re bderrir a re prist er kemam ma re merrederam a ngiluu el mo 
okodall, me ng mlo medeel er a kerus. 
21E kemam a millatk el kmo ngii ngikel mo osebelii a Israel! E chelechang e 
ng mocha ongede er a klebesei er a le bor ngii a ikal tekoi. 
22A re bebil redil er tial cheldebechel er kemam el ulemkokl el mor a debull a 
ulekibeteklemam er a le mei e louchais el kmo, 
23ng dimlak le betik er a bedengel a Jesus. Te dirrek el uluuchais el kmo te 
milseterir a re anghel el silbedeterir el kmo a Jesus a mla lmuut el mo chad. 
24Ma re bebil er kemam a mlor a debull e dimlak lesa Jesus, el di ua ikel 
lullekoi tirkel redil.” 
25Itia e a Jesus a dula er tir el kmo, “Ng meral cheldeng a rengmiu me kom 
kmal meoud el mo oumerang a bek el tekoi el lullekoi a re profet! 
26A Mesias ng dimlak le kirel el mo chuarm er a ikal tekoi e bochu le siseb er 
a klebkellel?” 
27Itia e a Jesus a mocha mesaod el mor tir a ikel rokui el lolekoi a Chedaol 
Llechukl el kirel, me ng ulemuchel er a ikel babier er a Moses ma ikel bek el 
babier er a re profet. 
28E tial bocha lekeed er a beluu el le bor ngii, e a Jesus a kor a teletelel a di 
imiu; 

29me tulerreked er ngii el dmu el kmo, “Di mkiei el obengkemam; e ng 
kebesengei el mocha milkolk.” Me ng tiluchakl el obengterir. 
30Me tia er a bo le dengchokl el obengterir el omengur, e ng ngiluu a blauang 
e milluluuch e sola e mechedii e nguu el mesterir. 
31Itia e ng mlengam a mederir me te dilengchii, e tiaikid e ng mlo dibus. 
32Me te katekinga el kmo, “Ng kor a kilard a rengud er ser a longedecheduch 
er kid er a rael e losaod er kid a Chedaol Llechukl?” 
33Me te mekisang el lmuut el merael el mor a Jerusalem, me te mlo metik er 
a re truich ma tal obengkel a Jesus tir ma re bebil er a re chad el kldibel  
34e uluuchais er tir el kmo, “A Rubak a meral mla mekiis er a kodall! Ng mla 
mo chemolt er a Simon!” 
35Itia e tirkal terung a mocha mengedereder er a blekerdelir er a le ngar a 
rael, ma blekerdelir er a le dengchii a Rubak er a lomached er a blauang. 
36Me tial louchais a ikal tekoi er tir tirkal terung, e a Rubak a di tiloech el mo 
dechor er a delongelir e dmu el kmo, “A budech lekor kemiu!” 
37Te mlo medakt el rengrir te mla mesa deleb. 
38Ngdi ngii a dilu er tir el kmo, “Ngera me kom medakt? E ngera me ng mor 
ngii a rraurreng er a rengmiu? 
39Mues a chimak ma ochik, me bo modengei el kmo ng kmal ngak. Be 
mretechak me bo modengei, ele deleb a diak a techel a bedengel el diak a 
chiuesel, e kemiu omes el ngar ngii er ngak.” 
40Ng dilu ikang e uleisech er tir a chimal ma ochil. 
41E tir a dimlak el sebechir el mo oumerang, ele ng kmal mlo dmeu a rengrir 
e mechas a rengrir; me ng uleker er tir el kmo, “Ng ngar ngii a kall er tiang?” 
42Te milsa telkib el delul el ngikel, 
43me ng ngiluu e milenga er ngii er mederir. 

44E sola e dilu er tir el kmo, “A ikaikid ngiil tekoi el kullekoi er kemiu er ser a 
dirk kubengkemiu, a bek el tekoi el llechukl el kirek el ngar a Llach er a 
Moses, ma babier er a re profet, ma Psalm a kirel el mo tmaut.” 
45E sola e diledaes a uldesuir el mo omtab a tekoi el ngar a Chedaol Llechukl, 
46e dilu er tir el kmo, “Tiakid sel ngar a Chedaol Llechukl el kmo, a Mesias a 
kirel el mo chuarm e kirel el mo mekiis er a kodall er ongedel sils, 
47me ng okiu a ngklel e a klumech el kirel a beltel a reng ma chitel a klengit a 
kirel el mo mosisechakl el mor a rokui el beluu, el omuchel er a Jerusalem. 
48E kemiu a mo olecholt a ikal tekoi. 
49E ngak a mo odureklii el mer kemiu sel le tilbir a Demak. Ngdi kiriu el di 
ngar a Jerusalem e mengiil el dimerkmo le mer kemiu a klisiich el ngar bab el 
mei.” 
50E mereko e choteklterir el tuobed er a Jerusalem el mor a Bethania, e 
kilider a chimal e ulemekngeltengat er tir. 
51Mitial lomekngeltengat er tir e ng milengesakl er tir e mengai el mor a 
eanged. 
52Me te milengull el meluluuch er ngii e liluut el merael el mor a Jerusalem, 
el kmal dmeu a rengrir  
53e mle blechoel el ngar a Templo el mereng a sulel a Dios. 

Johanes 

Johanes 1 

1A Tekoi a di mla ngar ngii er uchei er a lobeob a beluulchad; ng ulebengkel 
a Dios el di osisiu ngii ma Dios. 
2Ser a kot el uchul e a Tekoi a ulebengkel a Dios. 
3Ng uleak ngii e a Dios a riruul a bek el tekoi. Ng dimlak a ngerang el obeob 
el dimlak loeak ngii. 
4Ngii el Tekoi a uchelel a klengar, e ngii el klengar a ngiluu a llomes el mer a 
re chad. 
5Me ngii el llomes a dmiich er a ilkolk, e a ilkolk a dirkak lokodir a kerdel 
ngiil llomes. 
6A Dios a ulderchii oderchelel, el ngklel ngii el chad a Johanes, 
7me ng mlei el ouchais er a re chad er a chisel ngiil llomes, me le rokui el 
rongesii ngiil klumech e bo loumera er ngiil llomes. 
8A Johanes a diak el ngii a llomes, ng di mlei el ouchais a chisel a llomes. 
9Tiaikid a meral ngiil llomes, el llomes el mer a beluulchad e dmiich el mor a 
rokui el chad. 
10A Tekoi a mlar a beluulchad, e a Dios a ulekiu ngii el mebii a beluulchad, e 
ngdi beluulchad a dimlak bo lodengelii. 
11Ng mlei el mlor a meral belual, e ngdi re chedal a dimlak el sorir el nguu. 
12E ngdi ngar ngii a re bebil el mle sorir el nguu e mlo oumera er ngii, misei e 
ng milsterir a llemeltir el mo ngelekel a Dios. 
13Ng dimlak bo le ngelekel a Dios el oeak a cheroll er a klechad, el okiu a 
uldedelid el rasech, e te mlo ngelekel el Dios a rirelleterir el mo ngelekel. 
14Ngiil Tekoi a mlo chad, e kiliei er a delongeled el kmal mle chubechubchad 
e kmal mle chad er a klemerang. Kede milsa klebkellel, el klebkall el mlar a 
Chedam el mor a di tal Ngelekel. 

15A Johanes a uluuchais a chisel. Ng uleldiu el kmo, “Ngkaikid ngikel 
kuluuchais a chisel er ser a kdu el kmo, ‘Ng oeak uriul er ngak el mei, e ngdi 
kuk ngarbab er ngak, ele uchei er a kmechell e ngii a di mla ngar ngii.’” 
16Ng okiu a klou el klechubechub er ngii e di blechoel el omekngeltengat er 
kid el rokui. 
17A Dios a milskid a Llach el okiu a Moses, e ngdi krasia ma klemerang a ngar 
a Jesus Kristus el mei. 
18Ng dirkak a chad el mesa Dios; ng di ngikel di tal Ngelekel el ngar bita er a 
Chedam, a mla ochotii er kid a Dios. 
19A re mengeteklir a re chad er a Judea el mlar a Jerusalem a uldercheterir a 
re bebil prist ma re chad er a kleblillel a Levi el mo oker er a Johanes el kmo, 
“Kau ke techang?” 
20Ma Johanes a dimlak lomart er ngii e bai mle bleketakl el melekoi el kmo, 
“Ngak a diak Mesias.” 
21Me toker er ngii el kmo, “A le ua isei, e ke techang? Kau ke Elias?” Ma 
Johanes a dmu el kmo, “Ng diak, ngak a diak Elias.” Me toker el kmo, “Kau 
ke ngii el Profet?” Me ng dmu el kmo, “Ng diak.” 
22Me te dmu el kmo, “Mada msbedemam el kmo ke techang. Ng kiram el mo 
onger er tirkel uleldurech er kemam. Me ng ngera ke dmung el ochotau el 
kmo ke techang?” 
23Ma Johanes a millekoi a le dilu Profet Isaia el kmo, “Ngak a ngerel ngikel 
oldiu er a ked el kmo, ‘Mlemeltii a rael el bo loeak ngii a Rubak!’” 
24Me tir el oderuchel el luleldurech er tir a re Farisi  
25okere er a Johanes el kmo, “A lsekum ng diak ke Mesias, el diak mElias, el 
diak mngii el profet, e ngera uchul me ke melecholb er a re chad?” 
26Ma Johanes a dilu el kmo, “Ngak a melecholb er a re chad el olab a ralm, e 
ngdi ngar ngii a dechor er a delongeliu el diak modengelii. 

27Ngii oeak uriul er ngak el mei, e ngdi ngak a diak kungil el mo kirel a 
mengedoked a surel oecherel.” 
28A ikal rokui el tekoi a dilubech er a Bethania er sel mo bedul ongos er a 
Omoachel Jordan, el le mlar ngii a Johanes e melecholb er a re chad. 
29E a bo le kukuk e a Johanes a mesenge Jesus el merael el mor ngii me ng 
dmu el kmo, “Ngkekid a Ngelekel a Sib er a Dios el melubet a kngtil a 
beluulchad! 
30Ngkaikid ngikel kullekoi er ngii er ser a kdu el kmo, ‘Ng ngar ngii a chad el 
oeak uriul er ngak el mei, el kuk ngarbab er ngak, ele uchei er a kmechell e 
ngii a di mla ngar ngii.’ 
31Ng dimlak kudengelii el kmo ng techang, ak di mlei el melecholb el oba 
ralm el kirel el olecholt er ngii el mor a re chad er a Israel.” 
32A Johanes a ullecholt el kmo, “Ak milsa Chedaol Reng el ua teletelel a 
belochel el mlar a eanged el me metengel er ngii. 
33Ng dirrek el dimlak bo kudengei el kmo ngkaikid, ngdi Dios, el ulderchak el 
mo melecholb er a re chad el olab a ralm a dilu er ngak el kmo, ‘Ngikel chad 
el bo mesa Chedaol Reng el mo metengel er ngii, ngikei a mo melecholb er a 
re chad el oba Chedaol Reng.’” 
34A Johanes a dilu el kmo, “Ak mla mesang, ma kuuchais el kmo ingii a 
Ngelekel a Dios.” 
35A bo le kukuk e a Johanes a dirrek el dilechor el obengterir a re teru er a 
rultirakl er ngii  
36e mesa Jesus el mo engelakl me ng dmu el kmo, “Ngkekid a Ngelekel a Sib 
er a Dios!” 
37Me tirkal terung el ulebengkel a Johanes a rirengesii er a lolekoi me te mlo 
oltirakl er a Jesus. 



255 

 

 
© United Bible Societies. 

 

 
 

 

38Ma Jesus er a le beltii, e ng milseterir el okiuellel me ng uleker el kmo, “Ng 
ngera kom osiik er ngii?” Me te dilu el kmo, “Rabi, (el belkul a kmo “Sensei”) 
ke kie er ker?” 
39Me ng dula er tir el kmo, “Mei me mesang.” Ng mle bekord el eual klok er a 
cheldecheos me tulebengkel el mo mesa le kiei er ngii, e ulebengkel el mo 
kebesengei. 
40A tar tirkel terul chad a Andreas el tar a Simon Petrus. 
41Me ng di mle mereched el mo sikii a tar ngii er a Simon e ouchais er ngii el 
kmo, “Aki mla metik er a Mesias.” (A belkul tial tekoi a kmo “Kristus.”) 
42E sola me ng chilteklii a Simon el mor a Jesus. Ma Jesus a ulengengii e dmu 
el kmo, “Kau a Simon el ngelekel a Johanes. A ngklem a mo Sefas.” (Tia di 
osisiu ngii ma Petrus el belkul a kmo “risois.”) 
43A bo le kukuk e a Jesus a mirrael el mor a Galilea. Ng miltik er a Filip me 
ng dmu er ngii el kmo, “Mei me dedak el merael!” 
44(A Filip a chad er a Bethsaida, e tia dirrek el belual a Andreas ma Petrus.) 
45A Filip a miltik er a Nathanael me ng uluuchais er ngii el kmo, “Aki mla 
metik er ngikel lulluches a chisel a Moses er a babier er a Llach ma re profet 
me te dirrek el milluches a chisel. Ngika Jesus el ngelekel a Josef er a 
Nasareth.” 
46Ma Nathanael a uleker el kmo, “Ng ngeral klungiaol a ngar ngii er a 
Nasareth?” Ma Filip a dilu el kmo, “Ka mei me mesang.” 
47Ma Jesus a milsa Nathanael el merael el mor ngii me ng melekoi el kirel el 
kmo, “Ngike meral chad er a Israel, el diak a telingaol er a rengul!” 
48Ma Nathanael a uleker er ngii el kmo, “Ke mlekera e mo medengelkak?” Ma 
Jesus a dilu er ngii el kmo, “Uchei er a lokedongau a Filip e ngak a milsekau 
er ser cho mngar eungel a kerrekar el fig.” 
49Ma Nathanael a dilu el kmo, “Sensei, kau a Ngelekel a Dios! Kau a King er a 
Israel!” 

50Ma Jesus a dilu el kmo, “Kau koumerang ele ngak el dilu er kau el kmo ak 
milsekau er cho mngar eungel a kerrekar el fig? Ke mo omes a lmuut el 
mengasireng el tekoi er tial bla mosang!” 
51E dilu er tir el kmo, “Ak meral melekoi el kmo, kom mo mesa eanged el 
blok e a re anghel er a Dios a mo ngmasech e me metengel er a Ngelekel a 
Chad.” 

Johanes 2 

1Erul klebesei er uriul er itiang e ng mlar ngii a merengel a chebechiil er a 
beluu er a Kana er a Galilea. Ma delal a Jesus a mlar isei, 
2e a Jesus ma rubengkel a dirrek el lulengemedaol er tir el mor a merengel a 
chebechiil. 
3Ng mlo diak a bilong ma delal a Jesus a dilu er ngii el kmo, “Ng mla mo diak 
a bilong er tir.” 
4Ma Jesus a dilu er ngii el kmo, “Ngera me ke mengesang er ngak el kirel 
tiang? Ng dirkak bo le belsechel el kuruul a ngerang.” 
5Itia e a delal a Jesus a dula er a re mesiou el kmo, “A ikel bo ledu er kemiu 
cho bo mruul.” 
6A re chad er a Judea a mlar ngii a llecherir el kirel omengikiid er tir, me ng 
mlar ngii er isei a kllolem el bekai el rruul er a bad el chimo er ngii a 20 el 
mor 30 el kalong a ultikllel. 
7Ma Jesus a dilu er a re mesiou el kmo, “Mokeek a ikal bekai er a ralm.” Me 
te milekeek el mor a tkul, 
8e ngii a dmu er tir el kmo, “Ka bo mnga sesei er a ralm el mo msa ngikel 
oungerachel er tial merengel a chebechiil.” Me te ngila ralm el mla obult el 
mo bilong  
9el mo msang, me ng milengarm. Ng dimlak lodengei el kmo ng mlar ker el 
mei ngii el bilong (ngdi tirkel mesiou el millecheseb ngii el ralm a mle 



257 

 

 
© United Bible Societies. 

 

 
 

 

medengei); me ngii el chad a milekedongii ngikel mlar ngii a merengel a 
chebechielel  
10e dmu er ngii el kmo, “A re bek el chad a di ma omuchel el otebedii sel kot 
el ungil bilong, e uriul er a bla le mechetelaol a re chad, e toltobed ku ikel 
diak el sal ungil. Ngdi kau a ulematek er sel kot el ungil bilong el mer 
chelechang!” 
11Tial kot el mengasireng el tekoi a le rirellii a Jesus er a beluu er a Kana er a 
Galilea; ng ulechotii a klebkellel er isei, ma rubengkel a mlo oumera er ngii. 
12A uriul er itiang e ng dilak ngii ma delal, ma re tar ngii, ma rubengkel el 
mor a Kapernaum e kiliei er ngii el telal klebesei. 
13Tia er a bo lekeed a Chedaol Sils er a Baskua er a re chad er a Judea, e a 
Jesus a mlor a Jerusalem. 
14Ng miltik er a re chad el olterau er a Templo a kerbou, ma sib, ma belochel, 
ma re ngar a tebelir el merukem a udoud. 
15Me ng rirellii a ekil el mo chelebed e ulebang el oltobed a rokui el charm el 
mlar a Templo, el sib ma kerbou; e militech a tebelir a re merukem a udoud e 
mriid a ududir; 
16e dmu er a rulterau a belochel el kmo, “Mnga ikal otobed er tiang! Lak 
moruul er a blil a Demak el mo blil a makit!” 
17Ma rubengkel a liltkii a lolekoi er ngii a Chedaol Llechukl el kmo, “A bltkil 
a renguk el kirel a blim e Dios a ua ngau el kmard er a renguk el soal el 
mekodkak.” 
18Tirkel mengeteklir a re chad er a Judea a uleker er ngii el kmo, “Ng ngeral 
mengasireng el tekoi a sebechem el rullii el ochotii er kemam el kmo kau a 
kirem el meruul a ikel cho moruul?” 
19Ma Jesus a dilu er tir el kmo, “Mongkengkii tial Templo, e kluut el 
mekedecherur er a di chelsel edel klebesei.” 

20Me tuleker er ngii el kmo, “Ke lmuut el mekedecherur er a di chelsel edel 
klebesei? Tial Templo a mle 46 el rak el lomekedechor er ngii!” 
21A Jesus a millekoi er a templo el bedengel. 
22Misei e ser a le bekiis er a kodall, e a rubengkel a liletkii tial le dillii er tir, 
me te mlo oumera Chedaol Llechukl ma tekingel a Jesus. 
23A Jesus er ser a le ngar a Jerusalem er a belsechel a Chedaol el Sils er a 
Baskua, e te betok el chad a mlo oumera er ngii er ser a le ues a ikel 
mengasireng el tekoi el le riruul. 
24E ngdi Jesus a dimlak le chitii el mo chederdall er a re chad, ele ng mle 
medenge blekerdelir a rokui el chad. 
25Ng dimlak lousbech er a tar a chad el ouchais er ngii, ele ng di mle ngii el 
medengei el kmo ng ngera ngar a rengrir. 

Johanes 3 

1Ng mlar ngii a tal mengeteklir a re chad er a Judea el Nikodemus a ngklel, el 
mle chad er a cheldebechel er a re Farisi. 
2A tal kesus e ng mlor a Jesus e dmu er ngii el kmo, “Rabi, aki medengei el 
kmo kau a sensei el mlar a Dios el mei. Ng diak a chad el sebechel el remuul 
a ikel moruul el mengasireng el tekoi a lak le Dios obengkel.” 
3Ma Jesus a dilu el kmo, “Ak meral melekoi er kau el kmo, a chad a lak lluut 
el mechell e ng diak el sebechel el mesa Rengedel a Dios.” 
4Ma Nikodemus a uleker el kmo, “Ng mekera e sebechel a mla mo klou el 
chad el lmuut el mechell? Ng diak el sebechel el soiseb er a delel a delal e 
lluut el mechell!” 
5Ma Jesus a dilu el kmo, “Ak meral melekoi er kau el kmo, a chad a lak le 
mechell er a ralm ma Chedaol Reng e ng diak el sebechel el soiseb er a 
Rengedel a Dios. 
6A klengar er a klechad a ngar a chedam ma chedil el mei e ngdi klengar er a 
reng a ngar a Chedaol Reng el mei. 

7Lak le mechas a rengum er sel kdillii er kau el kmo ng kiriu el rokui el lmuut 
el mo mechell. 
8A eolt a melokou er sel soal ngar ngii me korrenges er a rrekel, e ngdi diak 
modengei el kmo ng mlar ker el mei ma lechub e ng mor ker. Ngikel mechell 
er a Chedaol Reng a ua ise blekerdelel.” 
9Ma Nikodemus a uleker el kmo, “Tiang mekera e sebechel el mo ua isei?” 
10Ma Jesus a dilu el kmo, “Kau ke ngarbab el sensei er a Israel e diak 
modengelii tiang? 
11Ak meral melekoi er kau el kmo, aki mengedecheduch a ikel kim modengei 
el tekoi e ouchais a ikel bla kimues, e ngdi diak a tar kemiu el oumera 
tekingam. 
12Ng diak moumera er ngak a kungedecheduch er kau a tekoi er tial 
beluulchad; e mekera e mo oumera er ngak a bo kungedecheduch er kau a 
tekoi er a eanged? 
13Ng dirkak a chad el ngmasech el mor a eanged, ngdi tal Ngelekel a Chad, el 
ngikel mlar a eanged el mei.” 
14A Ngelekel a Chad a kirel mo mekider, el di ua Moses er ser a le kiderii a 
bersoech el deel er a ked, 
15me tirkel rokui el mo oumera er ngii a mo oba diak a ulebengelel klengar. 
16Ele Dios a kmal mle betik a rengul er a beluulchad me ng milsa di tal 
Ngelekel, me tirkel rokui el mo oumera er a Ngelekel a Dios a diak le mad e 
bai mo ngar el diak a ulebengelel. 
17Ele Dios a dimlak loldurech er a Ngelekel el me omals er a beluulchad, e ng 
bai mlei el me olsobel er a beluulchad. 
18Me ngikel oumera er a Ngalek a diak lobals; ngdi ngikel diak loumerang a 
mla obals, ele uchul e ng diak loumera er a di tal Ngelekel a Dios. 

19A kerrekeriil a ultuil er tial tekoi el kmo, a llomes a mla mei er a 
beluulchad, e ngdi re chad a kuk sorir a ilkolk er a llomes, ele ngii el mekngit 
omerellir. 
20Ngikel meruul a mekngit el tekoi a chetil a llomes me ng diak le bor a 
llomes, ele ng chetil a bo lecholt a mekngit el omerellel. 
21Ngdi ngikel meruul a melemalt er medal a Dios a mer a llomes ma llomes a 
ochotii el kmo a omerellel a oltirakl a tekingel a Dios. 
22Uriul er itiang e a Jesus ma rubengkel a mlor a beluu er a Judea; ng 
ulebengterir el ngar sei el telkib e millecholb er a re chad. 
23A Johanes a dirrek el millecholb er a re chad er a Anon, el di kmeed er a 
Salim, ele ng mle betok a ralm er ngii. A re chad a mlor ngii me ng 
millecholb er tir. 
24(Tia mle uchei er a le siseb er a kelebus a Johanes.) 
25A re bebil er a rubengkel a Johanes ma tal chad er a Judea a mlo 
kaititekangel el kirel a tekoi er omengikiid. 
26Me te mlor a Johanes e dmu er ngii el kmo, “Sensei, ke dirk melatk er 
ngikel chad el muluuchais a chisel, el ulebengkem er sel mo bedul ongos er a 
Omoachel Jordan? Chelechang e ng melecholb er a re chad, ma re bek el 
chad a di mocha er ngii!” 
27Ma Johanes a dmu el kmo, “A chad a diak el sebechel el mor ngii a ngera er 
ngii a lak el Dios a nguu el msang. 
28Kemiu a sioning er ngak er ser a kdu el kmo, ‘Ngak a diak Mesias, ak di 
mlodurech el oeak uchei er ngii el mei.’ 
29A redil el mo bechiil a mor ngikel sechal el mo bechil; ngdi sechelil ngikel 
mo bechiil el chad a ungil a rengul sel le dechor e lorrenges er a ngerel a 
sechelil. Me ngak a ua isei el mla mo cherrungel a deuil a renguk. 
30Ngii a kirel el mengal mo merael a chisel e ngak a mo diak a remenges a 
chisek.” 

31Ngikel ngar bab el mei a ngarbab er a rokui el chad. Ngikel ngar a chutem 
el mei a chad er a chutem me ng mengedecheduch a tekoi er a chutem, ngdi 
ngikel ngar a eanged el mei a ngarbab er a rokui el chad. 
32Ng mengedecheduch a lulemes ma lulerrenges, e ngdi diak a chad el mo 
olab a tekingel. 
33Ngdi ngikel mo olab a tekingel a ochotii el kmo a Dios a melekoi a 
klemerang. 
34Ngikel lulderchii a Dios a mengedecheduch a tekingel a Dios, ele Dios a msa 
Chedaol Reng er ngii el diak lolengesonges. 
35A Chedam a betik a rengul er a Ngalek me ng mla msa rokui el tekoi me ng 
mo chederdellel. 
36Ngikel oumera er a Ngalek oba diak a ulebengelel klengar; e ngikel diak 
lorrenges er a Ngalek a diak loba klengar; ng bai di mo obals er a Dios el diak 
a ulebengelel. 

Johanes 4 

1A re Farisi a rirenges el kmo a Jesus a beteknga re chedal e mla tochelbeterir 
a re kuk betok el chad er a lullecholb er tir a Johanes. 
2(Ngdi Jesus a dimlak a tal chad el le techelbii; a rubengkel a millecholb er a 
re chad.) 
3Me ser a le renges a ikal tekingir a re chad, e ng tilobed er a Judea e lmuut 
el mor a Galilea; 
4ma omerolel el mong e ng mle kirel el okiu a Samaria. 
5Ser a le ngar a Samaria e ng mlor a beluu el Sikar a ngklel, el dimlak le 
cheroid er sel sers el le ngiluu a Jakob el msa ngelekel er a Josef. 
6E a chido er a Jakob a mlar isei ma Jesus a mle mesaul a bedengel er 
omerael me ng mlo dengchokl er bita er ngii. Seikid e ng bekord sueleb a sils. 
7A tal redil er a Samaria a mlo mela ralm ma Jesus a dilu er ngii el kmo, 
“Beskak a bebil er a ralm me kulim.” 



262 

 

 
© United Bible Societies. 

 

 
 

 

8(E a rubengkel a mla merael el mor a chelsel a beluu el mo omechar a kall.) 
9Me ngii el redil a dilu el kmo, “Kau a chad er a Judea me ngak a chad er a 
Samaria, ng mekera e sebechem el olengit a imelem er ngak?” (A re chad er a 
Judea a diak lousbech a osisiu el kob ma belatong el bla lousbech a re chad 
er a Samaria.) 
10Ma Jesus a dilu el kmo, “Chomko ke medengelii sel lomeskid a Dios e 
medengelii ngikel olengit a ilumel er kau, e ke bai olengit er ngii me ng 
meskau a ralm el omekngar.” 
11Me ngii el redil a dilu el kmo, “Rubak ng kor a diak a baket el mobang me 
tial chido dmolech. Ke mo melai er ker a ralm el omekngar? 
12A uchelam er a Jakob a milskemam tial chido; e ngii ma re ngelekel ma 
betok el delebechel el chermel a millim er ngii. Kau ke kmo ke kuk ngarbab 
er a Jakob?” 
13Ma Jesus a dilu er ngii el kmo, “Ngikel melim er tial ralm a lmuut el mo 
meched a rengul, 
14e ngdi ngikel melim er sel ralm el bo kbsang a kmal diak lluut el mo 
meched a rengul. Sel ralm el bo kumsang a mo ngar a chelsel el ua madedok 
el mo omsa ralm el omekngar e msa diak a ulebengelel el klengar.” 
15Me ngiil redil a dilu el kmo, “Rubak, beskak ngii el ralm! A cho beskak e ng 
mo diak lluut el mo meched a renguk, e mo diak be kulai a ralm er tiang.” 
16Ma Jesus a dilu er ngii el kmo, “Morael el mo okerir a bechim e mluut el 
mei.” 
17Me ng dilu el kmo, “Ngak a diak a bechik.” Ma Jesus a dilu el kmo, “Ng 
meral tekoi cho mdu el kmo ng diak a bechim. 
18Ng mla mo teim el chad cho bo becherir, e ngikel mobengkel kiei er 
chelechang a diak le meral bechim. Ng meral tekoi a ikel bla mdu er ngak.” 
19Me ngiil redil a dula el kmo, “Rubak, ak umtab el kmo ke profet. 



263 

 

 
© United Bible Societies. 

 

 
 

 

20A ruchelek el chad er a Samaria a milengull el meluluuch er a Dios er tial 
rois, e ngdi kemiu a re chad er a Judea a kmo ng kiram el mengull el 
meluluuch er a Dios er a Jerusalem.” 
21Ma Jesus a dmu er ngii el kmo, “Moumera ikal kulekoi el kmo a tar a 
klebesei e a re chad a mo mengull el meluluuch er a Chedam el ka le ngar tial 
rois ma lechub e le ngar a Jerusalem. 
22Kemiu a re chad er a Samaria a diak modengelii cho mongull el meluluuch 
er ngii; ngdi kemam a re chad er a Judea a medengelii a kim mongull el 
meluluuch er ngii, ele osobel a mei el okiu a re chad er a Judea. 
23Ngdi ng mor ngii a belsechel, el ngii el belsechel a ngar ngii er tiang er 
chelechang el re chad a mo meral mengull el meluluuch er a Chedam el oba 
Reng er a Dios, ele Chedam a soal a le ua isei el mengull el meluluuch er ngii. 
24A Dios a Reng, me ng di Reng er ngii a lokiu ngii e ng mo sebechir a re 
chad el meral mengull el meluluuch er ngii.” 
25Me ngii el redil a dilu er ngii el kmo, “Ak medengei el kmo a Mesias a mei, 
me sel le mei, e ng mo ouchais er kid a bek el tekoi.” 
26Ma Jesus a dilu el kmo, “Ngak el mengedecheduch er kau a ngii el Mesias.” 
27Tiaikid e a rubengkel a Jesus a luuta el mei, me ng kmal mlo mechas a 
rengrir er ngii er a le betik er ngii el mengedecheduch er a redil. Ngdi dimlak 
a tar tir el oker er ngii el redil el kmo, “Kau ng ngera soam?” ma lechub e 
luleker er a Jesus el kmo, “Ngera uchul me ke mengedecheduch er ngii?” 
28Itia e ngikal redil a milechere olmelel e lmuut el merael el mor a beluu e 
melekoi er a re chad el kmo, 
29“Ka mei me bo mesa tal chad el mla dmu er ngak a bek el tekoi el kurruul. 
Ng kol locha ngii a Mesias?” 
30Me te tilobed er a beluu el mor a Jesus. 
31E tiaikid e a rubengkel a Jesus a ullengit er ngii el kmo, “Sensei, 
momengur!” 

32Ngdi ngii a dilu el kmo, “Ng ngar ngii a kall el kungang el diak modengei.” 
33Ma rubengkel a mocha kakerker el kmo, “Ng kol ngar ngii a mla msa 
kelel?” 
34Ma Jesus a dilu er tir el kmo, “A kall el kunga er ngii a sel kutireklii a soal 
ngikel ulderchak e krekir sel ureor el le bilskak. 
35Ngar ngii er omelekingiu el kmo, ‘Ng dirk medechel eual buil e ng mochu 
belsechel omeridm.’ Ngdi ngak a dmu er kemiu el kmo, bo mungil el mes a 
ikel sers; a dellomel a mla mo meduch el mla mo kirel el doridm! 
36A chad el meridm er a sim a nguu omeksullel e chemudel a dellomel el kirel 
a diak a ulebengelel klengar; me ng ua isei el ngikel melalem ma meridm a 
dul dmeu a rengrir. 
37Ele ng mera sel omelekoi el kmo, A tar a chad a melalem, e a kuk tang a 
meridm.’ 
38Ak uldurech er kemiu el mo meridm er a sers el diak a ureriu er ngii; te 
ngodech el chad a uluureor er ngii, e kemiu a mo melai a redechel a meringel 
el urerir.” 
39Te betok el chad er a Samaria a mlo oumera er a Jesus ele ngii el redil a 
dilu el kmo, “Ng mla dmu er ngak a bek el tekoi el kurruul.” 
40Ma re chad er a Samaria er a le bor a Jesus, e te kmal ullengit er ngii me le 
kiei el obengterir, me ng kiliei el erul klebesei. 
41A re lmuut el betok el chad a mlo oumerang el tekingel a uchul, 
42me te dilu er ngii el redil el kmo, “Chelechang e aki mla mo oumerang el 
diak le ikel mullekoi a uchul, aki bai mla rongesii maki mocha medengei el 
kmo ngii a meral Osobel er a beluulchad.” 
43A bocha le merek erul klebesei e a Jesus a mirrael el mor a Galilea. 
44Ngdi mle ngii el melekoi el kmo, “A profet a diak lechat er ngii er a belual.” 
45Me ser a le bor a Galilea e a re chad er isei a mle sorir, ele ser a le bor a 
Chedaol Sils er a Baskua er a Jerusalem e te miles a ikel bek el le riruul. 

46A Jesus a liluut el mor a Kana er a Galilea el sel le mlar ngii e mult a ralm 
el mo bilong. E a tal ofiser er a kabelment el mlar isei a mlar ngii a ngelekel 
el silecher el ngar a Kapernaum. 
47Me ser a le renges el kmo a Jesus a mlar a Judea el mor a Galilea, e ng 
mlong e ullengit er ngii me le bor a Kapernaum e lomekungil er a ngelekel el 
sechal el medkung. 
48Ma Jesus a dilu er ngii el kmo, “Ng diak a tar kemiu el mo oumerang a lak 
momes a mengasireng el tekoi ma kuk ngodech el tekoi.” 
49Me ngii el ofiser a dmu el kmo, “Rubak, mei er uchei er a le mad a 
ngelekek.” 
50Ma Jesus a dilu er ngii el kmo, “Morael el mong, e a ngelekem a diak le 
mad!” Me ngii el chad a uluumera tekingel a Jesus me ng mirrael. 
51Me ng dirk ngar omerolel el mo remei e a re mesiungel a ulsiueklii e 
ouchais er ngii el kmo, “A ngelekem a sobelang!” 
52Me ng uleker er tir er a taem er a lorael el mo mesisiich a ngelekel, me te 
dilu el kmo, “Ng mle tal klok er chelii er a chodechosong e ng mlo diak a 
kleldelel.” 
53Me tiaikid e a demal ngii el buik a lotka el kmo ng kmal seikid el osisiu el 
taem er a ledu er ngii a Jesus el kmo, “A ngelekem a diak le mad!” Seikid e 
ngii ma telungalek er ngii el rokir a mlo oumera er a Jesus. 
54Tia mong me ng ongeru er a mengasireng el tekoi el le rirellii a Jesus er a 
Galilea er ser a le ngar a Judea el mong. 

Johanes 5 

1A uriul er itiang e a Jesus a mlor a Jerusalem el mor a chedaol el sils er a re 
chad er a Judea. 
2E mlar ngii a diosech el Bethesda ngklel er a Hebru, el mlar bita er a 
sisebellel a sib er a Jerusalem, el mlar ngii a kleim el olengrull er ngii. 

3Ma re betok el smecher el meiko, ma re chitechut ocherir, ma re 
mechitechetong er a rakt a milechiuaiu er a ikel olengrull e mengiil er a ralm 
sel bo longitengtik. 
4Ele ng ngar ngii a belsechel e a anghel er a Rubak a mo metengel er ngii el 
diosech el chodermotii, me ngikel smecher el kot el mor a chelsel ngii el 
diosech er uriul er a le mechederemaot, ngikei a mo ungil er a rektel. 
5E mlar ngii a tal chad el ngar isei el mocha 38 el rak el le secher. 
6Ma Jesus er a lesang el mechiuaiu er sei e ng mle medengei el kmo ngii el 
chad a meketeketang el le secher; me ng uleker er ngii el kmo, “Ng soam el 
mo ungil er a rektem?” 
7Me ngii el chad a dilu el kmo, “Rubak, sel le mechederemaot a ralm e ng 
diak a ngoikak el mor a chelsel a diosech. Sel kulasem el leko kmochung, e a 
tar a chad a kuk ma mong.” 
8Ma Jesus a dula er ngii el kmo, “Bekiis el ngma berum e morael.” 
9Me ng di mle mereched el mekiis ngiil chad el ngma berul e merolang. E tial 
sils a mle Ulengull el Sils, 
10ma re mengeteklir a re chad er a Judea a dilu er ngii el chad el mlo ungil er 
a rektel el kmo, “Ng Ulengull el Sils, me ng omtok er a Llach er kid a cho 
molab a berum el merael.” 
11Me ng dilu el kmo, “Ngikel chad el ulemekungil er ngak a dilu er ngak mak 
ngma beruk el merael.” 
12Me tuleker er ngii el kmo, “Ng techa dilu er kau me ke meruul er choua isel 
tekoi?” 
13Ngdi ngii el chad el mlo ungil er a rektel a dimlak lodengelii el chad a 
Jesus, e mle klou a seked er isei, ma Jesus a mla oibngii el merael. 
14E a uriul e a Jesus a miltik er ngii er a Templo me ng dilu er ngii el kmo, 
“Chelechang e ke mla mo ungil me lak mluut el mo meruul a mekngit; ele 
cho bong, e a klou el mekngit ekor kau.” 

15Itia e ngii el chad a tilobed e mlo ouchais er a re mengeteklir a re chad er a 
Judea el kmo ng Jesus a ulemekungil er ngii. 
16Mitia e te mocha omekcharm er a Jesus ele ng rirellii tial tekoi er a 
Ulengull el Sils. 
17Ma Jesus a dilu er tir el kmo, “A Demak a blechoel el di oureor, me ngak 
ma kdirrek el kirek el oureor.” 
18Tial le dillii el tekoi a rirelleterir a re mengeteklir a re chad er a Judea el 
mengal mo sorir el omekoad er ngii; ele ng diak di le tilemellii a llechul a 
Ulengull el Sils e le merekong; ng bai dirrek el dilu el kmo a Dios a Demal ma 
le ua isei e ng meruul er ngii el mo osisiu ngii ma Dios. 
19Seikid e a Jesus a dilu er tir el kmo, “Ng meral tekoi a ikal kulekoi er kemiu 
el kmo, a Ngalek a diak a ngeral sebechel el di ngii el meruul er ngii; ngdi 
meruul a ikel lomes er a Demal el meruul. A ikel loruul a Chedam a dirrek el 
loruul a Ngalek. 
20A Chedam a betik a rengul er a ngalek me ng olecholt er a Ngalek a ikel 
rokui el loruul. A Chedam a mo ocholt er ngii a bo loruul el tekoi el kuk 
meklou er tiang, me ng mo mechas a rengmiu. 
21A Chedam olekiis er a re chad er a kodall e omesterir a klengar, me ng 
dirrek a Ngalek el mo ua ingii el omesterir a klengar tirkel mo ungil er a 
rengul. 
22A Chedam a diak loukerrekeriil er a ngii di le chad. Ng mla msa Ngalek a 
ngerachel el oukerrekeriil, 
23ma rokui el chad bo longull er a Ngalek el di ua longull er a Chedam. 
Ngikel diak longull er a Ngalek a diak longull er a Chedam el ngikel ulderchii 
a ngalek. 
24“Ng meral tekoi a ikal kulekoi er kemiu, ngikel orrenges a tekingek e 
oumerang er ngikel ulderchak a oba diak a ulebengelel klengar. Ng diak bo le 
mukerrekeriil, ele ng mla engelakl er a kodall el mor a klengar. 

25Ng meral tekoi a ikal kulekoi er kemiu el kmo, ng mor ngii a belsechel, el 
ngii el belsechel a mla mei, el tirkel mla mad a mo rongesii a ngerel a 
Ngelekel a Dios, e tirkel mo rongesii a lmuut el mo chad. 
26A Chedam a uchul a klengar, me ng mla rullii a Ngalek el mo uchul a 
klengar el di ua ingii. 
27E mla msa Ngalek a ngerachel el oukerrekeriil, ele uchul e ngii el Ngelekel a 
Chad. 
28Lak le mechas a rengmiu er tiang, e a belsechel a mei el tirkel rokui el mla 
mad a mo rongesii a ngerel 
29me te mo tuobed er a debellir; e tirkel mirruul a ungil a mo mekiis el mo 
nguu a klengar, e tirkel mirruul a mekngit a mo mekiis el mo medebeakl. 
30“Ng diak a ngeral sebechek el meruul er ngii el oba di klisichek; ngdi sel 
ledu er ngak a Dios e ak uukerrekeriil, me ng melemalt a kerrekerilek, ele ng 
diak kulasem el meruul er sel di soak, e ak bai meruul er a soal ngikel 
ulderchak. 
31“A lsekum a ochotek a di kirek, e a kulekoi a diak le meral ocholt. 
32E ngdi ng ngar ngii a tar a chad el olecholt el kirek, e ngak a medengei el 
kmo a lolekoi el kirek a klemerang. 
33A Johanes el ngikel muleldurech er a rudercheliu el mor ngii, a 
milengedecheduch a tekoi el kirel a klemerang. 
34Ngak a diak kuusbech er a chad el olecholt er ngak; ak di melekoi er tial 
tekoi me bo le sebechiu el mo suobel. 
35A Johanes a ua olbidel el kilard e medidiich a kerdel, me ng mle ungil a 
rengmiu er a llemesel el di mle tedeb. 
36Ngak a ngar ngii olecholt er ngak el kuk ngarbab er sel ocholt el lullecholt 
er ngii a Johanes, a ikel le bilskak a Demak el ureor mak meruul, a ikei a 
smodak, e ochotak el kmo ak mlodurech er a Chedam. 

37Ma Chedam el ulderchak a dirrek el olecholt er ngak. Kemiu a dirkak 
mrengesii a ngerel el ka bla mesa medal, 
38ma lechub e molab a tekingel er a rengmiu, ele kemiu el diak moumerang 
er ngikel lulderchii. 
39Kom mesuub a Chedaol Llechukl ele kom omdasu el kmo kom metik er a 
diak a ulebengelel klengar er a chelsel. E a ikal Chedaol Llechukl a ouchais a 
chisek! 
40Ng diak el somiu el mer ngak me bo mnguu a klengar. 
41“Ngak a diak kusiik odengesir a re chad. 
42Ak medengei el kmo kemiu kom ua ngeral chad, e dirrek el medengei el 
kmo ng diak a bltikerreng er a rengmiu el kirel a Dios. 
43Ak mlei el oba klisiich er omerreder er a Demak, e ngdi dimlak el somiu 
ngak; e ngdi le ngar ngii a mei el oba di klisichel er omerreder, e ng mo 
somiu. 
44Kemiu a di somiu el kaiuedanges, e bai diak molasem el mo modanges er 
ngikel di ngii el tang a Dios; ma le ua isei, e ng diak el sebechiu el mo 
oumerang er ngak. 
45Kele molatk el kmo ak mo oltutakl er kemiu er a Demak. A Moses, el ngikel 
ngar ngii omeltkiu er ngii a mo oltutakl er kemiu. 
46Chomko kom meral mlo oumera ikel lullekoi a Moses, e kom dirrek el 
oumera er ngak, ele Moses a milluches a chisek. 
47Ngdi chelechang el diak moumera ikel lulluches, e ng dirrek el diak el 
sebechiu el mo oumera ikel kulekoi.” 

Johanes 6 

1Uriul er itiang e a Jesus a mlo imuul er a bital Daob er a Galilea, el dirrek el 
lomekedong er ngii el kmo Daob er a Tiberias. 
2A klou el seked a uleltirakl er ngii ele te miles a mengasireng el tekoi el le 
riruul el omekungil er a re smecher. 

3Ma Jesus a mlo ngmasech er a bukl e mlo dengchokl el obengterir a 
rubengkel. 
4Seikid e ng kmeda belsechel a Chedaol Sils er a Baskua. 
5A Jesus a ulemerk er osengel e milsa klou el seked el merael el mer ngii, me 
ng uleker er a Filip el kmo, “Ngar ker a sebeched el mo omechar a kall er ngii 
el mo omeka er tirkal rokui el chad?” 
6(Tia lullekoi er ngii el di mengarm er a Filip; e ngdi ngii a mle medengei a 
ikel bo loruul.) 
7Ma Filip a dilu el kmo, “Ng kuk mo betok er 200 el udoud el silber a bo 
dengai el mechar a blauang, e te di mo ngar a dertelkib.” 
8Ma kuk tar a rubengkel, el Andreas el tar a Simon Petrus, a dilu el kmo, 
9“Ng ngar ngii a buik el ngar tiang el olab a kleim el blauang ma erul ngikel. 
Ngdi ikei a kmal ngesonges er tirkal rokui el chad.” 
10Ma Jesus a dula er tir el kmo, “Mdu er a re chad me bo le dengchokl.” Ng 
mle betok a chudel er isei ma rokui el chad a mlo dengchokl. Ng mlar ngii a 
bekord el 5,000 el sechal. 
11Ma Jesus a ngilai ngii el blauang, e mirreng a sulel a Dios, e ng merous el 
mor a re chad el dilengchokl. Ng dirrek el mle ua ise ngikel, me te rokui el 
milengang el mor a ikel sorir. 
12Ser a le medngesa el rokui, e ng dilu er a rubengkel el kmo, “Mchudel a der; 
ng diak a di telkib el de chitii.” 
13Me te chiludel el rokui e milekeek a truich ma erul sualo el derengel a ikel 
kleim el blauang el lulenga re chad. 
14Ma re chad er a lesa tial mengasireng el tekoi el le rirellii a Jesus, e te dilu 
el kmo, “Ng ulterekokl el ngkaikid ngii el Profet el mle kirel el mei er a 
beluulchad!” 

15E a Jesus a mlo medengei el kmo te mochu orreked er ngii e orrimel er ngii 
el mo king; me ng liluut el ngoseklii e mlo ngmasech er a bukl el di mle ngii 
el tang. 
16Ma bocha le kebesengei e a rubengkel a Jesus a mlo metengel er a daob, 
17e doiderekl er a bos, e mo imuul er a daob el mirrael el bedul a Kapernaum. 
Ng mlo milkolk e a Jesus a dirrek el dirkak le bong. 
18E sola e mlor ngii a mesisiich el eolt el milechereuii a daob. 
19A rubengkel a Jesus a mileius el bekord edei ma lechub e ng eual mael, e 
mesa Jesus el merael er bebul a daob, e olekeed el mor ngii el bos, me te 
kmal mlo medakt. 
20Ma Jesus a dilu er tir el kmo, “Ng ngak, me lak kom medakt!” 
21Itia e ng mlo ungil a rengrir el otekir er a bos, e di mle mereched a bos er 
tir el mor sel beluu el lullatk el mor ngii. 
22E a bo le kukuk e tial seked er a re chad el di kiliei er a bitang a ulemtab el 
kmo ng di mle tal bos a ngar sei. Te mle medengei el kmo a Jesus a dimlak 
lobengterir a rubengkel el merael, ele ng di mle tir el tang er a lorael. 
23Ngdi mlar ngii a kuk bebil er a bos er a Tiberias el mlor sel tkul a daob el 
kmeed er sel le mlar ngii a re betok el chad e menga blauang el lurreng a saul 
a Rubak e mesterir. 
24Ma re chad er a bo lodengei el kmo a Jesus ma rubengkel a mle dibus, e te 
ngilasech er a ikel bos e merael el mor a Kapernaum el osiik er a Jesus. 
25A re chad er a bo le iuul e le betik er a Jesus er sel bitang e tuleker er ngii 
el kmo, “Sensei, ke mler tiang er oingerang?” 
26Ma Jesus a dilu el kmo, “Ng meral tekoi a ikal kulekoi er kemiu, kemiu a 
diak mosiik er ngak ele kom mlo ungil medengei a mengasireng el tekoi el 
kriruul, kom bai osiik er ngak ele kom milenga blauang el kmal mlo 
medinges. 

27Lak moureor el kirel a metemall el kall; e bai moureor el kirel a kall el di 
ngar ngii el diak a ulebengelel. Ngii el kall a bo lomeskemiu a Ngelekel a 
Chad, ele Dios el Chedam a mla tutkii el mo kirel ngii el tekoi.” 
28Itia e tuleker er ngii el kmo, “Ng mekera e mo sebecham el remuul a soal a 
Dios?” 
29Ma Jesus a dilu el kmo, “A Dios a soal cho bo moumerang er ngikel 
lulderchii.” 
30Me te dilu el kmo, “Ng ngeral mengasireng el tekoi cho bo mruul maki mes 
e mo oumera er kau? Ng ngera ke mo remuul? 
31A rucheled a milenga mana er a ked el di ua ikel lolekoi a Chedaol Llechukl 
el kmo, ‘Ng milsterir a blauang er a eanged me te mengang.’” 
32Ma Jesus a dilu el kmo, “Ng meral tekoi a ikal kulekoi er kemiu. A le 
bilskemiu a Moses a diak le blauang er a eanged; ele ng Demak ngikel 
omeskemiu a meral blauang er a eanged. 
33A blauang el lomeskemiu a Dios a ngikel mlar a eanged el me metengel e 
omsa beluulchad a klengar.” 
34Me te dilu er ngii el kmo, “Rubak, di blechoel el omeskemam ngii el 
blauang.” 
35Ma Jesus a dilu er tir el kmo, “Ngak a blauang er a klengar. Ngikel mer 
ngak a kmal diak bo le sengerenger; me ngikel oumera er ngak a kmal diak 
bo le meched a rengul. 
36Ngdi kdilu er kemiu el kmo, kom mla mesekak e diak bo moumerang. 
37Tirkel rokui el le beskak a Demak a mer ngak. Ngak a kmal diak bo kuldik 
er a ngii di le chad a le mer ngak, 
38ele ngak a mlar a eanged el mei el diak be kuruul a soak, e ak bai meruul a 
soal ngikel ulderchak. 
39E a soal ngikel ulderchak a kmo, lak kuridii a tar tirkel le bilskak, e bai bo 
kukiseterir el rokui er a kodall el mor a klengar er sel uriul sils. 

40A Demak a soal a rokui el chad el mesa Ngalek e mo oumera er ngii me bo 
le nguu a diak a ulebengelel klengar. E ngak bo kukiseterir er a kodall er sel 
uriul sils.” 
41Ma re chad a mocha mengeremrum er ngii ele ngii el dilu el kmo, “Ngak a 
blauang el mlar a eanged el mei.” 
42Te millekoi el kmo, “Ngika Jesus el ngelekel a Josef, ada ng diak? Kede 
medengelii a demal ma delal. Ngera me ng ua isei, e chelechang e ng melekoi 
el kmo ng mlar a eanged el mei?” 
43Ma Jesus a dilu el kmo, “Le mereko omengeremrum er a delongeliu. 
44Ng diak a chad el sebechel el mer ngak a lak le Chedam el ngikel ulderchak 
a mekrolii el mer ngak; e ngak a mo okisii er a kodall er sel uriul sils. 
45A re profet a milluches el kmo, A Dios a mo olisechakl er a re bek el chad.’ 
Ma ngii di le chad el rongesii a Chedam e mesuub er ngii a mer ngak. 
46Ng dirkak a chad el mesa Chedam; ngdi ngikel mlar a Dios el mei a di ngii 
el tang a mla mesa Chedam. 
47Ng meral tekoi a ikal kulekoi er kemiu el kmo, ngikel oumera er ngak oba 
diak a ulebengelel klengar. 
48Ngak a blauang er a klengar. 
49A rucheliu a milenga mana er a ked, e ngdi te di mlad. 
50Ngdi ngikel mo menga er ngii el blauang er a klengar el mlar a eanged el 
mei a diak bo le mad. 
51Ngak ngii el blauang er a klengar el mlar a eanged el mei. Me ngikel menga 
er ngii el blauang a mo ngar el diak a ulebengelel. A blauang el bo kbsang a 
techel a bedengek, el kumsa beluulchad me bo le nguu a klengar.” 
52Tia milechelii a meringel el klaititekangel er a delongelir a re chad, me 
tuleker el kmo, “Ngikal chad ng mekera e meskid a techel a bedengel me 
kede menga er ngii?” 

53Ma Jesus a dilu er tir el kmo, “Ng meral tekoi a kulekoi er kemiu, a lsekum 
ng diak monga er a techel a bedengel a Ngelekel a Chad e diak molim er a 
rsechel, e ng diak le bor ngii a meral klengar er kemiu. 
54Ngikel menga er a techel a bedengek e melim er a rsechek a oba diak a 
ulebengelel klengar, me ngak a mo okisii er a kodall er sel uriul sils. 
55Ele techel a bedengek a meral kall; ma rsechek a meral ilumel. 
56Ngikel menga er a techel a bedengek e melim er a rsechek a kiei el ngar 
ngak, me ngak a kiei el ngar ngii. 
57A di ngar el Chedam a ulderchak, me ng ngii a uchul e ak dirrek el di ngar. 
Me ng ua isei el ngikel menga er ngak me ng dirrek el mo ngar el ngak a 
uchul. 
58Tiaikid ngii el blauang el mlar a eanged el mei; ng diak le ua sel blauang el 
lulenga er ngii a rucheliu, e uriul e te mlad. Ngikel menga er tial blauang a 
mo ngar el diak a ulebengelel.” 
59A Jesus a millekoi a ikang er a lolisechakl er a blil ongdibel er a 
Kapernaum. 
60A re betok er a re chad el uleltirakl er ngii a rirenges a lolekoi me te dilu el 
kmo, “Tia kmal meringel el osisechakl. Ng techa sebechel el orrenges er 
ngii?” 
61Ng dimlak a mo ouchais er a Jesus, e ngdi ngii a mle medengei el kmo 
tirkel uleltirakl er ngii a mengeremrum el kirel ngii el tekoi me ng dilu er tir 
el kmo, “Tia ng choitechut a rengmiu? 
62Chomko kom mo mesa Ngelekel a Chad el lmuut el mor sel le mlar ngii er a 
ngar a mong, e ng kol mo ua ngera blekerdeliu? 
63A Reng er a Dios a omekngar; e a klisichel a chad a diak a ngeral le rellii. A 
ikal tekoi el bla kdu er kemiu a ngar ngii er ngii omekngar el Reng er a Dios. 
64E ngdi re bebil er kemiu a diak loumerang.” (Ng di mle uchelel e a Jesus a 
medengelterir a re diak bo loumerang me ngikel mo olterau er ngii.) 

65Me ng liluut el melekoi el kmo, “Tiaikid a mle uchul mak millekoi er kemiu 
el kmo ng diak a chad el sebechel el mer ngak a lak le Chedam a rullii el mo 
sebechel el mer ngak.” 
66Tiaikid a mle uchul e a re betok el chad el uleltirakl er a Jesus a mlo 
cheroid er ngii e dimlekea le sorir el lmuut el mo obengkel. 
67Me ng uleker er a re truich ma teru el obengkel el kmo, “E kemiu, ng dirrek 
el mla mo somiu el merael?” 
68Ma Simon Petrus a dilu el kmo, “Rubak, ng techa ki bor ngii? Kau olab a 
tekoi er a diak a ulebengelel klengar. 
69Aki mocha oumerang e mocha medengei el kmo kau Ingii el Chedaol el 
mlar a Dios el mei.” 
70Ma Jesus a dilu el kmo, “Ng dimlak kulilt er kemiu el truich ma terung? E 
ngdi tar kemiu a diabelong!” 
71Ng millekoi el kirel a Judas el ngelekel a Simon Iskariot. Ele Judas a mle tar 
a re truich ma terung el obengkel a Jesus, e ngdi mlo olterau er ngii. 

Johanes 7 

1Uriul er itiang, e a Jesus a di mlar a beluu er a Galilea, e dimlak el soal el 
mor a Judea ele tirkel mengeteklir a re chad er a Judea a mlo sorir el 
omekoad er ngii. 
2Tiaikid e ng kmeda Chedaol Sils er a Delidui, 
3ma re tar a Jesus a millekoi er ngii el kmo, “Morael el mor a Judea, me tirkel 
oltirakl er kau bo lomes a ikel tekoi el moruul. 
4Ng diak a chad el omart a loruul a lsekum ng soal a re chad a bo lodengelii. 
Me chelecha el moruul a ikal tekoi, e berekii a chisem er a beluulchad el 
rokir.” 
5(A re tar ngii me ng dimlak loumera er ngii.) 
6Ma Jesus a dilu er tir el kmo, “Ng dirkak bo le kirek el mong. Ngdi kemiu a 
di sebechiu el mor a bek el taem. 

7A beluulchad a diak el sebechel el mo ouketui er kemiu, e ngdi ngak a 
louketui er ngak, ele kdi melekoi er ngii el kmo ng mekngit omerellel. 
8Morael el mor a chedaol el sils. Ngak a diak kbor tial chedaol sils, ele ng 
dirkak bo le kirek el mong.” 
9A ika le dilung e sola e di kiliei er a Galilea. 
10Ma re tar a Jesus a mirrael el mor a chedaol sils, e uriul e a Jesus a dirrek el 
mlong, e ngdi dimlak lolecholt er ngii er a re chad. 
11A re mengeteklir a re chad er a Judea a ulsiik er ngii er sel chedaol sils. 
Tuleker el kmo, “Ng ngar ker?” 
12Ng mlar ngii a klou el klakelulau er a chelsel a seked el kirel a Jesus. A re 
bebil er a re chad a melekoi el kmo, “Ngike ungil chad,” e a re kuk bebil a 
kmo, “Ng diak lungil chad. Ngike mengebelung er a re chad.” 
13E ngdi dimlak a chad el klou a ngerel el ouchais a chisel a Jesus, ele te mle 
medakt er a re mengeteklir a re chad er a Judea. 
14Tial le bochu er a melengel ongdibel er a chedaol sils, e a Jesus a mlor a 
Templo e mocha olisechakl. 
15Ma re mengeteklir a re chad er a Judea a kmal mlo mechas a rengrir e dmu 
el kmo, “Ngikal chad el dirkak a tal le bor a skuul, ng milekera e mo 
medengei a kmal betok el tekoi?” 
16Ma Jesus a dilu el kmo, “A ikel kullisechakl a diak di losisecheklek; ng bai 
osisecheklel a Dios, el ngikel ulderchak. 
17Ngikel soal el meruul a soal a Dios a mo medengei el kmo a ikel tekoi el 
kulisechakl ng ngar a Dios el mei ma lechub e ak mengedecheduch el oba di 
klisichek. 
18A chad el mengedecheduch el oba di klisichel a soal a re chad a bo lechat er 
ngii. E ngdi ngikel soal a bo lechat er ngikel ulderchii a melemalt omerellel, 
me ng diak a cheleblad er a rengul. 

19A Moses ng dimlak le beskemiu a Llach? Ngdi diak a tar kemiu el uleltirakl 
ngii el Llach. Ngera uchul me kom melasem el omekoad er ngak?” 
20Ma re chad a dilu el kmo, “Kau a telechull er a mekngit el chelid! Ng techa 
melasem el omekoad er kau?” 
21Ma Jesus a dilu el kmo, “Ng di mle tal mengasireng el tekoi ak rellii, e ng 
mo mechas a rengmiu el rokui. 
22A Moses a uleldurech er kemiu el omotk olangch er a re ngelekiu el sechal 
(e tial omeruul a diak le Moses a milechelii; ng bai tirkel ucheliu er a ngar a 
mong er ngii a milechelii), me kom omotk olangch er a ngalek el sechal er a 
Ulengull el Sils. 
23A lsekum kom melemolem a Llechul a Moses me kom omotk er a ngalek el 
sechal er a Ulengull el Sils, e ngera uchul me ng kesib a rengmiu er ngak ak 
umekungil er a chad er a rektel a le Ulengull el Sils? 
24Lak momdasu a tekoi el okiu a ikel di moues er a mad, e bai lultuil er a 
meral tekoi.” 
25A re bebil chad er a Jerusalem a uleker el kmo, “Ng diak le ngkaikid ngikel 
chad el lolasem el omekoad er ngii a re mengeteklel a beluu? 
26Ka mesang, ng di chemolt el mengedecheduch er a re chad e tir a diak a 
ngeral ledung! A re mengeteklel a beluu a locha mocha medengei el kmo ng 
meral Mesias. 
27Ngdi Mesias a le mei, e ng diak a medengei el kmo ng mlar ker el mei. E kid 
el rokui a medengelii a le mlar ngii ngikal chad el mei.” 
28Me ser a lolisechakl a Jesus er a Templo e ng mle klou a ngerel el melekoi 
el kmo, “Kom meral medengelkak e medengelii ak mlar ngii el mei? Ngak a 
mlei el diak kuba di klisichek. Ng meral ngar ngii a ulderchak. E kemiu a diak 
modengelii, 
29ngdi ngak a medengelii, ele ng ulderchak mak mlar ngii el mei.” 

30Itia e te mocha melasem el omdechem er ngii, e ngdi dimlak a chad el 
orekedii, ele ng dirkak le mei a belsechel. 
31E ngdi te betok el chad er a chelsel a seked a uluumerang er ngii me te dilu 
el kmo, “Sel le mei a Mesias e ng kuk mo betok el mengasireng el tekoi a 
leruul er a ikal loruul ngikal chad?” 
32A re Farisi a rirenges a ikal tekoi el ble le kakelulau a re chad el kirel a 
Jesus, me tir ma re bderrir a re prist a uldercheterir a re mengkar er a Templo 
el mo omdechem er ngii. 
33Ma Jesus a dilu el kmo, “Ak dirk obengkemiu el telkib e sola e merolu el 
mor ngikel ulderchak. 
34Kom mo osiik er ngak, e diak ko betik er ngak, ele ng diak el sebechiu el 
mor sel kbor ngii.” 
35Ma re mengeteklir a re chad er a Judea a mle kakerker el kmo, “Ngika ng 
locha merolu el mor ker me ng mo diak de betik er ngii? Ng locha mor a ikel 
le kiei er ngii a re chedad el belurir a re chad er a Gris, e mo olisechakl er a 
re chad er a Gris? 
36Ng melekoi el kmo kede mo osiik er ngii e diak de betik er ngii, e dmu el 
kmo ng diak el sebeched el mor sel le bor ngii. Ng ngera belkul a ikal 
tekingel?” 
37Sel ulebongel sils er a chedaol sils el ngii a kmal klou a belkul, e a Jesus a 
mlo dechor e klou a ngerel el melekoi el kmo, “Ngikel meched a rengul le 
mer ngak e lolim. 
38Ng di ua ikel lolekoi a Chedaol Llechukl el kmo, ‘Ngikel oumera er ngak, a 
mo omaoch er a rengul el me tuobed a ua omoachel el ralm er a klengar.’” 
39Tia lullekoi er ngii a Jesus el melutk er a Chedaol Reng el bo lolai er ngii 
tirkel mlo oumera er ngii. Seikid e a Chedaol Reng a dirkak le mei ele Jesus a 
dirkak le ngasech el mo nguu a klebkellel er a Dios. 

40A re bebil er a re chad er a chelsel ngii el seked er a le rengesii el melekoi a 
ikang e te dilu el kmo, “Ngikal chad a meral ngii a Profet!” 
41Ma re bebil a dilu el kmo, “Ng ngii a Mesias!” Ngdi re kuk bebil a dilu el 
kmo, “A Mesias a diak le ngar a Galilea el mei! 
42A Chedaol Llechukl a melekoi el kmo a Mesias a mo uldidellel a rsechel a 
King David me ng mo mechell er a Bethlehem, el sel beluu el le kiliei er ngii a 
David.” 
43Itia e ng ulebii a seked el Jesus a uchul. 
44A re bebil er a re chad a mlo sorir el omdechem er ngii, e ngdi dimlak 
orekedii. 
45Ma lleta el mei a re bulis, e a re bderrir a re prist ma re Farisi a uleker er tir 
el kmo, “Ngera uchul me ng dimlak mnguu el mei?” 
46Ma re bulis a dilu el kmo, “Ng dirkak a chad el mengedecheduch el ua 
ingikal chad!” 
47Ma re Farisi a dilu el kmo, “Ng dirrek el mla chodeng a rengmiu? 
48Ng ngar ngii a mengeteklir a re chad ma lechub e ng Farisi el modengelii el 
mla mo oumera er ngii? 
49Tirkal betok el chad a diak lodenge Llechul a Moses, me te mo medebeakl 
er a Dios!” 
50A Nikodemus, el mlo omes er a Jesus er a tar a klebesei, a mle tar tirkel 
Farisi el mlar isei, me ng dilu er tirkel bebil er ngii el kmo, 
51“A doltirakl a Llechud e ng diak el sebeched el omals er a chad er uchei er a 
derenges omesodel e bo dodengei a le tilemall.” 
52Me te dilu el kmo, “Each, kau, ke dirrek el chad er a Galilea?  Bo mosiik er 
ngii er a Chedaol Llechukl me bo modengei el kmo ng diak a profet el ngar a 
Galilea el mei.” 

Johanes 8 

1[Itia e a re chad a mlo kairirei, e ngdi Jesus a mlor a Rois er Olib. 
2E a bo le kukuk e ng ulemkokl el mor a Templo, ma re chad a mlo kldibel er 
ngii me ng mlo dengchokl e mocha olisechakl er tir. 
3E a re sensei er a Llach ma re Farisi a uleba tal redil el mong el le biltik er 
ngii el ngar a laokreng, me te ngiluu el mong el mekedecherur er mederir a 
rokui el chad, 
4e dmu er a Jesus el kmo, “Sensei, ngikal redil aki biltik er ngii el ngar a 
laokreng. 
5A Moses a melekoi el ngar a Llechud el kmo a ua isei el redil a kirel el 
obetech er a bad el mad. E kau, ke kmo ngerang?” 
6A ika lullekoi el omedikl er a Jesus me bo le sebechir el otuteklii. Ngdi ngii a 
mlo terrob e oba chimal el meluches er a chutem. 
7E tir a diak lorael e di oker er ngii, me ng tometial mo dechor e dmu er tir el 
kmo, “Ngikel diak a kngtil er kemiu le kot el ometech.” 
8E sola e liluut el mo terrob e meluches er a chutem. 
9Ser a le renges a ikal tekoi, e te rokui el mirrael, el uluuderta er tir el 
tuobed, el ulemuchel er a re meklou el chad. Ng di mlo Jesus a medechel, me 
ngii el redil el dirk mle dechor er isei. 
10Ma Jesus a tilemetii el mo dechor e uleker er ngii el redil el kmo, “Te ngar 
ker tirkel chad? Ng dimlak a kiei er tir el mo omals er kau?” 
11Me ng dilu el kmo, “Ng diak e Rubang.” Ma Jesus a dilu el kmo, “Me ngak 
me ng diak bo kumals er kau. Morael, ngdi kele mluut el mor a klengit.”] 
12A Jesus a liluut el mengedecheduch er a re Farisi el kmo, “Ngak a llomes er 
a beluulchad. Ngikel oltirakl er ngak a mo oba llomes er a klengar me ng 
kmal diak bo lorael er a ilkolk.” 
13Ma re Farisi a dilu er ngii el kmo, “Chelecha e ke di kau el olecholt er kau, 
me ng diak le merang cho molekoi.” 

14Ma Jesus a dilu el kmo, “Ng diak, a di le ngak el olecholt er ngak, me ng di 
merang a kulekoi, ele kmedengelii ak blar ngii el mei e medengelii ak bor 
ngii. Kemiu a diak modengelii ak mlar ngii el mei ma lechub e modengelii ak 
bor ngii. 
15Kemiu oba klechad e oukerrekeriil; e ngak a diak kuukerrekeriil er a re 
chad. 
16E ngdi chomko kuukerrekeriil, e ng klemerang a kerrekerilek, ele ng diak di 
le ngak el tang el oukerrekeriil. A Chedam el uleldurech er ngak a obengkek 
el oukerrekeriil. 
17Ng llechukl er a Llach er kemiu el kmo sel bo le ta tekingir a re teru el 
ocholt, e ng merang a lolekoi. 
18Ng di ngak el olecholt er ngak, ma Chedam el uleldurech er ngak me ng 
dirrek el olecholt er ngak.” 
19Me tuleker er ngii el kmo, “Ng ngar ker a Demam?” Ma Jesus a dilu el kmo, 
“Kemiu a diak modengelkak el ka modengelii a Demak. Chomko kom 
medengelkak, e kom dirrek el medengelii a Demak.” 
20A ikal rokui a lullekoi a Jesus er ser a lolisechakl er a Templo, er sel le ngar 
ngii a blil a tenget er ngii. E dimlak a tal chad el ulemdechem er ngii, ele ng 
dirkak le me belsechel. 
21Me ng liluut a Jesus el melekoi er tir el kmo, “Ak mo merael el mor cheroid 
me kom mo osiik er ngak, e ngdi kom di mo mad er a chelsel a kngtmiu. Ng 
diak el sebechiu el mor sel kbor ngii.” 
22Ma re mengeteklir a re chad er a Judea a dilu el kmo, “Ng melekoi el kmo 
ng diak el sebeched el mor sel le bor ngii. Ng belkul a kmo ng di ngii el mo 
omekoad er ngii?” 
23Ma Jesus a dilu el kmo, “Kemiu a chad er a beluulchad me kom mlar iou el 
mei, ngak a mlar bab el mei. Kom mlar tial beluulchad el mei, e ngdi ngak a 
dimlak kngar tial beluulchad el mei. 

24Seikid ia uchul mak millekoi er kemiu el kmo kom mo mad er a chelsel a 
kngtmiu. A lsekum ng diak moumerang el kmo, ‘Ngak a Ngak.’ e kom mo 
mad er a chelsel a kngtmiu.” 
25Me tuleker er ngii el kmo, “E kau ke techang?” Ma Jesus a dilu el kmo, “A 
ikel kdilu er kemiu er a kot el uchul a ikeikid. 
26Ng betok a tekoi el kulekoi el kiriu, e betok a kumals er kemiu er ngii; e 
ngdi ngikel ulderchak a merang a lolekoi, mak di mo ouchais er a beluulchad 
a ikel krirenges er ngii.” 
27Ng dimlak lomtab el kmo a Jesus a milengedecheduch er tir a chisel a 
Chedam. 
28Me ng dilu er tir el kmo, “Sel cho mkiderii a Ngelekel a Chad, e kom mo 
medengei el kmo ‘Ngak a Ngak’; e seikid e kom mo medengei el kmo ng diak 
a ngeral kuruul el oba di klisichek, ak bai di melekoi a ikel lulsisecheklak a 
Chedam el melekoi. 
29E ngikel ulderchak obengkek, el dirkak le chitak me di le ngak el tang, ele 
kblechoel el meruul a ungil er a rengul.” 
30A re betok el chad el rirengesii a Jesus er a lolekoi a ikel tekoi a mlo 
oumera er ngii. 
31Ma Jesus a dilu er tirkel mlo oumera er ngii el kmo, “A lsekum kom mo 
oltirakl osisecheklek, e kom meral obengkek; 
32me kom mo medengelii a klemerang, ma klemerang a ngubetemiu el mo 
diak msibai.” 
33Me te dilu el kmo, “Kemam a ngelekel a Abraham. Ng dirkak a tal chad el 
ousibai er kemam. Ngera belkul sel cho mdillii el kmo, ‘Kom mo mengubet el 
mo diak msibai’?” 
34Ma Jesus a dilu er tir el kmo, “Ng meral tekoi a ikal kulekoi er kemiu, a 
chad el di mor a klengit a cheldereder er a ngelbesel a rengul el mo meruul a 
klengit. 

35A sibai a diak di le chad er a telungalek el diak a ulebengelel, e ngdi ngalek 
a di blechoel el ngalek er a blai. 
36Ma lsekum a Ngalek a rullemiu el mo mimokl, e kom meral mo mimokl. 
37Ak medengelkemiu el kmo kom ngelekel a Abraham; e ngdi kemiu a 
melasem el omekoad er ngak, ele ng diak el somiu osisecheklek. 
38Ngak ouchais a ikel lulecholt er ngak a Demak, me kemiu a kuk ouchais a 
ikel le dilu er kemiu a demmiu.” 
39Me te dilu er ngii el kmo, “Kemam a ngelekel a Abraham.” Ma Jesus a dilu 
el kmo, “Chomko kom meral ngelekel a Abraham, e kom meruul a ua ikel 
lurruul. 
40A ikel bek el bla kruul a di ouchais er sel klemerang el krirengesii er a Dios, 
e kemiu a bai melasem el omekoad er ngak. A Abraham a dimlak le ua ise 
omerellel! 
41A omerelliu a di ua omerellel a demmiu.” Me te dula el kmo, “Kemam a 
meral ngelekel a Dios el diak kim ngalek er a chereomel. Ng di ngii el tang a 
Demmam e diak a ngodech.” 
42Ma Jesus a dilu el kmo, “Chomko kom meral ngelekel a Dios, e ng betik a 
rengmiu er ngak, ele ngak a mlar a Dios el mei ma uchul e a kngar tia er 
chelechang. Ng diak di ble le ngak el mei, ng bai ngii a ulderchak el mei. 
43Ngera me ng diak bo modengei a ikal kulekoi? A uchul e ng diak el 
sebechiu el mtekangel a rengmiu el remenges a tekingek. 
44Kemiu a ngelekel a demmiu er a Diabelong, me ng somiu el oltirakl a ikel 
soal a demmiu. Ser a ngar a mong el mei e ng omekoad er a re chad e dirkak 
a tal le bor a klemerang, ele ng diak a klemerang er ngii. Me sel lomulak, e 
ng meruul er sel meral teletelel, ele ng bulak e demal a bek el blulak. 
45Ngdi ngak a merang a ikel kulekoi, misei a uchul e ng diak moumera er 
ngak. 

46Ng techa er kemiu a sebechel el tutkii a kngtik? A lsekum ng mera kulekoi, 
e ngera me ng diak moumera er ngak? 
47Ngikel ngar a Dios el mei orrenges a tekingel a Dios. E ngdi kemiu a dimlak 
mngar a Dios el mei, ma uchul e ng chetimiu el orrenges.” 
48Me te dilu er a Jesus el kmo, “Ng diak le merang a ikel kim dilu er kau el 
kmo ke chad er a Samaria e ngar ngii er kau a mekngit el chelid?” 
49Ma Jesus a dilu el kmo, “Ngak a diak a mekngit el chelid er ngak. Ngak a 
mengull er a Demak, e ngdi kemiu a diak mongull er ngak. 
50Ngak a diak el soak a longull er ngak a re chad. Ng ngar ngii a kirel el 
longull er ngii a re chad e ngii oukerrekeriil el kirek. 
51Ng meral tekoi a ikal kulekoi er kemiu el kmo, ngikel olab osisecheklek a 
kmal diak bo le mad.” 
52Me te dilu er ngii el kmo, “Chelechang e aki mocha medengei el kmo ng 
meral ngar ngii er kau a mekngit el chelid! A Abraham a mlad, ma re profet 
me te mlad, e kau a melekoi el kmo ngikel olab osisecheklem a kmal diak bo 
le mad. 
53A demmam er a Abraham a mlad; kau komdasu el kmo ke kuk ngarbab er a 
Abraham? A re profet me te dirrek el mlad; e kau omdasu el kmo ke 
techang?” 
54Ma Jesus a dilu el kmo, “Chomko ng di ngak el mengull er ngak, e ng diak a 
belkul el omengull. A Demak, el ngikel molekoi er ngii el kmo ng Dios er 
kemiu a mengull er ngak. 
55Ng dirkak bo modengelii, e ngdi ngak a medengelii. Chomko kmelekoi el 
kmo ng diak kudengelii, e ak mo bulak el ua ikemiu el bulak. Ngak a 
medengelii e olab a tekingel. 
56A demmiu er a Abraham a mle dmeu a rengul el mo mesa belsechel ak mer 
ngii. Ng milsang me ng mlo ungil a rengul.” 

57Me te dmu er ngii el kmo, “Ng dirkak bo le 50 a rekim, e mla mesa 
Abraham?” 
58Ma Jesus a dilu el kmo, “Ng meral tekoi a ikal kulekoi er kemiu el kmo, ‘Ng 
Ngak.’ a mlar ngii er uchei er a le mechell a Abraham.” 
59Itia e te mocha mela bad el mo ometech er ngii, e ngdi Jesus a milertii e 
tilobed er a Templo el merael. 

Johanes 9 

1Me tia er a lorael a Jesus e ng milsa tal chad el mlechell el meiko. 
2Ma rubengkel a uleker er ngii el kmo, “Sensei, ng kngtil techa uchul me ng 
mlechell el meiko? Ng kngtil, ma lechub, e ng kngtil a demal ma delal?” 
3Ma Jesus a dilu el kmo, “Ng diak le kngtil el ka le kngtil a demal ma delal. A 
uchul me ng meiko a bai kirel me bo lecholt a klisichel a Dios el oureor er 
ngii. 
4Chelechal dirk le mellomes e ng kired el meruul a urerel ngikel ulderchak; 
ele bo le klebesei, e ng mo diak a chad el sebechel el oureor. 
5Chelechal kngar a beluulchad, e ak llomes er a beluulchad.” 
6Ser a bo le merek el mengedecheduch a Jesus, e ng tilbar a chutem e kitir a 
chutem er a tub e nguu el chotoem a medal ngiil chad  
7e dmu er ngii el kmo, “Morael el mo tochelbii a medam er a diosech er a 
Siloam.” (A belkul tial ngakl a kmo “Mlodurech.”) Me ng mirrael ngii el chad 
el mo tochelbii a medal e lmuut el mei el mla mo omes. 
8Mitia e tirkal ble le kaiuekeed a blirir ma re chad el milsang er a ngar a 
mong el di olengetngit a ngera er a re chad a uleker el kmo, “Ngika ng diak le 
ngikel chad el di mle blechoel el dengchokl e olengit a ngera er a re chad?” 
9Ma re bebil er a re chad a dilu el kmo, “Choi, ng ngii,” ngdi re kuk bebil a 
dilu el kmo, “Ng diak, ng di ua ingii e ngdi diak le ngii.” Me ngii el chad a 
dula el kmo, “Ng ngak ingii.” 
10Me tuleker er ngii el kmo, “Ng mlekera e mo sebechem el omes?” 

11Me ng dilu el kmo, “A tal chad el Jesus a ngklel a riruul a chutem e ngmai 
el chotoem er a medak e dmu er ngak mak mo tochelbii a medak er a Siloam. 
Mak mlong e ser a ktechelbii a medak, e ng di mlo sebechek el omes.” 
12Me tuleker el kmo, “Ng ngar ker?” Me ng dilu el kmo, “Ng ngaukai.” 
13Itia e te ngoura ngii el chad el mle meiko el mor a re Farisi. 
14Ng mle Ulengull el Sils er ser a leruul a chutem a Jesus e lomekungil er ngii 
el chad. 
15Ma re Farisi a liluut el oker er ngii el chad el kmo ng mlekera e mo omes. 
Me ng uluuchais er tir el kmo, “Ng chiltoem a medak er a chutem e ak mo 
tochelbii a medak, me ng mlo sebechek el omes.” 
16Ma re bebil er a re Farisi a dilu el kmo, “Ngikal chad a kmal dimlak le ngar 
a Dios el mei, ele ng diak loltirakl er a llechul a Ulengull el Sils.” Ngdi re kuk 
bebil a dilu el kmo, “A mekngit el chad ng sebechel el remuul a ua ikal 
mengasireng el tekoi?” Me tulebii el mo kakeakl. 
17Mitia e a re Farisi a liluut el oker er ngii el chad el kmo, “Ke melekoi el kmo 
ng ulemekungil er kau, me ng ngera ke dmu el kirel?” Me ngii el chad a dilu 
el kmo, “Ng profet.” 
18Ngdi re mengeteklir a re chad er a Judea a mle chetirir el mo oumerang el 
kmo ng mle meiko e mocha sebechel el omes, me tulleker er a demal ma 
delal el mei  
19e oker er tir el kmo, “Ngika ng ngelekiu? Kom melekoi el kmo ng mlechell 
el meiko e mekera e chelechang e ng mla mo sebechel el omes?” 
20Ma demal ma delal a dilu el kmo, “Aki medengelii el kmo ng ngelekam e 
medengei el kmo ng mlechell el meiko. 
21Ngdi diak kimodengei el kmo ng mlekera e mocha sebechel el omes, el ka 
kimodengelii a chad el ulemekungil er ngii. Moker er ngii e ng mla mo klou 
el chad me ng sebechel el di ngii el mesaod er ngii!” 

22A demal ma delal a millekoi el ua isei ele te mle medakt er a re chad er a 
Judea, ele te tilbir el kmo a ngii di le chad el melekoi el kmo ng oumerang el 
kmo a Jesus a Mesias a mo modik er a blil ongdibel. 
23Seikid a uchul ma demal ma delal a dilu el kmo, “Ng mla mo klou el chad 
me moker er ngii!” 
24Me te luuta el okerir ngii el mle meiko e dmu er ngii el kmo, “Mrellii a 
telbiil el ngar medal a Dios el kmo ke di mo melekoi a klemerang! Kemam a 
medengei el kmo ngikel chad el ulemekungil er kau a mekngit el chad.” 
25Me ngiil chad a dilu el kmo, “Ng diak kudengei el kmo ng mekngit el chad, 
ng diak. Ngdi tal tekoi a kudengelii el kmo ak mle meiko, e chelechang e ak 
mla mo omes.” 
26Me toker er ngii el kmo, “Ng mlekera er kau? Ng mlekera er a lomekungil 
er kau?” 
27Me ng dilu el kmo, “Ak kor a mla ouchais er kemiu e dimlak el somiu el 
orrenges. Ngera me ng somiu el lmuut el orrenges a chisel? Ng locha dirrek el 
mla mo somiu el mo obengkel.” 
28Me te milengerar er ngii e kmo, “Ng bai kau a chedal ngii el chad; ele 
kemam a chedal a Moses. 
29Kemam a medengei el kmo a Dios a milengedecheduch er a Moses, e ngdi 
ngikal chad a diak kimodengelii el kmo ng mlar ker el mei!” 
30Me ngiil chad a dmu el kmo, “Ng kor a ngodech el tekoi a cho molekoi! Ng 
diak modengelii a le mlar ngii el mei, e ngdi ngii a mla rullak el mo diak 
kmeiko! 
31Kid a medengei el kmo a Dios a diak lorrenges er a re mekngit el chad, e ng 
bai orrenges er a re chad el mengull er ngii e meruul a ikel soal. 
32Ser a le kot el omuchel a beluulchad er mer chelechang e ng dirkak a chad 
el de renges a chisel el ulemekungil er a mlechell el meiko. 

33Me ngikal chad a lemlak le ngar a Dios el mei, e ng diak a ngeral sebechel 
el rullii.” 
34Me te dilu el kmo, “Kau a mlechell e mukeroul er a klengit. Ke melasem el 
olisechakl er kemam?” E uldikii er a blil ongdibel. 
35Ma Jesus er a le renges el kmo te mla odikii ngii el chad er a blil ongdibel, e 
ng silikii e oker er ngii el kmo, “Kau koumera er a Ngelekel a Chad?” 
36Me ngii el chad a dilu el kmo, “Rubak, ka mochotii el kmo ng techang, me 
bo le sebechek el oumera er ngii!” 
37Ma Jesus a dilu er ngii el kmo, “Ke mla mesang, e ngii a mengedecheduch 
er kau er chelechang.” 
38Me ngiil chad a dilu el kmo, “Rubak, ak uumerang!” e mlo outubuach er 
medal a Jesus. 
39Ma Jesus a dilu el kmo, “Ak mlei er tial beluulchad el me oukerrekeriil, ma 
re meiko bo lomes me tirkel omes bo le meiko.” 
40A re bebil er a re Farisi a le dilak er isei me te rirengesii er a lolekoi a ikal 
tekoi me tuleker er ngii el kmo, “Kau ke kmo kemam a dirrek el meiko?” 
41Ma Jesus a dilu el kmo, “Chomko kom mle meiko, e sola e ng diak a 
kngtmiu; ngdi chelechal mdu el kmo ng sebechiu el omes, e ng dirk medechel 
a kngtmiu.” 

Johanes 10 

1A Jesus a dilu el kmo, “A kulekoi er kemiu a meral tekoi. A chad el diak bo 
le siseb er a tuangel er a blil a sib e mo oleong er a ngodech el siseball, a 
merechorech. 
2Ngikel mo tmuu el okiu a tuangel a mengkerengel a sib. 
3Ma mengkerengel a tuangel a mo nguu a chesimer el kirel, ma sib a mo 
rongesii a ngerel sel lomekedong a ngklel e le chetakl el mo tuobed. 
4Sel lengai el otobed e ng mo oeak uchei er ngii e a sib a oltirakl er ngii ele 
ng medengelii a ngerel. 

5Ng mo chemiis er a ngodech el chad e diak loltirakl er ngii, ele ng diak 
lodengelii a ngerel.” 
6Tial okesiu a luluuchais er ngii er tir a Jesus, e ngdi tir a dimlak bo 
lodengelii a belkul. 
7Me ng liluut a Jesus el kmo, “A kulekoi er kemiu a meral tekoi. Ngak a 
tuangel el bo le siseb er ngii a sib. 
8Tirkel rokui el uleak uchei er ngak el mei a merechorech, ma sib a dimlak 
lorrenges er tir. 
9Ngak a tuangel. Ngikel me soiseb el okiu ngak a mo suobel; ng me tmuu e 
mo tuobed e mo metik a kelel. 
10A merechorech a le mei e ng di merechorech, e omekoad e melemall. Ngak 
a mlei el kirel me bo mnguu a klengar, el diak olengesonges er ngii el 
klengar. 
11“Ngak a ungil mengkerengel a sib, el di ungil er a renguk el mo mad el kirel 
a sib. 
12A uduudel chad, el diak le mengkerengel a sib, ma ka loucharm a sib sel 
lesa lbolb, e ng chemoit a sib e chemiis, ma lbolb a mei el mdechem a sib e 
toreklii a delebechel. 
13A uduudel chad a chemiis ele ngii el di mengereker, e diak le meral 
omekerreu a sib. 
14-15Ngak a ungil mengkerengel a sib. Ak medenge sib me ngii a 
medengelkak, el di ua Chedam el medengelkak me ngak a medengelii a 
Chedam. Ng di ungil er a renguk el mo mad el kirel a sib. 
16Ng ngar ngii a kuk bebil er a chermek el sib el diak le ngar tial blil a sib er 
chelechang. Ng dirrek el kirek el mo ngmai el mei; me ng mo orrenges er a 
ngerek, me ng di mo tal delebechel el obengkel a tal mengkerengel a sib. 
17“A Chedam a betik a rengul er ngak, ele ng di ungil er a renguk el mo 
odersii a klengar er ngak, me bo le sebechek el lmuut el nguu. 

18Ng diak a nguu er ngak a klengar er ngak. Ng di ngak el soak el oldars er 
ngii. Ng sebechek el odersii, e sebechek el lmuut el nguu. Tiaikid a 
luleldurech er ngak a Demak el me meruul er ngii.” 
19A ikal tekoi a mlo uchul e a re chad a liluut el obii. 
20Te betok er tir a dilu el kmo, “Ngika ngar ngii a mekngit el chelid er ngii! 
Ngika kebelung! Ngera me kom orrenges er ngii?” 
21Ngdi re bebil a dilu el kmo, “A chad el teluchel er a mekngit el chelid a diak 
el sebechel mengedecheduch el ua isei! Ng mekera mekngit el chelid e 
meruul er a re meiko el mo omes?” 
22A Chedaol Sils er a Omengedaol er a Templo a lurruul er ngii er a 
Jerusalem er a belsechel a kerrasem. 
23Ma Jesus a mirrorael er a Beranda er a Salomon er a Templo, 
24e a re chad a mlo kldibel el iliuekl er ngii e oker el kmo, “Kau ke di 
omekerrau a rengmam el mo oingerang? Di bleketakl el ouchais er kemam a 
klemerang. Kau ke Mesias?” 
25Ma Jesus a dilu el kmo, “Ak mla ouchais er kemiu, ngdi diak el somiu el 
oumera er ngak. A ureor el kuruul el oba klisichel a Demak a 
mengedecheduch el kirek; 
26ngdi kemiu a diak bo moumerang, ele ng diak msib er ngak. 
27A sib er ngak orrenges er a ngerek, me ngak a medengei, me ng oltirakl er 
ngak. 
28Ak umsang a diak a ulebengelel klengar, me ng kmal diak bo le mad. Ng 
diak a chad el sebechel el merober er ngak. 
29A Chedam el ngikel ngilai el meskak a ngarbab er a bek el tekoi, me ng diak 
a chad el sebechel el merober er a ulekerreuil a Chedam. 
30Ngak ma Chedam a di tang.” 
31Itia e a re chad a luuta el smasou a bad el mo ometech er ngii. 



291 

 

 
© United Bible Societies. 

 

 
 

 

32Ma Jesus a dula er tir el kmo, “Ng betok el ungil ureor a bla kruul er 
medemiu el ngii a le bilskak a Chedam mak meruul; ng ngera er ngii a mo 
uchul e ng somiu el ometech er ngak?” 
33Me te dmu el kmo, “Ng diak lungil el omeruul a uchul me le somam el 
ometech er kau, ng otuub a uchul e ng somam el ometech er kau! Ke di chad, 
e meruul er kau el leko ke Dios!” 
34Ma Jesus a dula el kmo, “Ng llechukl er a Llach er kemiu el kmo a Dios a 
dmu el kmo, ‘Kemiu a chelid.’ 
35Kid a medengei el kmo a lolekoi a Chedaol Llechukl a di merang el diak a 
ulebengelel; ma Dios a ulemekedong er tirkel ngila tekingel el kmo te chelid. 
36E ngak, a le ngileltak a Chedam e oderchak el mer a beluulchad. E kemiu a 
mekera e melekoi er ngak el kmo ak ultuub er a Dios? 
37A lsekum ng diak kuruul a soal a Demak, e lak moumera er ngak. 
38Ngdi lsekum ak meruul a soal, e a lak moumera er ngak, e ngii di moumera 
urerek, me bo modengei el kmo a Chedam a ngar ngak me ngak a ngar a 
Chedam.” 
39Me te liluut el leko tomdechem er a Jesus, e ngii a ngmoech er a delongelir 
el merael. 
40Itia e a Jesus a liluut el mo imuul er a bita er Omoachel Jordan er sel le 
mlar ngii a Johanes e melecholb er a re chad; ma Jesus a mlong e kiliei er 
isei. 
41Te betok el chad a mlor ngii, e a omelekingir a kmo, “A Johanes a dimlak 
loruul a mengasireng el tekoi, ngdi ikel bek el le dilung el kirel ngikal chad a 
meral tekoi.” 
42Me te betok el chad er isei a mlo oumera er a Jesus. 

Johanes 11 

1A tal chad el Lasarus a ngklel el kiliei er a Bethania a mlo smecher. A 
Bethania a sel beluu el le kiliei er ngii a Maria ma tar ngii er a Martha. 

2(Ngkaikid el Maria ngikel chililt ochil a Jesus er a ungil a bul chilt e mesuld 
el olab a chiul; e a Lasarus el ochedal a silecher.) 
3Me tir el odos a milsumech el mor a Jesus el kmo, “Rubak, a betik er a 
rengum el sechelim a smecher.” 
4Me ser a le renges a Jesus e ng dilu el kmo, “A mo ulebongel er tial secher a 
diak le kodellel a Lasarus; tiang a mo uchul a klebkellel a Dios, e dirrek el mo 
oeak ngii e a Ngelekel a Dios a mukebkall.” 
5A Jesus a mle betik a rengul er a Martha, ma merrengel, ma Lasarus. 
6Ngdi ser a le renges a chisel a Lasarus el kmo ng smecher, e ng di kiliei er sel 
le mlar ngii el lmuut el ngma erul klebesei. 
7E sola e dula er a rubengkel el kmo, “Mei me deluut el mor a Judea.” 
8Ma rubengkel a dilu el kmo, “Sensei, ng kor a dirk kesai el klebesei er a mla 
memong e a re chad er sei a mlo sorir el ometech er kau, e chelechang e ke 
melatk a lmuut el mong?” 
9Ma Jesus a dilu el kmo, “A tal sils a ngar ngii a truich ma erul sikang er ngii, 
ada ng diak? Ng ua isei me ngikel merael er a cheldecheos a diak le mesibas, 
ele ng omes er a llomes er tial beluulchad. 
10Ngdi lsekum ng merael sel le milkolk, e ng mesibas, ele ng diak a llomes.” 
11A ika le dilu Jesus e dirrek el dilu el kmo, “A sechelid er a Lasarus a mla mo 
mechiuaiu, ngdi ngak a mong el mo okisii.” 
12Ma rubengkel a dilu el kmo, “A le mechiuaiu e Rubak, e ng mo ungil er a 
rektel.” 
13A belkul a tekingel a Jesus a kmo a Lasarus a mla mad, e ngdi tir a 
ulemdasu el kmo ng millekoi er a meral cheliuaiu. 
14Me ng mocha bleketakl a Jesus el ouchais er tir el kmo, “A Lasarus a mla 
mad, 
15ngdi kemiu a uchul e ng ungil a renguk ele ng dimlak kubengkel, me bo 
moumerang. Mei me dorael el mor sel le ngar ngii.” 

16Ma Thomas (el lomekedong er ngii el kmo Kebtot), a dula er tirkal ledak el 
obengkel a Jesus el kmo, “Mei el rokui me dobengkel a Sensei el mong, me 
dedak el mo mad!” 
17Ser a le bo Jesus e ng mlo medengei el kmo ng mla mo chuib eual klebesei 
er a bo le deklii a Lasarus. 
18A Bethania a telkib el olengesonges er erul mael a cherridel er a Jerusalem, 
19me te betok el chad er a Judea a mlo omes er a Martha ma Maria e 
mengelaod er tir el kirel a kodellel a ochederir. 
20Ma Martha er a le renges el kmo a Jesus a mochang, e ng tilobed el mo 
olsiuekl er ngii, e ngdi Maria a di mlar a blai. 
21Ma Martha dilu er a Jesus el kmo, “Chomko ke mlar tiang e Rubang, e ng 
dimlak le mad ochedak! 
22Ngdi ngak a medengei el kmo a Dios me ng di mo meskau a ikel cho bo 
molengit er ngii er chelechang.” 
23Ma Jesus a dilu er ngii el kmo, “A ochedam a lmuut el mo chad.” 
24Ma Martha a dilu el kmo, “Ak medengei el kmo ng lmuut el mo chad er sel 
ulebongel sils.” 
25Ma Jesus a dula er ngii el kmo, “Ngak a okiis er a kodall e klengar. Ngikel 
oumera er ngak a le mad, e ng dirrek el di ngar, 
26me ngikel dirk chad e oumera er ngak a kmal diak le mad. Koumera er tial 
tekoi?” 
27Me ng dilu el kmo, “Choi e Rubang! Ngak oumera el kmo kau a Mesias, el 
Ngelekel a Dios, el mle kirem el mei er a beluulchad.” 
28Ngdi mlo merek el mengedecheduch a Martha e merael el mo oleker er a 
merrengel er a Maria e kekerel melekoi er ngii el kmo, “A Sensei a ngar tiang 
e oker er kau.” 
29Me ser a le renges a Maria e ng milekiis el orreched el mo olsiuekl er ngii. 

30A Jesus a dirk mlar sel blo le kaisiuekl er ngii ngii ma Martha e dirkak bo le 
siseb er a beluu. 
31Ma re chad el mlar a blai el obengkel a Maria el mengelaod er ngii a 
uleltirakl er ngii er ser a lesa el mekiis el orreched el mo tuobed. Tulemdasu 
el kmo ng mor a debull el mo lmangel. 
32Ma Maria er a le bor tial le mlar ngii a Jesus, e ng mlo terrob er ochil e dmu 
el kmo, “Rubak, chomko ke mlar tiang e ng dimlak le mad ochedak!” 
33A Jesus er a lesa el lmangel, me tirkal chad el obengkel me dilerrek el 
lmangel, e ng kmal mlo imis el mekngit a rengul. 
34Me ng uleker er tir el kmo, “Kom mlo doklii er ker?” Me te dilu el kmo, 
“Rubak, mei me bo mesang.” 
35Ma Jesus a lilangel. 
36Ma re chad a dula el kmo, “Mesal meral betik a rengul er ngii!” 
37E a re bebil a millekoi el kmo, “Ngika ng dimlak le rellii a meiko el mo 
omes? Ng dimlak el sebechel el orekedii a Lasarus me lak le mad?” 
38Ng liluut el kmal mlo mekngit a rengul a Jesus, e mirrael el mor a debull el 
ii el ngar ngii a bad el ngar medal. 
39Ma Jesus a dilu el kmo, “Mnguu sel bad el choridii!” Ma Martha, el ochedal 
ngikal mlad el chad a dmu el kmo, “Rubak, ng mla mor ngii a bul. Ng mla mo 
eual klebesei er a le medakl!” 
40Ma Jesus a dilu er ngii el kmo, “Ng dimlak kdu er kau el kmo cho moumera 
e ke mo mesa klebkellel a Dios?” 
41Me te mocha nguu ngii el bad el choridii. E a Jesus a mo dmangesbab e 
dmu el kmo, “Ak mereng a sulem e Chedam, ele korrenges er ngak. 
42Ak medengei el kmo ke di blechoel el orrenges er ngak, ngdi tia kulekoi er 
ngii el kirir tirkal chad el ngar tiang, me bo loumerang el kmo kulderchak.” 
43Ng dilu ikal mo merek, e mle klou a ngerel el omekedong el kmo, “Lasarus, 
be mtobed!” 

44Me ng mle tuobed el bliull a chimal ma ochil er a mamed, ma kuk tar a 
mamed omail er a medal. Ma Jesus a dilu er tir el kmo, “Mkedekedii e 
bechere me lorael.” 
45A re betok el chad el mle oldingel er a Maria, a milsa sel le rirellii a Jesus 
me te mlo oumera er ngii. 
46E ngdi re bebil er tir a liluut el mor a re Farisi e ouchais er tir er a le rirellii 
a Jesus. 
47Ma re Farisi ma re bderrir a re prist a mlo kldibel el obengterir a re chedal 
Olbiil e dmu el kmo, “Kede mekerang? Ka mues a ikal rokui el mengasireng 
el tekoi el loruul ngikal chad! 
48A de bechere me di le ua isei, e a rokui el chad a mo oumera er ngii, ma re 
merreder er a Rom a mei el torudii a Templo er kid ma beluad!” 
49Ma tar tir el Kaifas a ngklel el mle Ngarbab el Prist er isel rak a dmu el 
kmo, “Kemiu a diak a ngeral modengei! 
50Ng diak modengei el kmo ng bai ungil a le mad a di tal chad el kirir a re 
chad, er a le metemall a beluu el rokir?” 
51Tia diak di ble le ngii el melekoi er ngii; seikid el rak e ng mle Ngarbab el 
Prist me ng ulemlaoch el kmo a Jesus a di kmedung e ng mo mad el kirir a re 
chad er a Judea, 
52el diak di le kirir e le merekong; ng dirrek el mo kirir a rokui el berriid el 
chedal a Dios el oldak er tir el mo tal chelechad. 
53Seikid el sils el mong e a re mengeteklir a re chad er a Judea a ulsiik a rolel 
e omekoad er a Jesus. 
54Ma Jesus a mlo diak lecholt el merael er a chelsel a Judea, e bai tilobed el 
mor a Efraim el beluu el ngar bita er a ked, me ng kiliei er isei ngii ma 
rubengkel. 

55E olekeda belsechel a Chedaol Sils er a Baskua, ma re betok el chad er a ikel 
mekekerel beluu a mlor a Jerusalem el mo mengedmokl a tekoi el kirel 
omengikiid er uchei er a chedaol sils. 
56Tulsiik er a Jesus er ser a le kldibel er a Templo, e kakerker el kmo, “Ng 
ngera kom omdasu? Ngike locha kmal diak le mei er tial chedaol sils?” 
57A re bderrir a re prist ma re Farisi a mla otobed a tekingir el kmo ngikel 
medengelii a le ngar ngii a Jesus, a kirel el ouchais me bo le sebechir el mo 
mdechemii. 

Johanes 12 

1Ng medechel elolem el klebesei e ng mo Baskua, e a Jesus a mlor a Bethania 
el mlor a blil a Lasarus, el ngikel lulekisii er a kodall. 
2Te mirruul er a blengur er ngii, ma Martha a ullengeseu el merous a kall, e a 
Lasarus a mle teloi er a re dengchokl er a tebel el obengkel a Jesus. 
3E a Maria a ngiluu a chimo el butiliang el meringel a cheral e ungil a bul 
chilt el rruul er a diak lurrechomel el nard, e ulitelii el rokir er ochil a Jesus, 
e ullab a chiul el mesuld. A ungil bul ngii el chilt a di mlo mengetelakl er a 
blai el rokir. 
4Ma Judas Iskariot, el tar a rubengkel a Jesus, el ngikel mo olterau er ngii a 
dilu el kmo, 
5“Ngera uchul me tial chilt a dimlak le moterau el kirel a 300 el silber el 
udoud e dengai el mesterir a re mechebuul?” 
6A uchul me ng millekoi el ua isei a diak le meral omekerreu er a re 
mechebuul, e ng bai merechorech. Ng uleba blil a udoud me ng di ngar sel 
soal er ngii. 
7Ngdi Jesus a dilu el kmo, “Bo becherei! Sel le rirellii a dima mengedmokl er 
ngak el kirel sel bo kmedakl. 
8A re mechebuul a di blechoel el obengkemiu, e ngdi ngak a diak di kblechoel 
el obengkemiu.” 

9A re betok el chad a rirenges el kmo a Jesus a ngar a Bethania, me te mlong 
el diak di le Jesus a uchul, e ng dirrek el mle sorir el omes er a Lasarus el 
lulekisii a Jesus er a kodall. 
10Ma re bderrir a re prist a dirrek el mlo osiik a cheldechulel e lokodir a 
Lasarus, 
11ele ng ngii a uchul e a re betok el chad er a Judea a mla choititerir e mo 
oumerang er a Jesus. 
12A bo le kukuk e a klou el seked el mlor a Chedaol Sils er a Baskua a rirenges 
el kmo a Jesus a mocha er a Jerusalem. 
13Me te ngila kor a dui e tuobed el mo olsiuekl er ngii, e oldiu el kmo, 
“Odanges le bor a Dios! A Dios lomekngeltengat er a King er a Israel!” 
14A Jesus a miltik er a charm el donkey me ng ngilasech er ngii el mong el di 
ua ikel lolekoi a Chedaol Llechukl el kmo, 
15“Lak medakt, kau el beluu er a Sidon! A king er kau a mermang, el ngar a 
ngeasek el donkey.” 
16Seikid e a rubengkel a Jesus a dimlak lodengei a ikang; e ngdi ser a le 
ngasech a Jesus el mor a klebkellel, e te mlo medengei el kmo a ikel lurruul 
el mor ngii a uleltaut a lolekoi a Chedaol Llechukl. 
17A re chad el ulebengkel a Jesus er a lokedongii a Lasarus er a debull e 
lokisii er a kodall a uluuchais a ikel tekoi el dilubech. 
18Seikid a uchul ma re betok el chad a mlo olsiuekl er ngii, ele te rirenges el 
kmo ng rirellii tial mengasireng el tekoi. 
19Mitia e a re Farisi a mocha katekoi el kmo, “Ka mesang, ng dikea ngeral 
sebeched el rullii! A beluulchad el rokir a mocha oltirakl er ngii!” 
20A re bebil chad er a Gris a ulebengterir tirkel mlor a Jerusalem el mo 
mengull el meluluuch er a Dios er a le ngar ngii a chedaol sils. 
21Te mlor a Filip (el chad er a Bethsaida er a Galilea) e dilu el kmo, “A rrach, 
kemam a somam el omes er a Jesus.” 

22Ma Filip a mlo subedii a Andreas, e te dilak el terung el mo subedii a Jesus. 
23Ma Jesus a dilu er tir el kmo, “Chelechang e ng mla mo belsechel el bo le 
nguu a klou el klebkall a Ngelekel a Chad. 
24A kulekoi er kemiu a meral tekoi. A chimol tane a di chimong a lsekum ng 
diak le bor a chutem me le mad. E a lsekum ng mad, e seikid e ng mekdubech 
a betok el rodech. 
25Ngikel betik a rengul er a klengar er ngii a mo oridii; e ngikel chetil a 
klengar er ngii er tial beluulchad a mo kudmeklii el kirel a diak a ulebengelel 
klengar. 
26Ngikel soal el mesiou er ngak a kirel el oltirakl er ngak, misei e a mesiungek 
a mo obengkek el ngar sel kngar ngii. E a Demak a mo mengull er ngikel 
mesiou er ngak. 
27“Chelechang e ng ouedikel a renguk. Ng ngera ungil bo kdung? Ng ungil a 
kdu el kmo, ‘Chedam, lak bechikak me bo ksiseb er tial belsechel a ringel’? 
Ngdi tiaikid a uchul e ak mlei! 
28Chedam, mkebkellii a ngklem!” Itia e a ngor a mlar a eanged e melekoi el 
kmo, “Ak mla kobkellii e lmuut el mo kobkellii.” 
29Ma seked el dilechor er bita er ngii a rirengesii ngii el ngor; ma re bebil er 
tir a melekoi el kmo ng derumk, e a re kuk bebil a kmo, “Ng anghel a 
milengedecheduch er ngii!” 
30Ma Jesus a dilu er tir el kmo, “Ng dimlak le ngak a uchul e tial ngor 
lulengedecheduch, e ng bai kemiu a uchul e ng milengedecheduch. 
31Ng mla mo belsechel el le mukerrekeriil tial beluulchad; chelechang e a 
merreder er tial beluulchad a mo moiis. 
32Sel kmekider er bebul a chutem, e ak mo ngoititerir a rokui el chad el mer 
ngak.” 
33(Ser a lolekoi er tiang e ng ulemeketakl er a blekerdelel a kodall el bo 
lecharm er ngii.) 

34Ma seked a dilu el kmo, “A Llach er kid ouchais er kid el kmo a Mesias a di 
ngar el mo cherechar. E kau a ngera me ke melekoi el kmo a Ngelekel a Chad 
a kirel el mo mekider? Ng techa ngii el Ngelekel a Chad?” 
35Ma Jesus a dilu el kmo, “A llomes a mo ngar a delongeliu el dirk lmuut el 
telkib. Molemolem er omeroliu er chelechal dirk le mellomes, me lak bo 
milkolk er a melengel a rael; ele ngikel merael er a ilkolk a diak lodengelii a 
le bor ngii. 
36Moumera er a llomes er chelechal dirk mobang, me bo mchad er a llomes.” 
Ng di dilu ika Jesus, e merael el mo mertii er tir. 
37A ikal rokui el mengasireng el tekoi a lurruul a Jesus er mederir, ngdi tir a 
dimlak loumera er ngii, 
38me ng mo tmaut a tekingel a Profet Isaia el kmo, “Rubak,ng techa mlo 
oumerang a tekoi el kimullekoi? Ng techa lulechotii a klisichel a Rubak el 
mor ngii?” 
39Seikid e ng dimlak el sebechir el mo oumerang ele Isaia a dirrek el dilu el 
kmo, 
40“A Dios a mla remuul a mederir el mo meiko e mla chosimer a uldesuir, ma 
mederir lak lomes, ma uldesuir lak bo lodengei, me lak lobult el mor a Dios, 
me lomekungil er tir.” 
41A ika lullekoi a Isaia ele ng milsa klebkellel a Jesus me ng uluuchais a 
chisel. 
42Me ng ua isei, e ngdi te betok el mengeteklir a re chad er a Judea a mlo 
oumera er a Jesus, te di mle medakt er a re Farisi me ng dimlak le bleketakl 
el ouchais, me lak bo le modik er a blil ongdibel. 
43Ng mle sorir el meruul a chisir er a re chad el kuk ngar uchei er a loruul a 
chisir er medal a Dios. 
44A Jesus a mle klou a ngerel el melekoi el kmo, “Ngikel oumera er ngak a 
diak di loumera er ngak e ng dirrek el oumera er ngikel ulderchak. 

45Me ngikel mesekak a dirrek el mesa ngikel ulderchak. 
46Ngak a mlei el llomes er a beluulchad, me ngikel oumera er ngak a diak di 
le ngar a chelsel a ilkolk. 
47Ngikel orrenges a tekingek e diak loltirakl, a diak kuukerrekeriil er ngii. 
Ngak a mlei el diak kuukerrekeriil er a beluulchad, e ak bai mle olsobel er 
ngii. 
48Ngikel chetil ngak e diak bo lolab a tekingek a ngar ngii a mo oukerrekeriil 
er ngii. A ikal tekoi el bla kdung a mo oukerrekeriil er ngii er sel uriul sils! 
49Ma ika merang, ele ng dimlak kungedecheduch el di oba klisichek, ng bai 
Chedam el ngikel uleldurech er ngak a mla dmu er ngak a ikel kirek el 
melekoi. 
50Me ngak a medengei el kmo a tekingel a mesterir a re chad a diak a 
ulebengelel klengar. Misei e a ikel kulekoi, a bla ledu er ngak a Chedam mak 
melekoi.” 

Johanes 13 

1Sel sils er uchei er a Baskua e a Jesus a mlo medengei el kmo ng mla mo 
belsechel el le tobed er tial beluulchad el mor a Chedam. Ng di mle blechoel 
el betik a rengul er a re chedal er tial beluulchad, me ng mle betik a rengul er 
tir el mor a ulebongel. 
2A Jesus ma rubengkel a ulemesoil. E a Diabelong a mla loia er a rengul a 
Judas, el ngelekel a Simon Iskariot a uldasu el mo olterau er a Jesus. 
3A Jesus a mle medengei el kmo a Chedam a mla msa cherrungel el klisiich; 
ng dirrek el mle medengei el kmo ng mlar a Dios el mei me ng lmuut el mor a 
Dios. 
4Me ng milekiis er a tebel el nguu a ikrel a bilel el mecherei, e lochetii a taor 
er a chelechedal. 
5E sola e uleitel a ralm er a kanadarai e mocha merisu ocherir a rubengkel e 
mesuld el oba tial taor el ngar a chelechedal. 

6E a le bocha er a Simon Petrus e ng dmu er ngii el kmo, “Kau ke merisu 
ochik e Rubang?” 
7Ma Jesus a dilu er ngii el kmo, “Ng diak modengei a belkul a ikel kuruul er 
chelechang, e ngdi uriul e ke mo medengei.” 
8Ma Petrus a dilu el kmo, “Ng kmal diak morisu ochik!” Ma Jesus a ulenger el 
kmo, “A lak krisu ochim, e ng mo diak mtar a obengkek.” 
9Me ng dula Simon Petrus el kmo, “Rubak, a le ua isei, e lak di lochik cho 
morisu! Dirrek el mrisu a chimak ma bdeluk!” 
10Ma Jesus a dmu el kmo, “A chad el mla melechong a mla mo beches me ng 
diak lluut el melechong, ng bai di merisu ochil. Kemiu el rokui a klikiid, ngdi 
tar kemiu a diak le klikiid.” 
11(A Jesus a mle medengei el kmo ng techa mo olterau er ngii a uchul me ng 
millekoi el kmo, “Kemiu el rokui a klikiid, ngdi tar kemiu a diak le klikiid”) 
12Ma le mereko Jesus el merisu ocherir, e ng ultungii a ikrel a bilel e lmuut el 
mo dengchokl. Ng uleker el kmo, “Kom mlo medengelii a kurruul er ngii el 
ekor kemiu? 
13Kom omekedong er ngak el kmo Sensei e Rubak, e di ungil ele kmeral 
Sensei e Rubak. 
14Mak Rubak er kemiu e ksensei er kemiu, e bla krisu ochemiu e ng kiriu el 
mo kerisu uach. 
15Ak mla rullii a kerbai el kiriu, me ng kiriu el mo meruul er sel bla krellii el 
ekor kemiu. 
16A kulekoi er kemiu a meral tekoi. Ng diak a sibai el ngarbab er a mastang 
er ngii, el diak a oderuchel el ngarbab er ngikel oldurech er ngii. 
17Chelechal bocha modengelii tial klemerang, e ng kmal ungil cho bo moruul 
er ngii! 

18“Ng diak kulekoi er kemiu el rokui. Ak medengelterir a kullilt er tir. Ngdi 
Chedaol Llechukl a kirel el mo tmaut a ikel lolekoi el kmo, ‘Ngikel chad el 
kulemeka er ngii a obelta el me omtok er ngak.’ 
19Ak di ma ouchais er kemiu er tial tekoi er uchei er a le bor ngii, me sel le 
bor ngii, e bo moumerang el kmo ‘Ngak a Ngak.’ 
20A kulekoi er kemiu a meral tekoi. Ngikel nguu ngikel kuderchii a dirrek el 
ngoikak; me ngikel ngoikak a nguu ngikel ulderchak.” 
21A Jesus er a ledu ikal tekoi, e ng kmal mlo ouedikel a rengul me ng di mle 
bleketakl el kmo, “A kulekoi er kemiu a meral tekoi. A tar kemiu a mo 
olterau er ngak.” 
22Ma rubengkel a mlo kasoues, e kmal rrau ku rengrir el kmo ng techa lolekoi 
er ngii. 
23E a tar a rubengkel, el betik er a rengul a Jesus, a kiliei er bita er ngii. 
24Ma Simon Petrus a ullechau er ngii e kmo, “Ka mkerir el kmo ng techa 
lolekoi er ngii.” 
25Me ngii el obengkel a Jesus a ullekeed el mor a Jesus e oker el kmo, “Ng 
techa e Rubang?” 
26Ma Jesus a dilu el kmo, “Ngikel chad el bo kberechii a blauang e nguu el 
msang, ngkeikid.” E sola e ngiluu a telkib er a blauang el merechii, e nguu el 
msa Judas, el ngelekel a Simon Iskariot. 
27Me ser a le nguu ngiil blauang a Judas, e a Satan a siliseb er ngii. Ma Jesus 
a dilu er ngii el kmo, “Morchedau el remuul a ikel kirem el meruul!” 
28Ng dimlak a tar tirkel mlar a tebel el mlo medengei el kmo ngera ma Jesus 
a millekoi er ngii el ua isei. 
29A Judas a uluungerachel er a blil a udoud, ma re bebil er a rubengkel a 
Jesus a ulemdasu el kmo ng millekoi er ngii me bo lochar a lousbech er a 
chedaol sils, ma lechub e le mlar ngii a bo lomesterir a re mechebuul. 
30Ma Judas a ngiluu ngii el blauang e di tilobed. Seikid e ng klebesei. 

31Me tia er a lorael a Judas e a Jesus a dmu el kmo, “Chelechang e ng 
chemota klebkellel a Ngelekel a Chad; ng chemota klebkellel a Dios el okiu 
ngii. 
32A lsekum a klebkellel a Dios a chemotang el okiu ngii, e sola e a Dios a mo 
ochotii a klebkellel a Ngelekel a Chad el ngar a chelsel, el di kmedu e ng mo 
ochotii. 
33Rengelekei, ng di kedeb ku temek el obengkemiu. Kom mo osiik er ngak; 
ngdi kdu er kemiu a ua ikel kdilu er a re mengeteklir a re chad er a Judea el 
kmo, ‘Ng diak el sebechiu el mor sel kbor ngii.’ 
34Mak meskemiu a beches el llach el kmo, bo mkaubltikerreng. Ng kiriu el 
kaubltikerreng el ua ngak a kuubltikerreng el ekor kemiu. 
35Cho bo mkaubltikerreng, e a rokui el chad a mo medengei el kmo kom 
obengkek.” 
36A Simon Petrus a uleker er ngii el kmo, “Ke mor ker e Rubang?” Ma Jesus a 
dilu el kmo, “Chelechang e ng diak el sebechem el obengkek el mor sel kbor 
ngii, ngdi uriul e ke mo oltirakl er ngak.” 
37Ma Petrus a uleker el kmo, “Ngera uchul, e Rubang, me ng diak el sebechek 
el obengkem er chelechang? Ngak a kldmokl el mo mad el kirem!” 
38Ma Jesus a dilu el kmo, “Kau ke meral kldmokl el mo mad el kirek?  Ak 
melekoi er kau a meral tekoi. Uchei er a lorros a malk e ng mo edei el 
moumededenger er ngak.” 

Johanes 14 

1A Jesus a dilu er tir el kmo, “Lak louedikel a rengmiu. Moumera er a Dios, e 
dirrek el moumera er ngak. 
2A blil a Demak a betok a delemerab er ngii, mak mong el mo mengedmokl er 
cho bor ngii. Chomko ng diak le merang e ng diak kulekoi er kemiu a ikang. 
3E a uriul er a kkedmeklii sel cho bor ngii, e ak lmuut el me ngoikemiu el mo 
obengkek, me kom mo obengkek er sel kngar ngii. 

4E kemiu a medengelii a rael el mor sel kbor ngii.” 
5Ma Thomas a dmu er ngii el kmo, “Rubak, ng diak kimodengelii cho bor 
ngii, e mekera e mo medengelii a rael el mong?” 
6Ma Jesus a dula er ngii el kmo, “Ngak a rael, e klemerang, e klengar; ng diak 
a chad el mor a Chedam, a lak lokiu ngak.” 
7E dilu er tir el kmo, “Chelechal bla bo modengelkak, e kom dirrek el mo 
medengelii a Chedam, me kom mo medengelii er chelechal mong ele kom 
mla mesang.” 
8Ma Filip a dilu er ngii el kmo, “Rubak, mochotii er kemam a Chedam me bo 
lungil a rengmam.” 
9Ma Jesus a dilu el kmo, “Ng mla mo meketeket el kubengkemiu el rokui, e 
kau a dirkak bo modengelkak e Filip? Ngikel mla mesekak a mla mesa 
Chedam. Ngera uchul me ke dmu el kmo, ‘Mochotii er kemam a Chedam’? 
10Filip, kau ng diak moumera el kmo ngak a ngar a Chedam ma Chedam a 
ngar ngak?” E sola e dilu er a rubengkel el kmo, “A ikel tekoi el kullekoi er 
kemiu a diak le tekingek. A Chedam el ngar a chelsek a meruul er a urerel. 
11Moumera er ngak a kulekoi er kemiu el kmo ngak a ngar a Chedam ma 
Chedam a ngar ngak. E a lak moumera er tiang, e bo lokiu a ikel kuruul el 
tekoi e bo moumerang. 
12A kulekoi er ngii er kemiu a meral tekoi. Ngikel oumera er ngak a mo 
meruul a ikel kuruul; ng bai mo meruul a kuk meklou er a ikang, ele ngak a 
merael el mor a Chedam. 
13Mak mo remuul a ngii di le ngerang el molengit el oba ngklek, me bo 
lecholt a klebkellel a Chedam el okiu a Ngalek. 
14Cho molengit a ngii di le ngerang el oba ngklek, e ak mo meskemiu. 
15“A le betik a rengmiu er ngak, e kom mo olab a llechuk. 
16Ak mo olengit er a Chedam me ng mo meskemiu a tar a mo Olengeseu er 
kemiu, el mo kiei el obengkemiu el diak a ulebengelel. 

17Ngii a Chedaol Reng, el mo olecholt a klemerang el kirel a Dios. A 
beluulchad a diak el sebechel el nguu, ele ng diak el sebechel el mesang, el ka 
bo lodengelii. Ngdi kemiu a medengelii, ele ng kiei el obengkemiu e ngar a 
chelsiu. 
18“A bo kurael, e ng diak di bo le kemiu el tang; ak mo lmuut el mei. 
19Ngdi kmedu e a beluulchad a mo diak lesekak, ngdi kemiu a mo mesekak, 
ele ngak a di ngar me kemiu me kom dirrek el mo ngar. 
20Sel le mei sel sils, e kom mo medengei el kmo ngak a ngar a Chedam me 
kemiu a ngar ngak el di ua ngak el ngar kemiu. 
21“Ngikel ngma llechuk e otirakl, ngikei a betik a rengul er ngak. A Demak a 
mo betik a rengul er ngii e mo ochotak er ngii.” 
22Ma Judas (el kuk tar a chad, el diak el Judas Iskariot) a dilu el kmo, 
“Rubak, ke mekera e mo ochotau er kemam, e diak mochotau er a 
beluulchad?” 
23Ma Jesus a dilu er ngii el kmo, “Ngikel betik a rengul er ngak a mo oltirakl 
osisecheklek. A Demak a mo betik a rengul er ngii, e ngak ma Demak a mor 
ngii maki kiei el obengkel. 
24Ngikel diak le betik a rengul er ngak a diak loltirakl osisecheklek. E a 
osisechakl el bla mrenges a diak losisecheklek; ng bai osisecheklel a Chedam 
el ngikel ulderchak. 
25“Ak dima ouchais er kemiu a ikang er chelechal dirk kubengkemiu. 
26Ngikel Olengeseu, el Chedaol Reng, el bo loderchii a Chedam el mei el oba 
ngklek, a mo osisecheklemiu er a rokui el tekoi e mo omeklatk er kemiu er a 
ikel bek el bla kdu er kemiu. 
27“A budech a bo kbeskemiu. Ng budech er ngak a kumeskemiu. E a 
kumeskemiu e ng diak kua beluulchad a lomeskemiu. Lak louedikel a 
rengmiu, e lak kom medakt. 

28Kom rirengesak er a kdu er kemiu el kmo, Ak merael, e ak di mo e lmuut el 
mei.’ A le betik a rengmiu er ngak, e ng bai ungil a rengmiu a kurael el mor a 
Chedam; ele ngii a kuk ngarbab er ngak. 
29A ika di ba kulekoi er kemiu er uchei er a le bor ngii, me sel le bor ngii, e 
kom mo oumerang. 
30Ng dikea le sebechek el melekoi er kemiu a lmuut el bebil er a tekoi, ele 
merreder er tial beluulchad a merekung. Ngii a diak a klisichel er ngak, 
31ngdi beluulchad a kirel mo medengei el kmo ng betik a renguk er a 
Chedam, ma uchul mak meruul a ikel ledu er ngak a Chedam. “Mei me dorael 
el choridid er tiang. 

Johanes 15 

1“Ngak a meral dellomel el bilong, e a Demak a chad er a sers. 
2A bek el rachel el ngar ngak el diak lourodech a lolai el mengeroid, e a ikel 
ourodech a longimd me ng meloseb e mengal mo bekerredechel. 
3Kemiu a mla mo klikiid el oeak osisechakl el bla kbeskemiu. 
4Di bereked er ngak, me ngak di kbereked er kemiu. A rachel el diak le 
bereked er a chelechedal a bilong, a diak el sebechel el di ngii el mo 
ourodech. Me kemiu me ng ua isei el lak bereked er ngak e ng diak el 
sebechiu el mo ourodech. 
5“Ngak a dellomel el bilong me kemiu a rachel. Ngikel bereked er ngak me 
ngak a bereked er ngii a mo bekerredechel; ng diak a ngerang el sebechiu el 
rullii a lak ko bereked er ngak. 
6Ngikel diak le bereked er ngak, a mo mechoit el ua tar a rachel me ng mo 
merat; e a ua isel rachel a mo mengai el mo medul er a ngau. 
7A lsekum ko bereked er ngak ma tekingek a ngar a chelsiu, e a ngii di le 
ngeral somiu me kom olengit er ngii, a cho bo mnguu. 
8Sel bo bekerredechel e ng mukebkall a Demak; e tiaikid a rolel e kom mo 
obengkek. 

9Ng betik a renguk er kemiu el ua Chedam el betik a rengul er ngak; di mngar 
a chelsel a bltikerreng er ngak. 
10A cho moltirakl a tekingek, e kom di mo ngar a chelsel a bltikerreng er 
ngak, el di ua ingak el oltirakl a tekingel a Demak mak di ngar a chelsel a 
bltkil a rengul. 
11“A ika kulekoi er kemiu ma deurreng er ngak le bor a chelsiu, me bo le 
cherrungel a deurreng er kemiu. 
12Tiakid a llechuk el kmo, bo mkaubltikerreng, el di ua ingak el betik a 
renguk er kemiu. 
13A kot el ngarbab el bltikerreng a sel le mad a chad el kirir a re sechelil. 
14E kemiu a sechelik a lsekum kom meruul a ikel kdu er kemiu. 
15Ng dikea kdu el kmo kemiu a mesiou, ele mesiou a diak lodengei a ikel 
loruul a mastang er ngii. Ak bai melekoi er kemiu el kmo kom sechelik, ele 
kmla ouchais er kemiu a bek el tekoi el krirenges er a Demak. 
16Kemiu a dimlak molilt er ngak; e ng bai ngak a millilt er kemiu e millutk er 
kemiu me bong el mo ourodech er a rodech el diak bo le metemall. Ma 
Chedam bo le beskemiu a ikel molengit er ngii el oba ngklek. 
17Mada tiakid a llechuk el ekor kemiu, bo mkaubltikerreng. 
18“A lsekum a beluulchad ouketui er kemiu, e lak mobes el kmo ng dimla 
ouketui er ngak. 
19Chomko kom chedal a beluulchad, e a beluulchad a betik a rengul er kemiu 
el chedal. Ak millilt er kemiu el otebedemiu er tial beluulchad, me ng dikea 
mchedal; misei a uchul e a beluulchad ouketui er kemiu. 
20Molatk a ikel kdilu er kemiu el kmo, ‘Ng diak a sibai el ngarbab er a 
mastang er ngii.’ A lsekum tuleldechelakl er ngak, e te dirrek el mo 
oldechelakl er kemiu; ma lsekum tuleltirakl osisecheklek, e te dirrek el mo 
oltirakl osisechekliu. 

21Ngdi ikal rokui a bo loruul el ekor kemiu ele kemiu el chedak; e tir a diak 
lodengelii ngikel uleldurech er ngak. 
22Chomko ng dimlak kmei e kungedecheduch er tir e ng diak le kngterir; e 
ngdi chelechang, e ng dikea omesodir el kirel a kngterir. 
23Ngikel ouketui er ngak a dirrek el ouketui er a Demak. 
24Chomko ng dimlak kruul er a delongelir a ikel dirkak a chad el remuul, e ng 
diak a kngterir; e ngdi chelechang, e te mla mes ak riruul, e ouketui er ngak 
ma Demak. 
25Ngdi tiang a mle kirel mo ua isei me bo letaut a ikel llechukl er a Llach er 
tir el kmo, ‘Ng di dimlak a uchul e touketui er ngak.’ 
26“A Olengeseu, el Chedaol Reng a ngar a Chedam el mei, el mo olecholt a 
klemerang el kirel a Dios. Ak mo oderchii el ngar a Chedam el mer kemiu, me 
ng mo ouchais a chisek. 
27Me kemiu me kom dirrek el mo ouchais a chisek ele kom ulebengkek er a 
kot el uchul el mer chelechang. 

Johanes 16 

1“A ika di ba kulekoi er kemiu, me lak bo lak moumera er ngak. 
2Kom mo modik er a blil ongdibel, e mor ngii a belsechel e a re chad a mo 
omdasu el kmo a lomekoad er kemiu e te mengebkall er a Dios. 
3A ika bo loruul a re chad el ekor kemiu ele ng diak lodengelii a Chedam e 
dirrek el diak lodengelkak. 
4Ngdi ika di ba kulekoi er kemiu, me sel bo loruul, e kom mo lmatk a ikel bla 
kdu er kemiu. “A ikal tekoi a dimlak kulekoi er kemiu er a kot el uchul, ele 
ngak el ulebengkemiu. 
5Ngdi chelechang e ak mor ngikel ulderchak, ngdi diak a tar kemiu el oker er 
a kbor ngii. 
6Ak mla ouchais er kemiu me ng mocha mekngit a rengmiu. 



309 

 

 
© United Bible Societies. 

 

 
 

 

7Ngdi kulekoi er ngii er kemiu a meral tekoi. Ng bai ungil er kemiu a kurael, 
ele lak kurael, e ngikel Olengeseu a diak le mer kemiu. Ngdi lsekum ak 
merael, e ak mo oderchii el mer kemiu. 
8Me sel le mei, e ng mo olecholt er a re chad er a beluulchad el kmo te 
cheleuid el kirel a klengit ma llemalt ma kerrekerilel a Dios. 
9Te cheleuid el kirel a klengit ele tir el diak loumera er ngak; 
10e cheleuid el kirel a llemalt ele ngak el mor a Chedam me ng mo diak 
mesekak; 
11e cheleuid el kirel a kerrekeriil, ele merreder er tial beluulchad a mla 
mukerrekeriil. 
12“Ng dirk betok a kirek el melekoi er kemiu, ngdi ng kmal mo betok me ng 
diak bo modengei. 
13Me ng di sel le mei a Chedaol Reng, el ngikel olecholt a klemerang el kirel a 
Dios, e ng mo omekrael er kemiu el mo medengei a rokui el klemerang. Ng 
diak bo longedecheduch el oba di klisichel, ngdi mo melekoi a ikel lorrenges 
e mo subedemiu er a ikel tekoi el mor ngii. 
14Ng mo mengebkall er ngak, ele ng mo ngmai a ikel kulekoi e ouchais er 
kemiu. 
15A ikel rokui el lolab a Demak a kloklek; seikid a uchul mak dilu el kmo a 
Chedaol Reng a mo ngmai a ikel kbsang e ouchais er kemiu. 
16“Ng di kmedung e ng mo diak mesekak, e diak bo le meketeket e kom 
lmuut el mo mesekak.” 
17Ma re bebil er a rubengkel a mocha kakerker er a delongelir el kmo, “Tiang 
ngera belkul el lolekoi er ngii? Ng melekoi er kid el kmo ng di kmedung e ng 
mo diak desang, e diak bo le meketeket e kede lmuut el mo mesang; e dirrek 
el melekoi el kmo, ‘Ele ngak el merael el mor a Chedam.’ 
18Ngera ng melekoi er ngii a ledu el kmo ‘Ng di kmedung’? Ng diak 
dodengelii a belkul tial lolekoi er ngii!” 



310 

 

 
© United Bible Societies. 

 

 
 

 

19A Jesus a mle medengei el kmo ng sorir el oker er ngii, me ng dilu er tir el 
kmo, “Ak dilu el kmo, ‘Ng di kmedung e ng mo diak mesekak.’ Tiaikid cho 
mkakerker er ngii er a delongeliu? 
20A kulekoi er ngii er kemiu a meral tekoi. Kom mo lmangel e mengebechub, 
e a beluulchad a mo ungil a rengul; ng mo mekngit a rengmiu, ngdi kngtil a 
rengmiu a mo obult el mo deurreng. 
21A redil sel bochu lomechell, e ng mekngit a rengul ele ng mocha belsechel a 
ringel; ngdi sel le mechell a ngalek, e ng obes er a rengelel, ele ng dmeu a 
rengul er a ngalek el mla mechell el mer a beluulchad. 
22Me ng ua isei el kiriu. Chelechang e ng mekngit a rengmiu, ngdi kede lmuut 
el mo kasoues, me ng kmal mo dmeu a rengmiu, el ngii el deuil a rengmiu a 
diak a sebechel el choridii er kemiu. 
23“A le mei sel sils, e ng diak a ngeral molengit er ngak. A kulekoi er kemiu a 
meral tekoi, a Chedam a mo meskemiu a ngii di le ngerang el molengit er ngii 
el oba ngklek. 
24Ng me lmuut er chelechang e ng dirkak a ngeral molengit el oba ngklek. 
Molengit me bo mngai ongtmiu me lesal mo dmeu a rengmiu. 
25“A ika kullekoi er kemiu el di ullab a belkul a tekoi. Ngdi ng mo e mo diak 
kulab a belkul a tekoi el mengedecheduch, e bai di mo bleketakl el ouchais er 
kemiu a tekoi el kirel a Chedam. 
26Sel sils a le mei, e kom mo oba ngklek el olengit er ngii; ng diak kdu el kmo 
ak mo olengit er ngii el kiriu, 
27ele Chedam a betik a rengul er kemiu. A uchul me ng betik a rengul er 
kemiu, kemiu el betik a rengmiu er ngak e dirrek el oumera el kmo ak mlar a 
Dios el mei. 
28Ak mlar a Chedam el mer a beluulchad; me chelechang e ak tuobed er a 
beluulchad el mor a Chedam.” 

29Itia e a rubengkel a dilu er ngii el kmo, “Kau tial di bleketakl el 
mengedecheduch el diak mousbech a belkul a tekoi. 
30Aki mla mo medengei el kmo ke di medengei a rokui el tekoi. Ke medengei 
a ker er uchei er a loker er kau a ngii di le chad. Tiaikid a uchul e aki oumera 
el kmo ke mlar a Dios el mei.” 
31Ma Jesus a dilu er tir el kmo, “Kom oumera er chelechang? 
32Ng merma sel belsechel el kmal kmedang, el bo mobriid el rokui el mo 
chemur a rekeblimiu, e choitak me ng di mo ngak el tang. Ngdi diak di bo le 
ngak el tang, ele Chedam a obengkek. 
33Tia kulekoi er ngii er kemiu me bo mngar a budech cho mobengkek. A 
beluulchad a mo omekcharm er kemiu. Ngdi lak kom medakt, e ak mla mo 
mesisiich er a beluulchad!” 

Johanes 17 

1A Jesus er a bo le merek el mengedecheduch, e ng mlo dmangesbab el bedul 
a eanged e dmu el kmo, “Chedam, ng mla mei sel belsechel. Mkebkellii a 
Ngelekem, ma Ngelekem le kebkellau. 
2Ke milsa klisiich el mengedereder er a rokui el chad, me bo le besterir a diak 
a ulebengelel klengar tirkel rokui el multerkeklterir er ngii. 
3A diak a ulebengelel klengar a belkul a kmo, bo lodengelkau el di ta el meral 
Dios, e bo lodengelii a Jesus Kristus el ngikel mulderchii el mei. 
4Ak mla ochotii a klebkellem er a beluulchad e mla rokir sel ureor el 
mulderchak el me meruul er ngii. 
5Chedam, chelechang e beskak a klebkall er tilechang el cho mngar ngii, el 
osisiu el klebkall el kulebang e obengkem er uche er a lobeob a beluulchad. 
6“Ak mla ochotau er tirkel mngilititerir er a beluulchad el multerkeklterir er 
ngak. Te mle chedam me ke mla oterkeklterir er ngak. Tullab a tekingem  
7me chelechang e te medengei el kmo a ikel bek el cho bilskak a ngar kau el 
mei. 

8A tekoi el cho bilskak a bla kbesterir, me te ngiluu; te medengei el kmo ak 
meral mlar kau el mei, e oumera el kmo kau a ulderchak el mei. 
9“Ak meluluuch el kirir. Ng diak kululuuch el kirel a beluulchad, ak bai 
meluluuch el kirir tirkel multerkeklterir er ngak ele te chedam. 
10A rokui el ngar ngii er ngak a kloklem, ma rokui el ngar ngii er kau a 
kloklek; a klebkellek a mo chemolt el okiu tir. 
11Chelechang e ak ekor kau me ng mo diak kngar a beluulchad, ngdi tir a dirk 
ngar a beluulchad. Chedaol Chedam, mongkar er tir el oba klisichel a ngklem, 
ngii el ngklem el bilskak, me di bo le tang el ua kau me ngak el di tang. 
12Ser a kubengterir, e ak mle kerekikl er tir el oba klisichel a ngklem el 
bilskak. Ak milsebechakl er tir me ng dimlak a tar tir el remiid; ngdi tal 
ngikel chad el kirel mo remiid a ririid, me bo letaut a Chedaol Llechukl. 
13Chelechang e ak ekor kau, mak dmu ikal tekoi er chelechal dirk kngar a 
beluulchad me lesal mo dmeu a rengrir el ua ingak el kmal dmeu a renguk. 
14A tekingem a bla kbesterir ma beluulchad ouketui er tir, ele tir el diak le ua 
re chad er a beluulchad, el di ua ingak el diak ua re chad er a beluulchad. 
15Ng diak kulengit er kau me moltobed er tir er a beluulchad, ak bai olengit 
er kau me mongkar er tir er ngikel Mekngit. 
16Ngak a diak kua re chad er a beluulchad, me tir me te ua ingak el diak le ua 
re chad er a beluulchad. 
17Mongedaol er tir el mo chedam el okiu a klemerang; a tekingem a 
klemerang. 
18Ak uleldurech er tir el mor a beluulchad, el di ua ser cho moldurech er ngak 
el mer a beluulchad. 
19Ng tir a uchul e ak uldersak el ekor kau, me tir me te dirrek el meral 
modars el ekor kau el okiu a klemerang. 
20“Ng diak di kululuuch el kirir e le merekong, ak dirrek el meluluuch el kirir 
tirkel mo oumera er ngak el tekingir a uchul. 

21Ak ulengit el kmo bo le ta rengrir el rokui. Chedam, bo lobengked el di ua 
ikau el obengkek me ngak a obengkem. Bo le ta rengrir me bo loumera 
beluulchad el kmo kulderchak el mei. 
22Ak milsterir osisiu el klebkall el bilskak, me bo le ta rengrir el di ua ikau me 
ngak el ta rengud, ma kulekoi er ngii a kmo, 
23ngak a obengterir me kau a obengkek, me bo le meral ta rengrir, ma 
beluulchad bo lodengei el kmo kulderchak e betik a rengum er tir el di ua 
bltkil a rengum er ngak. 
24“Chedam, ke ngilititerir el meskak, me ng soak a bo lobengkek el ngar sel 
kngar ngii, me bo lesa sel klebkellek el bilskak; ele ng mle betik a rengum er 
ngak er uchei er a lobeob a beluulchad. 
25Melemalt el Chedam, a beluulchad a diak lodengelkau, ngdi ngak a 
medengelkau, me tirkang a medengei el kmo kau a ulderchak el mei. 
26Ak mla ochotau er tir e mo melemolem el olecholt er kau er tir, me bo le 
betik a rengrir er a re chad el ua ikau el betik a rengum er ngak, me ngak 
mak dirrek el obengterir.” 

Johanes 18 

1Ser a bo le merek a Jesus el meluluuch, e ngii ma rubengkel a mlo imuul er 
Omoachel Kidron el mor a tal sers. 
2E a Judas, el ngikel olterau er a Jesus, a mle medengelii ngii el sers, ele 
Jesus ma rubengkel a mle mekudem el mo kldibel er ngii. 
3Ma Judas a chilteklii a cheldebechel er a re soldau er a Rom, ma re bebil er 
a re mengkar er a Templo el luleldurech er tir a re bderrir a re prist ma re 
Farisi e ngilititerir el mor ngii el sers. Te mle kldmokl er a klekedall er a 
mekemad e ullab a olbidel ma tuich. 
4E a Jesus a mle medengei el kmo te mo mekera er ngii, me ng ngileriakl el 
mo bedul tir e oker er tir el kmo, “Ng techa cho mosiik er ngii?” 

5Me te dilu el kmo, “Ng Jesus er a Nasareth.” Me ng dilu el kmo, “Ngak 
tiang.” A Judas, el ngikel olterau er a Jesus a ulebengterir el dechor. 
6Ser a ledu er tir a Jesus el kmo, “Ngak tiang,” e tulebetetelluut el moubuu er 
a chutem. 
7Me ng liluut el oker er tir a Jesus el kmo, “Ng techa cho mosiik er ngii?” Me 
te dilu el kmo, “Ng Jesus er a Nasareth.” 
8Ma Jesus a dilu el kmo, “Ak mla dmu er kemiu el kmo ngak tiang. A lsekum 
kom osiik er ngak, e bechititerir tirkal bebil er a re chad me lorael.” 
9Tia lullekoi er ngii me bo letaut a ikel le dilung el kmo, “Chedam, ng dimlak 
a tar tirkel multerkeklterir er ngak el kurridii.” 
10E a Simon Petrus a uleba saider, me ng ultebedii el melobech el kimdii a 
kadekmel a dingal a sibil a Ngarbab el Prist. A ngklel ngiil sibai a Malkus. 
11Ma Jesus a dilu er a Petrus el kmo, “Motungii a saider er kau er a blil! 
Komdasu el kmo ng diak bo kulim er sel kob er a ringel el lomeskak a 
Demak?” 
12Itia e a re soldau er a Rom ma mengeteklir, ma re bulis el chad er a Judea a 
ngiluu a Jesus, e rirengedii  
13e mle kot el nguu el mor a Anas. Ngika mle demal a bechil a Kaifas, el ngii 
a mle Ngarbab el Prist er seikid el rak. 
14A Kaifas a ngikel millekoi er a re mengeteklir a re chad er a Judea el kmo 
ng bai ungil a di tal chad a bo le mad el kirir a re bek el chad. 
15A Simon Petrus me ngikel tar a rubengkel a Jesus a uleltirakl er a Jesus. 
Ngikel tar a rubengkel a Jesus a ble lodengelii a Ngarbab el Prist, me ng 
ulebengkel a Jesus el mor a mekesekesel a blil a Ngarbab el Prist, 
16e a Petrus a di mlar rikl el mlar bita er a siseball. Mitia e ngikel tar a 
rubengkel a Jesus el mle kaodengei ngii ma Ngarbab el Prist a liluut el mo 
tuobed, e milengedecheduch er a kekerel redil el ngar a siseball, e ngiluu a 
Petrus el otungii. 

17E ngii el redil el ngar a siseball a dilu er a Petrus el kmo, “Kau ng diak mtar 
a rubengkel ngikel chad?” Ma Petrus a dilu el kmo, “Ng diak, ng diak ktar 
tir.” 
18Ng mle klou a kelekolt ma re mesiou ma re mengkar er a Templo a ngilai a 
sumi e chilemlii a ngau e mlo iliuekl er ngii el meseb a ngau. Ma Petrus a 
mlong me ng obengterir el dechor e meseb er a ngau. 
19A Ngarbab el Prist a uleker er a Jesus el kirir a rubengkel ma kirel 
osisecheklel. 
20Ma Jesus a dilu el kmo, “Ak di mle blechoel el bleketakl el 
mengedecheduch er a re bek el chad; ma rokui el osisecheklek a kullisechakl 
er a blil ongdibel ma Templo el ble le kldibel er ngii a re bek el chad. Ng 
kmal dimlak a berrotel el cheldechedechak. 
21Ngera me kom oker er ngak? Moker er a re chad el ulerrenges er ngak. 
Moker er tir a ikel kdilu er tir. Te medengei a kullekoi.” 
22Ma le dela ika Jesus, e a tar a re mengkar er a Templo el mlar sei a 
chilsuerngii e dmu el kmo, “Ng ua ise ngerem el mor a Ngarbab el Prist?” 
23Ma Jesus a dilu er ngii el kmo, “A le ngar ngii a cheleuid el kdillii, e 
mochotii er a rokui el chad el ngar tiang. Ngdi le melemalt a kullekoi, e ngera 
me ke mengelebed er ngak?” 
24Itia e ng di mle rrengodel e a Anas a dilu me te nguu el mor a Kaifas el 
Ngarbab el Prist. 
25E a Petrus a dirk mle dechor el meseb er a ngau. Ma re bebil er a re chad a 
dilu er ngii el kmo, “Kau ng diak mtar a rubengkel ngikel chad?” Ma Petrus a 
uluumededenger er ngiil tekoi, e dilu el kmo, “Ng diak, ng diak ktar tir.” 
26Ma tar a re sibil a Ngarbab el Prist, el chedal ngikel chad el le dilebesii a 
dingal a Petrus a uleker el kmo, “Kau ng dimlak kisekau el obengkel er sel 
sers?” 

27Me ng liluut a Petrus el dmu el kmo, “Ng diak,” e tiaikid e ngii a merros a 
malk. 
28E a dirk tutau e te ngiluu a Jesus er a blil a Kaifas e nguu el mor a blil a 
kabernor. A re mengeteklir a re chad er a Judea a dimlak bo le siseb er a blai, 
ele ng dimlak le sorir el mukidokel, ele te millatk a mor a blengur er a 
Baskua. 
29Ma Pilatus a mlo tuobed e oker er tir el kmo, “Ng ngera ultutekliu el kirel 
ngikal chad?” 
30Me te dmu el kmo, “A lemlak a le tilemellii, e ng dimlak kim oba el mer 
kau.” 
31Ma Pilatus a dilu er tir el kmo, “Mada mnguu el ekong e moukerrekeriil er 
ngii el oltirakl a llechemiu.” Me te dilu el kmo, “Ng diak el subed er kemam 
el omekoad er a chad.” 
32(Tia mlo ua isei el mo oltaut a le dilu Jesus er ser a lolecholt er a teletelel a 
kodall el bo le mad er ngii.) 
33A Pilatus a liluut el mo tmuu er a blai e okerir a Jesus el mong, e oker er 
ngii el kmo, “Kau ke king er a re chad er a Judea?” 
34Ma Jesus a dilu el kmo, “Tia ng di kerim ma lechub e te ngar ngii a re chad 
el mla ouchais a chisek er kau?” 
35Ma Pilatus a dilu el kmo, “Cho momdasu er ngak e ak chad er a Judea? Te 
chedam ma re bderrir a re prist a ulebekau el mer ngak. Ngera ke mla rullii?” 
36Ma Jesus a dilu el kmo, “A rengedek a diak le renged er tial beluulchad; ele 
chomko ng renged er tial beluulchad, e a re chedak a mo oumekemad me ng 
diak bo kmengai el mor a re mengeteklir a re chad er a Judea. Ngdi rengedek 
a diak le renged er tial beluulchad!” 
37Ma Pilatus a uleker er ngii el kmo, “A le ua isei, e kau ke king?” Ma Jesus a 
dilu el kmo, “Ke mla dulii er a ngerem el kmo, ngak a king. A uchul mak 

mlechell el mer tial beluulchad, a mlei el me ouchais er a klemerang. Tirkel 
chedal ngii el klemerang orrenges er ngak.” 
38Ma Pilatus a uleker el kmo, “Me ng ngera klemerang?” Itia e a Pilatus a 
liluut el tuobed el mor a mederir a re chad e dmu er tir el kmo, “Ng diak 
kbetik er a mo uchul e lobals. 
39Ngdi doltirakl a siukang er kemiu, e ak di blechoel el melubet er a tar a 
kelebus el chad sel le Baskua. Ng somiu a kngebetii el meskemiu a king er a 
re chad er a Judea?” 
40Me tuleldiu er ngii el kmo, “Ng diak, lak molubet er ngii. Kemam a somam 
a Barabas!” (A Barabas a mle bekeu el merechorech.) 

Johanes 19 

1Mitia e a Pilatus a dilu er a re soldau er a Rom me te nguu a Jesus el mo 
cholebedii. 
2E a re soldau a chilusii a besichel a bdelul el tochedulik e nguu el loia er a 
bdelul, e sola e milii er a smiich el bekerkard el ikrel a bail  
3e mor ngii me te dmu el kmo, “Aki ouetkeu er kau el King er a re chad er a 
Judea!” E mo mengelebed er ngii. 
4Ma Pilatus a liluut el mo tuobed e mengedecheduch er a seked el kmo, “Ak 
mo otebedii el mer tiang me bo modengei el kmo ng diak el sebechek el 
metik er a ngii di le ngerang el mo uchul e ng obals.” 
5Me ng mlo tuobed a Jesus el belsiochel a bdelul er a tochedulik e bliull er a 
smiich el bekerkard el ikrel a bail. E a Pilatus a dilu er tir el kmo, “Ngkaikid 
ngii el chad!” 
6Ma re bderrir a re prist ma re mengkar er a Templo er a lesang, e tuleldiu el 
kmo, “Bo le medeel er a kerus! Bo le medeel er a kerus!” Ma Pilatus a dilu er 
tir el kmo, “Mada di le kemiu el nguu el mo dmelii er a kerus. Ng diak kbetik 
er a mo uchul e ng obals.” 

7Me tial seked a dilu el kmo, “Ng ngar ngii er a llechemam a melekoi el kmo 
ng kirel el mo mad, ele ng di ngii el melekoi el kmo ng Ngelekel a Dios.” 
8Tia er a le renges a ika Pilatus e ng mengal mlo medakt. 
9Me ng mlo tmuu er a blai e oker er a Jesus el kmo, “Kau ke mlar ker el 
mei?” E ngdi Jesus a di liluk. 
10Ma Pilatus a dilu er ngii el kmo, “Ng diak cho molekoi er ngak? Lak mobes 
el kmo ngak a ngar ngii a klisichek el ngubetau e dirrek el ngar ngii a 
klisichek el mo mengerus er kau.” 
11Ma Jesus a dilu el kmo, “A lemlak le beskau a klisiich a Dios e ng diak a 
klisichem er ngak. Me ngikel chad el ngilikak el mer kau a lmuut el klou a 
telemellel er kau.” 
12A Pilatus er a le renges a ikang, e ng ulsiik a rolel e melubet er a Jesus. 
Ngdi seked a uleldiu el mor ngii el kmo, “Kau cho mngebetii, e ng diak 
msechelil a merreder er a Rom! A chad el di ngii el kmo ng king a omtok er a 
merreder er a Rom!” 
13Ma Pilatus er a le renges ngii el tekoi, e ng ngiluu a Jesus el mor rikl e mo 
dengchokl er a kingall er a kerrekeriil el ngar sel “Cheldukl Bad” a ngklel. (A 
le Hebru e ng “Gabbatha.”) 
14Tia mochu sueleb er sel sils er uchei er a Baskua. Ma Pilatus a dilu er a re 
chad el kmo, “Ngkakid a king er kemiu!” 
15Me tuleldiu el mor ngii el kmo, “Mokodir! Mokodir! Bo le medeel er a 
kerus!” Ma Pilatus a uleker er tir el kmo, “Ng somiu a king er kemiu a bo le 
medeel er a kerus?” Ma re bderrir a re prist a dilu el kmo, “Ng di tal Kaiser a 
king er kemam!” 
16Itia e a Pilatus a milecherei a Jesus me te nguu el mo meleel er ngii er a 
kerus. Ma re soldau a ngiluu a Jesus el mocha oungerachel er ngii. 
17Ng tilobed el mengol er a kerus er ngii el mor a lomekedo er ngii el chutem 
el kmo, “Blil Omilel a Bedul.” (A le Hebru e ng Golgatha.” 

18Me te dilelii er a kerus er isei, e dirrek el dilelterir er a kerus a re teru er a 
re chad, ma Jesus a mlar a belngel e tir a ngar a bita ma bitang. 
19E a Pilatus a lilechesii a tar a tekoi e dilu me te loia er bebul a kerus. Ng 
mle llechukl el kmo, “Jesus er a Nasareth, el King er a re chad er a Judea.” 
20Te betok el chad a chiliuii, ele sel le meldeel er a kerus er ngii a Jesus a 
dimlak le cheroid er a beluu. Sel le lilechesii a mle llechukl er a Hebru, ma 
Latin, ma Grik. 
21Ma re bderrir a re prist a dilu er a Pilatus el kmo, “Lak moluches er ngii el 
kmo, ‘King er a re chad er a Judea’, e bai mlechesii el kmo ‘Ngikal chad a 
millekoi el kmo ngak a king er a re chad er a Judea.’” 
22Ma Pilatus a dilu el kmo, “A ikel bla kluches a di medechel el ua isei.” 
23A re soldau er a bo le merek el meleel er a Jesus er a kerus, e te ngiluu a 
bilel el mei e mingii el mo eual bliongel, me te mlo chemur a blingelir er ngii. 
Te dirrek el ngiluu sel ikrel a bilel el di chelaus er bab el mor iou e diak a 
rresmelel. 
24Te mle katekoi el kmo, “Mei me lak dosodel er ngii, bai bo de kengmors el 
osiik er a mo nguu.” Te mle ua isei el oltaut a Chedaol Llechukl el kmo, “Te 
milii a bilek er a delongelir e mlo kengmors er a ikrel a bilek.” A ikakid a 
lurruul a re soldau. 
25A delal a Jesus, ma tar ngii, ma Maria el bechil a Klopas, ma Maria 
Magdalene, a dilechor er bita er a kerus er a Jesus. 
26Ma Jesus a milsa delal me ngikel kmal betik er a rengul el tar a rubengkel 
me ng dilu er a delal el kmo, “Ngika ngelekem.” 
27E sola e dmu er ngikel kmal betik er a rengul el kmo, “Ngika delam.” Me ng 
di mle seikid e ng nguu a delal a Jesus el mor a blil me ng kiei el obengkel. 
28A Jesus a mle medengei el kmo ng mocha merek a bek el tekoi, me ng 
uleltaut er a Chedaol Llechukl er a ledu el kmo, “Ng meched a renguk.” 

29E mlar ngii a delluchel el belatong er sei el mle mui er a beot a cheral el 
bilong, me te dillechii a sponge er ngii e nguu el loia er a chelechedal a hisob 
e odersii el mor a ngerel. 
30Ma Jesus er a lengim ngii el bilong e ng dilu el kmo, “Ng mla mecherrungel 
a rokui el tekoi!” E sola e childir a chiklel e suebek a telil. 
31E a re mengeteklir a re chad er a Judea a mlo olengit er a Pilatus me le 
kengei er tir el mo chuam ocherir tirkel chad el ngar a kerus e lotengelterir. 
Ng mle Sils er a Omengedmeklel a Chedaol Sils ma uchul me tullengit er tial 
tekoi, ele ng dimlak le sorir a le medechel a cheklechir er a kerus er a 
Ulengull el Sils, ele isel Ulengull el Sils a kmal mle chedaol. 
32Ma re soldau a mlor tirkel meldeel er a kerus er bita er a Jesus me te chuam 
ochil a tang e kuk mor ngikel tang me te chuam ochil. 
33Ngdi tia er a le bor a Jesus, e te milsa el mla mad me ng dimlak longam 
ochil. 
34Ngdi tar a re soldau a ngiluu a biskelengel el rusur a kekengel a Jesus, me 
ng di tilobed er ngii a rasech ma ralm. 
35(Ngikel milsa tiang a ouchais er ngii, me mdirrek el mo oumerang. Ng 
merang a ikel lolekoi, e dirrek el medengei el kmo ng melekoi a klemerang.) 
36Tia merruul el ua isei el oltaut a lolekoi a Chedaol Llechukl el kmo, “Ng 
diak a tal chiuesel el mo mecham.” 
37A kuk tar a tekoi er a Chedaol Llechukl a kmo, “A re chad a mo mesa ngikel 
le rirsur.” 
38Tiaikid e a Josef el chad er a Arimathea a mlo olengit er a Pilatus me bo le 
sebechel el nguu a bedengel a Jesus. (A Josef a di mle berrotel el oltirakl er a 
Jesus, ele ng mle medakt er a re mengeteklir a re chad er a Judea.) A Pilatus 
a kilengei er ngii me ng mlong me ng nguu a cheklechel a Jesus. 

39Ma Nikodemus, el kot e ng mlo omes er a Jesus er a klebesei, a dirrek el 
ulebengkel a Josef el mong. Ng ullab a bekord el 100 el bond el urrechomel 
el mir ma aloes. 
40Me tir el terul chad a ngiluu a bedengel a Jesus e milii er a becheleleu el 
mamed el ngar ngii a ungil a bul chilt er ngii el oltirakl er a blekerdelir a re 
chad er a Judea a lolakl er a re chad. 
41Sel le mlad er ngii a Jesus a mlar ngii a sers er ngii, e mlar ngii a beches el 
debull er ngii el dirkak a chad el medakl er ngii. 
42Te ngiluu a bedengel a Jesus el mo loia er ngii ele ng di mle kmeed, e mle 
sel sils er uchei er a Ulengull el Sils. 

Johanes 20 

1A tutau er a Sunday er a dirk le mesesilkolk, e a Maria Magdalene a mlor a 
debull e milsa sel bad el mlar a medal a debull el mla mengai el mo cheroid. 
2Me ng rirurt el mor a Simon Petrus me ngikel tar a obengkel a Jesus, el kmal 
betik er a rengul, e dmu er tir el kmo, “A Rubak a bla le nguu el choridii er a 
debull, e diak ki modengelii a blo llia er ngii!” 
3Ma Petrus me ngikel tar a obengkel a Jesus a mlor a debull. 
4Te rirurt el terung e ngikel tar a obengkel a Jesus a mle bekerurt el remurt 
me ng ulechetir a Petrus el ma mor a debull. 
5Ng dimlak bo le siseb, ngdi mle ultom el omes e miles a mamed. 
6E a Simon Petrus a uleak ullel el mei el di mlei el mo soiseb er a debull. Ng 
miles a ikel mamed el ble le bliull er ngii el medechel  
7me sel mamed el mle bilel a bdelul a Jesus. Ng dimlak luldak er a ikel bebil 
er a mamed e bai mle iluil el ileakl. 
8Itia e ngikel kuk tar a obengkel a Jesus el di mla mor a debull, a dirrek el 
mlo soiseb; ng miles me ng mlo oumerang. 
9(Ng dirkak bo lodengei a lolekoi a Chedaol Llechukl el kmo ng kirel el mo 
mokiis er a kodall.) 



322 

 

 
© United Bible Societies. 

 

 
 

 

10Itia e tirkal obengkel a Jesus a merola el mo remei. 
11A Maria a dilechor er a ikrel a debull el lmangel. Me ng lmangel e mo 
terrob el omes er a chelsel a debull 
12e meseterir a re terul anghel el bliull er a becheleleu el bail e dengchokl er 
sel le mlar ngii a bedengel a Jesus, el tar tir a ngar a le mlar ngii a bdelul ma 
tang a ngar a le mlar ngii ochil. 
13Me tuleker er ngii el kmo, “Kel dil, ngera me ke lmangel?” Me ng dilu el 
kmo, “Te mla nguu a Rubak er ngak, e diak kudengelii a blo llia er ngii!” 
14E a le beltii e ng mesa Jesus el dechor, e ngdi dimlak lodengei el kmo ng 
Jesus. 
15Ma Jesus a uleker er ngii el kmo, “Ngera me ke lmangel e kel dil? Ng techa 
cho mosiik er ngii?” E a Maria a rengul ng chad er a sers me ng dilu er ngii el 
kmo, “Kel chad, a lsekum ke ngiluu, e msbedak er cho blo mlia er ngii me bo 
knguu.” 
16Ma Jesus a dilu er ngii el kmo, “Maria!” Me ng ulebult el bedul ngii e 
melekoi a Hebru el kmo “Raboni!” (el belkul a kmo “Sensei.”) 
17Ma Jesus a dilu er ngii el kmo, “Lak morreked er ngak, e ng dirkak bo 
kngasech el mor a Chedam. Bai morael el mor a rubengkek me msbedeterir el 
kmo ak lmuut el mor a Demak, el Demerir, e Dios er ngak el dirrek el Dios er 
tir.” 
18Ma Maria Magdalene a mirrael el mo ouchais er a rubengkel a Jesus el kmo 
ng mla mesa Rubak e uluuchais er tir a ikel le dilu er ngii. 
19Ng mle kebesengei er sel kot el sils er uriul er a Ulengull el Sils e a 
rubengkel a Jesus a mle kldibel el di chelseches a chesmerir, ele te mle 
medakt er a re mengeteklir a re chad er a Judea. E sola e a Jesus a mlong el 
mo dechor er a delongelir e dmu el kmo, “A budech lekor kemiu.” 
20Ng dillii tiang, e ulecholt er tir a chimal ma kekengel. Ma rubengkel a Jesus 
a kmal mlo dmeu a rengrir er a lesa Rubak. 

21Ma Jesus a liluut el dmu er tir el kmo, “A budech lekor kemiu. Ak mo 
oldurech er kemiu el di ua Chedam el ulderchak el mei.” 
22E sola e millokou el mo bedul tir e dmu el kmo, “Mnguu a Chedaol Reng. 
23A lsekum kom ousubes a kngterir a re chad, e ng musubes; ngdi lsekum ng 
diak mousubes a kngterir, e ng diak le musubes.” 
24A Thomas el tar a re truich ma terung el obengkel a Jesus (el lomekedong 
er ngii el kmo Kebtot), a dimlak le teloi er tir er ser a le bo Jesus. 
25Me tirkel bebil a uluuchais er ngii el kmo, “Aki mla mesa Rubak!” E a 
Thomas a dilu er tir el kmo, “A lak kues e krutech a ikel ultil a deel er a 
chimal, e kutungii a chimak er a kekengel e ng diak bo kuumerang.” 
26Ng mlo chuib a tal sandei e a rubengkel a Jesus a mlar a chelsel a blai el 
kldibel e a Thomas a ulebengterir. A chesimer a mle chelseches, e a Jesus a di 
mlong el mo dechor er a delongelir e dmu el kmo, “A budech lekor kemiu.” 
27E sola e dmu er a Thomas el kmo, “Mlia cheldngelel a chimam er tiang, e 
mues a chimak; e modersii a chimam el mer a kekengek. Mei me lak lak 
moumerang, e bai bo moumerang!” 
28Ma Thomas a dula er ngii el kmo, “Rubak er ngak e Dios er ngak!” 
29Ma Jesus a dilu er ngii el kmo, “Koumerang ele kau el omes er ngak? Te 
ngeltengat tirkel diak lesekak e oumerang!” 
30A Jesus a riruul a lmuut el betok el mengasireng el tekoi er mederir a 
rubengkel el diak el llechukl er tial babier. 
31Ngdi ikang a melluches me bo moumerang el kmo a Jesus a Mesias, el 
Ngelekel a Dios, me cho moumerang er ngii e kom nguu a klengar. 

Johanes 21 

1Uriul er itiang, e a Jesus a liluut el mo chemolt er a rubengkel er a Daob er a 
Tiberias. Tiakid a chisel er a le bong. 

2Ng dilak a Simon Petrus, ma Thomas (el Kebtot), ma Nathanael (el chad er a 
Kana er a Galilea), ma re ngelekel a Sebedeus, ma re lmuut el teru er a 
rubengkel a Jesus, 
3e a Simon Petrus a dmu er tir el kmo, “Ngak a mochu er a chei.” Me te dilu 
er ngii el kmo, “Aki obengkem.” Me te ngilasech er a bos el merael, e mle tal 
kesus el le ngar a chei e di dimlak a tal chelderir. 
4E a le ngesecha sils, e a Jesus a dilechor er a tkul a daob, e ngdi rubengkel a 
dimlak lodengei el kmo ng ngii. 
5Me ng uleker er tir el kmo, “Eoch, ng diak a cheldmiu?” Me te dilu el kmo, 
“Ng kmal diak a di tal cheldmam.” 
6Me ng dilu er tir el kmo, “Motengelii a uuked er a mo bedul a kadikm er a 
bos e ng mor ngii a mor a uuked.” Me tultengelii a uuked e mlo diak el 
sebechir el mdeir ngii el uuked er a ildisel a ngikel. 
7Me ngikal obengkel a Jesus, el betik er a rengul a dmu er a Petrus el kmo, 
“Ngike Rubak!” A Petrus a dimlak lungil el bliull, me ser a le renges el kmo 
ng Rubak e ng lilia ikrel a bilel e mo suchesokl er a daob. 
8Tirkal bebil er a rubengkel a Jesus a di mlar a bos e mengurs er a uuked el 
mui er a ngikel el oba el mor a beluu. Ng dimlak lesal cheroid er a beluu; ng 
locha di mle 100 el yard a cherridir er a beluu. 
9E a bocha lekerd er a beluu e te miles a blauang ma ngeuil a sumi el ngar 
ngii a ngikel er ngii. 
10Ma Jesus a dilu er tir el kmo, “Mnga bebil er a cheldmiu el mei.” 
11Ma Simon Petrus a mocha er a bos el kursii a uuked el mui er a meklou el 
ngikel el mer a klechutem. Ng kmal mle betok ngii el ngikel ele ng mle 153 a 
ildisel, e ngdi dimlak le metat a uuked. 
12E a Jesus a dula er tir el kmo, “Me momengur.” Ng dimlak a tar a rubengkel 
el sebechel el oker er ngii el kmo, “Kau ke techang?” ele te mle medengei el 
kmo ng Rubak. 

13Ma Jesus a mocha ngma blauang ma ngikel el mesterir me te mengang. 
14Tia ia mong me ng ongede er a bo lecholt a Jesus er a rubengkel er uriul er 
a le bekiis er a kodall. 
15Ma bocha le merek el omengur e a Jesus a uleker er a Simon Petrus el kmo, 
“Simon el ngelekel a Johanes, a bltkil a rengum er ngak ng kuk ngar uchei er 
a bltkil a rengrir tirkang er ngak?” Me ng dilu el kmo, “Ochoi e Rubang. Ke 
medengei el kmo ng betik a renguk er kau.” Ma Jesus a dilu er ngii el kmo, 
“Momecheliu a chermek el ngelekel a sib.” 
16Ng luuta Jesus el mo me ng ongerul loker er ngii el kmo, “Simon el ngelekel 
a Johanes, ng betik a rengum er ngak?” Me ng dilu el kmo, “Ochoi e Rubang. 
Ke medengei el kmo ng betik a renguk er kau.” Ma Jesus a dilu er ngii el 
kmo, “Momecheliu a chermek el sib.” 
17Ng liluut a Jesus el oker er ngii el mo me ng ongedel loker er ngii el kmo, 
“Simon el ngelekel a Johanes, ng betik a rengum er ngak?” Itia e a Petrus a 
mekngte rengul ele ng mocha edei el loker er ngii a Jesus el kmo, “Ng betik a 
rengum er ngak?” me ng dilu er ngii el kmo, “Rubak, kau a medenge rokui el 
tekoi; ke medengei el kmo ng betik a renguk er kau!” Ma Jesus a dilu er ngii 
el kmo, “Momecheliu a chermek el sib. 
18A kulekoi er kau a meral tekoi. Ser cho mngeasek, e ke di kudmeklau e 
merael el mor sel soam el mor ngii; e ngdi sel mchudelang, e ke mo merk a 
chimam e a kuk tar a chad a mo rongedau e ngoikau el mor a diak el soam el 
mor ngii.” 
19(Tia lullekoi er ngii a Jesus el olecholt er a mo blekerdelel a kodellel a 
Petrus el bo le kebkellii a Dios er ngii.) E sola e a Jesus a dilu er ngii el kmo, 
“Moltirakl er ngak!” 
20A Petrus er a le beltii e ng milsa ngikel kuk tar a rubengkel a Jesus, el kmal 
betik er a rengul, el mle ultuil er ngii er a le ngar a blengur e uleker er ngii el 
kmo, “Rubak, ng techa mo olterau er kau?” 



326 

 

 
© United Bible Societies. 

 

 
 

 

21A Petrus er a lesang, e ng uleker er a Jesus el kmo, “Rubak, e ngikal chad a 
mekerang?” 
22Ma Jesus a dilu er ngii el kmo, “A le soak a di le chad el mor sel kluut el 
mei, e ng ngera kirem er ngii? Kau moltirakl er ngak!” 
23Me ng uleberk a chais er a delongelir a rubengkel a Jesus el kmo a leko 
ngkaikid el tar a rubengkel a Jesus a diak bo le mad. Ngdi Jesus a dimlak 
ledu el kmo ng diak bo le mad; ng dilu el kmo, “A le soak a di le chad el mor 
sel kluut el mei, e ng ngera kirem er ngii?” 
24Ngkaikid ngii el tar a rubengkel a Jesus el melekoi a ikal tekoi, e dirrek el 
liluches; me kede medengei el kmo ng meral tekoi a lolekoi. 
25Ng lmuut el betok el tekoi a le riruul a Jesus. E ngdi chomko kede mo 
oudertal meluches, e a kumdasu e tial beluulchad el rokir a mo kekerei el 
diak el sebechel el tokau a ikel rokui el babier el mo meluches. 

Rellir 

Rellir 1 

1Theofilus, a chisel a ikel rokui el tekoi el lurruul a Jesus ma lullisechakl ak 
liluches er sel kot el babier er ngak. Ng omuchel er ser a lomuchel er a urerel 
2el mor ser a le mengai el mor a eanged. Uchei er a le mengai el mor bab e ng 
uleak a klisichel a Chedaol Reng e milsterir osisechakl tirkel chad el bla le 
ngilteterir el mo apostol. 
3Uriul er a kodellel e ng mle 40 el klebesei el le medmedum er tir el 
blekerdelel a kmal mlo bleketakl el kmo ng mla mokiis er a kodall. Te 
milsang, me ngii a milengedecheduch er tir el kirel a Rengedel a Dios. 
4Ser a dirk lobengterir, e ng milengelechel er tir el kmo, “Ng diak bo 
mcheroid er a Jerusalem e di kiei e bai mengiil er sel nglat el bla ksbedemiu 
el kirel, el bla le tibir a Demak el mo omeskemiu. 
5A Johanes a millecholb el olab a ralm, e ngdi kemiu a di kesai ku el klebesei 
e kom mo metecholb er a Chedaol Reng.” 
6A re apostol er a le kldibel el obengkel a Jesus e tuleker er ngii el kmo, 
“Rubak, ng chelecha e ke mo rullii a Israel el mo oba omengedereder?” 
7Ma Jesus a dilu er tir el kmo, “A belsechel ma temel a di Demak a ngar ngii 
a klisichel el melib er ngii, me ng diak le kiriu el mo medengei el kmo ng mo 
oingerang. 
8Ngdi sel le mer kemiu a Chedaol Reng, e ng mor ngii a klisichiu, me kom mo 
ochotek er a Jerusalem, ma Judea el rokir, ma Samaria, el mo lmuut er a bek 
el beluu er a beluulchad.” 
9Uriul er a ledu ikang, e tulemes er ngii el mengai el mor a eanged, e a tal 
eabed a milertii me ng mlo diak lesang. 
10Me ser a lorael e te dirk ngellomel er a eanged, e a re terul chad el bliull er 
a becheleleu el bail a di dilum er bita er tir  

11e dmu el kmo, “Kemiu el chad er a Galilea, ngera me kom dechor er 
tilechang el omes er a eanged? Ngiil Jesus el mlengai er kemiu el mor a 
eanged a mo lmuut el mei el kmal di ua ser cho momes er ngii el merael el 
mor a eanged.” 
12Itia e a re apostol a mlar a Rois er Olib e liluut el merael el mor a 
Jerusalem, el bekord el tedobech el mael a cherridel. 
13Te mlor a Jerusalem el mor sel le kiliei er ngii el delemerab er bab. Tirkel 
mlong a Petrus, ma Johanes, ma Jakobus, ma Andreas, ma Filip, ma Thomas, 
ma Bartholomeus, ma Mateus, ma Jakobus el ngelekel a Alfeus, ma Simon el 
chedal a cheldebechel el Ngarablakerreng, ma Judas el ngelekel a Jakobus. 
14Ng mle betok el bo le kldibel e ngar a nglunguuch el obengterir a redil, ma 
Maria el delal a Jesus, ma ruchellel. 
15Uriul er a kesai el klebesei e ng mlar ngii ongdibel er a ruumerang er a 
Jesus; te mle bekord el 120 el rokui, e a Petrus a mocha dechor e 
mengedecheduch el kmo, 
16“Rudam er ngak, ng mle kirel mo tmaut a lolekoi a Chedaol Llechukl el 
lullekoi a Chedaol Reng el oeak a David el kirel a Judas, el ngikel 
milengetikaik er tirkel mlo omdechem er a Jesus. 
17A Judas a tar a chedal tial cheldebechel, ele ng mlengilt el mor ngii a 
blingelel er a urered.” 
18(A ikel udoud el le ngilai a Judas el kirel a mekngit el omerellel a le ngilai 
el mecherar a chutem el sel le rirebet er ngii el mad; ng milsodel ma delechil 
a di tilobed el rokir. 
19A rokui el chad el kiei er a Jerusalem a rirenges a chisel, me te milengklii 
ngiil chutem er a tekingir el kmo Akeldama, el belkul a kmo, “Chutem er a 
Rasech.”) 
20“Ele ng llechukl er a Psalm el kmo, ‘A blil di bo le bechachau, el diak a kiei 
er ngii.’ E dirrek el llechukl el kmo, ‘A tar a re chad bo le nguu a deruchellel 
er omesiou.’ 

21-22“Misei e ng kirel mor ngii a tar a chad el mo obengked el olecholt er 
okisel a Rubak el Jesus. Ng kirel el tar a chad el mle teloi er kid er ser a 
lobengked a Jesus el merael el meliuekl, el omuchel er ser a lolisechakl a 
Johanes er osisecheklel er a techolb el mo lmuut er sel sils er a le mengai a 
Jesus er a delongeled el mor a eanged.” 
23Itia e te ngililteterir a re terul chad, el tang a Josef, el lomekedo er ngii el 
Barsabas (el tar a ngklel a Justus), ma tang a Mathias. 
24E sola e milluluuch el kmo, “Rubak, ke medengei a uldesuir a re bek el 
chad, me mochotii er kemam el kmo ng techa er tirkal terung cho bla 
mngiltii  
25el mo mesiou el tar a re apostol el omtechei er a Judas, el ngikel mla 
choitemam e mor sel kirel.” 
26Me te mocha melmors el osiik er a tar tirkal terung, ma Mathias a mlengilt, 
me ng mlo dechelir a re truich ma tang el apostol. 

Rellir 2 

1Ser a Pentekost, e a rokui el oumerang er Jesus a dilak el kldibel er a telkib. 
2Ng di mle mereched el mor ngii a orreek er a eanged el ua rrekel a mesisiich 
el eolt, el me mekekii a blai el rokir el ble le kldibel er ngii. 
3E sola e te miles a kor a ngau el ua teletelel a chural a chad el mlo metengel 
er a derta er tir. 
4Te rokui el meltuchel er a Chedaol Reng me te mocha melekoi a tekoi er a 
ngodech el beluu, el ikel le rirelleterir a Chedaol Reng el mo sebechir el 
melekoi. 
5A re bebil er a re chad er a Judea el kiliei er a Jerusalem, er isel taem a 
tirkel chad el blak a rengrir er a tekoi el chelid me te mlar a bek el beluu er a 
beluulchad el mong. 

6Ser a le rengesii tial cherrodech, e ng mlo mekideb a klou el seked. Te rokui 
el mlo semeriar ele derta er tir a ullerrenges er tirkel oumerang er a Jesus el 
mengedecheduch a tekoi er a belual. 
7Ng mle mechas a rengrir e rrau a rengrir me te katekoi el kmo, “Tirkal chad 
el mengedecheduch el ua isei a chad er a Galilea! 
8A le ua isei, e ng ngera uchul me kede orrenges er tir el melekoi a tekoi er a 
rekebeluad? 
9Kid a mlar a Parthia, ma Media, ma Elam el mei, ma re mlar a Mesopotamia, 
ma Judea, ma Kapadosia; ma re mlar a Pontus ma Asia, 
10ma re mlar a Frigia ma Pamfilia, ma re mlar a Ekipten ma ikel beluu er a 
Libia el ngar bita er a Kirene, ma re bebil er kid a mlar a Rom el mei, 
11el chad er a Judea ma re Chisentael el ulebult el mor a klechelid er kid, ma 
re bebil er kid a mlar a Krete ma Arabia el mei, e sola e kid tia el rokui el 
orrenges er tir el melekoi a tekinged er a rekebeluad el ouchais a 
mengasireng el tekoi el bla leruul a Dios.” 
12Ng mechas a rengrir e rrau ku rengrir me te kakerker el kmo, “Tiang belkul 
a kmo ngerang?” 
13A re kuk bebil er tir a millenguul er a ruumerang er a Jesus me te melekoi 
el kmo, “Tirkal chad a cheltelaol.” 
14Mitia e a Petrus a mocha dechor ngii ma re truich ma tang el apostol e mle 
klou a ngerel el mengedecheduch er a seked el kmo, “Kemiu el chad er a 
Judea me kemiu el rokui el kiei er a Jerusalem, bo mungil el orrenges e 
ksbedemiu er tial tekoi. 
15Kemiu omdasu el kmo tirkal chad a cheltelaol, e a lechub e ng diak, ele ng 
dirk etiu el klok er a tutau. 
16Tia bai sel lullekoi er ngii a Profet Joel el kmo: 
17A Dios a kmo, ‘A ikel uriul sils e tiakid el tekoi a bo krellii, a Reng er ngak a 
bo kbesterir a re bek el chad. A re ngelekiu el sechal ma redil a mo olecholt a 

klmechek; a re mekekerel chad er kemiu a mo omes a ues, ma re mechuodel a 
mor tir a berrous. 
18E seikid e ak dirrek el mo mesterir a Reng er ngak a re mesiungek el sechal 
ma redil, me te mo olecholt a klmechek. 
19Ak mo remuul a ongasireng er bab el ngar a eanged ma meklou el tekoi a 
bo kruul er iou el ngar a chutem. Ng mor ngii a rasech, ma ngau, ma klou el 
chat; 
20e a sils a mo milkolk, ma buil a mo bekerkard el ua rasech er uchei er a le 
mei sel klou e kebkall el Sils er a Rubak. 
21Isei e ngikel omekedong er a Rubak el olengit a ngesou a mo suobel.’ 
22“Bo mungil el orrenges a ikal tekoi, kemiu el chad er a Israel! A Jesus er a 
Nasareth a uleak a ikel rokui el ongasireng ma meklou el tekoi el le riruul a 
Dios el oeak ngii, e ng mlo ungil bleketakl er kemiu el kmo a Dios a ulderchii. 
Tial tekoi cho modengelii ele ng dilubech er a delongeliu. 
23Ng oeak a uldesuel a Dios e ng di mla tibir er a rengul el kmo a Jesus a bo 
le nguu el meskemiu; me kom milekodir ele kom kilengei er a re mekngit el 
chad me te dilelii er a kerus. 
24Ngdi Dios a ulekisii er a kodall, me ng mlengubet er a klisichel, ele ng diak 
el sebechel a kodall el orekedii. 
25A David a millekoi el kirel el kmo, ‘Ak di mle blechoel el omes er a Rubak 
el ngar medak; ng di kmeed er ngak, me ng diak bo louedikel a renguk. 
26Isei e ng kmal ungil a renguk, ma cheldechedechak a mui er a deurreng. 
Ngak a di chad, e ngdi a kmo olengull e mengiil er a telbilel a Dios el oba 
omelatk el mengiil, 
27ele kau el Dios a diak bo mchitak er a belurir a rulekoad; ng diak bo 
becherei a blak a rengul el mesiungem me bo le mechut er a debull. 
28Ke mla ocholt er ngak a rael el dokiu ngii el mor a klengar, ke ngar bita er 
ngak me ng dmeu a renguk.’ 

29“Rudam er ngak, ng kirek el bleketakl el ouchais er kemiu a chisel ngikel 
merael chisel el ucheled el King David. Ngika mlad, e meldakl ma debellel a 
medechel me ng sebeched el mesa er chelechang. 
30Ng mle profet, e mle medengelii sel le tilbir a Dios el mor ngii el kmo, a 
Dios a rirellii a mesisiich el telbiil el kmo ng mo rullii a tar a re chad er a blil 
a David el mo king, el di mo ua David. 
31A David a milsa sel bo loruul er ngii a Dios er a ngar medal el klebesei me 
ng millekoi el kirel a Mesias a bo le bekiis er a kodall er ser a ledu el kmo, 
‘Ng dimlak le mechoit er a belurir a rulekoad; ma bedengel a dimlak bo le 
mechut er a debull.’ 
32A Dios a ulekisii ngiil Jesus er a kodall, me kemam el rokui a milsa tial 
tekoi er a medemam. 
33Ng mla mengai el mor a kadekmel a Dios el Demal, e mla nguu er ngii a 
Chedaol Reng, el ua sel le tilbir. Sel momes er ngii, e orrenges er ngii, a sengk 
er ngii el bla loitelii el mer kemam. 
34A David a dimlak le ngasech el mor a eanged; ngdi bai dilu el kmo, A 
Rubak a dilu er a Rubak er ngak el kmo: Bo mdengchokl er a kadekmek  
35el dimerkmo krelleterir a re cherrouem el mo deruchellel ochim.’ 
36“Isei e a re chad er a Israel el rokui a kirir el kmal mo ungil medengei el 
kmo ngkaikid el Jesus el ngikel mdilelii er a kerus, ingii a bla le rellii a Dios 
el mo Rubak e Mesias!” 
37A re chad er ser a le renges a ikal tekoi e ng kmal mlo ouedikel a rengrir me 
tuleker er a Petrus me tirkel bebil er a re apostol el kmo, “Maki mekerang e 
rudam?” 
38Ma Petrus a dilu er tir el kmo, “Mobult el rokui er a kngtmiu e bo 
metecholb el ngar a ngklel a Jesus Kristus, me bo lousubes a kngtmiu a Dios, 
me mnguu a Chedaol Reng el le bilskid a Dios. 

39Ele telbilel a Dios a kiriu kemiu ma re ngelekiu, e dirrek el kirir tirkel rokui 
el ngar cheroid el tir a lomekedong er tir a Rubak el Dios er kid el mor ngii.” 
40A Petrus a kmal ullengit er tir e ullab a lmuut el bebil er a tekoi el orrimel 
er tir el kmo, “Mosebelemiu er sel kerrekeriil el merku er a re dengerenger el 
chad!” 
41Ng betok er tir a mlo oumera osisecheklel me te meltecholb, me ng bekord 
el 3,000 el chad a mlo modak er tir er isel sils. 
42E mle blak a rengrir el mesuub osisecheklir a re apostol, e ngar ongdibel, e 
dmak el omengur, e dmak el meluluuch el okiu a klauchad er a delongelir. 
43A Dios a riruul a betok el ongasireng ma meklou el tekoi el okiu a re apostol 
e riruul a betok el ongasireng ma ngar ngii a klisichel tekoi ma re bek el chad 
a kmal mlo mechas a rengrir. 
44A rokui el oumerang a di dilak el ngar a kmes el klauchad e mirrous a 
kloklir er a delongelir. 
45Tulelterau a chetemir ma kloklir e merous a udoud el mor a rokui el chad el 
oltirakl er a ildisel a lousbech er ngii a derta er tir. 
46A bek el sils e te dilak el ngar a Templo, e dilak el omengur er a rekeblirir, 
el di mle ungil er a rengrir a ikel ngar ngii er tir, 
47e oldanges er a Dios, ma re bek el chad a mle ungil a rengrir er tir. Ma 
Rubak a mle bek el sils el lomdois er tir ma ruumerang a merrael el mo 
betok. 

Rellir 3 

1A tar a klebesei e a Petrus ma Johanes a mlor a Templo er edel klok, el 
belsechel a nglunguuch. 
2E a le bor a siseball el Klebokel Siseball a ngklel, e ng ngar ngii a tal chad el 
mlechell el chitechut. Ng mle bek el sils el longider er ngii el mor a siseball el 
mo olengit a udoud er tirkel chad el mlor a Templo. 

3Me ser a lesa Petrus ma Johanes el merael el mo soiseb, e ng ullengit a 
udoud er tir. 
4Me te mle ngellomel er ngii, e a Petrus a dula el kmo, “Momes er kemam!” 
5Me ng ulemes er tir el melatk el ngma ngera er tir. 
6Ngdi Petrus a dilu er ngii el kmo, “Ngak a diak a tal ududek, ngdi sel ngar 
ngii er ngak ak beskau, ak uba ngklel a Jesus Kristus er a Nasareth e dmu er 
kau el kmo bekiis e morael!” 
7E sola e urrekedii a kadekmel a chimal e okisii. Me ng di mlo mesisiich ochil, 
8me ng silechesokl el mo dechor, e mocha mererorael. Ng ulebengterir el mo 
soiseb er a Templo, me ng di merael, e merdekekl, e oldanges er a Dios. 
9A re chad a milsa el omais e oldanges er a Dios, 
10me te dilengchii el ngikel kiliei er a Klebokel Siseball e olengit a udoud, me 
te rokui el kilebetiekl e mlo mechas a rengrir er a ikel tekoi el dilubech el 
mor ngiil chad. 
11E ngiil chad er a di le bereked ku er a Petrus ma Johanes el ngar a berangda 
el leko ng Berangdang er a Salomon a ngklel, e te rirurt a re chad el mor tir el 
mechas a rengrir. 
12Ma Petrus er a leseterir el mochang e ng dilu er tir el kmo, “Kemiu el chad 
er a Israel, ngera me ng mechas a rengmiu er tial tekoi, e ngera me kom 
ngellomel er kemam? Cho momdasu e ng uleak a di klisicham ma lechub e ng 
ungil blekerdelam er medal a Dios a rirellii ngikal chad el mo merael? 
13A Dios er a Abraham, ma Isak, ma Jakob, el Dios er a rucheled, a mla 
kobkellii a mesiungel el Jesus. Ngdi kemiu a ngiluu el mor a re mengetekliu, 
e ser a le tibir er a rengul a Pilatus el melubet er ngii, e kom dirrek el 
ultngeklii er medal a Pilatus. 
14Ng mle ungil e chedaol, ngdi kemiu a ultngeklii, e bai ullengit er a Pilatus 
me le ngebetii el ekor kemiu a chad el ulemekoad. 

15Kom milekodir ngikei el omekrael er kid el mor a klengar, ngdi Dios a 
ulekisii er a kodall e kemam a milsa er a medemam tial tekoi. 
16Ng klisichel a ngklel a silisichii ngikal chitechut el chad. A ikel momes e 
mocha medengei a merruul ele kioumera er a ngklel a Jesus. Ng sebechiu el 
mesa el rokui el kmo aki oumerang er a Jesus a uchul me ngikal chad a mla 
mo ungil. 
17“Me chelechang e kemiu el chad er a Israel, ak mla mo medengei el kmo a 
ikel mriruul kemiu ma re mengetekliu el mor a Jesus a mle telitur er kemiu a 
uchul. 
18A Dios a di mla melekoi er a ngar a mong el oeak a rokui el profet el kmo a 
Mesias er ngii a kirel el mo chuarm; me tia ia mle rolel e ng mo tmaut. 
19Misei e mobult er a kngtmiu e bo mchau a Dios, me bo lousubes a kngtmiu. 
Sel mobult, 
20e a belsechel a klisichel a reng a ngar a Rubak el mei me ng mo oderchii a 
Jesus, el ngii a Mesias el di bla le tetkii el kiriu. 
21Ng kirel el di ngar a eanged el mo lmuut er sel belsechel a bo le mukbeches 
a rokui el tekoi, el ua sel le dillii a Dios er a ngar a mong el uleak a re 
mechedaol el profet er ngii. 
22A Moses a dilu el kmo, ‘A Rubak el Dios er kemiu a mo oderchii el ekor 
kemiu a tal profet, el tar a re chad er a belumiu el di ua ser a loderchak. 
Kemiu a kiriu el mo meruul a ikel bek el bo ledu er kemiu. 
23A ngii di le chad el diak lolengesenges er ngii el profet a mo meakl er a re 
chedal a Dios e mo metemall.’ 
24A re profet el mle melekingel a Dios el uldimukl er tir a Samuel me tirkel 
uleak uriul er ngii el mei a rokui el uluuchais a ikal tekoi el dubecha er 
chelechang. 
25A ikel telbilel a Dios el uleak a re profet el mei a kiriu, me kemiu a ngar 
ngii a blingeliu er sel telbilel a rengedel a delongelel a Dios ma re chedal el le 

rirellii ngii ma rucheliu. Ng dilu er a Abraham el kmo, ‘Ng okiu a re 
ngelekem e ak mo omekngeltengat er a rokui el chad er a beluulchad.’ 
26Isei e a Dios a ngileltii a Mesiungel e mle kot el oderchii el ekor kemiu, el 
omekngeltengat er kemiu me mobult el rokui me bo luchul e a derta er kemiu 
lobult el mo cheroid er a mekngit el blekerdelel.” 

Rellir 4 

1A Petrus ma Johanes a dirk milengedecheduch er a re chad, e a re bebil el 
prist, ma merrederir a re mengkerengel a Templo, ma re bebil el Sadusi a 
mochang. 
2Ng mlo kesib a rengrir ele tirkel terul apostol a ulelsisechakl er a re chad el 
kmo a Jesus a mla mekiis er a kodall, el belkul a kmo a re mla mad a mo 
mekiis er a kodall. 
3E mocha klebesei me te mildechemeterir e kilebsengeterir el mo bo le kukuk. 
4E ngdi betok er tirkel ulerrenges osisecheklir a mlo oumerang; ma ildisir a re 
chad el mlo oumerang a mirrael el mo bekord 5,000. 
5E a bo le kukuk e a re merreder er a re chad er a Judea, ma re mechuodel, 
ma re sensei er a Llach a mlo kldibel er a Jerusalem. 
6Te mlo kldibel tir ma Anas el Ngarbab el Prist, ma Kaifas, ma Johanes, ma 
Alexander, ma re bebil er a re chad er a blil a Ngarbab el Prist. 
7Te dilu er a re apostol me te mo dechor er mederir e toker er tir el kmo, “Ng 
ngeral klisiich cho molab ma lechub e ng ngklel techang cho muluusbech er 
ngii e meruul er tial tekoi?” 
8Ma Petrus a meltuchel er a Chedaol Reng, e ulenger er tir el kmo, “Kemiu el 
merreder er a re chad, ma re mechuodel, 
9a lsekum kom oukerrekeriil er kemam er chelechang el kirel a ungil el 
omeruul el mlekedmokl el mor ngikal chitechut el chad ma blekerdelel er a 
bo lungil, 

10e sola e ng kiriu el rokui, kemiu ma re chad er a Israel el rokui el mo 
medengei el kmo, ngikal chad el dechor er medemiu a mlo ungil el oeak a 
klisichel a ngklel a Jesus Kristus er a Nasareth el ngii cho mdilelii er a kerus, 
e a Dios a ulekisii er a kodall. 
11A Jesus a ngikel lolekoi er ngii a Chedaol Llechukl el kmo, ‘Sel bad el 
mlechoit er kemiu a rumekedechor a blai a mocha kot el klou a belkul er a 
bek el bad.’ 
12A chelsel a beluulchad el rokir e ng diak a ngklel a di tal chad el bla le 
beskid a Dios el sebechel el osebelid. A osobel a di de betik er ngii er a Jesus 
e merkong.” 
13A re chedal Olbiil a mlo mechas a rengrir er a Petrus ma Johanes el diak a 
dektir e dirrek el mlo mechas a rengrir er a bo lodengei el kmo te di chad el 
diak a skulir. Isei e te mlo omtab el kmo tulebengkel a Jesus. 
14Ngdi mlo diak a ngerang el sebechir el dmung ele ngikel chad el mlo ungil a 
dilechor el obengkel a Petrus ma Johanes. 
15Me te dula er tir me te mo tuobed er a blil Olbiil, e tir a mocha mesaod er 
ngii el tekoi er a delongelir. 
16Te mle kakerker el kmo, “Kede mekera er tirkal terul chad. A re bek el chad 
er a Jerusalem a medengei el kmo tial klou el ongasireng el tekoi a le rirellii, 
me ng diak el sebeched el mengeuid er ngii el tekoi. 
17Ngdi mei me de terebengii tial tekoi me lak le mengal oberk er a delongelir 
a re chad, e dongelechel er tirkal chad me lak lluut el melekoi er a ngklel a 
Jesus el mor a ngii di le chad.” 
18Me te milekedongeterir el lmuut el mo tmuu, e silbedeterir el kmo ng kmal 
diak komluut el mengedecheduch ma lechub e molisechakl el oba ngklel a 
Jesus. 
19Ma Petrus ma Johanes a dilu er tir el kmo, “Ka di le kemiu el merriter er 
ngii el kmo ngera melemalt er medal a Dios, a kim olengesenges er kemiu ma 
lechub e kim olengesenges er a Dios? 

20Kemam a diak el sebecham el mo lmuk el diak kim ouchais a ikel bla kim 
ues ma bla kim renges.” 
21Itia e a Olbiil a liluut el mo mesisiich el mengelechel er tir e sola e 
ngilbeteterir. Te mlo medengei el kmo ng diak el sebechir el omals er tir, ele 
re chad el rokui a uleldanges er a Dios el kirel sel dilubech el tekoi. 
22Ngikel chad el mlo ungil el oeak tial ongasireng el tekoi a mle okoa ma 
derengel a rekil. 
23A Petrus ma Johanes a di mlengubet, e lmuut el mor tirkel bebil er tir e 
subedeterir er a tekingir a re bderrir a re prist ma re mechuodel. 
24Me ser a le renges ngiil tekoi, e te mlo dmak e meluluuch el mor a Dios el 
kmo, “Mastang, el milebii a eanged ma chutem ma daob, ma ikel rokui el 
ngar a chelsel! 
25Ke milengedecheduch el oeak a Chedaol Reng el okiu a uchelam el David el 
mesiungem, me ng dilu el kmo, ‘Ngera ma re Chisentael a ngosecha rengrir; 
ngera ma re chad a melebedebek a diak el sebechel el mo tekoi el omtok er a 
Dios? 
26A re king er a beluulchad a mla kudmeklterir, ma re merreder a mlo dmak e 
omtok er a Rubak ma Mesias er ngii.’ 
27Ng meral ua isei! A Herodes ma Pontius Pilatus a mlo dmak er tial beluu tir 
ma re Chisentael ma re chad er a Israel e omtok er a Jesus el chedaol 
mesiungem, el ngikel mdillemii el Mesias. 
28Te mlo kldibel el mo meruul a ikel di bla mtib el kmo ng mor ngii el okiu a 
klisichem ma uldesuem. 
29Mada Rubak, msisiich a rengmam a re mesiungem me lak kim medakt, e 
beskemam a re mesiungem a blekeu el mengedecheduch a tekingem. 
30Modersii a chimam el omekungil er a re chad, e mkengei er a re mesiungem 
me leruul ongasireng ma meklou el tekoi el oeak a ngklel a chedaol 
mesiungem er a Jesus.” 

31Ser a bo le merek el meluluuch, e sel ble le kldibel er ngii a mlo melmesim. 
Te rokui el meltuchel er a Chedaol Reng me ng mlo diak le medakt el omerk 
a tekingel a Dios. 
32A ruumerang a mle ta rengrir el ta uldesuir. Ng dimlak a tal chad el melekoi 
el kmo “a kloklek a kuk di kloklek,” te bai rokui el dilak el ousbech a ikel 
mlar ngii el kloklir. 
33A re apostol a uleba klou el klisiich el olecholt er okisel a Rubak el Jesus, 
ma Dios a kmal ulemekngeltengat er tir el rokui. 
34Ng dimlak a tar a ruumerang el mlo metacherbesul. Tirkel mlar ngii a 
chetemir ma lechub e ng blirir, a ulterau e ngmai a cheral el udoud  
35el mo mesterir a re apostol; me ngiil udoud a ulebii er a re bek el chad el 
ungilbesul a ildisel el kirel a ikel lousbech a derta er tir. 
36Ma Josef el lulemekedong er ngii a re apostol el Barnabas (el belkul a kmo 
“Ngikel Melisiich a Rengrir a re Chad”), el mlechell er a Siprus el chad er a 
kleblillel a Levi, 
37a ulterur a chetemel, e ngilai a udoud el mo mesterir a re apostol. 

Rellir 5 

1Ma tal chad el Ananias a ngklel, a dilak ngii ma bechil er a Safira el oterur a 
chetemir. 
2Ng mle kaodengei ngii ma bechil e ng oreked a bebil er a udoud e a bebil a 
lengai el mo mesterir a re apostol. 
3Ma Petrus a dilu er ngii el kmo, “Ananias, ngera uchul me ke kilengei er a 
Satan me ng choderderau e rullau me komulak er a Chedaol Reng ele ke mla 
oreked a bebil er a cheral a chutem? 
4Uchei er cho moterur a chutem e ng mle chetemem; ma uriul er cho 
moterur, e a cheral a ududem. Ngera uchul me ke tilbir a mo meruul er choua 
isel tekoi? Kau a dimlak momulak er a re chad e kau a bai ulemulak er a 
Dios!” 

5Itia er a le renges a ikal tekoi a Ananias e ng di mlo obiou el mad, me tirkel 
rokui el rirenges a mlo medakt. 
6Ma re mekekerel chad a mlong me te millemengii a cheklechel, e nguu el 
tuobed el mo doklii. 
7Uriul er a bekord edel sikang e a bechil a mlei el diak lodengei a ikel tekoi el 
mla mor ngii. 
8Ma Petrus a uleker er ngii el kmo, “Ka msbedak el kmo ng tiaikid a 
cherrungel el ildisel a udoud el mngiluu kau ma bechim el kirel a chetemiu?” 
Me ng ulenger el kmo, “Choi, ng tilechaikid el rokir.” 
9Itia e a Petrus a dilu er ngii el kmo, “Ngera uchul me kau ma bechim a tilib 
a rengmiu el mo melasem er a Reng er a Rubak? Tirkel chad el mlo melakl er 
a bechim a ngar a tuangel er chelechang, me te dirrek el mo ngoikau el mo 
doklau.” 
10Me ng di meltilech er bita er ochil a Petrus e mad. Ma be letuu tirkal 
mekekerel chad e te mesang el mla mad me te nguu el tuobed el mo doklii er 
bita er a bechil. 
11A Ikelesia el rokir ma re bek el ngodech el chad el rirengesii tial tekoi a 
kmal mlo medakt. 
12Ng betok el ongasireng ma meklou el tekoi a le riruul a re apostol er a 
delongelir a re chad. A rokui el oumerang a mle kldibel er a Berangdang er a 
Salomon. 
13A re chad a kmal chilat er tir e ngdi dimlak a tal chad el bekeu el mo 
oltoech er ngii er a delongelir. 
14Ng di mirrael el mol mong e a re betok el sechal ma redil a mlo oumera er a 
Rubak me te mlo bebil er tir. 
15A ikel le riruul a re apostol a mlo uchul ma re smecher el chad a le 
ngilititerir el mor a rael e melecha er tir er a dusall ma chedecholl el mengiil 
er a Petrus sel bo lengelakl, me bo le sebechel a chungel el mor tir. 



341 

 

 
© United Bible Societies. 

 

 
 

 

16Ma klou el seked er a re chad el mlar a ikel beluu el iliuekl er a Jerusalem a 
mlong el obeteterir a re smecher ma re blekall er a mekngit el chelid, me te 
rokui el mlo ungil. 
17E sola e a Ngarbab el Prist me tirkel kldemel el chedal a cheldebechel er a 
Sadusi a kmal mlo mechechei me te mocha ouedikel. 
18Te mildechemeterir a re apostol e osisebeterir er a blil a kelebus er a beluu. 
19E sel kesus e a anghel er a Rubak a ngila chesimer er a kelebus, e 
choitikikterir a re apostol el tuobed e dmu er tir el kmo, 
20“Morael el mor a Templo e msbedeterir a re chad er a rokui el chisel tial 
beches el klengar.” 
21Ma re apostol a ullengesenges, me ng di mle tutau e te mor a Templo e 
mocha olisechakl. E a Ngarbab el Prist ma re kldemel a ulemekedong er a 
rokui el mechuodel el chad er a Judea el mo kldibel el kirel a cheldellel a 
cheldecheduch er Olbiil; me te mlo kldibel e otebedii a tekingir el mor a 
kelebus me le mengai a re apostol el mer mederir. 
22Ma re bulis a mlong e dimlak le betik er a re apostol er a kelebus, me te 
liluut el mo subedeterir a re chad er Olbiil el kmo, 
23“Ser aki bor a kelebus, e a chesimer a mle ungil chelsimer, ma re 
mengkerengel a kelebus a mengkar a tuangel e ngdi ser a kim nguu a 
chesimer, e ng dimlak a tal chad er a chelsel!” 
24A re bderrir a re prist ma bderrir a re mengkerengel a Templo er a le renges 
ngiil tekoi e ng mlo blosech er a rengrir. 
25E sola e a tal chad a mlo soiseb el dmu el kmo, “Ka morrenges! Tirkel chad 
el mulsisebeterir er a kelebus a ngar a Templo el olisechakl er a re chad!” 
26Itia e a merrederir a re mengkerengel a Templo ma re chedal a mlong e 
lmuut el ngoititerir a re apostol el mei. Ngdi dimlak loba meringel tekoi ele te 
mle medakt er a re chad a le betecheterir er a bad. 



342 

 

 
© United Bible Societies. 

 

 
 

 

27Te ngilititerir a re apostol el mo dechor er mederir a re chad er a Olbiil, e a 
Ngarbab el Prist a dilu er tir el kmo, 
28“Aki kmal milengelechel er kemiu er a meringel tekoi el kmo ng diak 
molisechakl el oba ngklel ngikal chad; e ka mues a ikal bla mruul! Kom mla 
merk osisechekliu er a Jerusalem el rokir, e somiu el rullemam el mo uchul a 
kodellel ngiil chad!” 
29Ma Petrus me tirkal bebil er a re apostol a dula el kmo, “Kemam a kiram el 
olengesenges er a Dios el kuk ngar uchei er a kim olenge senges er a re chad. 
30A uriul er cho mdelii a Jesus er a kerus el mekodir, e a Dios er a rucheled a 
ulekisii er a kodall. 
31A Dios a ngiluu el mor a kadekmel el Merreder e Osobel, el mesterir a re 
chad er a Israel a techall el obult ma Dios bo lousubes a kngterir. 
32E kemam a ocholt er a ikal tekoi, ng kemam ma Chedaol Reng, el mlar a 
Dios el mei itirkel olengesenges er ngii “ 
33Ma re chad er Olbiil er a le renges a ikal tekoi e ng kmal mlo kesib a rengrir 
me ng mlo sorir el omekoad er a re apostol. 
34Ngdi Gamaliel, el tar a re chad er a Olbiil, el Farisi e sensei er a Llach, el 
kmal longull er ngii a re bek el chad, a milekiis el mo dechor e otebedii a 
tekingel me lotebedeterir a re apostol el telkib, 
35e sola e ngii a dilu er a re chad er Olbiil el kmo, “Kemiu el chad er a Israel, 
bo mkerekikl er a ikel moruul el mor tirkal chad! 
36Kom melatk er a mla memong er a Theudas er a loruul er ngii el leko ng tar 
a klou a belkul el chad, me te bekord el 400 el chad a mlo obengkel. Ngdi 
ngii a lulekodir, ma rubengkel a ulebriid ma lurruul er ngii a ngilemed el mo 
diak. 
37E a uriul er isei e ng mle duum a Judas el chad er a Galilea er ser a omelai 
el ulecherangel er a re chad, me ng klou el seked a mlo oltirakl er ngii, e ngdi 
dirrek el lulekodir, ma rokui el uleltirakl er ngii a ulebriid. 

38Misei e ak dmu er kemiu el kmo lak moruul a ngerang el omtok er tirkal 
chad. Di bechititerir! Ele lsekum a ikel bla letib ma ikel bla leruul a 
meldibech er a re chad, e ng mo nguemed, 
39ngdi lsekum ng mlar a Dios el mei, e ng diak el sebechiu el mo mesisiich er 
tir. Ko bai mo metik er kemiu el oldechelakl er a Dios!” Ma Olbiil a mlo olab 
a tekingel a Gamaliel. 
40Te milekedongeterir a re apostol el me soiseb me te mechelebed, e dmu er 
tir me ng diak lluut el mengedecheduch el oba ngklel a Jesus; e sola e 
milechititerir me te merael. 
41Ma re apostol er a le tobed er a blil Olbiil e ng kmal mle dmeu a rengrir, ele 
te miltik er tir el redemelel a mo chuarm er otuub el kirel a Jesus. 
42Me ng mle bek el sils el lolemolem osisecheklir er a Ebangkelio el kirel a 
Jesus el Mesias, el ullisechakl er a Templo ma obliil. 

Rellir 6 

1E tial lesal beteknga rultirakl er a Jesus e ng mlor ngii omengeremrum er a 
delongelir a re chad er a Judea el melekoi a Grik ma re di melekoi a Hebru. A 
re melekoi a Grik a millekoi el kmo a re melakl dil a mlechoit er a bek el 
omerusel a udoud. 
2Itia e a re truich ma terul apostol a ulemekedong er a rokui el oumerang el 
mo kldibel e dmu el kmo, “Ng diak lungil er kemam a kim chitii osisecheklel 
a tekingel a Dios e bo kim oungerachel a udoud. 
3Ma le ua isei, e mngilteterir a re teuid el sechal er a delongeliu el 
dodengelterir el cheltikaik er a Chedaol Reng e kmal mellomes a rengrir, me 
bo loungerachel er tial tekoi. 
4Isei e kemam a mo mededaes el kirel a nglunguuch ma urerel osisechakl.” 
5A tekingir a re apostol a mlo ungil er a rengrir a rokuil chad, me te ngileltii a 
Stefanus, el kmal oumerang er a Jesus e cheltikaik er a Chedaol Reng, ma 
Filip me te ngileltii ngii ma Prokorus, ma Nikanor, ma Timon, ma Parmenas, 

ma Nikolaus el chad er a Antiok, el uchei e ng mle Chisentael e obult el mor a 
klechelid er a re chad er a Judea. 
6Me te ngilititerir el mor a re apostol me te milluluuch e mor a chimorir er 
tir. 
7Ma tekingel a Dios a mengal uleberk, ma rultirakl er a Jesus el mlar a 
Jerusalem a mengal mlo betok, e dirrek el betok er a re prist a mlo oumerang 
er a Jesus. 
8E a Stefanus, el mlukngeltengat er a Dios e mui er a klisiich, a riruul a 
ongasireng ma meklou el tekoi er a delongelir a re chad. 
9Ngdi mlar ngii a re bebil chad el ulemtok er ngii, el chedal a blil ongdibel er 
a re chad el lomekedong er tir el kmo Mlo Mimokl Tirka chad er a Judea el 
mlar a Kirene ma Alexandria el mei. Tir ma re kuk bebil er a re chad er a 
Judea el mlar a ikel beluu er a Silisia ma Asia el mei e ulemuchel el 
mengaititekangel er a Stefanus. 
10Ngdi Chedaol Reng a milsa Stefanus a llomeserreng, me sel longedecheduch 
e ng di mo diak el sebechir el mtekengelii. 
11Itia e tulemechar er a re bebil chad el mo melekoi el kmo, “Aki rirengesii 
ngikal chad el mengedecheduch el omtok er a Moses ma Dios!” 
12Itia e te rirelleterir a re chad, ma re mechuodel ma re sensei er a Llach el 
mo ouedikel. Me turrekedii a Stefanus e ngiluu el mor medal Olbiil. 
13E sola e ngilititerir a re bebil chad el mo melekoi a blulak el tekoi el kirel. 
Me te dilu el kmo, “Ngikal chad a di blechoel el mengedecheduch el omtok er 
a chedaol Templo er kid ma Llach er a Moses. 
14Aki rirengesii el melekoi el kmo ngikal Jesus er a Nasareth a mo toreklii tial 
Templo e mo ngmodech a rokui el siukang el le bilskid a Moses!” 
15Me tirkal rokui el dilengchokl er a blil Olbiil a ulengengii a Stefanus e milsa 
medal el ua medal a anghel. 

Rellir 7 

1Ma Ngarbab el Prist a uleker er a Stefanus el kmo, “Ng mera ikel lolekoi?” 
2Ma Stefanus a dilu el kmo, “Kemiu el odam er ngak ma re demak morrenges! 
A Dios er a klebkall a mlo duum er a ucheled el Abraham er a le ngar a 
Mesopotamia, er uchei er a lorael el mo kiei er a Haran. 
3A Dios a dilu er ngii el kmo, ‘Mtobed er a beluam ma delongelir a re bebil er 
kau e morael el mor sel beluu el bo kuchotii er kau.’ 
4Misei e ng tilobed er a belual el mo kiei er a Haran. E a uriul er a le mad a 
demal a Abraham, e a Dios a dilu er ngii me ng millukl el mer tial beluu el 
mkie er ngii er chelechang. 
5Iseikid e a Dios a dimlak le bsa Abraham a ngii di le chutem er isei me bo le 
kloklel, ng ka di ble le telkib kung a le bsang; ngdi Dios a rirellii a telbilel el 
mor ngii el kmo tial beluu a mo kloklel ngii ma re ngelekel el mei er uriul. 
Ser a le tibir a Dios el ua isei, e a Abraham a dirkak a ngelekel. 
6Me tiakid a le dillii a Dios el mor ngii el kmo, A re ngelekem a mo kiei er a 
ngodech el beluu, me te mo sibai e te mo mekngit er tir er isei el 400 el rak. 
7Ngdi ngak a mo omals er tirkel chad el mo ousibai er tir, e a re ngelekem a 
mo tuobed er isel beluu el mer tiang, me te mo mengull el meluluuch er 
ngak.’ 
8Ma Dios a milsa Abraham a botk el olangch er a telbiil. Ma tal sandei er 
uriul er a le mechell a Isak e a Abraham a miltkii, ma Isak a miltkii a ngelekel 
er a Jakob, ma Jakob a ulemotk er a re truich ma terul ngelekel, el tirkel 
chetengakl el uchelir a re chad er a beluad. 
9“A re ngelekel a Jakob a mlo mechechei er ochellir er a Josef me tulterur el 
mo sibai er a Ekipten. Ngdi Dios a ulebengkel  
10e mle ungil el mesebechakl er ngii er a bek el ringel el le siliseb er ngii. Ma 
Josef er ser a bo lecholt er medal a king er a Ekipten, e a Dios a milsa ungil 
blekerdelel ma llemesel a rengul, ma king a rirellii el mo merreder er a beluu 
ma blil. 

11E sola e ng mlor ngii a bosech er a Ekipten el rokir ma Kanaan el rokir, el 
mlo uchul a klou el ringel. Ma rucheled a mlo diak el sebechir el metik a 
kelir, 
12me ser a le renges a Jakob el kmo ng ngar ngii a kall er a Ekipten, e ng 
uldercheterir a re ngelekel, el tirkel ucheled, me ng mle ketengir el mong. 
13E a ongerul le bong, e a Josef a ulechotii er a re bebil er ngii, ma king er a 
Ekipten a mlo medengelii a chisel a blil a Josef. 
14Ma Josef a silumech a tekoi el mor a demal er a Jakob el melai er ngii el 
mor a Ekipten, ngii ma telungalek el rokir, e a ildisir a rokui el chad a mle 75. 
15Misei e a Jakob ma re ngelekel a mlor a Ekipten, e ngii ma re ngelekel a 
mlad er isei. 
16A bedengir a le ngilai el mor a Sikem me ng meldakl er sel olekull el 
lulecherar a Abraham er a kebliil er a Hamor. 
17“Ser a bo lekeed a belsechel el kirel a Dios el mo oltaut er a telbilel el mor a 
Abraham, e a ildisir a re chedad el ngar a Ekipten a kmal mla mo obdois, 
18e sola e a Ekipten a blo longedereder er ngii a tal king el dimlak lodengei a 
chisel a Josef. 
19Ng milengeblad er a rucheled, e mle meringel a tekingel er tir, e ulerrimel 
er tir me te mengoit er a re ngelekir el leko le mad. 
20Isei e a Moses a mlechell, e kmal mle ungil ngalek. Ng mle edel buil el 
longedmokl er ngii er a blil, 
21e ser a lotebedii er a blil e a ngelekel a king el redil a rirdelii e ulemekeroul 
er ngii el ua le meral ngelekel. 
22Ng mlosisechakl er a bek el llomeserreng er a re chad er a Ekipten e mlo 
klou e chad el mesisiich a tekingel ma omerellel. 
23“E a bocha le 40 rekil a Moses, e ng tilbir er a rengul el mo merriter el kmo 
a re chedal el chad er a Israel, ng mle ua ngera blekeradel el mor tir. 

24Ng milsa tar tir el lomcheracheb er ngii a chad er a Ekipten me ng mlo 
mesebechakl er ngii, e mekodir ngiil chad er a Ekipten. 
25(Ng ulemdasu el kmo a re chedal a mo omtab el kmo a Dios a mo ousbech 
er ngii el mo ngubeteterir, ngdi tir a dimlak lutebengii itiang.) 
26E a bo le kukuk e ng milseterir a re terul chad er a Israel el kakoad me ng 
millasem el meruul er a budech er a delongelir. Ng dilu el kmo, ‘Morrenges 
kemiu el chad, kemiu a dul di chad er a Israel; ngera me kom kakoad el ua 
isei?’ 
27Me ngikal uleldechelakl er ngikal tar a chad a uldbechii a Moses el choridii 
e oker er ngii el kmo, ‘Ng techa rirellau el mo mengedereder e oukerrekeriil 
er kemam? 
28Ng mla mo soam el omekoad er ngak el ua ser cho mokodir ngikel chad er a 
Ekipten er chelii?’ 
29Ma Moses er a le renges a ikang, e ng chiliis er a Ekipten el mo kiei er a 
beluu er a Midian. E mlar isei el mo teru re ngelekel. 
30“Ng mlo chuib 40 el rak, e a tal anghel a mlo duum er a Moses el ngar a 
kerdel a kmard el kerrekar er a ked er bita er a Rois Sinai. 
31A Moses a mlo mechas a rengul er sel lilsang, me ng ullekeed el mor ngii el 
kerrekar me bo lungil el mesang. E sola e rirengesii a ngerel a Rubak el kmo, 
32‘Ngak a Dios er a ruchelem, el Dios er a Abraham, ma Isak, ma Jakob.’ Ma 
Moses a mlo omritel er a dektel me ng dimlak lomes er a Rubak. 
33Ma Rubak a dilu er ngii el kmo, ‘Mngubet oecherem, ele sel mdechor er ngii 
a chedaol chutem. 
34Ak mla meseterir a re chedak el kmal chuarm el ngar a Ekipten, e mla 
remenges a lengelel a rengrir, mak mle metengel el me melubet er tir, me 
mei, me bo kuderchau el mor a Ekipten.’ 
35“A Moses a ngikel lultngeklii a re chad er a Israel er a loker el kmo, ‘Ng 
techa rirellau el mo mengedereder e oukerrekeriil er kemam?’ Ngdi ngii 

ngikel lulderchii a Dios el mo mengedereder er a re chad e mo melubet er tir 
el oeak a ngelsuil a anghel el mlo duum er ngii er a kmard el kerrekar. 
36Me ng ngilititerir a re chad el tuobed er a Ekipten, el mirruul ongasireng ma 
meklou el tekoi er a le ngar a Ekipten ma le ngar a Bekerkard el Daob ma le 
ngar a ked el 40 el rak. 
37Ng Moses ngikel dilu er a re chad er a Israel el kmo, A Dios a mo oderchii a 
tal profet el ekor kemiu el ngii a tar kemiu el chad er a belumiu el di ua ser a 
loderchak.’ 
38Ng ngii ngikel ulebengterir a re chad er a Israel er a le kldibel er a ked; ng 
ulebengterir a rucheled el ngar sei e ulebengkel a anghel el ngikel 
milengedecheduch er ngii er a Rois Sinai, e ngilai a di ngar el tekingel a Dios 
me ng omdedelid el mer kid. 
39“E ngdi rucheled a mle chetirir el olengesenges er a Moses; te bai millibek 
er ngii e uluureng a lmuut el mor a Ekipten. 
40Me te dilu er a Aron el kmo, ‘Mruul a chelid er kemam me bo le 
mengeteklam. Ng diak kimodengei el kmo ng mochar ker ngikal Moses, el 
ultebedemam er a Ekipten.’ 
41Iseikid e te rirellii a bleob el chelid el ua teletelel a sechal el kerbou, e 
uleldars a tenget el mor ngii, e meruul er a ungilklebesei el mengull er a di 
mle tir el rullii el klalo. 
42Ma Dios a mlo ikreterir e mechititerir me te mlo mengull el meluluuch a 
btuch er a eanged, el ua ikel llechukl er a babier er a profet el kmo: ‘Re chad 
er a Israel! A ikel charm el mulemekoad e melenget er a ikel 40 el rak el blar 
a ked a dimlak le kirek. 
43Kom milengol er a tento er a chelid el Molok, ma bleob el okesiul a Refan, 
el btuch el mouchelid er ngii; a ikang a bleob el chelid el murruul el mo 
mengull el meluluuch. Misei e ak mo choridemiu el mo blebaol er a beluu el 
kuk cheroid er a Babilon.’ 

44“A Tento er a Rubak a mlar a delongelir a rucheled er a le ngar a ked. Tia le 
rirellii el oltirakl er a teletelel el le childerderii a Dios er a Moses. 
45Uriul, e a rucheled a ngiluu ngiil Tento el mesterir a re ngelekir me te 
mengol er ngii el obengkel a Josua el mo melai er a beluu er a ikel renged el 
Dios a uleldik er a re chad er ngii e tir a mo soiseb. Me ng mlar isei el mo 
lmuut er a taem er a David. 
46A David a mle ungil er a rengul a Dios e ullengit me le kengei er ngii me bo 
lokedecherur a blai el kirel ngiil Dios er a Jakob. 
47Ngdi bai Salomon a milekedecherur ngiil blai. 
48“Ngdi Kot el Ngarbab el Dios a diak le kiei a blai el rruul er a re chad; el ua 
lolekoi a profet el kmo, 
49A Rubak a kmo a eanged a kingellek, ma beluulchad a le kldoel ochik er 
ngii. Ng ua ngeral blai cho bo momekedechor er ngii el kirek? Ngar ker sel bo 
kkiei er ngii? 
50Ng diak le chimak a riruul a ikal rokui?’” 
51Ma Stefanus a millemolem er a cheldechedechal el kmo, “Ng meral 
medecherecher a rengmiu. A rengmiu a meral diak leko Dios, ma dingemiu a 
mechad el kirel a tekingel! Kemiu a kmal di ua rucheliu, kom dirrek el 
blechoel el omtok er a Chedaol Reng! 
52Ng kol mlar ngii a tal profet el dimlak loldechelakl er ngii a rucheliu? Te 
milekodeterir a ruderchelel a Dios el uluuchais er tir er a irechar el kirel a 
melemalt el mesiungel a Dios. Me chelechang e ng kuk kemiu a ulterur e 
mekodir. 
53Kemiu tirkel ngiluu a llechul a Dios, el uleak a re anghel el ekor kemiu, e 
ngdi dimlak moltirakl er ngii!” 
54A re chedal Olbiil er a lorrenges er a Stefanus e ng kmal mlo kesib a rengrir, 
ma ungelir a ulelengchongch er a klsbengel a rengrir er ngii. 

55Ngdi Stefanus el teluchel er a Chedaol Reng, a dilangesbab el mor a eanged 
e milsa klebkellel a Dios, ma Jesus el dechor er a mo bedul a kadekmel a 
Dios. 
56Me ng dilu el kmo, “Mesa sei! Ak umes er a eanged el blok ma Ngelekel a 
Chad el dechor er a mo bedul a kadekmel a Dios!” 
57A re chad er Olbiil a uleldiu e ngma chimorir el tminget a dingerir, e sola e 
di rirurt el rokui el mor ngii, 
58e ngiluu el otebedii er a ikrel a beluu e metechii er a bad. Tirkel mlar isei a 
mileche bilir me ng omes a tal kekerel chad el Saulus a ngklel. 
59E tir a di ulemetech er a Stefanus me ng ulemekedong er a Rubak el kmo, 
“Rubak el Jesus, ak uterekeklii a klengar er ngak er kau!” 
60Ng mlo outubuach e klou a ngerel el oldiu el kmo, “Rubak, mousubes er tial 
kngterir.” Ng di dillii itiang e suebek a telil. 

Rellir 8 

1A Saulus a mle ungilbesul er a rengul a okodellel a Stefanus. Isel sils e a 
Ikelesia er a Jerusalem a mocha chuarm er a meringel el odechelakl. A rokui 
el oumerang a di ulebriid er a ikel beluu er a Judea ma Samaria, e ngdi re 
apostol a dimlak. 
2A re milengull er a Dios el chad a mlo doklii a Stefanus e milengeiung er 
ngii. 
3E a Saulus a millasem el olekngemed er a Ikelesia me ng mirrael obliil el 
mengurs er a ruumerang el sechal ma redil el mo olsiseb er tir er a kelebus. 
4Tirkel oumerang el melterakl a ullisechakl a tekingel a Dios er ker me ker. 
5A Filip a mlor a klou el beluu er a Samaria me ng ullisechakl er a re chad a 
tekoi el kirel a Mesias. 
6A kloul seked a mle blak a rengrir el orrenges a lolekoi a Filip, me ser a 
lorrenges er ngii e te miles ongasireng el tekoi el le riruul. 

7A mekngit el chelid a mle klou el oldiu e tuobed er a re betok el chad, ma re 
betok el chitechut ma re tauchil a mlo ungil. 
8Me ng mlar ngii a kloul deurreng er a chelsel ngiil beluu. 
9Ng mlar ngii a tal chad el Simon a ngklel el kiliei er sei, el uluuelai el 
mengas a rengrir a re chad er a Samaria. Ng di mle ngii el melekoi el kmo a 
leko ng tar a olab a klisiich, 
10ma re bek el chad er a beluu el ngarbab ma re ngariou el chad a kmal mle 
blak a rengrir el orrenges er ngii. Te millekoi el kmo, “Ngkaikid ngikel 
lomekedong er ngii sel klisiich er a Dios el lolekoi er ngii el kmo, ‘Ngarbab el 
Klisiich.’” 
11Ng mle blak a rengrir el orrenges er ngii ele ng mle meketeket el olab olai 
el mengas a rengrir. 
12Ngdi ser a bo loumerang osisecheklel a Filip el kirel a ungil chais er a 
Rengedel a Dios ma Jesus Krisrus, e a re sechal ma redil a dul di mlo 
metecholb. 
13A Simon me ng dirrek el mlo oumerang; e a uriul er a le metecholb e ng di 
ullekeed er ngii er a Filip e mlo mechas a rengul er a meklou el tekoi ma 
ongasireng el merruul. 
14A re apostol el ngar a Jerusalem a rirenges el kmo a re chad er a Samaria a 
mla nguu a tekingel a Dios me tulderchii a Petrus ma Johanes el mor tir. 
15Me ser a le bong, e te milluluuch el kirir a ruumerang me bo le sebechir el 
nguu a Chedaol Reng. 
16Ele ng dirkak a tar tir el bo le metengel er ngii a Chedaol Reng; te di 
meltecholb el ngar a ngklel a Rubak el Jesus. 
17E sola ma Petrus ma Johanes a milor a chimorir er tir me te ngiluu a 
Chedaol Reng. 

18A Simon er a lesengei el kmo a ruumerang a ngiluu a Chedaol Reng er ser a 
le bor a chimorir er tir a re apostol, e ng ultobed a udoud el leko ng omsa 
Petrus ma Johanes  
19e dilu el kmo, “Dirrek el beskak tial klisiich me ngikel bo kbor a chimak er 
ngii, bo le nguu a Chedaol Reng.” 
20Ma Petrus a dilu er ngii el kmo, “Kau ma ududem mdul mo remiid, ele 
komdasu el kmo ng sebechem el omechar er a klisichel otengelel a Chedaol 
Reng el olab a udoud! 
21Kau a diak a blingelem ma lechub e ng dikesem er a ureram, ele rengum a 
diak le melemalt er medal a Dios. 
22A le ua isei e mobult er tial mekngit el uldesuem, e molengit er a Rubak me 
lousubes er omelebedebekem el kirel tial tekoi. 
23Ele kmedengei el kmo kau a mui er a mekngit el chelechei e dirrek el sibil a 
klengit.” 
24Ma Simon a dilu er a Petrus ma Johanes el kmo, “Ak ulengit me moluluuch 
er a Rubak el kirek, me lak a tar a ikal tekoi el bla mdung el kirek el mo 
duubech.” 
25Uriul er a lolecholt e louchais a tekingel a Rubak a Petrus ma Johanes, e te 
liluut el mor a Jerusalem. E ser a le ngar a omerolir e tullisechakl er a 
Ebangkelio er a betok el beluu er a Samaria. 
26A tal anghel er a Rubak a dilu er a Filip el kmo, “Mkedmeklau e morael el 
bedul a dimes el mor sel rael el ngar a Jerusalem el mor a Gasa.” (Tial rael a 
diak lousbech er ngii er chelechang.) 
27-28Me ng kildmeklii a Filip e mirrael. Itia e a tal eunuk er a Ethiopia el 
oungerachel a mekreos el kloklel a kuin er a Ethiopia, a mlar omerolel el mo 
remei. Ng mlar a Jerusalem el mlo mengull el meluluuch er a Dios me ng 
mlar a mlil el luuta el mor a blil. Me tia er a le ngar a mlai, e ng milenguiu er 
a babier er a Profet Isaia. 

29Ma Chedaol Reng a dilu er a Filip el kmo, “Mokedau er sel mlai.” 
30Ma Filip a rirurt el mong e rirengesii el menguiu er a babier er a Profet 
Isaia. Me ng uleker er ngii el kmo, “Ke medengelii a belkul sel monguiu er 
ngii?” 
31Me ngiil chad a ulenger el kmo, “Ng mekera e sebechek el mo medengelii a 
lak a chad el smodii er ngak?” Itia e ng ullengit er a Filip me bo le ngasech el 
mo obengkel dengchokl er a mlai. 
32Tiakid sel tekoi er a Chedaol Llechukl el lulenguiu er ngii: “Ngii a ua sib el 
lulebang el mo omekoad er ngii; ng ua ngelekel a sib el di chelellakl a 
longimd a bsechel. Ng dimlak a tal tekoi el le delii. 
33Ng mlukrur ma omeruul el mor ngii a mle chebirukel. Ng diak a sebechel el 
mo ouchais a chisel a klengelakel er ngii, ele klengar er ngii er tial 
beluulchad a mla mor a ulebengelel.” 
34Me ngiil chad a dilu er a Filip el kmo, “Ka msbedak el kmo a profet ng 
melekoi er techang? Ng melekoi er ngii ma lechub e ng melekoi er a kuk tar a 
chad?” 
35Itia e a Filip a mocha mengedecheduch me ng ulemuchel er itial tekoi er a 
Chedaol Llechukl e uluuchais er ngii er a Ebangkelio el kirel a Jesus. 
36Me te melemolem er omerolir el mo metik er a ralm me ngiil chad a dmu el 
kmo, “Tiakid a ralm. Ng ngera dirk orreked er ngak me ng diak kmetecholb?” 
37(Ma Filip a dilu el kmo, “Ng sebechem el metecholb a lsekum koumerang er 
a rengum el rokir.” Me ng dilu el kmo, “Ak uumerang. Ak uumerang el kmo a 
Jesus Kristus a ngelekel a Dios.”) 
38Ng ultebedii a tekingel el merrob er a mlai, e ngii ma Filip a dilak el mo 
metengel er a ralm, ma Filip a tilechelbii. 
39E a le merma le tekerekl, e a Reng er a Rubak a ngiluu a Filip el choridii. 
Me ngiil chad a dimlekea lluut el mesang, e ngdi kmal mle ungil a rengul e 
melemolem er omerolel. 

40A Filip a mlo duum er a Asotus, e a lorolang el mor a Sesarea, e ng 
ullisechakl er a Ebangkelio er a ikel bek el beluu el blo lengelakl er ngii. 

Rellir 9 

1E tiaikid e a Saulus a di ulemekdakt er a rubengkel a Rubak er a kdekudel el 
kodall. Ng mlor a Ngarbab el Prist  
2el melai a babier el mor a blil ongdibel er a Damaskus, ma le bong e le ngar 
ngii a le betik er tir el oltirakl er a Rael el lulechotii a Rubak, e bo le sebechel 
el mdechemeterir, el di osisiu a le sechal ma le redil, e le ngititerir el mor a 
Jerusalem. 
3Ma Saulus er a bocha lekeed er a beluu er a Damaskus, e a llomes el mlar a 
eanged el mei a di diliich el iueklii. 
4Ng mloubuu er a chutem e rirengesii a ngor el melekoi er ngii el kmo, 
“Saulus, Saulus! Ngera uchul me koldechelakl er ngak?” 
5Me ng uleker el kmo, “Rubak, kau ke techang?” Me ngiil ngor a dilu el kmo, 
“Ngak a Jesus el ngikel moldechelakl er ngii. 
6Bekiis e morael el mor a beluu, ele sei a bo le sbedau er ngii a ikel kirem el 
mo meruul.” 
7Tirkel chad el ulebengkel a Saulus er ngii el omerael a mlo dechor e kmal di 
liluk; tulerrenges er ngiil ngor e ngdi dimlak a chad el lesang. 
8Ma Saulus er a le bekiis er a chutem e ng milok a medal, ngdi dimlak a 
ngerang el sebechel el mesang. Me te mocha orekedii a chimal e omekrael er 
ngii el mor a Damaskus. 
9Ng mle edel klebesei el diak lomes, e dimlak a ngerang el lulengang el ka 
lullim. 
10Ng mlar ngii a tal oumerang el chad el ngar a Damaskus el Ananias a 
ngklel. Ng milsa tal ues el Rubak a millekoi er ngii el kmo, “Ananias!” Me ng 
ulenger el kmo, “Ngak tiang e Rubak.” 

11Ma Rubak a dilu er ngii el kmo, “Mkedmeklau e morael el mor sel rael el 
Melemalt el Rael a ngklel, e bor a blil a Judas e moker er a tal chad er a 
Tarsus el Saulus a ngklel. Ng meluluuch er chelechang, 
12e mla mesa ues er a tal chad el Ananias a ngklel el mo omor a chimal er 
ngii me bo le sebechel el lmuut el mo omes “ 
13Ma Ananias a dilu el kmo, “Rubak, a re betok el chad a mla ouchais er ngak 
a chisel ngikal chad ma chisel a ikel kdekudel tekoi el bla leruul el mor a re 
chedam el ngar a Jerusalem. 
14A klisiich el le ngiluu er a bderrir a re prist a luleba el mei er a Damaskus el 
me omdechem er tirkel meluluuch er kau.” 
15Ma Rubak a dilu er ngii el kmo, “Morael el mong, ele kmla ngiltii el mo 
mesiou er ngak, e mo olecholt er a ngklek er a re Chisentael ma re king ma re 
chad er a Israel. 
16E ngak a mo ocholt er ngii a ikel rokui el kirel mo chuarm er ngii el kirek.” 
17Ma Ananias a mirrael el mor sel blai el le mlar ngii a Saulus, me ng milor a 
chimal er ngii e dmu el kmo, “Odam el Saulus, a Rubak a ulderchak, el ingii a 
Jesus el ngikel ileko duum er kau er a rael er ser cho morael el mei. Ng 
ulderchak el mei me bo le sebechem el lmuut el mo omes e bo mechetikaik er 
a Chedaol Reng.” 
18Me ng di rirebet a kor a cheleuel a ngikel er a medal a Saulus, me ng mlo 
sebechel el lmuut el mo omes. Ng milekiis el mo dechor e ngiluu a techolb 
chelid; 
19e a uriul er a lomengur a ng luuta el mo mesisiich. A Saulus a kiliei el telal 
klebesei el obengterir a ruumerang er a Damaskus. 
20Ng di mle mereched el mor a blil ongdibel e olisechakl el kmo a Jesus a 
Ngelekel a Dios. 
21Tirkel rokui el ulerrenges er ngii a mlo mechas a rengrir me tuleker el kmo, 
“Ngika ng diak le ngikel chad el mlar a Jerusalem el omekoad er tirkel 

mengull el meluluuch er a Jesus? Ng dimlak le mer tiang el me omdechem er 
a re ua isel chad e lobeteterir el mor a re bderrir a re prist?” 
22Ngdi osisecheklel a Saulus a mengal mlo mesisiich, e kmal mle bleketakl el 
olecholt el kmo a Jesus a Mesias me tirkel chad er a Judea el kiliei er a 
Damaskus a di mlo diak a ngeral ledung. 
23Ng mlo chuib a betok el klebesei, e a re chad er a Judea a mocha kldibel el 
melib er a mo omekoad er a Saulus, 
24ngdi mlar ngii a silbedii a Saulus er a ua isel uldesuir a re chad er a Judea. 
Ng mle llomes ma klebesei el longkar er a siseball er a beluu el leko te mo 
omekoad er ngii. 
25Ma ruumerang a ngiluu er a klebesei el loia er a sualo e oimimii er cheuatel 
el mor iou. 
26A Saulus a mlor a Jerusalem e millasem el mo teloi er a ruumerang er a 
Jesus. Ngdi tir a dimlak loumerang el kmo ng mla mo tar tir, me te rokui el 
mle medakt er ngii. 
27E sola ma Barnabas a mlo olengeseu er ngii me ng ngiluu el mor a re 
apostol. Ng uluuchais er tir er a blekerdelel a Saulus er a lesa Rubak er a rael 
ma Rubak longedecheduch er ngii. Ng dirrek el uluuchais er tir a chisel a 
Saulus er a le bekeu el olisechakl er a ngklel a Jesus er a Damaskus. 
28Itia e a Saulus a kiliei el obengterir e mle bekeu el olisechakl er a ngklel a 
Rubak, er a Jerusalem el rokir. 
29Ng dirrek el milengedecheduch er a re chad er a Judea el melekoi a Grik e 
mengaititekangel er tir, e ngdi tir a ulsiikrolel el omekoad er ngii. 
30Ma ruumerang er a bo lodengei e te ngiluu a Saulus el mor a Sesarea e 
ngoderii me ng mor a Tarsus. 
31Isei e a Ikelesia er a Judea el rokir, ma Galilea ma Samaria a mlar ngii a 
budech er ngii e mlo mesisiich. Me ng uleak a ngelsuil a Chedaol Reng ma 
omeluu er tir er a Rubak e te mengal mlo betok a re chad el mo oumerang. 

32A Petrus a mirrael el meliuekl a bek el beluu, me ng mlo oldingel er a re 
chedal a Dios el kiliei er a Lida. 
33Me ser a le bong, e ng miltik er a tal chad el Aeneas a ngklel, el mle 
chitechut me ng mocha eai el rak el diak le bekiis er a dukllel. 
34Ma Petrus a dilu er ngii el kmo, “Aeneas, a Jesus Kristus a omekungil er 
kau. Bekiis e mkedmeklii a dukllem.” Me ng di milekiis a Aeneas. 
35Ma rokui el chad el kiliei er a Lida ma Sharon er a lesang, e tulebult el mor 
a Rubak. 
36E mlar ngii a tal oumerang el redil el ngklel a Tabitha el mlar a Jopa. (A 
ngklel er a Grik a Dorkas, el belkul a kmo “Ska.”) Ng di mle blechoel el 
meruul a ungil e olengeseu er a re mechebuul. 
37Isei e ng mlo smecher e mad; me te tilechelbii e loia er a delemerab er bab. 
38A Jopa a dimlak le cheroid er a Lida, me tirkel oumerang er a le renges el 
kmo a Petrus a mlar a Lida, e tuldercheterir a re terul chad el olab a klmechir 
el mong el dmu el kmo, “Aki olengit me morechedau el mei.” 
39Mitia e a Perrus a kildmeklii e ulebengterir el merael. Ma le bochang, e te 
ngiluu el mor sel delemerab er bab ma rokui el melakl dil a mlo iliuekl er ngii 
e lmangel e olecholt a chelechedal a bilir ma okrokr el ikrel a bilir, el rokui el 
lurrasm a Dorkas er ser a dirk lobengterir. 
40Ma Petrus a ultebedeterir el rokui er ngii el delemerab, e mlo outubuach e 
milluluuch; e sola e mileltii el mor a bedengel a Tabitha e dmu el kmo, 
“Tabitha, bekiis!” Me tia er a le bok a medal e ng milsa Petrus, me ng milekiis 
el mo dengchokl. 
41A Petrus a mlo olengeseu er ngii el mekiis. E sola e ulemekedong er a rokui 
el oumerang me tirkal melakl dil me te mlong e ng ulechotii a Tabitha el mla 
lmuut el mo chad. 
42A chisel ngiil tekoi a uleberk er a Jopa el rokir me te betok el chad a mlo 
oumera er a Rubak. 

43Ma Petrus a mlar a Jopa el betok el klebesei me ng kiliei el obengkel a tal 
chad el Simon a ngklel, el chad el omkar a budel a charm. 

Rellir 10 

1Ng mlar ngii a tal chad er a Sesarea el Kornelius a ngklel, el mle mengeteklel 
a cheldebechel el soldau er a Rom el “Urrurt er a Itali” a ngklel. 
2Ng mle blak a rengul er a tekoi el chelid me ng ngii ma telungalek er ngii el 
rokir a milengull el meluluuch er a Dios. 
3A tar a klebesei er a bekord edel klok er a chodechosong e ng milsa ues er a 
tal anghel er a Dios el mlor ngii e dmu el kmo, “Kornelius!” 
4Ng mlo medakt me ng mle ngellomel er ngii e dmu el kmo, “Ng ngera e 
rubang?” Ma anghel a dilu er ngii el kmo, “A Dios a ungil a rengul er a 
nglunguchem ma omerellem er a bltikerreng me ng mla mo kldmokl el onger 
a nglunguchem. 
5Modercheterir a re chad el mor a Jopa el mo nguu a tal chad el Simon Petrus 
a ngklel. 
6Ngikang a ngar a blil a Simon el chad el omkar a budel a charm, el blil a 
ngar bita er a daob.” 
7Me tia er a lorael a anghel, e a Kornelius a milkedongeterir a re teru er a re 
mesiungel, ma tal soldau el milsiou er ngii e blak a rengul er a chelid  
8e uluuchais er tir er sel lilsang e uldercheterir el mor a Jopa. 
9E a bo le kukuk me lolemolem er omerolir el mocha kmeed er a Jopa, e a 
Petrus a mlo ngmasech er a chado er a blai er a bekord el sueleb el mo 
meluluuch. 
10Ngika mlo songerenger me ng sokol el mo omengur, e ngdi tia er a dirk 
loruul a kall, e ngii a milsa tal ues. 
11Ng milsa eanged el blok e a tal ua klou el sits a mloimoim er a ikel eual 
ulebengelel el me metengel er a chutem. 

12E mlar ngii er a chelsel a bek el bedengel a charm, a charm er a beluu, ma 
charm er a ralm ma daob, ma suebek el charm. 
13E a ngor a millekoi el mor ngii el kmo, “Petrus, bekiis el omekoad e 
mongang!” 
14Ngdi Petrus a dilu el kmo, “Ng kmal diak e Rubak! Ngak a kmal dirkak 
kkelii a ngerang el ngar a belsachel er a diak le klikiid ma lechub e ng 
mlukidokel.” 
15Ngiil ngor a liluut el melekoi er ngii el kmo, “A ikel bla ledu Dios el kmo ng 
klikiid, lak momdasu el kmo ng diak le klikiid.” 
16Tia mle edel le ua isei e sola e mlengai el lmuut el mor a eanged. 
17Ma Petrus a dirk melechedech er a belkul ngiil ues, e tirkal chad el 
luldercheterir a Kornelius a mla mo medengelii a blil a Simon me te mla 
mong me te dechor er medal a siseball er ngii. 
18Tulemekedong e oker el kmo, “Ng ngar ngii a chad el ngar tiang el Simon 
Petrus a ngklel?” 
19Me ng dirk melasem a Petrus el omtab er a belkul sel ues el lilsang, e a 
Chedaol Reng a dmu er ngii el kmo, “Te ngar ngii a re tedel chad el osiik er 
kau. 
20Mkedmeklau e bo metengel, e lak momai er a rengum el obengterir el 
merael, ele ngak a uleldurech er tir.” 
21Mitia e a Petrus a mlo metengel e dmu er tir el chad el kmo, “Ngak ngikel 
mosiik er ngii. Kom mle mekerang?” 
22Me te dilu el kmo, “A Kornelius el merreder er a re soldau a uleldurech er 
kemam. Ngii a tar a re ungil chad el mengull el meluluuch er a Dios e dirrek 
el kmal longull er ngii a rokui el chad er a Judea. A tal anghel er a Dios a dilu 
er ngii me le me lokedongau el mor a blil me bo le sebechel el remenges a 
ikel bo molekoi.” 

23Ma Petrus a ngilititerir el mor a blai. E a bo le kukuk e ng kildmeklii e 
merael el obengterir; ma re bebil er a ruumerang el chad er a Jopa me 
tulebengkel el merael. 
24Ma kuk bocha le kukuk e te mocha er a Sesarea, ma le bong e a Kornelius a 
mla omekedong er a re chedal ma re kmal sechelil me te kldibel el mengiil er 
ngii. 
25Ma leko ng mochu tmuu a Petrus, e a Kornelius a ulsiueklii e mlo terrob er 
medal el osus er ngii. 
26Ma Petrus a dilu er ngii el kmo, “Mtemetau el mo dechor. Ngak a di chad.” 
27A Petrus a di milengedecheduch er a Kornelius er a lorael el mor a blai, e a 
bo le siseb e ng milseterir a re betok el chad el kldibel. 
28Me ng dilu er tir el kmo, “Kemiu a ungil medengei el kmo ng mekull er a 
klechelid er a re chad er a Judea a loldingel er a re Chisentael ma lechub e le 
teloi er tir. Ngdi Dios a mla meketeklii el mer ngak el kmo ng diak le kirek el 
omdasu el bedul a ngii di le chad el kmo ng diak le klikiid ma lechub e ng 
mengelengalek. 
29Isei a uchul me ser cho moldurech el mer ngak e ak di mlei. Mak uker er 
kemiu el kmo ng ngera me kom uleldurech el me melai er ngak?” 
30Ma Kornelius a dula el kmo, “Ng mle ua itiaikid er a idelsebel er edel klok 
er chodechosong e ak mlar a blik el meluluuch, e a tal chad el oubail a 
medidiich el bail a di mlei el me dechor er medak  
31e dmu el kmo, ‘Kornelius, a Dios a mla rongesii a nglunguchem e dirrek el 
mla mo medengei omerellel a bltikerreng er kau. 
32Moderchii a chad el mor a Jopa el mo nguu a tal chad el Simon Petrus a 
ngklel. Ngika ngar a blil a Simon, el chad el omkar a budel a charm, e a blil a 
ngar bita er a daob.’ 

33Isei e ak di mle mereched el oldurech el ekor kau, e ungiang me ke 
mermang. Me kemam tia er chelechang el kldibel er medal a Dios e kldmokl 
el mo orrenges a ikel bla ledu er kau a Rubak.” 
34Ma Petrus a mocha mengedecheduch el kmo, “Ak mocha medengei el kmo 
a Dios a meral di osisiu er a rengul a re bek el chad. 
35Ma chad er a ngii di le beluu el mengdekudel er ngii e meruul a melemalt a 
diak bo le chitii. 
36Kemiu a medengelii a klumech el mlor a re chad er a Israel, el omerk er a 
Ebangkelio er a budech el okiu a Jesus Kristus el ngii a Rubak er a rokui el 
chad. 
37Kom dirrek el medengelii sel klou el tekoi el dilubech er a beluu er a Israel 
el rokir, el ulemuchel er a Galilea er uriul er osisecheklel a Johanes el kirel a 
techolb. 
38E medenge chisel a Jesus er a Nasareth ma blekerdelel a Dios er a le bsa 
Chedaol Reng ma klisiich. A Dios a ulebengkel me ng mirrael a bek el beluu 
el meruul a ungil e omekungil er tirkel rokui el mlar eungel a klisichel a 
Diabelong. 
39Me kemam olecholt a ikel bek el le riruul er a Jerusalem ma ikel bebil er a 
beluu er a Israel. E sola e a re chad a dilelii er a kerus el mekodir. 
40Ngdi Dios a ulekisii er a kodall er uriul er edel klebesei, e ulechotii el 
bleketakl, 
41el dimlak bo lecholt er a ngii di le chad, ngdi mlor tirkel olecholt er ngii el 
bla le ngilteterir a Dios. E tia melekoi er kemam el milengang e melim el 
obengkel er uriul er a le bekiis er a kodall. 
42Ng milskemam a ngerchelam el mo olisechakl er a re chad e mo olecholt el 
kmo ingii ngikel bla le tetkii a Dios el mo oukerrekeriil er a re di ngar ma re 
mla mad. 

43A rokui el profet a milengedecheduch el kirel el kmo, a re bek el oumerang 
er ngii a mo musubes a kngterir el klisichel a ngklel a uchul.” 
44Me ng dirk mengedecheduch a Petrus e a Chedaol Reng a metengel el mor 
tirkel rokui el ulerrenges osisecheklel. 
45Me tirkel oumerang el chad er a Judea el ulebengkel a Petrus er a Jopa el 
mong a mlo mechas a rengrir el kmo a Dios a dirrek el mla otengelii a 
Chedaol Reng el mor a re Chisentael. 
46Tulerrenges er tir el melekoi a ngodech el omelekoi e oldanges er a klou el 
klisichel a Dios. Ma Petrus a dula el kmo, 
47“Tirkal chad a dirrek el ua ikid el mla nguu a Chedaol Reng. A le ua isei, e 
ng ngar ngii a sebechel el merrob er tir me ng diak bo le metecholb?” 
48Itia e ng dula er tir me te metecholb el ngar a ngklel a Jesus Kristus. E sola 
me tullengit er ngii me le kiei el obengterir el ngma telal klebesei. 

Rellir 11 

1A re apostol me tirkel kuk bebil er a ruumerang el ngar a Judea el rokir a 
rirenges el kmo a re Chisentael a dirrek el mla mor tir a tekingel a Dios. 
2Me ser a le bor a Jerusalem a Petrus, e tirkel mle sorir a le bor a botk a re 
Chisentael a ulelterturek er ngii el kmo, 
3“Kau a mlo kiei er a blirir a re diak le blotk el Chisentael, e dirrek el 
ulemengur el obengterir!” 
4Itia e a Petrus a mocha er a kot el uchul e ouchais er tir er a chisel ngiil tekoi 
el rokir, me ng dilu el kmo, 
5“Ng mlar ngii a ues el kilsang er ser a kululuuch el ngar a beluu er a Jopa. 
Ak milsa ua tal klou el sits el klebikl a ikel eual bkul el mloimoim er a eanged 
el mer bita er ngak. 
6Ak mlo ungil mesa chelsel mak miles a mekedung ma tebelik el charm er a 
beluu, ma charm er a ralm ma daob, ma suebek el charm. 

7E sola e rirengesii a ngor el dmu er ngak el kmo, ‘Petrus, bekiis el omekoad e 
mongang!’ 
8Ngdi ngak a dilu el kmo, ‘Ng kmal diak e Rubang! Ng dirkak knguu a tal 
ngerang el belsachel el diak le klikiid ma lechub e ng mlukidokel el kall el 
mer a ngerek.’ 
9Me ngiil ngor a mlar a eanged el lmuut el melekoi el kmo, A ikel bla ledu 
Dios el kmo ng klikiid, lak momdasu el kmo ng diak le klikiid.’ 
10Tia mle edel le ua isei e sola e mlengai el rokir el mor a eanged. 
11Iseikid e a re tedel chad el mlar a Sesarea e modurech el mer ngak a mlei er 
sel blai el kkiliei er ngii. 
12E a Chedaol Reng a dilu er ngak el kmo, ‘Lak momai er a rengum, e 
mobengterir el merael.’ Tirkal telolem el oumerang el mlar a Jopa a 
ulebengkek el mor a Sesarea, maki rokui el mlor a blil a Kornelius. 
13Ma Kornelius a uluuchais er kemam er a lesa anghel el dechor er a blil e 
ledu er ngii el kmo, ‘Moderchii a chad el mor a Jopa el mo nguu a tal chad el 
Simon Petrus a ngklel. 
14Ingii a mo dmu er kau a tekoi el bo moeak ngii e kau ma telungalek er kau 
el rokir a mo suobel.’ 
15Me ser a kumuchel el mengedecheduch e a Chedaol Reng a mle metengel er 
tir el di ua ser a le mer kid er a kot el uchul. 
16Isei e ak mlo lmatk a tekingel a Rubak er a ledu el kmo, A Johanes a 
melecholb el olab a ralm, e ngdi kemiu a mo metecholb er a Chedaol Reng.’ 
17Me ng bleketakl el kmo a Dios a milsterir a re Chisentael a Chedaol Reng el 
di ua ikid er ser a bo doumerang er a Rubak el Jesus Kristus, ma le ua isei, e 
ngak ak techang mak melasem el merrob er a Dios!” 
18Me ser a le renges a ikang e ng mlo diak a ngeral ledung e mocha oldanges 
er a Dios el kmo, “A Dios a dirrek el mla mesterir a re Chisentael a techall el 
obult er a kngterir e mo suobel!” 

19A re bebil er a ruumerang el ulebriid er odechelakl er ser a le mad a 
Stefanus a mlo mekelekelii a Fenisia, ma Siprus, ma Antiok el ouchais er a 
Ebangkelio el di mlor a re chad er a Judea e merekong. 
20Ngdi re kuk bebil er a ruumerang el chad er a Siprus ma Kirene a mlor a 
Antiok el omerk er a Ebangkelio el mor a re Chisentael; te silbedeterir er ngii 
el Ungil Chais el kirel a Rubak el Jesus. 
21A klisichel a Rubak a ulebengterir me te betok el chad a mlo oumerang e 
ulebult el mor a Rubak. 
22A chisir a mlor a Jerusalem ma Barnabas a lulderchii el mor a Antiok. 
23Me ser a le bong, e ng mlo medengei el kmo a Rubak a mla omekngeltengat 
er a re chad er isei, me ng mlo dmeu a rengul e millisiich a rengrir el rokui 
me bo le meral blak a rengrir el oltirakl er a Rubak. 
24A Barnabas a mle ungil chad el cheltikaik er a Chedaol Reng e mle 
mesisiich el oumerang, me ng mlo uchul e a re betok el chad a mlo oumera er 
a Rubak. 
25A Barnabas a mlor a Tarsus el mo osiik er a Saulus; 
26me ser a le betik er ngii, e ng ngiluu el mor a Antiok me ng mle tal rak el tir 
el terung a ulebengterir a re chad el kldibel er a Ikelesia e olisechakl er a klou 
el seked. A ruumerang er a Jesus a mle kot el lomekedong er tir er a Antiok el 
kmo Kristiano. 
27Ng bekord el osisiu el taem e a re bebil profet a mlar a Jerusalem el mor a 
Antiok. 
28Ma tar tir el Akabus a ngklel a mlo dechor e uleak a klisichel a Chedaol 
Reng e ulemlaoch el kmo a meringel el bosech a mochur ngii er a beluulchad 
el rokir. (Tia mlor ngii er ser a lorreder a Klaudius.) 
29Ma ruumerang er a Jesus a tilbir el kmo te mo remuul a uldureklir el 
oltirakl a ikel sebechel a derta er tir e odurokl el mo olengeseu er tirkel 
oumerang el kiliei er a Judea. 

30Me te chiludel ngiil udoud e uldurokl er a Barnabas ma Saulus el mor a re 
mechuodel er a Ikelesia. 

Rellir 12 

1Tiaikid el taem e a King Herodes a mocha omuchel el oldechelakl er a re 
bebil er a re chad er a Ikelesia. 
2Ma Jakobus el tar a Johanes a lulekodir er a saider, 
3e ser a bo lodengei el kmo tial tekoi a ungil er a rengrir a re chad er a Judea, 
e ng mocha omdechem er a Petrus. (Ng mildechemii er a belsechel a Chedaol 
Sils er a Diak Omkukel Blauang.) 
4Ma uriul er a ludechemii a Petrus e ng kilebsengii el lulengkar er ngii a eual 
cheldebechel el derteual soldau a re chedal a tar ngii. Ng millatk el mo 
oukerrekeriil er ngii er mederir a re chad er uriul er a Baskua. 
5Me ng mlar a kelebus a Petrus e a re chad er a Ikelesia a mle blak a rengrir 
el meluluuch er a Dios el kirel. 
6E sel kesus er uchei er a leko ng mo oltobed er ngii a Herodes el mor mederir 
a re chad, e a Petrus a milechiuaiu er a delongelir a re terul mengkar, e mle 
rrengodel er erul bombatel, e mlar ngii a re mengkar er a siseball er a 
kelebus. 
7E a tal anghel a di dilum er ngii ma llomes a diliich er a chelsel sel le mlar 
ngii. E ngii el anghel a millemesim er a Petrus el olekar er ngii e dilu el kmo, 
“Mereched el mekiis!” Itia e a bombatel er a chimal a Petrus a di rirebet. 
8E sola e a anghel a dmu el kmo, “Mutechulau e mlecha oecherem.” Me tia er 
a lutechulii a Petrus e lotuu oecherel, e a anghel a dula el kmo, “Mlia ikrel a 
bilem e mobengkek el merael” 
9Ma Petrus a ulebengkel tuobed er a kelebus e ngdi dimlak lodengei el kmo 
tial lurruul er ngii a anghel a meral tekoi; ng ulemdasu el kmo ng tar a ues a 
lilsang. 

10Te mlo engelakl er a kot ma ongerung el blil omengkar e mocha er a 
siseball el mor a beluu el deel a chesmerel, me ngiil siseball a di mle ngii el 
menga chesmerel me te tilobed. Te mlor a tal rael e a anghel a choitii a 
Petrus e merael. 
11Itia e a Petrus a mocha omtab er tial tekoi el dilubech el mor ngii me ng 
dula el kmo, “Ak mocha medengei el kmo tia meral tekoi! A Rubak a 
ulderchii a anghel er ngii el me olsobel er ngak er a klisichel a Herodes ma 
ikel bek el tekoi el lulemdasu a re chad er a Judea.” 
12Ma bocha lodengei el ua isei, e ng mlor a blil a Maria el delal a Johanes 
Markus, el ble le kldibel er ngii a re betok el chad el meluluuch. 
13A Petrus a milelngod er a chesimer er a siseball ma tal mesiou el dil el Roda 
ngklel a mlong. 
14Ng dilengchii a ngerel a Petrus me ng kmal mlo ungil a rengul me ng 
dimlak le nguu a chesimer e lmuut el remurt el mo ouchais el kmo a Petrus a 
dechor er rikl. 
15Me te dilu er ngii el kmo, “Ke mengesengsang!” Ngdi ngii a di uluutekangel 
el kmo ng merang me te dula el kmo, “Ng anghel er ngii.” 
16Itia e a Petrus a di milelngod er a chesimer me te mocha nguu, e mesang 
me ng mlo mechas a rengrir. 
17Ng uleba chimal el olekebai er tir me lak longerodech, e mocha ouchais er 
tir er a blekerdelel a Rubak er a lotebedii er a kelebus. E dilu el kmo, “Bo 
mouchais a ikal tekoi er a Jakobus me tirkel bebil er a ruumerang,” e sola e 
ngii a tilobed e merael el ngodechii a le bor ngii. 
18Ma bocha le tutau e ng mlar ngii a klou el nglemuu er a delongelir a re 
mengkar er a kmo, ng mlor a Petrus? 
19Ma Herodes a ultebedii a tekoi me te mo osiik er ngii, ngdi dimlak el 
sebechir el metik er ngii. Isei e ng uluukerrekeriil er tirkel milengkar e 
ultebedii a tekingel el kmo te mo okodall. Uriul er itiang, e a Herodes a mlar 
a Judea el mor a Sesarea me ng mlar sei el telkib. 

20A Herodes a kmal mle kesib a rengul er a re chad er a Tyre ma Sidon me te 
mlo dmak e mlo omes er ngii. Ma kot e te milengeluch er a Blastus el ngikel 
oungerachel er a blil a king me le ngesuterir, e sola e mlochu olengit er a 
budech, ele kall er a belurir a mlar a belual a king el mong. 
21Ma Herodes a mililii er a bilel a king e mlo dengchokl er a kingellel er 
omerreder, er sel telutk el sils, e milengedecheduch er a re chad. 
22Me tuleldiu el kmo, “A mengedecheduch a diak le chad, e ng chelid!” 
23Itia e a anghel er a Rubak a ulsecherii a Herodes me ng mlo smecher el 
betok a lot er ngii e mad, ele ng ulerribech a chetengakl el mle kirel el mor a 
Dios. 
24Seikid e a tekingel a Dios a mengal uleberk e merael el mo klou. 
25A Barnabas ma Saulus er a bo le merek a urerir er a Jerusalem e te liluut el 
merael me te ngiluu a Johanes Markus el obengterir. 

Rellir 13 

1A Ikelesia er a Antiok a mlar ngii a re bebil el profet ma re sensei: ng 
Barnabas ma Simeon el lomekedong er ngii el Ngeduch, ma Lusius el chad er 
a Kirene, ma Manaen el mlukeroul el obengkel a Herodes el merreder er a 
beluu er a Galilea ma Saulus. 
2Ser a losiou er a Rubak e lolsengerenger, e a Chedaol Reng a dilu er tir el 
kmo, “Meklii el kirek a Barnabas ma Saulus me bo loruul er sel ureor el bla 
kumekedong er tir el kirel.” 
3Me tulelsengerenger e meluluuch, e milor a chimorir er tir, e dmu er tir me 
te merael. 
4A Barnabas ma Saulus a mlodurech er a Chedaol Reng me te mlor a Selusia e 
mlar isei e omekall el mor a tal iungs el Siprus. 
5Ma le bor a Salamis, e tullisechakl a tekingel a Dios er a blil ongdibel. A 
Johanes Markus a ulebengterir el olengeseu er tir er ngiil ureor. 

6Te milidii ngiil beluu el rokir el mo lmuut er a Pafos el ngar a bitang, e 
miltik er a tal ouelai el chad er a Judea el Barjesus a ngklel, el meruul er ngii 
el leko ng profet. 
7Ng uluusechelei er a Serkius Paulus, el mellomes a rengul chad el mle 
merreder er ngii el beluu. Ingii el merreder a ulemekedong er a Barnabas ma 
Saulus ele ng mle soal el orrenges a tekingel a Dios. 
8Ngdi Elimas (tia ngklel er a Grik) el chad er olai a ulemtok er tir, ele ng 
millasem el merers er a merreder me lak bo loumera er a Jesus. 
9Itia e a Saulus, el dirrek el Paulus a ngklel, el teluchel er a Chedaol Reng a 
ulturk a medal er ngiil chad er olai  
10e dmu el kmo, “A kel ngelekel a Diabelong! Kau a cherrouel a bek el ungil 
tekoi. Ke mui er a bek el blekerdelel a mekngit el omeruul, e di blechoel el 
melasem el meruul a klemerang er a Rubak el mo telingaol! 
11Chelechang e a Rubak a mo melsau, me ke mo meiko el mo diak mesa sils 
el telkib.” Itia e a Elimas a mocha omelechesiu er a ilkolk el di milart a medal 
me ng mocha meleliuekl el osiik er a chad el mo mengetakl er ngii. 
12Me ngikel merreder er a lesa tial tekoi, e ng mlo oumera ele ng kmal mlo 
mechas a rengul er osisechakl el kirel a Rubak. 
13A Paulus me tirkel chad el ulebengkel a tilobed er a Pafos el omekall el mor 
a Perka el klou el beluu er a Pamfilia, me te mlar isei e a Johanes Markus a 
chilititerir e lmuut el mor a Jerusalem. 
14Te mlar a Perka el mor a Antiok er a Pisidia, ma bocha le Ulengull el Sils, e 
te mlo soiseb el mo dengchokl er a blil ongdibel. 
15E uriul er a le mechuiu a Llach er a Moses ma tekoi el llechukl er a babier 
er a re profet, e a ruungerachel er a blil ongdibel a uleldurech el mor tir el 
kmo, “Rudam, ng somam cho mongedecheduch er a re chad a lsekum ng ngar 
ngii cho mobang el osisechakl el mo remuul a rengrir el mo ungil.” 

16Ma Paulus a mlo dechor e ullab a chimal el mengellakl er a re chad e 
mocha mengedecheduch el kmo, “Morrenges er ngak kemiu el chad er a 
Israel ma rokui el Chisentael el ngar tiang el mengull er a Dios. 
17A Dios er a re chad er a Israel a ngilelteterir a ruchelam e rirelleterir el mo 
chimol klou el beluu er ser a le kiei er a Ekipten. A Dios a uleba klou el 
klisichel el oltobed er tir er a Ekipten, 
18me ng mle 40 el rak el longedmokl er tir er a ked. 
19Ng ulekngemed a kleuid el renged er a beluu er a Kanaan e rirelleterir a re 
chedal el mo oubeluu er ngii, 
20e a uriul er a bekord 450 el rak e ng milsterir a re mengeteklir el mor ser a 
bocha le profet a Samuel. 
21E ser a lolengit er a king e a Dios a milsterir a Saul el ngelekel a Kis, el chad 
er a klebliil er a Benjamin me ng mlo king er tir el 40 el rak. 
22E a uriul er isei e ng mloiis, e a Dios a dolemii a David el mo king er tir. E 
tiakid a le dillii a Dios el kirel el kmo, ‘Ak mla metik er a David el ngelekel a 
Jesse el soak el chad, ngii a ngikel mo remuul a ikel rokui el soak a loruul.’ 
23Me ng Jesus, el chad er a kleblillel a David a ngikel le tiletkii a Dios el mo 
Osebelir a re chad er a Israel el oltirakl er sel le tilbir. 
24Uchei er a lomuchel er a urerel a Jesus, e a Johanes a ullisechakl er a rokui 
el chad er a Israel el kmo ng kirir el obult el mo cheroid er a kngterir e mo 
metecholb. 
25Ma Johanes er a bochu lorekui er a urerel e ng dilu er a re chad el kmo, 
‘Cho momdasu e ak techang? Ngak a diak ngikel mongiil er ngii. Ka 
morrenges! Ng ngar ngii a mei er uriul er ngak, el ngak a diak krredemelel a 
mo mengedoked a surel oecherel.’ 
26“Kemiu el chad er a Israel, el chad er a klebliil er a Abraham, ma rokui el 
Chisentael el ngar tiang el mengull el meluluuch er a Dios, a tekoi er osobel a 
mler kid! 

27Ele re chad el kiliei er a Jerusalem ma re mengeteklir a dimlak lodengei el 
kmo ingii a Osobel, ma ka lulemtab a tekingir a re profet el mlechuiu er a bek 
el Ulengull el Sils. Me ser a lotngeklii a Jesus e lotuteklii me le bor a kodall e 
tultaut a tekingir a re profet. 
28Ng dirrek el dimlak el sebechir el metik er a mo uchul a kodellel, me 
tullengit er a Pilatus me lesiik a cheldechulel e bo le mad. 
29E a uriul er a leruul a bek el lolekoi a Chedaol Llechukl el kirel, e tultengelii 
er a kerus e mo loia er a debull. 
30Ngdi Dios a ulekisii er a kodall, 
31me ng mle betok el klebesei el bo ledum er tirkel le dilak er a Galilea el mor 
a Jerusalem. Chelechang e tirkeikid a ocholt el kirel el mor a re chad er a 
Israel. 
32-33Me kemam tiang el oba ngiil ungil chais el mer kemiu el kmo, a Dios er 
ser a lokisii a Jesus er a kodall e ng ultutii sel telbilel el mor a rucheled, me 
chelechang e ng touta el mer kid el ngelekir. El ua llechukl er ongerul Psalm 
el kmo: ‘Kau a Ngelekek, chelechang e ak mla mo Demam.’ 
34E a le dillii a Dios el kirel er ser a lokisii er a kodall a kmo, ng kmal diak bo 
le mechut er a chelsel a debull; me ng dilu el kmo: ‘Ak mo meskau a chedaol 
e ulterekokl el klengeltengat el mle telbilek el mor a David.’ 
35E a kuk tar a bades e ng dmu el kmo, ‘Kau a diak bechere blak a rengul el 
mesiungem me bo le mechut er a debull.’ 
36Sel taem er a David e ng milengedmokl el oltirakl er a telbilel a rengul a 
Dios, e sola e mlad me ng meldakl er a delongelir a rucheled, ma bedengel a 
mlo mechut er a debull. 
37E ngdi ngikel lulekisii a Dios er a kodall a dimlak bo le mechut er a debull. 
38-39Kemiu el rokui el de chad er a Israel, bo mungil el medengei el kmo a 
tekoi er ousumengoit er a klengit el mosisechakl el ekor kemiu a ngar a Jesus 
el mei; bo modengei el kmo a re bek el oumera er ngii a mengubet er a rokui 



371 

 

 
© United Bible Societies. 

 

 
 

 

el klengit, el ngii a dimlak el sebechel a Llach er a Moses el ngubetemiu er 
ngii. 
40Isei e bo mkerekikl, me lak letaut er kemiu a tekingir a re profet er ser a 
ledu el kmo: 
41‘Kemiu el sekedenguul! Di bo le mechas a rengmiu e mngemed! Sel kuruul 
er ngii er chelechang a tar a tekoi el le ngar ngii a chad el mo smodii er 
kemiu me kemiu a dirrek el di diak bo moumerang!’” 
42Me tia er a le tebeda er a blil ongdibel a Paulus ma Barnabas, e a re chad a 
ullengit er tir me sel kuk mei el Ulengull el Sils e lluut el mong e louchais er 
tir a lmuut el bebil er a ikal tekoi. 
43Ma uriul er a le tobed a re chad er ongdibel, e te mle betok el chad er a 
Judea ma betok el Chisentael el mla obult el mor a klechelid er a re chad er a 
Judea a uleltirakl er a Paulus ma Barnabas. Ma re apostol a 
milengedecheduch er tir e melisiich a rengrir me di le blechoel el ngar el ngar 
a krasia er a Dios. 
44Me tial kuk bocha le Ulengull el Sils, e a oumesingd el chad er a beluu a 
mlo orrenges a tekingel a Rubak. 
45Ma re chad er a Judea er a lesa seked e te mlo mechechei; me te 
milengaititekangel er a Paulus e dirrek el millenguul er ngii. 
46Ngdi Paulus ma Barnabas a mengal mlo bekeu e dilu el kmo, “Ng mlar ngii 
a belkul me lomuchel el mechedecheduch el ekor kemiu a tekingel a Dios, 
ngdi chelechal le chetimiu el nguu e momdasu el kmo a diak a ulebengelel 
klengar a diak le kiriu, e aki mechikemiu e mor a re Chisentael. 
47Ele tiakid a tekingel a Rubak el mer kemam el kmo: ‘Ak mla tutkau el mo 
llomes el kirir a re Chisentael, me ke mo rolel osobel el mor a beluulchad el 
rokir.’” 
48Ma re Chisentael er a le renges a ikang e ng mlo ungil a rengrir e chilat a 
tekingel a Rubak; me tirkel ngellitel el kirel a diak a ulebengelel klengar a 
mlo oumerang. 

49A tekingel a Rubak a uleberk er sel beluu el rokir. 
50Ngdi re chad er a Judea a milechelii a uldikel er a delongelir a re merreder 
er a beluu ma re ngarbab a deruchellir er a buai el redil el Chisentael el 
mengull el meluluuch er a Dios me te mocha oldechelakl er a Paulus ma 
Barnabas e odiketerir er a belurir. 
51Ma re apostol a sirrars a chebechab er sel beluu er ocherir e mirrael el mor 
a Ikonium. 
52A ruumerang el ngar a Antiok a kmal mle dmeu a rengrir e mlar ngii er tir a 
Chedaol Reng. 

Rellir 14 

1Ng di osisiu el tekoi a merruul er a Ikonium. A Paulus ma Barnabas a mlor a 
blil ongdibel e mengedecheduch el cheldechederir a rirelleterir a re betok el 
chad er a Judea ma re Chisentael el mo oumerang. 
2Ngdi re chad er a Judea el dimlak bo loumerang a milechelii a uldikel er a 
delongelir a re Chisentael me tulebult el mo omtok er a ruumerang. 
3A re apostol a kiliei er sei el meketeket, e mle bekeu el ouchais a chisel a 
Rubak, ele Rubak a milsterir a klisiich el meruul ongasireng ma meklou el 
tekoi el olechotel a kmo, a osisecheklir el kirel a krasia er a Dios a klemerang. 
4Ma re chad er ngiil beluu a ulebii ma re bebil a ullab el mor a re chad er a 
Judea, ma re kuk bebil a ullab el mor a re apostol. 
5Itia e a re bebil Chisentael ma re chad er a Judea a mlo dmak tir ma re 
mengeteklir e tibir el mo omekcharm er a re apostol e ometech er tir er a 
bad. 
6Ma re apostol er ser a bo lodengei, e te chiliis el mor a ikel kmeed el beluu el 
uldimukl er ngii a Listra ma Derbe el beluu er a Likaonia. 
7Me te mlar isei el olisechakl er a Ebangkelio. 
8Ng mlar ngii a tal chitechut el chad el mlar a Listra, el mle chitechut er a le 
mechell me ng dirkak a tal lorael. 

9Ngiil chad a dilengchokl e orrenges a cheldechedechal a Paulus. Ma Paulus 
er a bo lomtab el kmo ng uluumerang me ng sebechel el mo ungil, e ng 
ulengengii  
10e mle klou a ngerel el melekoi el kmo, “Bekiis el mo melemalt el dechor.” 
Me ngiil chad a di silechesokl el mo dechor e mocha mererorael. 
11Ma seked er a lesa tial le rirellii a Paulus, e te mocha oldiu el tekoi er a 
belurir er a Likaonia el kmo, “A re chelid a mla mo ua teletelir a re chad e 
mla me metengel el mer kid!” 
12Te milengklii a Barnabas el Seus, e a Paulus a mle mekudem el 
mengedecheduch me te milengklii el Hermes. 
13Me ngikel prist er a chelid el Seus, el Templo er ngii a dilechor er a ikrel a 
beluu, a ngila sechal kerbou ma bung el mor a siseball, ele ngii me tial seked 
a mlo sorir el oldars a tenget el mor a re apostol. 
14Ma Barnabas ma Paulus er a le renges a chisel tial leko te mo meruul er 
ngii, e te silodel a bilir e rirurt el tmuu er a delongelir a re chad el meseked e 
oldiu el kmo, 
15“Ea ng ngera uchul me kom meruul a ua isei el tekoi? Kemam a di chad el 
ua ikemiu! Aki ngar tiang el ouchais er a Ebangkelio, me mobult el mo 
cheroid er a ikal diak a ultutelel el tekoi e bor a di ngar el Dios, el ngikel 
milebii a eanged, ma chutem, ma daob, ma ikel rokui el ngar a chelsel. 
16Ser a ngar a mong e ng milechititerir a re bek el chad me te di mlar a ikel 
sorir. 
17Ngdi ngii a mle blechoel el olecholt er ngii el oeak a ikel ungil tekoi el 
loruul. Ng oltengel er a chull er a eanged el ekor kemiu e meskemiu a 
dellomel er sel ungil belsechel, e meskemiu a keliu e omekeek a rengmiu er a 
deurreng.” 
18A ikal tekoi a le dilu re apostol e ngdi dimlak le beot er tir el torebengii a 
seked me lak loldars a tenget el mor tir. 

19E a re bebil chad er a Judea el mlar a Antiok er a Pisidia el mong ma re 
mlar a Ikonium a milengesuseu er a seked el mo obengterir e metechii a 
Paulus er a bad e kurekersii el otebedii er a beluu, ele tulemdasu el kmo ng 
mla mad. 
20Ngdi ruumerang er ser a bo le chelludel el meliuekl er ngii, e ng milekiis e 
liluut el mor a beluu, e a bo le kukuk e ngii ma Barnabas a mirrael el mor a 
Derbe. 
21A Paulus ma Barnabas a ullisechakl er a Ebangkelio er a Derbe me te betok 
el chad a mlo chedal a Jesus. E sola e te liluut el mor a Listra, e mor a 
Ikonium, e mor a Antiok er a Pisidia. 
22Te millisiich er a ruumerang er isei e milengelechel er tir me di le blak a 
rengrir el oumerang. Tullisechakl er tir el kmo, “Kid a kired el mo chuarm er 
a betok el ringel e mochu soiseb er a Rengedel a Dios.” 
23Te millutk er a re mo mengeteklel a bek el Ikelesia, e milluluuch e 
olsengerenger el olterkokl er tir er a Rubak, el ngikel loumerang er ngii. 
24Uriul er a le bidii a beluu er a Pisidia el rokir e te mlor a Pamfilia, 
25me tullisechakl a tekingel a Dios er a Perka e sola e mirrael el mor a Atalia, 
26me te mlar isei e ulemekall el lmuut el mor a Antiok el sel le mlar ngii e 
olterekokl er tir er a krasia er Dios el kirel ngiil ureor el mocha merek. 
27Ser a le bor a Antiok, e te milengudel er a re chad er a Ikelesia el mo kldibel 
e uluuchais er tir a ikel rokui el le dilak tir ma Dios e remuul e dirrek el 
uluuchais er tir er a blekerdelel a Dios el mla mekengii a rael el kirir a re 
Chisentael me bo loumerang. 
28Te kiliei el obengterir a ruumerang er isei el mle oikab el meketeket. 

Rellir 15 

1A re bebil el chad a mlar a Judea el mor a Antiok e mocha olisechakl er a 
ruumerang el kmo, “Ng diak el sebechiu el suobel a lak mo botk el oltirakl a 
Llach er a Moses.” 

2Ma Paulus ma Barnabas a mlo meringel el mengaititekangel er tir el kirel 
ngiil tekoi, me ng miltib el kmo a Paulus ma Barnabas ma re bebil er a re 
chad er a Antiok a kirir el mor a Jerusalem me te meseterir a re apostol ma re 
mechuodel el kirel tial tekoi. 
3Ma Ikelesia er a Antiok a uldercheterir el mong, me te mirrael el okiu a 
Fenisia ma Samaria, e uluuchais a chisir a re Chisentael el mla obult el mor a 
Dios. A rokui el oumerang a kmal mlo dmeu a rengrir er ngiil chais. 
4Ser a le bor a Jerusalem, e a Ikelesia, ma re apostol, ma re mechuodel a 
uluetkeu er tir, me tuluuchais er tir a ikel rokui el le riruul a Dios el oeak tir. 
5Ma re bebil er a ruumerang el chedal a cheldebechel er a re Farisi a mlo 
dechor e dmu el kmo, “A re Chisentael a kirir el obotk, e kede dmu er tir me 
te mo oltirakl a Llach er a Moses.” 
6Ma re apostol ma re mechuodel a mlo kldibel el mesaod er ngiil tekoi. 
7Te mle kemanget el kaititekangel e sola e a Petrus a mocha dechor e dmu el 
kmo, “Rudam er ngak, kom medengei el kmo ng meketeketang er a le ngiltak 
a Dios er a delongeliu el mo olisechakl er a re Chisentael a tekoi er a 
Ebangkelio me bo le sebechir el rongesii e bo loumerang. 
8Ma Dios, el ngii a medengei a uldesuir a re bek el chad, a ulechotii el ungil 
er a rengul a re Chisentael me ng milsterir a Chedaol Reng, el di ua ser a le 
beskid. 
9Ng dimlak loruul er a klekakerous er kid me tir; ng uluusubes a kngterir ele 
uchul e tir el mlo oumerang. 
10A le ua isei, e ng ngera me chelechang e ng somiu el melasem er a Dios me 
kom omatk er a ruumerang er a tar a oberaod el chelungel el dimlak el 
sebechir a rucheled el cholngii me kid me ng diak el sebeched? 
11Ng diak le ua isei! Kid oumerang el kmo kede mo suobel el okiu a krasia er 
a Rubak el Jesus, me tir me te ua isei.” 

12A kldibel el rokir a di mlo chelellakl er a lorrenges er a Barnabas ma Paulus 
el ouchais a ikel rokui el ongasireng ma meklou el tekoi el le riruul a Dios er 
a delongelir a re Chisentael el okiu tir. 
13Me ser a bo le merek el mengedecheduch, e a Jakobus a dula el kmo, 
“Rudam er ngak, ka morrenges er ngak! 
14A Simon a mla smodii a blekerdelel a Dios er a le kot el ochotii a 
ulekerreuil el kirir a re Chisentael er a le ngititerir a re bebil er tir el mo 
chedal. 
15Tia kmal otaut a tekingir a re profet. A Chedaol Llechukl a kmo, 
16A Rubak a melekoi el kmo, ak mo lmuut el mei er uriul er tiang, e olutii a 
rengedel a David. Ak lmuut el mo toketek a ikel ulengkangk er ngii e lmuut el 
smisiich. 
17Isei e a rokui el chad a mo osiik er ngak, ma rokui el Chisentael el bla 
kumekedong er tir el mo chedak. 
18Ng ua isei a tekingel a Rubak, el ngii a ulechotii tiang er a ngar a mong.’ 
19“Me tiakid a uldesuek el kmo, ng diak douedikel er tirkel Chisentael el 
obult el mor a Dios. 
20Ng bai di kired el luchesii a tar a babier el mo subedeterir el kmo ng diak 
longang a ngii di le kall el mlodars el mor a bleob el chelid ele ng diak le 
klikiid; e diak le bor a deleboes; ma diak longang a ulebeng a telil el charm, 
el ka longa rasech. 
21Ele Llach er a Moses a meketeketal longuiu er a blil ongdibel er a bek el 
Ulengull el Sils, ma tekingel a lolisechakl er a bek el beluu.” 
22Ma re apostol ma re mechuodel a dilak tir ma Ikelesia el rokir e tibir el mo 
melilt er a re bebil er a re chederir e oldurech er tir el mor a Antiok el 
obengkel a Paulus ma Barnabas. Te ngililteterir a re terul chetengakl el chad 
er a delongelir a ruumerang, el Judas el Barsabas a tar a ngklel ma Silas, 

23e uldercheterir el oba babier el ngar ngii a ikal tekoi el kmo: “Kemam el 
odam er kemiu el apostol, ma re mechuodel a mesumech a yorosku el ekor 
kemiu a rokui el odam er kemam el Chisentael el kiei er a Antiok, ma Siria, 
ma Silisia. 
24Aki mla remenges el kmo ng ngar ngii a re bebil er kemam el mla ekong me 
touedikel er kemiu e melemall a rengmiu el tekoi el lolekoi a uchul, e ngdi 
tirkal chad a dimlak kim oldurech er tir. 
25Seikid e aki mlo kldibel e rokui el mlo ta uldesuam e melilt er a re bebil er 
a re chad e odercheterir el ekor kemiu. Tekong el obengkel a betik er a 
rengmam el Barnabas ma Paulus, 
26el kmal mlo blak a rengrir me kilo te mad el kirel a urerel a Rubak er kid el 
Jesus Kristus. 
27Aki oldurech er a Judas ma Silas me teko ouchais er kemiu a ikal tekoi el 
kimoluches. 
28Ng di mle ungilbesul er kemam ma Chedaol Reng a lak kim omekcharm er 
kemiu el mo oltirakl a lmuut el bebil er a tekoi me ng di ikal meklou a belkul 
el tekoi el kmo, 
29lak monga kall el mlodars el mor a bleob el chelid, e lak monga rasech, e 
lak monga charm el ulebeng a telil, e lak bor a deleboes. A lsekum kom mo 
omekiai a ikang e ng ungiabesul. Di le bor itiang e de kasmesumech.” 
30Me tirkel mlodurech a mlor a Antiok, me te milengudel er a rokui el 
oumerang e milsterir ngiil babier. 
31Ma re chad er a le chieuii, e ng mlo dmeu a rengrir er a ikal tekoi el 
millisiich a rengrir. 
32A Judas ma Silas a mle profet me ng mle meketeket el longedecheduch er 
tir el omeklatk er tir e melisiich a rengrir. 
33Te mlar sei el telkib e sola e a ruumerang a mlar a budech e 
sumesmecheterir me te lmuut el merael el mor a ruleldurech er tir. 

34(Ngdi Silas a dimlak lorael ele ng mlo soal el kiei.) 
35A Paulus ma Barnabas a mlar a Antiok el telkib, me tulebengterir a re betok 
el chad el olisechakl e omerk a tekingel a Rubak. 
36Ng dimlak el sal mo meketeket e a Paulus a millekoi er a Barnabas el kmo, 
“De luut el merael el mo oldingel er a rudam er kid er a ikel bek el beluu el 
dullisechakl er ngii a tekingel a Rubak, me bo dodengei el kmo te ua 
ngerang.” 
37A Barnabas a mle soal el nguu a Johanes Markus me lobengterir, 
38ngdi Paulus a dimlak lomdasu el kmo ng ungil a lolai er ngii, ele ng dimlak 
le kiei el obengterir el mo lmuut er a ulebengelel a urerir, ng bai chilititerir er 
a Pamfilia e lmuut el mo remei. 
39Ng mlor ngii a meringel klaititekangel er a delongelir me tulebii ma 
Barnabas a nguu a Markus e omekall el mor a Siprus, 
40e a Paulus a ngiltii a Silas el mo obengkel el merael. A ruumerang a 
ulelterekokl er tir er a krasia er a Rubak. 
41Ng mirrael ngii ma Silas el mor a Siria ma Silisia el melisiich a ikel Ikelesia. 

Rellir 16 

1A Paulus a mlor a Derbe ma Listra el le kiliei er ngii a tal Kristiano el ngklel 
a Timothy. A delal el dirrek el mle Kristiano a redil er a Judea, e ngdi demal 
a chad er a Gris. 
2A re bek el oumerang el mlar a Listra ma Ikonium a kmal chilat er a 
Timothy. 
3A Paulus a mle soal el melai er a Timothy el mo obengkel me ng miltkii. Ng 
ulemotk er ngii ele rokui el chad er a Judea el kiliei er a ikel beluu a mle 
medengei el kmo a demal a Timothy a chad er a Gris. 
4Ser a lomais ngiil beluu e te milsterir a ruumerang a ikel llach el meltib er a 
re apostol ma re mechuodel el ngar a Jerusalem el kirir el mo oltirakl. 

5Isei e a ikel Ikelesia a mengal mlo mesisiich el oumerang e mle bek el sils el 
lorael el mo betok. 
6Te mirrael el mor a renged er a Frigia ma Galatia ele Chedaol Reng a dimlak 
le kengei er tir me bo lolisechakl er a Ebangkelio er a Asia. 
7E ser a le bor a oliochel er a Misia, e te millasem el mo soiseb er a beluu er a 
Bithinia, e ngdi Reng er a Jesus a dimlak le kengei er tir. 
8Me te di mirrael el engelakl er a Misia el mor a Troas. 
9E sel kesus e a Paulus a milsa er a ues a tal chad er a Masedonia el dilechor e 
olengit er ngii el kmo, “Mei er a Masedonia me mngesukemam!” 
10Ng di milsa tial ues a Paulus, e a kim mocha mengedmokl er kemam el mor 
a Masedonia, ele kim mlo omtab el kmo a Dios a ulemekedong er kemam el 
mo olisechakl er a Ebangkelio er a re chad er sei. 
11Aki tilobed er a Troas el ngar a diall maki ulemekall el di mle melemalt el 
mor a Samothrace, e a bo le kukuk e aki mlor a Neapolis. 
12Ma kim mlar sei e mo soiseb er a beluu el mor a Filipi, el klou a belkul el 
beluu er a renged er a Masedonia, e dirrek el ngar eungel omerreder er a 
Rom; e mlar sei el telal klebesei. 
13E a bocha le Ulengull el Sils, e aki tilobed er a beluu el mor a tkul 
omoachel, el kim ulemdasu el kmo ng ngar ngii a le kldibel er ngii a re chad 
er a Judea e meluluuch. Ma kim mlo dengchokl e mengedecheduch er a redil 
el mle kldibel er ngii. 
14A Lydia er a Thiatira, el olterau a smiich el bekerkard el mamed, a tar tirkel 
ulerrenges er kemam. Ngikal redil a milengull el meluluuch er a Dios, ma 
Rubak a diledesii a rengul me ng mle blak a rengul el orrenges a ikel lolekoi a 
Paulus. 
15Ma uriul er a le metecholb ngii ma re chad er a blil, e ng milengemedaol er 
kemam el kmo, “Mei me mkiei er a blik a lsekum kom omtab el kmo ak meral 
oumerang er a Rubak.” Ng uluuengemek el omecheoch er kemam el mong. 

16A tar a klebesei er a kimorael el mor a blil a nglunguuch, e aki mlo osiueklii 
a tal sibai el redil el teluchel er a mekngit el chelid me ng meruul er ngii el 
mo sebechel el omlaoch el kirel a ngar medad el klebesei. A ikel lullekoi a 
ulsiseb a betok el udoud el mor tirkel chad el uluusbech er ngii el 
mengereker. 
17Ng uleltirakl er kemam ma Paulus, e oldiu el kmo, “Tirkal chad a mesiungel 
a Kot el Ngarbab el Dios! Touchais er kemiu el kmo ng mekera e ng sebechiu 
el mo suobel!” 
18Ngika mle ua isei el telal klebesei ma Paulus a kmal kekeringa rengul me ng 
mileltii e dmu er ngii el mekngit el chelid el kmo, “Ak uba ngklel a Jesus 
Kristus e dmu er kau el kmo mtobed er ngikal redil!” Ng di mle seikid e ng 
tuobed er ngii. 
19Me tirkal oungerachel er ngiil redil er a bo lodengei el kmo ng dikea 
techellir el mengereker, e te mildechemii a Paulus ma Silas e kilerseterir el 
mor a re merreder el ngar sel bo le kldibel er ngii a re beluu. 
20Me te ngilititerir el mor mederir a re merreder el chad er a Rom e dmu el 
kmo, “Tirkang a chad er a Judea e meruul a uldikel er a belumam. 
21Tolisechakl a tekoi el kautok ngii ma llechemam a re chad er a Rom, me ng 
diak el sebecham el mo olab ma lechub e kim moruul.” 
22Ma seked a kilengei ngiil odechelakl el mor a Paulus ma Silas. Mitia e tirkel 
merreder a mildobed a bilel a Paulus ma Silas e dmu me le mechelebed. 
23Ma uriul er a bo le meringel el mechelebed e te mlekelebus, e a chad er a 
kelebus a le dilu er ngii me ng mo blak a rengul el mengkar er tir. 
24Me tia er a ledu er ngii el ua isei e ngiil chad er a kelebus a ngilititerir el 
mor sel emel er a kelebus e chomekl ocherir er a kerrekar me ng diak le 
mengubet. 
25Ng locha sueleb er a klebesei, e a Paulus ma Silas a milluluuch e mengitakl 
odanges el mor a Dios, me tirkel kuk bebil er a re kelebus a ulerrenges er tir. 

26E di mlor ngii a mesisiich el desiu el di silmesmengii a kelebus el mo lmuut 
er omekedecheraol er ngii me ng di mlo melmesim. E a rokui el chesimer a di 
mlengai ma bombatel er a chimorir a re kelebus me ng di mlengubet. 
27Me ngikel mengkar er a kelebus er a le mekar e le ues a chesmerel a kelebus 
el di nglai, e ng ulemdasu el kmo a re kelebus a mla chemiis me ng ultebedii 
a saider er ngii el leko ng di ngii el omekoad ku er ngii. 
28Ma Paulus a uleldiu el klou a ngerel el kmo, “Lak momekoad er kau, e 
kemam tial ngar tiang el rokui!” 
29Me ngiil mengkar er a kelebus a silikii a olbidel e ulerreched el mo soiseb 
me ng ulemritel el mo terrob er medal a Paulus ma Silas. 
30E sola e chilteklterir el mo tuobed e uleker el kmo, “Kemiu el rubak, ngera 
bo krellii e ak mo suobel?” 
31Me te dilu er ngii el kmo, “Ke mo oumerang er a Rubak el Jesus, e kau a mo 
suobel kau ma re chad er a blim.” 
32Itia e te mocha olisechakl er ngii a tekingel a Rubak, ngii me tirkel rokui el 
mlar a blil. 
33Ngdi mle seikid e ngikal mengkar er a kelebus a ngilititerir e mocha merisu 
a telemall er a bedengir; e ngii ma re chad er a telungalek er ngii el rokui a di 
mle mereched el mo metecholb. 
34E sola e ngiluu a Paulus ma Silas el mor a blil e milsterir a bebil er a kall 
me tomengur. E ngii ma telungalek er ngii a kmal mle dmeu a rengrir ele te 
mla mo oumerang er a Dios. 
35Me tia er a le mellemesang e a re merreder el chad er a Rom a uleldurech er 
a re bulis el mor a kelebus el mo dmu el kmo, “Motebedeterir tirkel chad.” 
36Me ngikel mengkar er a kelebus a silbedii a Paulus el kmo, “A re merreder a 
mla suumech a tekoi el mei el melubet er kau ma Silas. Mada ng di ungil cho 
mtobed e morael, me morael el ngar a budech.” 

37Ma Paulus a dula er a re merreder er a re bulis el kmo, “Kemam a chad er a 
Rom, e di dimlak kim mukerrekeriil e obals, e te cholbedemam er medal a 
seked, e osisebemam er a kelebus; e chelechang e ng sorir el di berrotel el 
oltobed er kemam? Ng diak le ua isei! Tirkel merreder er a Rom a kirir el mei 
e oltobed er kemam.” 
38Ma re merreder er a re bulis a mlo subedeterir a re merreder er a Rom er 
ngiil tekoi, me ser a le renges el kmo a Paulus ma Silas a chad er a Rom e te 
mlo medakt. 
39Mitia e te mocha me te meluluuch er tir, e otebedeterir er a kelebus e 
ullengit er tir me lorael el mo cheroid er sel beluu. 
40Ma Paulus ma Silas a tilobed er a kelebus e mlor a blil a Lydia. Te mlo 
kasoues er isei tir ma ruumerang, e milengedecheduch er tir el melisiich a 
rengrir e merael. 

Rellir 17 

1A Paulus ma Silas a millemolem er omerolir el mor a Amfipolis ma Apolonia 
e mlor a Thesalonika el ngar ngii a blil ongdibel er a re chad er a Judea er 
ngii. 
2Ma Paulus a mlor a blil ongdibel ele ng di mle blechoel el ua isei. Ma ikel 
edel Ulengull el Sils el le ngar sei e ng ulebengterir a re chad el mesaod  
3a tekoi er a Chedaol Llechukl el omeketakl el kmo a Mesias a mle kirel el mo 
chuarm e mekiis er a kodall. Ng millekoi er tir a Paulus el kmo, “Ngikaikid el 
Jesus el kulecholt er ngii er kemiu, ingii a Mesias.” 
4A re bebil er tir a mlo oumerang me te mlo obengkel a Paulus ma Silas; ma 
re bebil el ngarbab el redil ma re betok el chad er a Gris el mengull er a Dios 
a mlo obengterir. 
5Ngdi re chad er a Judea a mlo mechechei me te milengudel er a re bebil 
dengerenger el ngar a rael el mo dmak, e odkelii a beluu el rokir e 
odelecheklii a blil a tal chad el Jason a ngklel, ele tulsiik er a Paulus ma Silas 
e melai er tir el mor mederir a re chad. 

6E a lekea le betik er tir, e te kilekersii a Jason ma re bebil er a ruumerang el 
mor mederir a re merreder er a beluu e oldiu el kmo, “Tirkel chad a miluchel 
a uldikel er a bek el beluu! Chelechang e te merma er a beluad  
7e a Jason a ngilititerir el mor a blil. Te rokui el melemall a llechul a 
merreder er a Rom, ele te melekoi el kmo ng ngar ngii a kuk ngodech el king 
el Jesus a ngklel.” 
8Ser a ledu ikal tekoi, e a seked ma re merreder er a beluu a mlo ouedikel. 
9A re merreder a milelsii a Jason me tirkel bebil er a re chad me te lilecha 
ildisel a udoud el lulebals er ngii, e te ngubeteterir. 
10Me ng di mlo mesesilkolk e a ruumerang a odureklii a Paulus ma Silas el 
mor a Berea. Te di mlong e merael el mor a blil ongdibel. 
11A re chad er sei a bai kuk mle semeriar el orrenges er a re chad er a 
Thesalonika. Ng mle blak a rengrir el orrenges a osisechakl, e mle bek el sils 
el losuub er a Chedaol Llechukl el merriter el kmo a ikel lullekoi a Paulus ng 
klemerang ng diak. 
12Te betok er tir a mlo oumerang; te betok el ngarbab a deruchellir el redil er 
a Gris ma re betok el sechal er a Gris me te dirrek el mlo oumerang. 
13Ngdi ser a le renges a re chad er a Judea el ngar a Thesalonika el kmo a 
Paulus a dirrek el olisechakl a tekingel a Dios er a Berea, e te mlong me te 
tuchelterir a re chad el odkelii a klou el seked. 
14Ma ruumerang a di mle mereched el dmu er a Paulus me ng merael el mor 
a kmeed er a daob el beluu; ngdi Silas ma Timothy a di kiliei er a Berea. 
15Tirkel chad el uleba Paulus el mong a ulebengkel el mo lmuut er a Athens, e 
sola e liluut el mor a Berea el olab a klmechel a Paulus el mor a Silas ma 
Timothy el kmo ng kirir el di mereched el mong. 
16A Paulus er a le ngar a Athens el mengiil er a Silas ma Timothy e ng kmal 
mlo mekngit a rengul er a lesang ngiil beluu el di mui er a bleob el chelid. 

17Me ng mlar a blil ongdibel el mengedecheduch er a re chad er a Judea ma 
re Chisentael el mengull er a Dios, e dirrek el bek el sils el le ngar a blil 
ongdibel er a buai el mengedecheduch er tirkel chad el mlo engelakl. 
18A re bebil el sensei er a Epikurea ma Stoik a dirrek el milengaititekangel er 
ngii. E a re bebil a uleker el kmo, “Ngera ng melekoi ngikal simang el diak a 
ngeral lodengei?” Ma re kuk bebil a ulenger el kmo, “Ng kor a 
mengedecheduch el kirel a kuk ngodech el chelid.” Te millekoi el ua isei ele 
Paulus a ullisechakl el kirel a Jesus ma okiis er a re mlad. 
19Me te ngiluu a Paulus el mor a medal a Areopagus, el olbiil er a beluu e dilu 
el kmo, “Ng somam el mo medengei el kmo tiang ngeral beches el osisechakl 
el molekoi er ngii. 
20A bebil er a ikel tekoi el kim orrenges er kau el melekoi a kor a ngodech er 
a rengmam, me ng somam el mo medengei a belkul.” 
21(A rokui el chad er a Athens ma re ngodech el chad el kiliei er sei a mle 
sorir el chemoit a temir el kauchais a kuk beches el tekoi.) 
22Ma Paulus a mlo dechor er medal olbiil er ngiil beluu e dmu el kmo, “Ak 
mla mo medengei el kmo kemiu el chad er a Athens a kmal blak a rengmiu er 
a tekoi el chelid. 
23Ele ser a kusarech er a belumiu e ak ulemes a ikel cho mngar ngii e 
meluluuch, e metik er a tal olengetongel, el tekoi el llechukl er ngii a kmo, 
‘Mor a diak a medengelii el chelid.’ Ma le ua isei el moluluuch er a chelid el 
diak modengelii, e ak mo ochotii er kemiu er chelechang. 
24A Dios, el ngikel milebii a beluulchad ma ikel bek el ngar a chelsel, ingii a 
Rubak er a eanged ma chutem me ng diak le kiei er a rruul er a chim el 
templo. 
25Ng dirrek el diak a ngeral lousbech er ngii el sebeched el kudmeklii el kirel, 
ele ng bai ngii a omesterir a re bek el chad a klengar, ma telrir, ma bek el 
tekoi. 



385 

 

 
© United Bible Societies. 

 

 
 

 

26Ng uleak a tal chad e mileob a bek el bedengir a re chad el mo kiei er a 
beluulchad el rokir. Ng di mla kudmokl a taem ma sakai er a ikel beluu el bo 
le kiei er ngii, 
27e rirelleterir el bo losiik er a Dios e a lta te mo melechesuar e metik er ngii. 
Ngdi Dios a diak le cheroid er a derta er kid; 
28el di ua le dilu tar a chad el kmo, ‘Ngii a uchul e kede outeliil, e 
mengitengtik e ngar ngii a klengar er kid.’ Ng dirrek el di ua lolekoi a re bebil 
er a re chedemiu el meluches a chelitakl el kmo, ‘Kid me kede dirrek el 
ngelekel.’ 
29Chelechal de ngelekel a Dios, e ng diak le kired el omdasu el kmo a teletelel 
a Dios a ua bleob el kolt ma lechub e ng silber ma lechub e ng bad, el le 
riruul a re dachelbai el chad. 
30Ser a dirkak bo lodengelii a Dios a re chad, e ng di ullechib er a medal e 
ngdi chelechang e a tekingel a kmo a rokui el chad er a bek el beluu a kirir el 
obult el mo cheroid er a mekngit el blekerdelir. 
31Ele ng mla tutkii a sils el bo loukerrekeriil er a beluulchad el rokir el oba 
llemalt, el okiu a tal chad el bla le ngiltii. E tia bla lochotii el mor a rokui el 
chad er ser a lokisii ngiil chad er a kodall!” 
32Ser a lorrenges er a Paulus el mengedecheduch el kirel okiis er a kodall, e a 
re bebil er tir a millenguul er ngii, e ngdi re bebil a dilu el kmo, “Ng somam 
el mo orrenges er kau sel cho mluut el mo mengedecheduch el kirel tial 
tekoi.” 
33Itia e a Paulus a tilobed el merael. 
34A re bebil er a re chad a mlo obengkel el oumerang, el bebil er tir a 
Dionisius, el tar a re chad er olbiil, ma tal redil el Damaris a ngklel, ma re 
kuk bebil er a re chad. 

Rellir 18 

1Uriul er itiang e a Paulus a tilobed er a Athens el mor a Korinth. 

2Ng mlo kebetech ngii ma Akuila, el chad er a Judea el mlechell er a Pontus, 
el dirk mlar a Itali el mor a Korinth ngii ma bechil er a Prisila, ele Kaiser el 
Klaudius a ultebedii a tekingel el oltobed er a rokui el chad er a Judea er a 
Rom. A Paulus a mlo omes er tir, 
3me ng kiliei el obengterir, e te dmak el oureor, ele ng di ua itir el uchul a 
kerrekerengel a omeruul el tento. 
4Me ng mlar a blil ongdibel er a bek el Ulengull el Sils el mesaod a tekoi e 
melasem el meledaes a rengrir a re chad er a Judea ma re chad er a Gris. 
5E a le merma Silas ma Timothy el ngar a Masedonia, e a Paulus a uluusbech 
a rokui el temel el olisechakl a Ebangkelio, e olecholt er a re chad er a Judea 
el kmo a Jesus a Mesias. 
6E a bocha lomtok er ngii e lolekoi a mekngit el tekoi el kirel e ng sirrars a 
bilel el olechotel a kmo ng omtok er tir e kmo, “A lsekum ng diak bo msobel, 
e ng di telemelliu, el diak le ngak a uchul! Chelechal mong e ak mor a re 
Chisentael.” 
7Isei e ng milechititerir e mlo kiei er a blil a tal Chisentael el Titius Justus a 
ngklel, el milengull er a Dios; e a blil a di kileed er a blil ongdibel er a re 
chad er a Judea. 
8A Krispus, el mengeteklel a blil ongdibel a uluumerang er a Rubak ngii ma 
re chad er a blil el rokui. Te betok el chad er a Korinth a rirengesii a 
Ebangkelio e mlo oumerang me te meltecholb. 
9A ta er a kesus e a Paulus a milsa ues, e a Rubak a dilu er ngii el kmo, “Lak 
medakt, e di molemolem el mengedecheduch, 
10ele ngak a obengkem. Ng diak a chad el sebechel el mo tomellau, ele te 
betok a re chedak er tial beluu.” 
11Itia e a Paulus a kiliei er isei el tal rak ma tedobech, el olisechakl er a re 
chad a tekingel a Dios. 

12A Galio er a bo le kabernor er a Rom el ngar a Akaia, e a re chad er a Judea 
a mlo dmak e mdechemii a Paulus e nguu el mor a kerrekeriil. 
13Te dilu el kmo, “Ngikal chad a meluchel er a re chad el mo mengull er a 
Dios el ngar a tar a rolel el ngii omtok er a llach!” 
14Ma leko ng mengedecheduch ku Paulus, e a Galio a dmu er a re chad er a 
Judea el kmo, “Chomko tial tekoi a kirel a tar a delengerenger ma lechub e 
ng tellemall el mlor ngii, e ng ungil a kunglou er a renguk el kiriu a re chad 
er a Judea. 
15Ngdi chelechal le klaititekangel el kirel a tekoi ma ngakl ma llechemiu, e ng 
kirel di kemiu el mesaod er ngii. Ngak a diak bo kuukerrekeriil choua ikal 
tekoi!” 
16Ng ultebedeterir er a kerrekeriil. 
17E tir el rokui a urrekedii a Sosthenes el mengeteklel a blil ongdibel er a re 
chad er a Judea, e olebedii er medal a kerrekeriil. Ngdi Galio a di 
milechititerir. 
18A Paulus a mle betok el klebesei el lobengterir a ruumerang el ngar a 
Korinth e sola e silmesmecheterir e omekall ngii ma Akuila ma Prisila el mor 
a Siria. E a uchei er a le tobed er a Senkrea e ng kilemungii a bdelul el telbilel 
el mor a Dios a uchul. 
19Te mlor a Efesus e a Paulus a mlo kebii ngii ma Prisila ma Akuila. Ng mlor 
a blil ongdibel er a re chad er a Judea e mesaod a tekoi er tir. 
20Tullengit er ngii a re chad me le kiei el telkib, ngdi ngii a dimlak le kengei. 
21Ng bai dilu er tir el kmo, “A lsekum ng soal a Dios, e ak mong e lmuut el 
mei.” E sola me ng mlar a Efesus e omekall el merael. 
22Ser a le bor a Sesarea, e ng mlor a Jerusalem el mo ouetkeu er a re chad er 
a Ikelesia, e sola e mlochu er a Antiok. 
23Me ng mlar isei el telkib e mirrael el mor a beluu er a Galatia ma Frigia el 
melisiich a rengrir a rokui el oumerang. 

24Iseikid e a tal chad er a Judea el Apolos a ngklel, el mlechell er a 
Alexandria, a mlor a Efesus. Ng meduch el mengedecheduch e ungil 
medengei a tekoi er a Chedaol Llechukl. 
25Ng mlosisechakl er a Rolel a Rubak, me ng mle blak a rengul el 
mengedecheduch e mle melemalt el olisechakl a tekoi el kirel a Jesus. Ngdi 
ngika di mle medengelii a techolb er a Johanes e merekong. 
26Ng ulemuchel el mengedecheduch er a blil ongdibel er a re chad er a Judea 
el dimlak le medakt. Ma Prisila ma Akuila er a le rengesii, e te ngiluu el mor 
a blirir e liluut el mo ungil mesaod er a Rolel a Dios el mor ngii. 
27Isei e a Apolos a tilbir er a rengul el mor a Akaia, ma ruumerang el ngar a 
Efesus a ngilsuir ele te milluches el mor a ruumerang el ngar Akaia el olengit 
er tir me bo lungil er ngii. Me ser a le bong, e ng kmal ngilsuterir tirkel mlo 
oumerang el oeak a krasia er a Dios, 
28ele ng uleba Chedaol Llechukl el olecholt el kmo a Jesus a Mesias, me ng 
ulturk a ngerir a re chad er a Judea er mederir a re chad. 

Rellir 19 

1Ser a le ngar a Korinth a Apolos e a Paulus a kuk uleak a beluu el mor a 
Efesus. Me ser a le bong e ng miltik er a re bebil er a ruumerang er a Jesus 
2me ng uleker er tir el kmo, “Kom ngiluu a Chedaol Reng er ser cho mkot el 
mo oumerang?” Me te dilu el kmo, “Ng kmal dirkak kim renges el kmo ng 
ngar ngii a Chedaol Reng.” 
3Ma Paulus a uleker er tir el kmo, “Ng ngeral techolb cho meltecholb er 
ngii?” Me te dilu el kmo, “Ng techolb er a Johanes.” 
4Me ng dula Paulus el kmo, “A techolb er a Johanes a kirir tirkel ulebult el 
mo cheroid er a klengit. Ng millekoi er a re chad er a Israel me bo loumerang 
er ngikel oeak uriul er ngii el mei, el ingii a Jesus.” 
5Me ser a le renges a ikang e te mlo metecholb el oba ngklel a Rubak el Jesus. 

6E a Paulus a milor a chimal er tir me ng miltengel er tir a Chedaol Reng me 
te mlo melekoi a ngodech el omelekoi e dirrek el ulemerk a klmechel a Dios. 
7Te locha mle truich ma terul sechal. 
8A Paulus a mle edel buil el lomais el mor a blil ongdibel er a re chad er a 
Judea e mle bekeu el mengedecheduch er a re chad e mesaod e meledaes a 
rengrir er a tekoi el kirel a Rengedel a Dios. 
9Ngdi re bebil er tir a mle medecherecher a rengrir me ng dimlak bo 
loumerang, e di mlar medal a kldibel e melekoi a mekngit el tekoi el kirel a 
Rolel a Rubak. Ma Paulus a chilititerir e di ngilititerir a ruumerang el 
obengkel, me ng mle bek el sils el longedecheduch el ngar a blil omesuub er a 
Tiranus. 
10Ng mle ua isei el erul rak ma rokui el chad er a Judea ma re Chisentael el 
kiliei er a renged er a Asia a rirenges a tekingel a Rubak. 
11A Dios a riruul a ngodech el ongasireng el tekoi el okiu a Paulus. 
12Ng mo lmuut er a hangkats ma apron el luluusbech a lsekum te ngmai el 
mo locha er a re smecher e te mo ungil er a rektir, ma mekngit el chelid me 
ng tuobed er tir. 
13A re bebil chad er a Judea el ulemais el oltobed a mekngit el chelid a dirrek 
el millasem el ousbech er a ngklel a Rubak el Jesus el oltobed a mekngit el 
chelid, me te bek el chad el millekoi a mekngit el chelid el kmo, “Ak ultobed 
er kemiu el oba ngklel a Jesus el ngikel lolecholt er ngii a Paulus.” 
14Ng mlar ngii a re teuid el odam, el ngelekel a Ngarbab el Prist el chad er a 
Judea, el Siba ngklel, el mirruul er tial tekoi. 
15Ma mekngit el chelid a dilu er tir el kmo, “A Jesus a kudengelii, ma Paulus 
mak medengelii; e ngdi kemiu, kom rua techang?” 
16Ngikal chad el mlar ngii er ngii a mekngit el chelid a mlo meringel el 
odelecheklterir el mlo mesisiich er tir el rokui. Te chiliis er a blil ngiil chad el 
di telemall e selodel a bilir me te di meau. 

17A rokui el chad er a Judea ma re Chisentael el kiliei er a Efesus a rirenges a 
chisel tial tekoi me te kmal mlo medakt; e a ngklel a Rubak el Jesus a lesal 
mlo mengull er ngii. 
18Ma re betok el oumerang a mlei e mlar medal a seked e ullecholt a ikel 
mekngit el omerellir. 
19Te betok er tirkel uluuelai a uldekdak a babier er tir e sileseb er mederir a 
re chad. Tuldak a cheral ngiil babier me ng mle 50,000 el silber el udoud. 
20Ng mle ua isei el mesisiich el oberk a tekingel a Rubak e mengal mirrael el 
mo mesisiich. 
21Itiakid er a le dubech a ikal tekoi e a Paulus a tilbir er a rengul el mo 
merael el okiu a Masedonia ma Akaia el mol mor a Jerusalem. Ng dilu el 
kmo, “Ak mor a Jerusalem e a uriul er isei e ng dirrek el kirek el mo mesa 
Rom.” 
22Itia e ng ulderchii a Timothy ma Erastus, el teru er a rulengeseu er ngii, el 
mor a Masedonia, e ngii a dirk mle telkib el ngar a renged er a Asia. 
23E tiaikid e ng mlar ngii a meringel el uldikel er a Efesus el Rolel a Rubak a 
uchul. 
24A tal chad el omeob a silber, el Demetrius a ngklel, a mirruul er a silber el 
okesiul a templo er a Artemis el redil chelid, me tia mle uchul a ungil 
kerrekerengir a re chad er a ureor. 
25Ng milekedongeterir a re chad er a ureor el rokui el mo kldibel me tirkel 
kuk bebil er a re chad el mle osisiu a urerir e dilu er tir el kmo, “Kemiu a 
medengei el kmo tiaikid el ureor a uchul me ng betok a ududed. 
26Ng sebechiu el di kemiu el omes e orrenges a ikel loruul a Paulus. Ng 
melekoi el kmo a rruul er a re chad el chelid a diak le meral chelid, me te 
betok el chad el ngar a Efesus ma klou er a renged er a Asia a mla mo 
oumerang er ngii, 



391 

 

 
© United Bible Societies. 

 

 
 

 

27me ng soal metemall a chisel a uchul a kerrekerenged. Ng diak di le seikid e 
le merekong, ng dirrek el soal a templo er a chelid el redil el Artemis el mo 
diak a belkul me ng mo metemall a klou el klisichel ngii el longull er ngii a re 
bek el chad er a Asia ma beluulchad el rokir!” 
28Me tial seked er a le renges a ikal tekoi, e ng kmal mlo kesib a rengrir e 
mocha oldiu el kmo, “A Artemis er a Efesus a klou a klisichel!” 
29Ngiil uldikel a uleberk er a beluu el rokir. Ma seked a mildechemii a Gaius 
ma Aristarkus, el terul chad er a Masedonia el mle tal omerael tir ma Paulus e 
rirurt el ngoititerir el mor a blil a klekool. 
30A Paulus a mle soal el mor medal a seked e ngdi tirkel oumerang a dimlak 
le becherei me le bong. 
31A re bebil sechelil el ngarbab a deruchellir er a buai a uleldurech el mor 
ngii el mengelechel er ngii me lak bo lolecholt er ngii er a blil a klekool. 
32A re chad el mle kldibel a di mle ketokl, a re bebil er a re chad a uleldiu el 
kirel a tar a tekoi ma re kuk bebil a uleldiu el kirel a kuk tang, ele oumesingd 
er tir a dimlak lodengelii a uchul me te kldibel. 
33A re bebil er a re chad a ulemdasu el kmo a Alexander a uluungerachel er 
tial tekoi ele re chad er a Judea a dilu er ngii me ng mor medal a seked. Ma 
Alexander a uldars a chimal el mengellakl er a seked, e sola e millasem el 
mesaod er ngii. 
34Ngdi re chad er a bo lodengei el kmo ng chad er a Judea, e te rokui el 
uleldiu el kmo, “Ng klou a klisichel a Artemis er a Efesus!” Ng mle erul 
sikang el loldiu er ngii el osisiu el tekoi. 
35E uriul, e a melechesel a buai a kol mlo sebechel el cholleklii a seked. Ng 
dilu el kmo, “Kemiu el chad er a Efesus! A re bek el chad a medengei el kmo 
a beluu er a Efesus a mengedmeklel a templo er ngii el klou a klisichel el 
Artemis me sel chedaol bad el rirebet er a eanged el mei. 
36Ng diak a chad el oumededenger a ikal tekoi. Me le merekong e bo 
mchelellakl e lak moruul a uldikel. 

37Kom mla ngoititerir tirkal chad el mer tiang e tir a dimlak le rechorech a 
ngerang er a templo el ka lullekoi a mekngit el tekoi el bedul a chelid er kid. 
38A lsekum a Demetrius ma re chad er a ureor er ngii a ngar ngii a ultuteklir 
el kirel a ngii di le chad, e ng ngar ngii a re merreder er kid, e ngar ngii a 
belsechel a kerrekeriil; me ng sebechel a ultutakl el mor sel kirel. 
39Ngdi lsekum ng ngar ngii a ngodech el tekoi el somiu, e ng kirel mo soadel 
er a re chad el kldibel el oltirakl a llach. 
40A ikel mla mor ngii el tekoi a sebechel el otuteklid el kirel a uldikel. Ng 
diak a omesodel tial uldikel, el ka le sebeched el ochotii a mle ungil el uchul 
e ng mor ngii.” 
41Ng di dilu ikang e sola e silmesmecheterir a re chad me te meterakl. 

Rellir 20 

1Ma bocha le chelellakl ngiil uldikel, e a Paulus a ulemekedong er a 
ruumerang el mo kldibel e millisiich a rengrir e te kasmesumech e ng merael 
el mor a Masedonia. 
2Ng mirrael a ikel beluu e ullab a betok el osisechakl el melisiich a rengrir a 
re chad. E sola e mlor a Akaia  
3e kiliei er isei el edel buil. E a le kedmeklii el leko ng merolung el mor a 
Siria e ng mo medengei el kmo a re chad er a Judea a ulsiik a temellel, me ng 
okor e merael el lmuut el okiu a Masedonia. 
4A Sopater el ngelekel a Pirhus er a Berea, ma Aristarkus ma Sekundus er a 
Thesalonika, ma Gaius er a Derbe, ma Tikikus ma Trofimus er a renged er a 
Asia, ma Timothy a ulebengkel a Paulus el merael. 
5Tuleak uchei er kemam el mor a Troas e mengiil er kemam. 
6Ma bocha le merek a Chedaol Sils er a Diak Omkukel Blauang e aki mlar a 
Filipi e omekall el eim el klebesei el mor a Troas, me kemam rne tir a dilak el 
ngar sei el tal sandei. 

7Ma kot el sils er a tal sandei, e aki mlo kldibel e dmak el menga blauang. Ma 
Paulus a milengedecheduch er a re chad e di milengedecheduch el mo sueleb 
er a klebesei ele ng mo merael er a bo le kukuk. 
8Ng betok el olbidel a kilard er sel ngar bab el delemerab el ble kim kldibel er 
ngii. 
9A tal kekerel chad el Eutikus a ngklel a dilengchokl er a mado e tial di 
longedecheduch a Paulus e ng mlo mesulaul el mol mol imiit a medal me ng 
ruebet er ongedel chellibel el mor a chutem. Me tia er a bo le nguu e ng mla 
mad. 
10Ngdi Paulus a mlo metengel el mo blengkangk er bebul e mechulii e dilu el 
kmo, “Lak el sebek a rengmiu e ng dirkak le mad!” 
11E sola e liluut el mo ngmasech er bab me ng omached a blauang el 
mengang. A Paulus a mle kemanget el mengedecheduch me ng di 
milengedecheduch el ongesechii a sils e merael. 
12Me ngikal kekerel chad a le ngiluu el mor a blil el di chad me ng kmal mle 
ungil a rengrir. 
13Aki di mla merael el mor a diall e omekall el mor a Asos el mo oltak er a 
Paulus. Ng uleak a beluu el mong me ng dilu er kemam maki mo otekir er sei. 
14Ng ulsiueklemam er a Asos maki ultekir e merael el mor a Mitilene. 
15E kuk mlar sei e omekall el mor a Kios er a bo le kukuk. E a kuk bo le 
kukuk, e aki mlor a Samos, e mor a Miletus er a bo le kukuk. 
16A Paulus a mle soal di imiu er a Efesus, el diak longoit a taem er a renged 
er a Asia ele ng ulerreched me bo le sebechel el mor a Jerusalem er a 
Pentekost. 
17Ser a le ngar a Miletus, e a Paulus a ulderchii a chad el mor a Efesus el 
olengit er a re mechuodel er a Ikelesia me bo losiueklii. 
18Me ser a le bong e ng dilu er tir el kmo, “Kom medengelkak er ser a kkot el 
mer a renged er a Asia e kubengkemiu. 

19Ak uleba ngariourreng ma langel el meruul er a urerek el mesiungel a 
Rubak er a chelsel a ikel meringel taem er a le mer ngak, el ulekbat er a re 
chad er a Judea uchul. 
20Kom dirrek el medengei el kmo ng diak a ngerang er a ikel mo ngesou el 
kiriu el kulemart er ngii er ser a kulisechakl er kemiu er a chelsel a seked ma 
rekeblimiu. 
21Ng mle blak a renguk el mengelechel er a re chad er a Judea ma re 
Chisentael el kmo ng kirir el obult er a kngterir el mor a Dios e mo oumerang 
er a Rubak el Jesus. 
22Chelecha e ak ulengesenges er a Chedaol Reng mak mor a Jerusalem, el 
diak kudengei el kmo ak bong e ng ngera mo duubech el mer ngak. 
23Ak di medengei el kmo a Chedaol Reng a silebedak er a bek el beluu el kmo 
a kelebus ma ringel a mengiil er ngak. 
24Ngdi klengar er ngak a diak a belkul a kungreos er ngii; ng bai di soak el 
rokir a omerolek e churrengelii a ureor el le bilskak a Rubak el Jesus, el ngii 
a berekel a Ebangkelio el kirel a krasia er a Dios. 
25“Ak mla merael er a delongeliu el rokui el olisechakl er a Rengedel a Dios. 
Ak medengei er chelechang el kmo ng diak a tar kemiu el lmuut el mo 
mesekak. 
26Me chelechal sils e ak kmal subedemiu el kmo a le ngar ngii er kemiu a mo 
remiid, e ng diak el telemellek. 
27A telbilel a rengul a Dios el rokir a bla kuchotii er kemiu el dimlak ak 
becherei. 
28Isei e mongkar er kemiu ma delebechel el rokir el bla loterekeklii er kemiu 
a Chedaol Reng. Bo mklekar er a Ikelesia er a Dios, el le rirellii el mo kloklel 
el okiu a kodellel a Ngelekel. 
29Ak medengei el kmo sel kurael, e a tebelik el charm a mo soiseb er a 
delongeliu el mo melemall er a delebechel. 

30A tar a klebesei e a re bebil er a re chad el cho mtal cheldebechel a mo 
omulak e mengetikaik er a ruumerang el mo oltirakl er tir. 
31Isei e mongkar, e lak mobes el kmo ng mle betok el klangel, e ullisechakl er 
a derta er kemiu er a llomes ma klebesei el edel rak. 
32“Me chelechang e ak uterekeklemiu er a Dios ma klumech er a krasia er 
ngii, el ingii a sebechel el meleketek er kemiu e meskemiu a klengeltengat el 
lolab a Dios el kirir a rokui el chedal. 
33Ng dimlak kngibes a silber ma lechub e ng kolt ma lechub e ng bilel a ngii 
di le chad. 
34Kemiu a medengei el kmo a ikaikid el chimak a kullab el mengedmokl a 
ikel bek el kuusbech ngak me tirkel chad el ulebengkek. 
35Me ng ngar a bek el tekoi e a kulechotii er kemiu el kmo a de ua isei el 
meringel el oureor e ng kired el olengeseu er a re mechitechut, e melatk a 
ikel tekoi el le dilu Rubak el Jesus el kmo, ‘Ng bai klou el deurreng a dorous 
er a dolai.’” 
36Ser a bo le merek el mengedecheduch a Paulus, e ng mlo outubuach el 
obengterir e meluluuch. 
37Te rokui el lilangel er ser a lomechull er ngii e lolungel er a medal el 
melmesumech er ngii. 
38Sel kmal mle mekngit a rengrir er ngii a sel tekingel a Paulus el kmo ng 
diak lluut el mo kasoues. Tiaikid e te mocha obengkel el mo merader er ngii 
er a diall. 

Rellir 21 

1Maki millemesumech er tir e merael; ma kim omekall el di melemalt e aki 
mlor a Kos, e a bo le kukuk e aki mlor a Rodes, e mlar sei el mor a Patara. 
2Aki miltik er a tar a diall el mor a Fenisia maki ngilasech er ngii e merael. 

3Aki mirrael el mol mocha sebecham el mesa Siprus, e sola e ulemekall er a 
mo bedul a dimes er ngii el mor a Siria. A diall a mlo olekerd a klalo er a 
Tyre maki kilerd el mor a beluu. 
4Aki miltik er a re bebil er a ruumerang er sei maki kiliei el obengterir el tal 
sandei. Ng uleak a klisichel a Chedaol Reng e tolekebai er a Paulus me lak le 
bor a Jerusalem. 
5Ngdi ser a bocha le kiram el merael, e aki di mirrael. Me tir el rokui, tir ma 
re becherir ma re ngelekir a rokui el ulebengkemam el tuobed er a beluu el 
mor a kederang, maki rokui el mlo outubuach e meluluuch. 
6E sola e aki mle kasmesumech e kemam a mo doiderekl er a diall me tir a 
lmuut el mo kairirei. 
7Aki millemolem er omerolam maki mlar a Tyre e omekall el mor a Ptolemais 
maki mlo kasoues kemam ma ruumerang e kiei el obengterir el tal sils. 
8E a bo le kukuk e aki tilobed el mor a Sesarea. Aki mlo kiei el obengkel a 
Filip el ngikel omerk er a Ebangkelio, el tar tirkel teuid el mlengilt er a 
Jerusalem el mo olengeseu er a ureor. 
9Ng mlar ngii a re teual mesobil el ngelekel el redil el ulemerk a tekingel a 
Dios. 
10Maki mlar sei el telal klebesei e a tal profet el Akabus a ngklel a mlei el 
mlar a Judea. 
11Me ng mler kemam el nguu a olekesengelel a Paulus e di mle ngii el 
remenged a chimal ma ochil e dmu el kmo, “A Chedaol Reng a melekoi el 
kmo: Ngikel ouelekesongel er tiang a mo ua isei el mo merenged er a re chad 
er a Judea el ngar a Jerusalem, e sola e tir a nguu el mo mesterir a re 
Chisentael.” 
12Me ser a kim renges ngiil tekoi, e kemam me tirkel bebil er a re chad a 
kmal ullengit er a Paulus me lak le bor a Jerusalem. 

13Ngdi ngii a dilu el kmo, “Ngera me kom ua isei el lmangel el mengam er a 
renguk? Ngak a diak di kkldmokl el mo merenged er a Jerusalem e le 
merekong, ak dirrek el kldmokl el mo mad er sei el kirel a Rubak el Jesus.” 
14Ng mlo diak el sebecham el simngii a uldesuel maki di dilu ku el kmo, “Sel 
soal a Rubak bo letaut.” 
15Maki mlar sei el telkib e mocha kudmokl a kloklam e merael el mor a 
Jerusalem. 
16A re bebil er a rubengkel a Jesus el ngar a Sesarea a dirrek el 
ulebengkemam el merael me te ngilikemam el mor a blil a Mnason, el chad er 
a Siprus, el leko kim mo kiei el obengkel. Ngika tar a re di mla mo oumerang. 
17A ruumerang a kmal uluutkeu er kemam er ser a ki bor a Jerusalem. 
18A bo le kukuk e a Paulus a ulebengkemam el mo omes er a Jakobus; a rokui 
el mengeteklel a Ikelesia a mlei. 
19Ma Paulus a uluutkeu er tir e uluuchais er tir a ikel bek el le riruul a Dios er 
a delongelir a re Chisentael el oeak a urerel. 
20Me ser a lorrenges er ngii e te rokui el uleldanges er a Dios. E sola e dilu el 
kmo, “Odam el Paulus, kau a medengei el kmo te betok el telael el chad er a 
Judea a mla mo oumerang, e tir el rokui a kmal blak a rengrir er a Llach. 
21Torrenges chais el kmo kau a leko kolisechakl er a rokui el chad er a Judea 
el kie belurir a re Chisentael el mo mengoit a Llach er a Moses, e leko 
kolekebai er tir me ng diak lomotk er a re ngelekir e dirrek el diak loltirakl a 
siukang er a re chad er a Judea. 
22Tulterekokl el mo medengei el kmo ke mla mei. A le ua isei e kede 
mekerang? 
23Tiakid a somam cho bo mrellii. Te ngar ngii a re teual chad el ngar tiang el 
mla rullii a tar a telbiil er medal a Dios, 
24me bo mobengterir el mo oltirakl a rolel omengikiid e mlecha ikel udoud el 
mo kirir el melechang me bo le sebechel el mekemuu a bderrir. A le ua isei e 

a re bek el chad a mo medengei el kmo ng diak le merang a ikel le rirenges el 
kirem, ele kau a bai oltirakl a Llach er a Moses. 
25E a kuk kirir a re Chisentael el mla mo oumerang, e aki mla oduruklii a 
babier el mo mesubed er tir er a kim tilbir el kmo, ng diak le kirir el menga 
kall el mlodars er a bleob el chelid, ma lechub e longa rasech, ma lechub a 
charm el ulebeng a telil, e kirir el mengikiid er tir er a deleboes.” 
26Ma bo le kukuk e a Paulus a ngilititerir tir el chad e ulebengterir el oltaut a 
rolel omengikiid. E sola e mlo soiseb er a Templo el mo mesubed el kmo ng 
medechel a telal klebesei e ng mo merek omengikiid e mor ngii a tenget el 
kirel a derta er tir. 
27E tial bochu le merek a ikel euid el sils, e a re bebil chad er a Judea el mlar 
a beluu er a Asia a milsa Paulus el ngar a Templo. Tuldkelii a seked el rokir e 
urrekedii a Paulus  
28e oldiu el kmo, “Kemiu el chad er a Israel, me molengeseu! Ngkakid ngikel 
chad el omais a bek el beluu el olisechakl er a re bek el chad el mo omtok er 
a re chad er a Israel, ma Llach er a Moses, me tial Templo. E ngkakid er 
chelechang el mla ngoititerir a re bebil er a re Chisentael el mor a Templo el 
mla mekidekelii tial chedaol Templo!” 
29(Te millekoi el ua isei ele te milsa Trofimus el chad er a Efesus el obengkel 
a Paulus er a chelsel a beluu me tulemdasu el kmo a Paulus a ngiluu el mor a 
Templo.) 
30A beluu el rokir a mlo ngemuu ma re chad el rokui a dilak el remurt el mo 
orekedii a Paulus e kurekersii el otebedii er a Templo. Tiaikid e a tuangel er a 
Templo a di mlechesimer. 
31Ngiil seked a millasem el omekoad er a Paulus ma tekoi a mlor a merreder 
er a re soldau er a Rom el kmo a Jerusalem el rokir a ngar ngii a uldikel er 
ngii. 

32Me ng dimlak bo le meketeket e ngiil merreder a ngilititerir a re bebil el 
ofiser ma re soldau e ulerreched el mer ngiil seked. Ma re chad er a lesang el 
obengterir a re soldau e ng mlo diak longelebed er a Paulus. 
33Me ngiil merreder a mlo kmeed er a Paulus e orekedii e dmu me te rongedii 
er erul bombatel. E sola e ng okerel kmo, “Ngika ng techal chad, e ngera ng 
tilemellii?” 
34Ma seked a di mlo kaiueiong. A re bebil a melekoi er a tar a tekoi ma re kuk 
bebil a melekoi er a tang. Ng dimlak bo le bleketakl me ngiil merreder a mlo 
diak el sebechel el mo medengei el kmo ng ngera meral dilubech, mitia e ng 
dula er a re chedal me te nguu a Paulus el mor a blirir a re soldau. 
35Me te ngiluu el di mlor a ikel terebel e a re soldau a mocha mengol er ngii 
ele seked a kmal ouedikel. 
36Te rokui el uleltirakl er ngii e oldiu el kmo, “Mei me dokodir!” 
37Ma re soldau er a leko toba ku Paulus el mor a blirir, e ngii a dmu er a 
merreder el kmo, “Ng di ungil a kdelii er kau a tar a tekoi?” Ma merreder a 
uleker er ngii el kmo, “Ke melekoi a Grik? 
38Kau ng diak mngikel chad er a Ekipten el milechelii a uldikel er a mla 
memong e choteklterir a re 4,000 el chad el mor a ked el tirkel bekeu el 
omekoad er a re chad?” 
39Me ng ulenger a Paulus el kmo, “Ngak a chad er a Judea el mlechell er a 
Tarsus er a Silisia, el chad er a klou a belkul beluu. Mkengei er ngak me 
kungedecheduch er a re chad.” 
40Me ngiil merreder a kilengei er a Paulus me ng mlo dechor er a terebel e 
uldersii a chimal el olekebai er a re chad me bo lak longerodech. Ma bocha 
lak longerodech e a Paulus a mocha mengedecheduch er tir el ousbech a 
Hebru el kmo: 

Rellir 22 

1“Rudam ma re chedam, morrenges er ngak a kusaod er ngak er medemiu!” 

2Tia er a le rengesii el melekoi er tir el ousbech a Hebru, e te mengal mlo 
chelellakl; ma Paulus a millemolem er a cheldechedechal el kmo, 
3“Ngak a chad er a Judea, el mlechell er a Tarsus er a Silisia, e ngdi 
kmlukeroul er tial Jerusalem e a Gamaliel a mle sensei er ngak. Mak ngila 
meringel el osisechakl er a Llach el mlar a rucheled el mei e mle blak a 
renguk er a Dios el ua ikemiu el rokui el ngar tia er chelechang. 
4Ak uleldechelakl e osiik a kodellir tirkel chad el uleltirakl er tial Rael. Ma re 
sechal ma redil el kbildechemeterir ak ngilititerir el mor a kelebus. 
5E a Ngarbab el Prist ma Olbiil el rokir a medengei el kmo a ikel kulekoi a 
merang. Ak ngilai a babier er tir el liluches el mor tirkel chad er a Judea el 
ngar a Damaskus, mak mlong el mo omdechem er tirkaikid el chad e 
ngoititerir el rrengodel er a bombatel el mer a Jerusalem me bo lobals. 
6“Me ser a kngar omerael el mocha kmeed er a Damaskus er a bekord sueleb, 
e a tal medidiich el llomes el mlar a eanged el mei a diliich el meliuekl er 
ngak. 
7Mak mloubuu er a chutem e rirengesii a ngor el melekoi er ngak el kmo, 
‘Saulus, Saulus, ngera me koldechelakl er ngak?’ 
8Mak uleker el kmo, ‘E kau ke techang, e Rubang?’ Me ng dilu er ngak el 
kmo, ‘Ngak a Jesus er a Nasareth, el ngikel moldechelakl er ngii.’ 
9Tirkel chad el kim dilak a milsa ngiil llomes, ngdi dimlak el rengesii a ngerel 
ngikel milengedecheduch er ngak. 
10Ak uleker el kmo, Ak mekera e Rubang?’ ma Rubak a dilu er ngak el kmo, 
‘Bekiis e morael el mor a Damaskus e te mo subedau er sei er a ikel bek el 
tekoi el bla letutk a Dios el kirem el mo meruul.’ 
11Ngak a mlo meiko el sel medidiich el llomes a uchul, me tirkel kim dilak a 
urrekedii a chimak e ulemekrael er ngak el mor a Damaskus. 



401 

 

 
© United Bible Societies. 

 

 
 

 

12“E ngar ngii a chad er isel beluu el Ananias a ngklel, el blak a rengul er a 
tekoi el chelid e oltirakl a Llechud, e dirrek el kuoll er tirkel rokui el chad er 
a Judea el kiei er isei. 
13Ng mlei el mo dechor er bita er ngak e kmo, ‘Odam el Saulus, mluut el mo 
omes!’ Ng di mle seikid e ak lmuut el mo omes mak mle ngellomel er ngii  
14e ng dmu er ngak el kmo, A Dios er a rucheled a mla ngiltau el mo 
medengelii sel soal, e mesa melemalt el Mesiungel, e rongesii a ngerel el 
mengedecheduch. 
15Ele kau a mo ochotel me ke mo ouchais er a re bek el chad a ikel cho bla 
mues ma cho bla mrenges. 
16Mada ng ngera ke dirk mengiil er ngii? Bekiis e bo metecholb ma cho 
moluluuch er ngii e le mekikiid a kngtim.’ 
17“Ak liluut el mor a Jerusalem e ser a kululuuch er a Templo e ak milsa 
Rubak el kor a berrusek, 
18me ng dilu er ngak el kmo, ‘Mereched el tuobed er a Jerusalem, ele re chad 
er tiang a diak bo loumera tekoi el molekoi el kirek.’ 
19Mak dilu el kmo, ‘Rubak, te kmal ungil medengei el kmo ak mlor a ikel blil 
ongdibel el omdechem e mengelebed er tirkel oumerang er kau. 
20Me ser a lomekoad er a Stefanus el tar tirkel olecholt er kau e ak dirrek el 
mlar isei, el kilengei er okodellel mak milengkar a bilir tirkel ulemekoad er 
ngii.’ 
21Ma Rubak a dilu er ngak el kmo, ‘Morael, ele kmo oldurech er kau el mor 
cheroid el mor a re Chisentael.’” 
22A re chad a ulerrenges er a Paulus el mor ser a le delii tiang, e sola e kmal 
mlo klou a ngerir el oldiu el kmo, “Mokodir! Ngika kirel el okodall!” 
23Tuleldiu e omiroi a bilir, e omidokl a chebechab el mor bab. 

24Me ngikal merreder er a re soldau er a Rom a dilu er a re chedal me le nguu 
a Paulus el mo soiseb er a blirir a re soldau e le chelebedii e le kititii a uchul 
ma re chad er a Judea a mle ua isei el oldiu er ngii. 
25Me tia er a le rengedii el mo kirel chelebodel, e a Paulus a millekoi er a 
ofiser el dilechor er sei el kmo, “Ng ungil er a llach el mongelebed er a chad 
er a Rom el dirkak le mukerrekeriil el mo bleketakl a telemellel?” 
26Ma le renges a ika ngiil ofiser e ng mlor a merreder e dmu el kmo, “Kau ke 
mekerang? Ngikel chad a chad er a Rom!” 
27Me ngikel merreder a mocha er a Paulus e dmu er ngii el kmo, “Ka msbedak 
el kmo kau ke chad er a Rom?” Ma Paulus a dilu el kmo, “Choi.” 
28Me ngiil merreder a dilu el kmo, “Ak chiloit a betok el udoud e mlochu 
chad er a Rom.” Ma Paulus a dilu el kmo, “Ngdi ngak a mlechell el chad er a 
Rom.” 
29Me tirkel chad el leko te mo oukerrekeriil er a Paulus a di ngilseklterir er 
ngii, me ngikal merreder me ng mlo medakt er a bo lodengei el kmo a Paulus 
a chad er a Rom e ngii a mla rongedii er a bombatel. 
30Ngikal merreder a mle soal kmal mo medengei el kmo ng ngera sel 
ultuteklir a re chad er a Judea el kirel a Paulus; ma bo le kukuk e ng ngilubet 
a rengedel a Paulus el bombatel e ultebedii a tekingel me bo le kldibel a re 
bderrir a re prist ma re chad er Olbiil el rokui. E sola e ngii a ngiluu a Paulus 
el mo mekedecherur er mederir. 

Rellir 23 

1Ma Paulus a ullengeng er a re chad er Olbiil e dmu el kmo, “Kemiu el de dul 
chad er a Israel! Ng me lmuut er chelechal sils e ng diak a ngera er a klengar 
er ngak el ouedikel a renguk el kirel er medal a Dios.” 
2Ma Ananias el Ngarbab el Prist a dilu er tirkal dechor er bita er a Paulus me 
te cholebedii a ngerel. 

3Ma Paulus a dilu er ngii el kmo, “A Dios a ulterekokl el mo cholebedau, kau 
el melekedek a kngtim! Ke dengchokl er tilechang el oukerrekeriil er ngak el 
olab a Llach, e bai melemall a Llach a cho mdu er tir me longelebed er ngak!” 
4Me tirkal chad el dilechor er bita er a Paulus a dilu er ngii el kmo, “Kau a 
oltuub er a Ngarbab el Prist er a Dios!” 
5Ma Paulus a dilu el kmo, “Kemiu el odam er ngak el chad er a Israel, ng 
dimlak kudengei el kmo ng Ngarbab el Prist. A Chedaol Llechukl a melekoi el 
kmo, ‘Ng diak le kiriu el melekoi a mekngit el mor a re merreder er kemiu.’” 
6Ser a lomes a Paulus el kmo a re bebil er a re chad er ngii el seked a mle 
Sadusi ma re bebil a mle Farisi, e ng uleldiu el mor tir el chad er Olbiil el 
kmo, “Kemiu el chad er a Israel! Ngak a Farisi, e ngelekir a re Farisi. Ngak 
tiang el mukerrekerilang ele uchul e ngak el oumera el kmo a re mla mad a 
mo mekiis er a kodall!” 
7Me tia er a ledu el ua isei, e a re Farisi ma re Sadusi a mocha kautoketok me 
tulebii. 
8(Ele re Sadusi a melekoi el kmo a re chad a diak bo le bekiis er a kodall e 
diak a re anghel el diak a deleb; e ngdi re Farisi a kuk uluumera ngiil kldei el 
tekoi.) 
9A diu a kmal mio klou, ma re bebil er a re sensei er a Llach el mle chedal a 
cheldebechel er a re Farisi a mlo dechor e mle mesisiich el omtok a 
cheldechederir el kmo, “Ng diak el sebecham el metik er a di tal telemellel 
ngikal chad! A lta e ng meral mlar ngii a deleb ma lechub e ng anghel el 
milengedecheduch er ngii!” 
10Ng kmal mlo meringel a klaititekangel me ngikal merreder er a re soldau a 
mlo medakt a le mesodel a Paulus, me ng uldercheterir a re soldau el mo 
tmuu er a chelsel ngiil seked, e nguu a Paulus el choridii er tir el mor a blirir 
a re soldau. 

11Isel kesus e a Rubak a mlo dechor er bita er a Paulus e dmu el kmo, “Lak 
medakt! Ke mla olecholt er ngak er tial Jerusalem, e dirrek el kirem el mo 
olecholt er ngak er a Rom.” 
12A bo le kukuk e a re bebil el chad er a Judea a mlo dmak e melib er a tar a 
tekoi. Te rirellii a tar a mesisiich el telbiil er medal a Dios el kmo ng diak bo 
longang ma lechub e lolim el dimerkmo lokodir a Paulus. 
13Te mle betok er a 40 el chad a dilak el melib er tial tekoi. 
14Itia e te mlor a re bderrir a re prist ma re mechuodel e dmu el kmo, “Aki 
mla mo dmak e rullii a tar a mesisiich el telbiil el kmo a lak kimokodir a 
Paulus, e ng diak a tal kall el mor a ngeram. 
15Misei, e kemiu ma re chad er a Olbiil moldurech el mor a merrederel a 
klsoldau er a Rom me le nguu a Paulus el mer kemiu el leko ng somiu el mo 
ungil medengei a chisel, e kemam a mo kldmokl el mekodir er uchei er a le 
mer tiang.” 
16E ngdi mlar ngii a ngelekel ochedal a Paulus el rirengesii tial tekoi, me ng 
mlor a blirir a re soldau me ng subedii a Paulus. 
17Mitia e a Paulus a milekedongii a tar a re ofiser e dmu er ngii el kmo, 
“Mnguu ngikal kekerel chad el mor a merreder er a re soldau, e ng ngar ngii 
a tekoi el bo lolekoi er ngii.” 
18Me ngiil ofiser a ngiluu el mor a merreder er a re soldau e dmu el kmo, “A 
Paulus, el ngikel chad el kelebus, a milekedongak e ullengit er ngak me 
knguu ngikal kekerel chad el mei, ele ng ngar ngii a tekoi el lolekoi er kau “ 
19Me ngiil merreder a chilteklii a chimal e te merael el mor a diak a chad er 
ngii e ng oker er ngii el kmo, “Ng ngera ke melekoi er ngak?” 
20Me ng dilu el kmo, “A re merreder er a re chad er a Judea a mla kongei el 
mo olengit er kau er a klukuk me mnguu a Paulus el mor a Olbiil, el leko ng 
sorir el mo ungil medengei a chisel. 

21Ngdi lak morrenges er tir, ele te ngar ngii a re kuk betok er 40 el chad el 
berrotel e mengiil er ngii. Te mla rullii a tar a mesisiich el telbiil er medal a 
Dios el kmo ng diak bo longang el ka lolim el dimerkmo lokodir. Te mla mo 
kldmokl el meruul er tial tekoi me te di mengiil ku er kau.” 
22Me ngiil merreder a dilu el kmo, “Kele mouchais er a ngii di le chad el kmo 
ke mla subedak er tial tekoi,” e dilu er ngii me ng merael. 
23E sola e ngiil merreder a milekedongeterir a re terul ofiser e dmu er tir el 
kmo, “Mkedmeklterir a re 200 el soldau me le bor a Sesarea. Te mo kldmokl 
el merael er etiu el klok er chelechal kebesengei el obengterir a re 70 el chad 
er a uos, ma re 200 el chad er a burech. 
24Kom kudmokl a bebil er a uos el bo le ngar ngii a Paulus e mnguu el mor a 
Kabernor Felix el diak le mekesakl.” 
25Me ngiil merreder a lilechesii a babier el kmo, 
26“A Klaudius Lisias a ouetkeu er a chetengakl el Kabernor Felix. 
27A re chad er a Judea a mildechemii ngikal chad e leko tomekoad er ngii. Ak 
mlo medengei el kmo ng chad er a Rom mak mlong ngak ma re soldau er 
ngak maki ulsebelii. 
28Ng mle soak el mo medengei el kmo ng ngera ultuteklir er ngii mak ngiluu 
el mor a Olbiil er tir. 
29Ak mlo medengei el kmo ng dimlak a ngerang el le rellii el mo uchul e 
lokodir ma lechub e longelebus er ngii. A ultutakl el mor ngii a di kirel a 
bebil er a ker er a llecherir. 
30E ser a le sbedak el kmo te melib a kodellel, e ak di mle mereched el 
mdesuii a nguu el ekor kau. Ak mla dmu er a rultutakl er ngii me teko er 
medam e ocholt a telemellel.” 
31A re soldau a riruul a ikel meldung er tir. Isel kesus e te ngiluu a Paulus e 
merael me te di mlor a Antipatris. 

32E a bo le kukuk e a re di mirrael el soldau a liluut el mo remei e 
milechititerir a re chad er a uos me te melemolem er omerael el obengkel a 
Paulus. 
33Te ngiluu el mor a Sesarea, e milsa babier a kabernor, e oterekeklii a Paulus 
er ngii. 
34Ma kabernor a chiliuii ngiil babier e uleker er a Paulus el kmo ke chad er 
ker el beluu? E ser a bo lodengei el kmo ng chad er a Silisia 
35e ng dilu el kmo, “Ak mo oukerrekeriil er kau sel le mei tirkel oltutakl er 
kau.” E sola e dilu ma Paulus bo longkar er ngii er a blil a kabernor. 

Rellir 24 

1Uriul er eim el klebesei e a Ananias el Ngarbab el Prist a mlor a Sesarea ngii 
ma re bebil er a re mechuodel ma tal chad er a llach el Tertulus a ngklel. Te 
mlor medal a Kabernor Felix e oltutakl er a Paulus. 
2Itia e a Paulus a lulekedongii el mo soiseb e a Tertulus a mocha oltutakl er 
ngii el kmo, “Kau el chetengakl el Felix! A ungil el omerrederem a uchul me 
ng mocha meketeket el kim ngar a budech, e dirrek el betok el meklou a 
belkul el tekoi a mlukbeches el kirel a klungiolel a belumam. 
3Ng ungil a rengmam el kirel a ikel tekoi, maki di blechoel el ngar a 
rekebelumam e kmal mereng a sulem. 
4Ngdi diak el soak el kemanget el mengesang er kau, mak ulengit me bo 
mchebkemam e mrengesii tial kedeb el cheldechedemam. 
5Aki mla metik er ngikal chad el kengaol e ongesang; ng omekdubech a 
uldikel er a delongelir a re chad er a Judea er a beluulchad el rokir, e ngii a 
mengeteklel sel cheldebechel er a re Nasarin. 
6Ng dirrek el millasem el omekidokel er a Templo maki mildechemii, [e mle 
somam el oukerrekeriil er ngii el oltirakl a llechemam, 
7e ngdi Lisias el merreder er a re soldau a mlei el oumerikl el nguu er kemam. 

8E sola e a Lisias a ultebedii a tekingel ma rultutakl er ngii lekor kau.] Cho 
moker er ngii e ng sebechem el di kau el mo medengei el okiu a ikel rokui el 
tekoi el kim oltutakl er ngii el kirel.” 
9A rokuil chad er a Judea a mlo dmak el oltutakl e melekoi el kmo ng rokui el 
di merang. 
10Ma kabernor a uleba chimal el olechau er a Paulus me longedecheduch, me 
ng dilu el kmo, “Ak medengei el kmo ng mla mo betok el rak el mchad er a 
kerrekeriil er tial beluu, misei e ng ungil a renguk el mesaod er ngak er 
medam. 
11Bo modengei el kmo ng mocha truich ma erul klebesei er a kbor a 
Jerusalem el mo meluluuch. 
12A re chad er a Judea a dimlak le betik er ngak el mengaititekangel er a di 
tal chad er a Templo el ka le biltik er ngak el meruul a uldikel er a delongelir 
a re chad er a chelsel a blil ongdibel ma lechub e ng chelsel a beluu. 
13Ng dirrek el diak el sebechir el ochotii a klemerang er a ultuteklir er ngak. 
14Ngdi tiakid a meral tekoi mak uchotii er kau el kmo, ngak a mengull er a 
Dios er a rucheled mak ultirakl er sel Rael el tir a kmo ng klsuul. Ngdi ngak a 
dirrek el oumerang a ikel bek el llechukl er a Llach er a Moses ma babier er a 
re profet. 
15Ak di ua itir el oumerang er a Dios el kmo a rokuil chad, el ungil ma re 
mekngit, a mo mekiis er a kodall. 
16Isei a uchul mak di blechoel el meruul er ngak me lak louedikel a renguk er 
medal a Dios ma mederir a re chad. 
17“Ng mle telal rak el kcheroid er a Jerusalem mak mlor a Jerusalem el olab a 
bebil el udoud el kirir a re chedak e mo oldars a tengetengek. 
18Seikid er a kngar a Templo e te miltik er ngak er a bla bo le merek a rolel 
omengikiid. Ng dimlak a seked el obengkek ma dimlak a uldikel. 

19Ngdi mlar ngii a re bebil chad er a Judea el mlar a renged er a Asia el mei, 
me ng tir a kirir el mer medam e ocholt a telemellek a lsekum ng ngar ngii a 
ultuteklir el kirek. 
20Ma lechub e tirkal chad el ngar tiang bo louchais el kmo ng ngeral tellemall 
a krirellii er ser a kdechor er medal Olbiil. 
21Ng kor a di tal sel tekoi el kdillii er a bo kdechor er mederir e kdu el kmo, 
‘Ngak a mukerrekerila er kemiu er chelechang ele ngak el oumerang el kmo a 
re mla mad a mo mekiis er a kodall.’” 
22Itia e a Felix el ungil medengei a chisel ngiil Rael, a tirrebengii a 
cheldecheduch e dilu er tir el kmo, “Sel le mei a Lisias el merreder er a re 
soldau, e ak mochu oukerrekeriil er tial tekoi.” 
23Ng dilu er a ofiser el oungerachel er a Paulus me le kekerengii, e ngdi mo 
msa telkib el ilmokl e kongei er a re sechelil me te msa ikel lousbech. 
24Uriul er a bo lechib a telal klebesei e a Felix ma bechil er a Drusila el redil 
er a Judea a mlei. Ng uleldurech el mo nguu a Paulus e ulerrenges er ngii er a 
longedecheduch a ikel loumerang el tekoi el kirel a Kristus Jesus. 
25Ngdi Paulus er a bocha losaod er a llemalt, ma ulserechaklreng, ma Sils er a 
Kerrekeriil, e a Felix a mlo medakt me ng dilu el kmo, “Mereko e morael. Ak 
lmuut el mo omekedong er kau a le bor ngii a techall.” 
26Ng dirrek el millatk el kmo a Paulus bo le bsa bebil er a udoud; e a bo le ua 
isei e ng mo uchul e ng mo mekudem el omekedong er ngii el mo 
mengedecheduch er ngii. 
27Uriul er erul rak, e a Porsius Festus a kuk mlo kabernor el omtechei er a 
Felix. E a Felix a mle soal el meruul er a re chad er a Judea el mo ungil a 
rengrir er ngii me ng milechere Paulus me ng di mlar a kelebus. 

Rellir 25 

1A Festus a mlor sel beluu er omerreder e uriul er edel klebesei e ng tilobed 
er a Sesarea el mor a Jerusalem  

2el le mlar ngii a re bderrir a re prist ma re merreder er a re chad er a Judea e 
oltutakl er a Paulus. Tullengit er a Festus 
3me le rellii a ungil er tir me le nguu a Paulus el mor a Jerusalem, ele te mla 
rullii a telbilir el mo mekodir er a rael. 
4Ma Festus a dilu el kmo, “A Paulus a ngar a kelebus er a Sesarea, e ngak a di 
mereched el lmuut el mong. 
5A re merredeliu bo lobengkek el mor a Sesarea e loltutakl er ngiil chad a 
lsekum ng ngar ngii a tellemall el le rirellii.” 
6A Festus a kiliei el obengterir el locha eai ma lechub e ng truich el klebesei e 
mirrolu el mor a Sesarea. E tia er a le bong e bo le kukuk, e ng mlo dengchokl 
er a kingall er a kerrekeriil e dmu me te nguu a Paulus el mong. 
7Me tia er a bo letuu a Paulus e tirkal chad er a Judea el mlar a Jerusalem el 
mei a mlo dechor el iueklii e mle meringel el oltutakl er ngii, e ngdi dimlak a 
ungil el olechotel a ultuteklir. 
8Ma Paulus a mocha mesaod er ngii el kmo, “Ng dirkak a mekngit el krellii el 
omtok a Llach er a re chad er a Judea, ma lechub e ng mekngit el kirel a 
Templo, ma lechub e ng ngerang el omtok er a Merreder er a Rom.” 
9A Festus a mle soal el olab el mor a re chad er a Judea el mengeluch er tir 
me ng uleker er a Paulus el kmo, “Ng soam el mor a Jerusalem el mor a 
kerrekeriil er medak el kirel a ikel ultutakl?” 
10Ma Paulus a dilu el kmo, “Ngak a dechor er medal a blil a kerrekerilel a 
Merreder er a Rom el sel kirel el kngar a kerrekeriil er ngii. Me kau a 
medengei el kmo ng diak a ngeral mekngit el bla krellii el mor a re chad er a 
Judea. 
11A lsekum ak tilemellii a llach e ngar ngii ak rirellii el kirek el obals er a 
kodall, e ng diak kulubet er ngak. Ngdi lsekum ng diak a klemerang er a ikel 
ultuteklir er ngak, e ng diak a chad el sebechel el olterekokl er ngak er tir. Ak 
ulengit me bo loukerrekeriil er ngak a Merreder er a Rom.” 

12Itia e a Festus a mlo kakerker ngii ma re chad er a kelulul, e uriul e ng dula 
er a Paulus el kmo, “Kolengit er a mor a Merreder er a Rom, me ke mor a 
Merreder er a Rom.” 
13Ng mlo chuib a bebil klebesei e a King Agripa ma Bernis a mlor a Sesarea el 
mo omes e ouetkeu er a Festus el beches el kabernor. 
14Te mlar sei el bebil klebesei e a Festus a mocha mesaod er a blekerdelel a 
Paulus er a king, me ng dilu el kmo, “Ng ngar ngii a chad el ngar tiang el le 
bilecherei a Felix er a kelebus; 
15e ser a kbor a Jerusalem e a re chad er a Judea, el bderrir a re prist ma re 
mechuodel a uleltutakl er ngii e ullengit er ngak me kbelsii. 
16Ngdi kdilu er tir el kmo kemam a re chad er a Rom a diak kim omals er a 
chad el mlotutakl er uchei er a bo le kasoues ngii me tirkel oltutakl er ngii e 
losaod er ngii. 
17Me ser a le mei e ak ulerreched ma bo le kukuk e ak mlo dengchokl er a 
kingall er a kerrekeriil e dmu me te nguu ngiil chad el me otungii. 
18Me tirkel oltutakl er ngii a mlo dechor, e ngdi dimlak a tar a ikel mekngit el 
kulemdasu el kmo te mo otuteklii er ngii el le mlotutakl er ngii. 
19A mle ultuteklir a bebil el klaititekangel er a delongelir el di kirel a 
klechelid er tir ma kirel a tal chad el Jesus a ngklel, el mlad, e a Paulus a kmo 
ng mla mekiis er a kodall. 
20Ng mlo diak kudengei el kmo ak mekerang e ngmai omesodel a ikang mak 
uleker er a Paulus el kmo ng soal el mor a Jerusalem el bo loukerrekeriil er 
ngii er isei el kirel a ikel ultutakl. 
21Ngdi Paulus a ullengit me di le kekerongel e a Merreder er a Rom bo losaod 
er tial tekoi el kirel. Misei e ak ultebedii a tekingek me di longkar er ngii el 
mor sel bo le mengai el mor a Merreder er a Rom.” 
22Ma Agripa a dilu er a Festus el kmo, “Ng soak el mo rongesii ngikal chad.” 
Ma Festus a dilu el kmo, “A klukuk e ke mo rongesii.” 

23A bo le kukuk e a Agripa ma Bernis a kmal milengebkall er tir er a bo le 
siseb er a blil a kldibel el obengterir a re ngarbab el soldau ma re mengeteklel 
a beluu. Ma Festus a ultebedii a tekoi me te nguu a Paulus el mong. 
24Ma Festus a dilu el kmo, “King Agripa me kemiu el rokui el ngar tiang el 
obengkemam, kom omes er ngikal chad el rokui. A re chad er a Judea el ngar 
tiang ma re ngar a Jerusalem a uleltutakl er ngii er ngak. Tuleldiu el kmo ng 
mla mo kirel el okodall. 
25Ngdi dimlak a ngerang el kbetik er ngii el mo uchul e ng mo okodall. 
Chelechang el di ble le ngii el olengit el mor a Merreder er a Rom, e ak mla 
rullii er a uldesuek me bo le mengai el mong. 
26Ngdi diak a ngeral bleketakl el chisel el bo kuluches el mor a Merreder er a 
Rom. Me chelechang e ak ngoural mer medemiu, e a ngar uchei e ng mer 
medam, kau el King Agripa me bo le sebechel el ngar ngii a ngeral bo kluches 
er uriul er a dorriter er ngii el ultutakl el kirel. 
27Ak melatk el kmo ng kor a diak a belkul a le bo chad el kelebus el di diak a 
ungil el omesodel a ultutakl el kirel.” 

Rellir 26 

1Ma Agripa a dula er a Paulus el kmo, “Ng mla mo subed cho mosaod er 
kau.” Itia e a Paulus a uldersii a chimal el mesaod er ngii el kmo, 
2“King Agripa, ak melatk el kmo ak kmal ngeltengat er chelechang el mesaod 
er ngak er medam el kirel a rokui el ultuteklir a re chad er a Judea el kirek, 
3e sel kmal kngeltengat er ngii a kmo kungil medengei a bek el siukang ma 
tekoi el le kaititekangel a re chad er a Judea. A le ua isei e ak ulengit er kau 
me moutekangel el orrenges er ngak. 
4“A rokuil chad er a Judea a medengelii a klengar er ngak er a kkekerei el 
mer chelechang. Te medengei el kmo ng mle ua ngera klengar er ngak. A kot 
e ak mlar a beluak e sola e mlor a Jerusalem. 

5Chomko ng sorir el olecholt e ng sebechir, ele te di mla medengei el kmo ng 
di mle kot el uchul e ak mle chedal sel meringel a tekoi er ngii el 
cheldebechel er a klechelid er kemam el ngii a Klefarisi. 
6E chelechang e ak dechor er tiang el mukerrekerilang ele uchul e ak kmal 
oumerang el kmo a Dios a mo otutii sel telbilel el le rirellii el mor a rucheled; 
7el ingii sel lullatk el mo melai er ngii a re chad er a tacher ma teblol 
kleblillam sel loluluuch er a Dios er a llomes ma klebesei. Kau el Chetengakl, 
ngak a kmal oumera er tial tekoi a uchul ma re chad er a Judea a oltutakl er 
ngak! 
8Ngera uchul me kemiu el chad er a Judea el ngar tiang a diak el sebechiu el 
mo oumerang el kmo a Dios a olekiis er a re chad er a kodall? 
9“Ngak mak dirrek el ulemdasu el kmo ak mor a ikel sebechek el osiik a bek 
el cheldechuul el mo omtok a tekoi el kirel a Jesus er a Nasareth. 
10Ak mle ua isei er a Jerusalem. Ak ngiluu a turk er a re bderrir a re prist el 
mo mengelebus er a re betok el chedal a Dios; e sel le mukerrekeriil el kirir el 
mo okodall, e ak uleldubech er a ua isel tekoi el kirir. 
11Ak mle mekudem el omals er tir er a blil ongdibel e ulerrimel er tir me le 
choit a ikel loumera el tekoi. Ng mle imis el kesib a renguk er tir mak dirrek 
el tilobed el mor a bebil er a beluu el mo oldechelakl er tir. 
12“Tiaikid a mle uchul mak mlor a Damaskus el oba klisiich ma meringel el 
oderuchel el kngiluu er a re bderrir a re prist. 
13Ma kim ngar a rael er a mocha sueleb, e king, e ak milsa tal kuk medidiich 
er a sils el llomes el mlar a eanged e dmiich el meliuekl er ngak me tirkel 
ulebengkek el ngar omerael. 
14Maki rokui el mlo obiou er a chutem e sola e ngak a rongesii a ngor el 
melekoi a Hebru er ngak el kmo, ‘Saulus, Saulus, ngera me koldechelakl er 
ngak? Cho moldechelakl e ng di kau el tomellau, el ua kerbou a losebek el 
omtok er a chelebedel ngikel oucharm er ngii.’ 



413 

 

 
© United Bible Societies. 

 

 
 

 

15Mak uleker el kmo, ‘Kau ke techang e Rubang?’ Ma Rubak a dilu el kmo, Ak 
Jesus el kau oldechelakl er ngii. 
16Bekiis el mo dechor. Ak mle chemolt er kau el melutk er kau el mo 
mesiungek. Ke mo ouchais er a re chad a ikel mules er ngak er chelechal sils 
ma ikel bo kucholt er kau er a ngar medad el klebesei. 
17Ak mo olsobel er kau er tirkel chad el bo kuldurech er kau el mor tir, el 
chad er a Israel ma re Chisentael. 
18Ke mo omok a mederir e melteterir er a ilkolk el mor a llomes, e ngoititerir 
er eungel a klisichel a Satan el mor eungel a klisichel a Dios, me sel bo 
loumerang er ngak, e ak mo ousubes a kngterir me te mo nguu a deruchellir 
er a delongelir a re ngellitel el chedal a Dios.’ 
19“Me ng ua isei e King Agripa el dimlak kurrengesmengoit a ikel tekoi el 
mlar a eanged el mer ngak el sel kilsang el ua le berrous. 
20Ma kot e ak mlar a Damaskus, e mor a Jerusalem, e sola e mor a beluu er a 
Israel el rokir, e dirrek el mor a delongelir a re Chisentael el olisechakl el 
kmo ng kirir el obult er a kngterir e mor a Dios e meruul a ikel tekoi el mo 
olecholt el kmo te mla obult. 
21Ng tiaikid a mle uchul ma re chad er a Judea a urrekedak er a kngar a 
Templo el leko tomekoad er ngak. 
22Ngdi Dios a ngilsukak el me lmuut er chelechang, mak dechor er tiang el 
olecholt a ikang el di osisiu el mor a rokui el chad er ker me ker. A ikel 
kulekoi a le dilu Moses ma re profet el kmo ng mor ngii. 
23Te dilu el kmo a Mesias a kirel mo chuarm e ngii a mo kot el mo mokiis er 
a kodall, el mo mesubed er a llomes er osobel er a re chad er a Judea ma re 
Chisentael.” 
24Me tial losaod er ngii a Paulus el ua isei e a Festus a uleldiu er ngii el kmo, 
“Paulus, kau a kebelngong! A ngarbab el omesubem a mla rullau el mo 
kebelung!” 

25Ma Paulus a dilu el kmo, “Ngak a diak kkebelung, kau el chetengakl el 
Kabernor! Ngak a mengedecheduch a klemeral tekoi. 
26King Agripa! Ng sebechek el di bekeu el mengedecheduch er kau ele ke 
medengei a ikal tekoi. Ak kmal medengei el kmo ke mla mtab a derta er a 
ikal tekoi, ele tiang a dimlak le berrotel er a le bor ngii. 
27King Agripa, koumerang er a re profet? Ak medengei el kmo koumerang.” 
28Ma Agripa a dilu er a Paulus el kmo, “Cho momdasu er tial di kedeb el taem 
e ke rullak mak mo Kristiano?” 
29Me ng ulenger a Paulus el kmo, “A le kedeb el taem ma le kemanget el taem 
e ng di nglunguchek el mor a Dios a kmo kau me tirkel rokui el orrenges er 
ngak er chelechang di bo mua ngak, ngdi diak mrengodel er a bombatel!” 
30Itia e a king, ma kabernor ma Bernis, ma rokuil chad a milekiis el mo 
dechor, 
31e ser a le tobed e te mle katekoi el kmo, “Ngikal chad a dirkak a ngeral le 
rellii el mo uchul e ng okodall ma lechub e ng ngar a kelebus.” 
32A Agripa a dilu er a Festus el kmo, “Ngikal chad a mle sebechel el 
mengubet chomko ng dimlak lolengit er a mor a Merreder er a Rom.” 

Rellir 27 

1Ma le moterekeklang el kmo ng kiram el omekall el mor a Itali, e a Paulus 
ma re bebil er a re kelebus a lulelterekokl er tir er a Julius el ofiser er a 
cheldebechel el soldau er a Rom el lomekedong er ngii el kmo “Cheldebechel 
el soldau er a Kaiser.” 
2Aki mlo doiderekl er a tal diall el mlar a Adramitium el mei, e kmedul 
tuobed el oltebetab a ikel olekerodel er a renged er a Asia, maki ulemekall el 
merael. E a Aristarkus el chad er a Masedonia el mlar a Thesalonika el mei a 
ulebengkemam. 

3A bo le kukuk e aki mlor a Sidon. A Julius a mle ungil a tekingel er a Paulus 
me ng kilengei er ngii me ng mo omes er a re sechelil, me bo le bsang a ikel 
lousbech. 
4Aki tilobed er isei el merael e a eolt a mle meses el omtok er kemam maki 
ulemekall el melailou er bita er a iungs er a Siprus. 
5Aki uleak a ngoaol el mor bita er a Silisia ma Pamfilia e mo soiseb er a Mira 
el ngar a Lisia. 
6Aki mlor isei e a ofiser a metik er a tar a diall el mlar a Alexandria e mo 
omekall el mor a Itali me ng uldidereklemam er ngii. 
7Aki ulemekall el merael el mle beketimer omerolel a diall el telal klebesei, e 
kmal mle meringel ngiil omerolam, e aki merreku er bita er a beluu er a 
Knidus. Ng dimlak el sebecham el melemolem el omtok er a ses el eolt, maki 
ulemekall el melailou er a iungs er a Krete el mo engelakl er a bkul a beluu er 
a Salmone. 
8Maki di ullekeed er kemam er a beluu e kmal mle meringel ngiil omerolam, 
e aki merreku er sel lomekedo er ngii el kmo Mechilou el Olekerodel, el diak 
le cheroid er a beluu er a Lasea. 
9Ng mle meketeket el kim ngar sei me ng mocha kengaol el kim olemolem er 
ngii el omerael, ele belsechel a Sils er a Tngakireng a mla mo chuib. Ma 
Paulus a milengedecheduch er tir el kmo, 
10“Kemiu el chad, ak umtab e ng mo metacherbesul omeroled a de tobed er 
tiang. Ng soal el mo metemall a uleklool ma diall, e dirrek el mor ngii a 
kodall.” 
11E ngdi ofiser er a re soldau a di ulekor a tekingel a Paulus ele ng bai 
uluumera tekingel a kabitei me ngikel oudiall er a diall. 
12Sel olekerodel a dimlak lungil el de ngar ngii a le belsechel a kerrasem; ma 
oumesingd er a re chad a mle sorir a le tobed e lolasem el mor a Fenix a 
lsekum ng sebechel, me le ngar sei er a belsechel a kerrasem. A Fenix a 
olekerodel er a Krete el chemau a dimesngebard ma diluchesngebard. 

13Ng mlar ngii a telkib el eolt el mlar a dimes el mei, me tirkal chad a 
ulemdasu el kmo ng sebechir el otireklii a uldesuir, me te mocha nguu a uak 
e omekall el melasem el di omereked er tir er a bkul a beluu er a Krete. 
14E a lechub e ng di mle telkib e ng metengel er a beluu el mei a mesisiich el 
eolt el lomekedong er ngii el kmo “Diluchesungos.” 
15Ngiil eolt er a le sbechii er a diall e ng dikea le sebecham el orekedii a 
kuteling er a diall me di lechau a eolt, maki milecherei me ng di ulebengkel a 
eolt. 
16Aki mlo telkib el selebechakl er a bo kim engelakl er a dimes er a kekerel 
iungs el Klauda ngklel. Aki mlar isei e outekangel el kudmeklii a kik er a 
diall. 
17Te kilersii el otekir er a diall e ngila ekil el lochetii a diall. Te mle bekikl a 
le ngasech er a meched er a Libia me tulimimii a ears e mechere diall me ng 
omechakl er ngii a eolt. 
18Ngiil mesisiich el eolt a di mlar ngii, ma bo le kukuk e a bebil er a uleklool 
er a diall a bocha longoit er a daob, 
19e a kuk bo le ngiaos e te chemoit er a daob a bebil er a klekedellel a diall. 
20Ng mle betok el klebesei el diak kim mesa sils el ka kim ues a btuch, e kmal 
mle meses a eolt. Itiaikid e ng dikea er a uldesuam a kmo aki suobel. 
21Ng mle meketeket el di diak lomengur a re chad ma Paulus a mocha dechor 
er mederir e dmu el kmo, “Kilo kom rirengesak me ng dimlak de tobed er a 
Krete, e ng diak dosiuekl a ikal rokui el tellemall ma kerior. 
22Ngdi becherei e kulengit er kemiu me bo le kie rengmiu; e ng diak a tar 
kemiu el mo mad, ngdi diall a mo metemall. 
23Ele kesus e a anghel er a Dios, el ngak a chedal e ngii a kululuuch er ngii, a 
mler ngak  

24e dmu el kmo, ‘Paulus, lak medakt! Kau a kirem el mor medal a Merreder er 
a Rom. A Dios a ulekiu sel blekokuii er ngii el ekor kau e ng mla osobel a 
klengar er tirkel rokui el obengkem el ngar a diall.’ 
25Mada bo le klou a rengmiu! Ngak oumera er a Dios, ma ikel meldu er ngak 
a di mo tmaut. 
26E ngdi kid a mo motechakl er a tar a iungs.” 
27A klebesei er a mocha me ng erul sandei, e ngiil eolt a di ulebekemam el 
omechakl er a daob er a Mediteranea. Ng locha mle sueleb er a klebesei e a re 
chad er a diall omdesua el kmo aki mla mo kmeed er a beluu. 
28Me te mocha orebetii a tal kerreel el ngar ngii orremkel me te mlo 
medengei el kmo a delechel a daob a mle 120 el fit; e di mle telkib e te liluut 
el meluk er ngii e ng mle 90 el fit. 
29Te mle bekikl er a diall a le sbechii er a risois, me turrebet a kleual uak er 
uriul er a diall e meluluuch me lorechedii el mo mellomes. 
30E sola e a re chad er a diall a millasem el chemiis er a diall; tultengelii a kik 
er a daob e meruul er tir el leko te mo orrebet a uak er a medal a diall. 
31Ngdi Paulus a dilu er a ofiser ma re soldau el kmo, “A lsekum a re chad er a 
diall a kmerd, e ng dikea rolel e msobel.” 
32Mitia e a re soldau a dilebes a ikal ekil el ulak er a kik e mecherei me ng 
omechakl. 
33Uchei er a bo le mellomes e a Paulus a kmal ulerrimel er tir el rokui me 
lomengur. Ng dilu el kmo, “Ng mocha truich ma eual klebesei el mongiil, e di 
diak momengur. 
34Mak kmal olengit er kemiu me mka bebil er a kall; e a lak momengur e ng 
diak msobel. Ng diak kom mekesakl el mo lmuut er a chui er a bdelmiu me 
ng diak a mo remiid er ngii.” 
35Uriul er a ledu ika Paulus e ng mlar mederir el rokui, e nguu a blauang e 
mirreng a sulel a Dios e mechedii, e mocha mengang. 

36Me te bekengang, me tir el rokui a dirrek el mocha mengang. 
37Kemam el mlar a diall el rokui a mle 276. 
38A le medngesang a re bek el chad e te milengebekakl er a diall me te chiloit 
a rokui el uleklool er a daob. 
39A bocha le mellomes e a re chad er a diall a dimlak le dengchii a beluu, te 
di milsa telkib el chelechol me tulemdasu el kmo a bo le sebechir e lokellii a 
diall el ongesechii er ngii. 
40Me te dilort a kul a diall me ng ruabs er a daob, e kodoked a ikal ekil el 
millechet ongeu; e sola e ngilerd a ears er a kuteling ma diall a mlo sebechel 
el oldengelengel er a eolt el bedul a beluu. 
41Ngdi diall a ngilasech er a meched me ng obingel a kuteling er ngii el mlo 
diak el sebechel el ouedikel; e a mesisiich el chedesaoch a mlo orekedii a 
uriul er ngii el mridii. 
42Ma re soldau a tilbir a mo omekoad er a re kelebus el rokui me lak longikai 
el mor a beluu e lechiis. 
43Ngdi ofiser er a re soldau a mle soal el osebelii a Paulus me ng milerrob er 
tir. Ng bai ultebedii a tekingel ma rokui el chad el sebechir el mengikai 
lomuchel el mo suchesokl er a daob e longikai el mor a beluu; 
44e tirkel bebil a mo oeak uriul el mong el ngar a chesbocheb ma lechub e ng 
ulemetekill er a diall. Tiaikid a mle rolel e aki rokui el mlor a beluu el dimlak 
kim mekesakl. 

Rellir 28 

1A kim sebelang el mocha er a beluu, e aki mlo medengei el kmo a ngklel sel 
iungs a Malta. 
2A re chad er sel beluu a kmal mle ungil er kemam. Ng mlar ngii a chull me 
ng mle mekelekolt, me te chilemlii a ngau e milengemedaol er kemam el 
rokui. 

3E a Paulus a childelii a telechull el sengsongd e ullab el mo melecha er a 
ngau e a bersoech el mlor ngii a kleald a tilobed el mekabs er a chimal. 
4Ma re chad er ngiil beluu er a lesa bersoech el klebikl er a chimal a Paulus e 
te katekinga el kmo, “Ngikal chad a diak leiit el milekodir a chad, me ng 
sobela er a daob e ngdi chelid er a llemalt a diak le bechere me di le chad.” 
5E a lechub e a Paulus a mildesii ngiil bersoech el mor a ngau e di dimlak le 
mekesakl. 
6Te millatk el kmo ng mo oburk a chimal ma lechub e ng di moubuu el mad; 
e a lechub e le meketeketal mengiil e lak a ngodech el duubech el mor ngii, e 
ng mengdecha uldesuir e kmo, “Ngika chelid!” 
7A chetemel a Publius el merreder er ngiil iungs a di mle kmeed er isei. Ng 
kmal mlo ungil er kemam me ng ngilikemam el mo klechedolel el edel 
klebesei. 
8E a demal a Publius a milechiuaiu er a dusall el smecher el mekeald e 
omachediil a rasech. Ma Paulus a mlo soiseb er a delemerab er ngii me ng 
meluluuch, e mor a chimal er ngii, me ng mlo ungil. 
9Me ser a le dubech tial tekoi, e a rokuil smecher el chad er ngii el beluu a 
dirrek el mlei me te mlo ungil. 
10Te milskemam a betok el ungil klalo e ser a kim omekella el merael, e 
tulengasech er a diall a ikel kim uluusbech el kirel ngiil omerael. 
11Uriul er edel buil e aki mirrael el ngar a diall er a Alexandria el lomekedong 
er ngii el kmo “Kebtot el Chelid.” Tia mlar ngiil iungs er a belsechel a 
kerrasem. 
12Aki bor a beluu er a Sirakius e aki kiliei er ngii el edel klebesei. 
13Aki mlar sei e kuk omekall el mor a beluu er a Rekium; e a bo le kukuk e a 
eolt a mocha er a dimes, me ng di mle erul klebesei e aki mor a beluu er a 
Puteoli. 

14Aki miltik er a re bebil er a ruumerang er isei el ullengit er kemam me kim 
kiei el obengterir el tal sandei. Maki mlong e sola e mlochu er a Rom. 
15A ruumerang el ngar a Rom er a le renges a chisam e te mle olsiuekl er 
kemam er a beluu er a Makit er a Apius ma Three Inns. A Paulus er a leseterir 
e ng mirreng a sulel a Dios e kmal mlo mesisiich a rengul. 
16Ser aki bor a Rom e a Paulus a mlo subed er ngii el ileakl el kiei e a tar a 
soldau a mengkar er ngii. 
17A bocha lechib edel klebesei, e a Paulus a ulemekedong er a re mengeteklir 
a re chad er a Judea el mo kldibel. Me ser a bo le kldibel e ng dilu er tir el 
kmo, “Rudam er ngak el chad er a Israel, ng dimlak a ngeral ktemellii er a re 
chedad, ma lechub e ng siukang er kid el de ngilai er a rucheled, e 
mlekelebus er a Jerusalem e mengeo el mor a re chad er a Rom. 
18E a uriul er a kmukerrekeriil, e a re chad er a Rom a mle sorir el ngubetak, 
ele ng dimlak a ngeral le betik er ngii el krirellii el mo kirel a kodall. 
19Ngdi ser a bo lomtok er tial tekoi a re chad er a Judea, e ng mocha kirek el 
mer a Merreder er a Rom e ngdi diak a ultuteklek el kirir a re chad er a 
beluak. 
20Isei a uchul mak ullengit me bo de kasoues e kungedecheduch er kemiu. A 
kmal mera er ngii, ngak a ua isei el rrengodel er a bombatel el kirel ngikel 
loumera er ngii a re chad er a Israel.” 
21Me te dilu er ngii el kmo, “Ng dirkak a babier er a Judea el mer kemam el 
kirem, el ka le mlar ngii a re chedemam el mlar sel mei el ouchais a ngera er 
kemam ma lechub e le ngar ngii a mekngit el lolekoi el kirem. 
22Ngdi somam el mo remenges a uldesuem, ele kemam a medengei el kmo a 
re chad er a bek el beluu a di oltuub er tial chelechad el mngar ngii.” 
23Me tir ma Paulus a tilbir a belsechel a mo orrenges er ngii, me sel sils e te 
betok er tir a mler sel le kiliei er ngii a Paulus. Me ng mle tutau el mo 
kebesengei el losaod er tir a tekoi el kirel a Rengedel a Dios, e millasem el 

rulleterir el mo oumera tekoi el kirel a Jesus el ousbech a tekoi el llechukl er 
a Llach er a Moses ma ikel lulluches a re profet. 
24A re bebil er tir a mlo oumerang a lolekoi, e ngdi re bebil a dimlak bo 
loumerang. 
25Me te tilobed el merael el mla mo kakebosech a uldesuir, er uriul er a ledu 
er tir a Paulus el kmo, “Ng meral tekoi a ikel lullekoi a Chedaol Reng el oeak 
a Profet Isaia el mor a rucheled. 
26Ele ng dilu el kmo, ‘Bong e mdu er tirkal chad el kmo: Kom mo orrenges, el 
di orrenges, e diak bo momtab; kom mo omes el di omes, e diak cho mesang, 
27ele tirkal chad a cheldeng a uldesuir; te mla tminget a dingerir, e mutek a 
mederir. Ele lak, e a mederir a mo omes, ma dingerir a mo orrenges, ma 
uldesuir a mo omtab. A Dios a kmo, te mo obult el mer ngak, mak mo 
omekungil er tir.’” 
28A le merekong el mengedecheduch a Paulus, e ng dilu el kmo, “A le ua isei 
e ng kiriu el mo medengei el kmo, a klumech er osobel er a Dios a mla mor a 
re Chisentael. E tir a mo orrenges!” 
29[Ma le dela ikang a Paulus, e te tilobed el merael a re chad er a Judea, e 
mle meringel el kaititekangel er a delongelir.] 
30Ng mle erul rak el lileakl el kiei a Paulus er a blai el lulleng er ngii, me 
tirkel rokui el mlo omes er ngii a le ngilititerir. 
31Ng uluuchais er a Rengedel a Dios e olisechakl el kirel a Rubak el Jesus 
Kristus, el dimlak le medakt ma ka milerrob er ngii. 

Rom 

Rom 1 

1Paulus, el mesiungel a Jesus Kristus, mlokedong el apostol, e meakl el kirel a 
Ebangkelio er a Dios. 
2Tial Ebangkelio a di bla le tibir a Dios er a ngar a mong el oeak a re profet er 
ngii, el lluches er a Chedaol Llechukl. 
3Ngiil Ebangkelio a kirel a Ngelekel a Dios el Rubak er kid el Jesus Kristus, el 
de bor a rolel er a kmo ng chad, e ng mlechell el rsechel a David; 
4e a de bor a chedolel er a kmo ng chelid, e ng mlocholt el oba klou el klisiich 
el kmo ng Ngelekel a Dios er a le mokiis er a kodall. 
5Ng oeak ngii e a Dios a milskak a techall er a omesiou el apostol el kirel a 
Kristus el mo mengetakl er a re Chisentael el mo oumerang e olengesenges. 
6Kemiu a dirrek el ngar a belsachel er itiang, kemiu el ngar a Rom, el 
lulekedongemiu a Dios el mo chedal a Jesus Kristus. 
7Mak meluches el ekor kemiu el rokui el ngar a Rom el betik er a rengul a 
Dios e mlokedong el mo chedal: A Dios el Demad ma Rubak el Jesus Kristus 
le beskemiu a krasia ma budech. 
8A kot, e a kukiu a Jesus Kristus el mereng a sulel a Dios er ngak el kiriu el 
rokui, ele beluulchad el rokir a mla mo orrenges a chisiu el kmo kom oumera 
er a Jesus Kristus. 
9E a Dios, el kmal blak a renguk el mesiou er ngii el omerk er a Ebangkelio er 
a Ngelekel, a medengei el kmo ak di blechoel el olterkokl er kemiu er ngii er 
a bek el nglunguchek, 
10e olengit er ngii ma lungil er a rengul e bo le sebechek er chelechang el eko 
oldingel er kemiu. 
11Le kuureng el mesekemiu me bo le sebechek el meskemiu a bebil ngat er a 
reng el mo smisichemiu. 

12A kulekoi er ngii a kmo, a bo de kaodenge er a rolel a doumerang, e ak mo 
ngosukemiu me kemiu a mo ngosukak el mo mesisiich el oumerang. 
13Ng soak cho bo modengei, kemiu el odam er ngak, el kmo ng kmal mla mo 
betok el kumdasu a eko oldingel er kemiu, e di mo diak el sebechek el me 
lmuut er chelechang. Ng dirrek el soak el rulleterir a re bebil er kemiu el mo 
oumerang el ua kurruul er a delongelir a re bebil er a re Chisentael. 
14A ngerchelek a kirir a rokui el chad, el kirir tirkel mla oberk a llomes er a 
klechad er tir, me tirkel dirkak, me tirkel ngar ngii a skulir, me tirkel diak, 
15me ng kmal soak el dirrek el eko omerk er a Ebangkelio er a delongeliu, 
kemiu el ngar a Rom. 
16Ele ng kmal diak kmerur er a Ebangkelio; ng klisichel a Dios el olsobel er a 
rokui el oumerang, el kot e ng mor a re chad er a Judea, e dirrek el mor a re 
Chisentael. 
17Ele Ebangkelio olecholt er a kmo ng mekera Dios a lomeklemalt er a chad, 
ng okiu a kmo, a chad oumerang er a uchul el mor a ulebongel. Ng ua ikel 
lolekoi a Chedaol Llechukl el kmo, “A chad el oumerang a muklemalt er a 
Dios me ng mo suobel.” 
18A klsiberreng er a Dios a ngar a eanged el me chemolt el omtok a rokuil 
klengit ma mekngit el omerellir a re chad el ikel mekngit el omerellir a 
dokedekii a klemerang me ng diak bo lecholt. 
19A Dios a omals er tir, ele ikel sebechir a re chad el mo medengei el kirel a 
Dios a bleketakl er tir, ele Dios a milketakl. 
20Ser a le bebii a beluulchad el mer chelechang, e a ikel diak el moues el 
blekerdelel a Dios el diak a ulebengelel el klisiich ma klechelid er ngii a mla 
moues el bleketakl; kede mes el ngar a ikel le bileob a Dios. Ma le ua isei e 
tirkel chad a diak omesodir el sebechel el mo ngubeteterir. 
21Te medengelii a Dios, e dimlak leko ngii me longull er ngii el kmo ng Dios, 
ma dimlak loreng a sulel. Ng bai di mlo chelsengsang a uldesuir, ma rengrir a 
di mlo milkolk. 

22Te mekebelung e melekoi el kmo ng mellomes a rengrir e ngdi te 
mekebelung; 
23me ng diak longull el meluluuch er a di ngar el Dios, e mo mengull el 
meluluuch a bleob el rruul el okesiul a chad, ma suebek el charm, ma merael 
ma melekesakou er a chutem el charm. 
24Tiaikid ia uchul ma Dios a milechititerir me te ngar a ikel soal a rengrir el 
mengelengalek el tekoi, e dmak el olab a bedengir el meruul a mekngit. 
25Te chemoit a klemerang el kirel a Dios e mo oltirakl a klsuul el tekoi; te 
mengull el meluluuch e mesiou a ikel bla le beob a Dios, e choitii ngikel 
Omeob, el ngii a odengesall el mo cherechar. Amen. 
26Tir el ua isei ia uchul ma Dios a milechititerir me te mor a de merur er ngii 
el ngibes er a deleboes. Ma redil a chemoit a meral rolel a klausau e mor a 
diak el meral rolel. 
27Ma re sechal me te ua isei el chemoit a meral rolel a klausau el obengterir a 
redil, e omichoech a rengrir er a deleboes er a di delongelir. A sechal a 
meruul a demerur er ngii el omeruul el mor a tar a sechal; sei a uchul e 
tochau a blals el kirel a mekngit el tekoi el loruul. 
28Tirkel chad a diak el sorir el melebedebek a meral klemedengei el kirel a 
Dios, ma Dios a chilititerir me te soiseb er a mekikiongel el uldasu, me te 
meruul a ikel diak le kirir el meruul. 
29Te kmal mlo imis er a bek el bedengel a chelebirukel, ma delengerenger, 
ma ngibes, ma delebsochel. Te kmal di mle mechechei, e ngar a koadelchad, 
e kautok, e mengeblad, e melebsochel. Te di kautulechoid, 
30e di kedaes, e ouketui er a Dios, e kaiuetuub, e mekedidai a rengrir, e 
meklou a ngerir el meruul chisir, e bekudasu er omerellel a mekngit, e diak 
longull er a re demerir ma re derrir. 
31Te di mengebelung, e diak loltaut a tekingir, e diak lungil er a re chad, ma 
diak le chebteterir a re chad. 

32Te medenge llechul a Dios el kmo, tirkel meruul a choua isel tekoi a kirir el 
mor a kodall, e di melemolem el meruul e melecheech er a re bebil er a re 
chad me te dirrek el ua isei. 

Rom 2 

1Kau el chad, koukerrekeriil er a tar a re chad? A cho mtechang, me kau a di 
diak a omesodem; ele cho moukerrekeriil er ngii, e di mua ingii e ng di kau el 
oltutakl er kau. 
2Kid a medengei el kmo a Dios a melemalt sel loukerrekeriil er a re chad el 
meruul a choua isel tekoi. 
3E ngdi kau el chad a meruul a ikel osisiu el tekoi, el kau a oukerrekeriil er a 
tar a re chad el kirel! A cho momdasu e ke mochib er a kerrekerilel a Dios? 
4Ada ng metetoech a medam er a Dios, ele ngii el kmal chubechubchad, e 
meoud el omals, e klou a rengul? Ng diak modengei el kmo a Dios a 
chubechubchad, ele ngii el omeskau a techellem el obult el mo imikr a 
mekngit? 
5Kau, el medecherecher e diak le mesmechokl a rengum el chad, a di kau el 
menguml er a ngesechel a rengul a Dios el kirem, sel le mei isel Sils el bo 
lecholt er ngii a ngesechel a rengul ma melemalt el kerrekerilel a Dios. 
6Ele Dios a mo omteche sulir a re bek el chad el redemelel a ikel le riruul. 
7Me tirkel millemolem el meruul a ungil, e osiik a klebkall, ma odanges, ma 
diak bo le ngemed el klengar, a le besterir a diak a ulebengelel klengar. 
8E tirkel di ngar a ikel ungil er tir e diak loltirakl a klemerang el tekoi, e bai 
di oltirakl a mekngit, a bo le meringel el omals er tir a Dios. 
9Te mo chuarm er a ringel ma chelebuul tirkel rokui el chad el meruul a 
mekngit, el omuchel er a re chad er a Judea, e dirrek el mor a re Chisentael, 
10e ngdi klebkall, ma odanges, ma budech a mor a re bek el chad el meruul a 
ungil el omuchel er a re chad er a Judea e dirrek el mor a re Chisentael. 
11Ele Dios a diak a soal ma chetil el chad. 

12A re Chisentael a diak er tir a Llach er a Moses; e a le bor a klengit e te 
remiid el ngar a ikrel a Llach. A re chad er a Judea a oba Llach; e a le bor a 
klengit e te mukerrekeriil el okiu a Llach. 
13Ele ng diak lorengesel a Llach a rullii a chad el mo melemalt er medal a 
Dios, ng bai otireklel a Llach. 
14A re Chisentael a dimlak le bor tir a Llach el mlar a Moses el mei, e ngdi sel 
loltirakl er a rengrir el meruul a ikel lolekoi a Llach, e te di tir el llach er tir, e 
ngdi dimlak le bor tir a Llach. 
15A omerellir a ochotii el kmo sel longelechel er ngii a Llach a llechukl er a 
rengrir. Ma rengrir a dirrek el ochotii el kmo tiang a merang; ele le bebil, e a 
rengrir a oltutakl er tir, e a le bebil, e ng mesebechakl er tir. 
16Ma Ebangkelio el kumerk er ngii a melekoi el kmo ng mo ua ise er isel Sils, 
sel le bo lokiu a Jesus Kristus a Dios el oukerrekeriil a berrotel el uldesuir a re 
chad. 
17E kau el chad, a lsekum ke kmo, ke chad er a Judea, e ultuil er a Llach, e 
meruul chisem el kmo ke chedal a Dios, 
18e medenge ikel soal a Dios cho moruul, e mla suub er a Llach a rolel 
omerellel a ungil tekoi, 
19e kmal medengei el kmo komesiur er a re meiko, e llemesir tirkel ngar a 
ilkolk, 
20e mesmechokl er a re cheldeng a rengrir, e olisechakl er a re ngalek, e ungil 
el medengei el kmo a Llach a cho mngai er ngii a klemedengei ma meral 
tekoi, 
21me kolisechakl er a re bebil er a re chad, e ngera me ng diak di le kau el 
osisecheklau? Kolsisechakl el kmo, “Lak morechorech,” e kau a merechorech? 
22Ke kmo, “Lak bor a laokreng,” e kau a ngar a laokreng? Kouketui a bleob el 
chelid, e meruul a recherchem er a ikel templo el le ngar ngii? 

23Ke meruul chisem el kmo kolab a llechul a Dios, e melemall a llechul me ke 
ngma otuub el mor a Dios? 
24A Chedaol Llechukl a kmo, “Ng kemiu el chad er a Judea uchul, e a re 
Chisentael a melekoi a mekngit el kirel a Dios.” 
25A botk a ngar ngii a ultutelel a lsekum koltirakl a Llach, e ngdi lsekum ng 
diak molrirakl a Llach, e ng mo diak a ultutelel sel botk er kau. 
26Ma lsekum a Chisentael, el diak le blotk, a oltirakl a lolekoi a Llach, e a 
Dios ng diak el bo lomes er ngii el kmo ng ua le blotk? 
27Ma le ua isei, e tirkel diak le blotk e ngdi toltirakl a Llach a mo oltutakl er 
kemiu el blotk el olab a llechukl el Llach e diak moltirakl. 
28Ng techa meral chad er a Judea, el ngikel meral blotk? Ng diak el ngikel 
chad el di Chijudea er a ikrel el blotk a tech er ngii a meral chad er a Judea, 
29a meral chad er a Judea a bai ngikel Chijudea er a chelsel, el blotk a rengul, 
e tia urerel a Reng er a Dios, el dimlak el mei el oeak a Llach. A ua isei el 
chad a nguu a odanges el mei el ngar a Dios, ng diak el mei el ngar a re chad. 

Rom 3 

1Ma le ua isei, e ng ngar ngii a klungiolel a de chad er a Judea? Ma lechub e 
ng ngar ngii a ultutelel a de blotk? 
2Ng kmal klou a ultutelel er a bek el rolel. A kot e a Dios a ngila tekingel el 
oterkokl er a re chad er a Judea. 
3E ngdi lsekum ng ngar ngii er a chelsir a dimlak el blak a rengrir, e tiang 
belkul a kmo a Dios a mo diak le blak a rengul er tir? 
4Ng kmal diak! A Dios a di merang, e ngdi re bek el chad a bulak. Ng di ua 
lolekoi a Chedaol Llechukl el kmo, “Kulterkokl el mo chemolt el melemalt sel 
molekoi, e ulterkokl el mo mesisiich sel cho mukerrekeriil.” 
5Chomko mekngit el omerelled a mo uchul e ng mo bleketakl a ungil el 
omerellel a Dios, ng sebeched el melekoi el kmo a Dios a chebirukel a lsekum 
ng omals er kid? (Ak kuker el ua re di chad a loker.) 

6Ng kmal diak! A lsekum a Dios a diak el melemalt, e ng mekera 
loukerrekeriil er a beluulchad? 
7Chomko diak le meral tekoi el kulekoi a mo uchul e ng mengal mo bleketakl 
a klebkellel a Dios, e kede mo kmo ngerang? Ngera mak mo obals el leko 
kdengerenger? 
8A le ua isei, e ng diak dedu el kmo, “Mei me bai doruul a mekngit me le bor 
ngii a ungil?” Ng merang, a re bebil er a re chad a mla otubak ele te melaes 
er ngak el kmo a leko ng tekingek! Te mo obals ele ng kirir el obals. 
9Me kede kmo ngerang? Ng bai ungil a de chad er a Judea? Ng kmal diak! Ak 
mla ochotii el kmo a re chad er a Judea ma re Chisentael a di osisiu el rokui 
el longedereder er tir a klengit. 
10Ng di ua lolekoi a Chedaol Llechukl el kmo, “Ng diak a chad el melemalt, 
11el diak a mellomes a rengul, ma ka le ngar ngii a mengull el meluluuch er a 
Dios. 
12A rokui el chad a mla mo ikrii a Dios; e dikea ultutelir el rokui; e dikea 
chad el meruul a ungil, el diak a di tang. 
13A omerkolir a blok el debull; tousbech a chururir el mengeblad, ma dok er a 
bersoech a ngar a berdel a ngerir. 
14A ngerir a mui er a cheluached el omelebeakl. 
15Te mereched el melemall e omekoad, 
16e a ikel le bor ngii a mo medechel er ngii a tellemall ma chelebuul. 
17Ng diak lodengelii a rolel a budech, 
18ma ka le ngar ngii er a rengrir omengull er a Dios.” 
19Me chelechang e kede medengei el kmo a rokui el ngar a Llach a melekoi el 
kirir tirkel ngar eungel a Llach, me bo luchul e lak a chad el sebechel el 
melbelubet er ngii, el nguu a beluulchad el rokir el mor a kerrekerilel a Dios. 

20Ele ng diak a chad el muklemalt er medal a Dios el okiu otireklel a Llach, 
ele otireklel a Llach a meruul er a chad el mo medengei el kmo ng mla mor a 
klengit. 
21E ngdi chelechang, a llemeltel a Dios a bla lochotii el ileakl er a Llach, el 
Llach ma re profet a millekoi el kirel, 
22ng llemeltel a Dios el oeak a oumerang er a Jesus Kristus el mor a rokui el 
oumerang. Ng diak a klekakerous er tir; 
23ele rokui el chad a mlor a klengit me te mlo cheroid er a klebkellel a Dios, 
24e ngdi tir a muklemalt el oeak a krasia, e tia sengk er a Dios el okiu a Jesus 
Kristus el ngii a rulleterir el mo mimokl. 
25A Dios a uldersii el tngakireng el tenget el oeak a rsechel el kirel el 
doumerang e melai er ngii. Tia ullecholt er a llemeltel a Dios, ele ngar a 
mong, e ng uleba kllourreng el olechib a medal er a kngterir a re chad; 
26e ngdi chelechang, e ng diak di le beche kngterir, me ng ochotii el kmo ng 
melemalt, e ngii a omeklemalt er ngikel oumera er a Jesus. 
27Me ng ngar ngii a sebeched el chemat er kid er ngii? Ng diak! Ng ngera 
uchul me ng ua isei? Ng kid el oltirakl a Llach? Ng diak, ng kid el oumerang. 
28Ele kede oumera el kmo a chad a muklemalt ele ngii el oumerang, el diak le 
ngii el oltirakl a Llach. 
29Ma lechub e a Dios ng di Dios er a re chad er a Judea e merekong? Ng diak 
le dirrek el Dios er a re Chisentael? Ng ua isei, ng dirrek el Dios er a re 
Chisentael. 
30A Dios a di tang; me ng mo omeklemalt er a re chad er a Judea el 
oumerang, ma re Chisentael el oumerang me ng omeklemalt er tir. 
31Me tiang belkul a kmo a doumerang, e ng dikea ultutelel a Llach?  Ng diak, 
ng bai kired el melisiich a Llach. 

Rom 4 

1Chelecha e ng ngera kede dmu el kirel a Abraham el ucheled a re chad er a 
Judea? 
2A lsekum a Abraham a ulebasech el melemalt el oeak a omeruul, e ng ngar 
ngii a mo uchul e ng di ngii el chemat er ngii. E ngdi diak el sebechel el ua 
isei er medal a Dios. 
3Ele Chedaol Llechukl a kmo, “A Abraham a uluumera er a Dios, me tia ia 
mle uchul e ng ulebasech el melemalt.” 
4Ngikel chad el oureor, a lesuk a udoud e ng kerrekerengel el kirel a ikel le 
riruul, ng diak el sengk el mor ngii. 
5E ngikel diak lultuil er omerellel, e bai oumera er a Dios el sebechel el rullii 
a chebirukel el chad el mo melemalt, ng ngii el oumera uchul ma Dios a 
omeklemalt er ngii. 
6Tiaikid a belkul sel lullekoi er ngii a David el kirel a klengeltengat el mor a 
chad el Dios a omasech er ngii el kmo ng melemalt, el ileakl er a ikel loruul: 
7“Te ngeltengat tirkel chad el mekngit el blekerdelir a mla musubes, ma 
kngterir a mla mesuld! 
8Ng ngeltengat ngikel chad el Rubak a diak bo lomasech a kngtil!” 
9Tial rolel a klengeltengat a diak di le kirir tirkel blotk e le merekong; ng 
dirrek el kirir tirkel diak le blotk. Ele lolekoi a Chedaol Llechukl el bla 
kimdung a kmo, ‘A Abraham a uluumera er a Dios, me tiaikid ia uchul, e a 
Dios a milsechii el melemalt.” 
10Ng oingera e tia mlo ua isei? Ng uchei, ada ng uriul er a lobotk a Abraham? 
Ng uchei; ng dimlak luriul. 
11Ng mlo nguu a botk er uriul, el mo moues el olechotel a kmo ng uluumera 
uchul ma Dios a ulemeklemalt er ngii. Tia mlo ua isei, el olecholt el kmo a 
Abraham a demerir tirkel rokui el oumerang e diak le blotk, el mla obasech 
er a Dios el melemalt, 

12e dirrek el demerir tirkel blotk, el diak di le blotk e le merekong, te bai 
uluumerang el ua demad el Abraham er uchei er a lobotk. 
13A telbilel a Dios el mlor a Abraham ma ruldidellel a rsechel el kmo a 
beluulchad a mo kloklir, a dimlak le mei el oeak a Llach, ng bai ngii el 
uluumerang a uchul ma Dios a ulemeklemalt er ngii. 
14Ele lsekum sel le tilbir a Dios a mo kirir tirkel oltirakl a Llach, e ng mo diak 
a ultutelel er a chad a loumerang, ma mo diak a belkul a telbilel a Dios. 
15Ele Llach a melai er a ngesechel a rengul a Dios el mei, ele sel diak a Llach 
er ngii a diak a oietel a Llach er ngii. 
16A Dios a rirellii a telbilel el mle ultuil er a Abraham el uluumera er ngii, me 
bo loeak a krasia e le mutebechel el mor a rokui el uldidellel a rsechel, el 
diak di le bor tirkel olengesenges er a Llach, ng dirrek el mor tirkel oumerang 
el ua Abraham el demad el rokui, 
17el ua ikel lolekoi a Chedaol Llechukl el kmo, “Ak mla rullau el mo demal a 
betok el beluu.” Ma le ua isei e tial telbiil a ungil er medal a Dios, el 
luluumera er ngii a Abraham, ngiil Dios el omekngar a mla mad e 
omekdubech a dimlak le ngar ngii. 
18A Abraham a di uluumerang e mengiil el mo lmuut er ser a bo lak a ungil el 
uchul e longiil, misei ia uchul me ng mlo “demal a betok el beluu.” Ng di ua 
lolekoi a Chedaol Llechukl el kmo, “A ruldidellel a rsechem a mo ua ildisel a 
btuch er a eanged.” 
19Ng dimlak bo le mechitechut el oumerang, er a lomes er a bedengel el di ua 
ia lulekoad kung, ele ngii el kmedu el mo dart a rekil, e lolebedebek er a Sara 
el mle kebai el dil. 
20Ng dimlak bo lak loumerang, e dimlak el bo loumededenger er a telbilel a 
Dios; ng bai mlo mesisiich el oumerang e oldanges er a Dios. 
21Ng kmal mle ungil el medengei el kmo a Dios a sebechel el otaut a ikel bla 
letib. 

22A Abraham a uluumerang a uchul ma “Dios a milsechii el melemalt.” 
23Sel tekoi el kmo “ng ulebasech el kmo ng melemalt” a dimlak le meluches 
el di kirel ngiil tang. 
24Ng dirrek el melluches el kired a re mo obasech el kmo kede melemalt, ele 
kid el oumera er ngii el ulekisii a Rubak er kid el Jesus er a kodall. 
25Ng kngtid a uchul me ng mlor a kodall, e mlokiis er a kodall el meklemeltid 
er medal a Dios. 

Rom 5 

1Chelechal bla de muklemalt er medal a Dios ele kid el oumerang, e ng 
budech a delongeled kid ma Dios el oeak a Rubak er kid el Jesus Kristus. 
2Ng kid el oumera er a Kristus a uchul, me ng milkrolid el mo medengelii a 
krasia er a Dios el de ngar ngii er chelechang, me ng dmeu a rengud el melatk 
e mengiil er a dikesed er a klebkellel a Dios. 
3E diak di le tia e le merekong; ng dirrek el dmeu a rengud er a ikel bo de 
charm er ngii, ele kede medengei el kmo a ringel a rullid el mo meduch a 
rengud, 
4e a ducherreng a mekdbechii a ungil blekeradel, e a ungil blekeradel a 
mekdbechii a omelatk, 
5e a omelatk a diak el rellid el mo metirm a rengud er ngii, ele bltikerreng er 
a Dios a mla moitel er a rengud el okiu a Chedaol Reng el bla le beskid. 
6Ele ser a dirk lak a klisiched, e a Kristus a mlad el kirir a re mekngit el chad 
er isel belsechel el lulterkeklii a Dios. 
7Ng meringel el tekoi er a chad a le mad el kirel a melemalt el chad, e ngdi a 
lta e a chad a mo kongei el mad el kirel a ungil chad. 
8E ngdi Dios a ulechotii a bltkil a rengul er kid, ele ser a dirk de ngar a 
klengit, e a Kristus a mlad el kired. 
9Me chelechang el bla de muklemalt el oeak a rsechel, e kede bai kmal 
mosobel er a ngesechel a rengul a Dios el oeak ngii. 



433 

 

 
© United Bible Societies. 

 

 
 

 

10Ele ser a dirk de cherrouel a Dios e ng rirellii a delongeled kid me ngii el 
mo ungil el okiu a kodellel a Ngelekel. Me chelechal bla bo lungil a 
delongeled, e kede ulterkokl el mo suobel el okiu a klengar er a Kristus. 
11E ngdi diak di le tiaikid e le merekong. Kede dirrek el metik er a deuil a 
rengud er a Dios el okiu a Rubak er kid el Jesus Kristus, el rirellii a 
delongeled kid ma Dios el mo ungil. 
12A klengit a siliseb er a beluulchad el okiu a tal chad, ma kodall a ulekiu a 
klengit el mei, ma kodall a ulemerk el mor a re chad el rokui, ele rokui a 
mlor a klengit. 
13A klengit a mlar ngii er a beluulchad er uche er a le mei a Llach, e ngdi ser 
a lak a llach e ng diak lobasech a klengit. 
14E ngdi kodall a milengedereder er a rokui el chad, er a Adam el mo lmuut 
er a Moses, el uldimukl er tirkel dimlak le bor a osisiu el klengit, el ua Adam 
el ulietii a tekingel a Dios. E a Adam a mle okesiul ngikel kirel el mei. 
15E ngdi ikal erung a kakerous, ele sengk er a Dios el diak locheraol el mor a 
re chad a diak le ua telucheklel a Adam el mor a klengit. Ele le betok el chad 
a mlad el kngtil ngikel di tal chad a uchul, e a krasia er a Dios a lmuut el ngar 
uchei ma diak el ocheraol el sengk er ngii me ng ua isei el mor a re betok el 
chad el oeak a krasia er ngikel di tal chad, el Jesus Kristus. 
16Ng ngar ngii a klekakerous er a diak el ocheraol el sengk er a Dios ma 
kngtil ngikel tal chad. Uriul er a chimol klengit e ng tilobed a kerrekeriil el 
kmo “ng Mekngit”; e ngdi uriul er a betok el klengit e ng mei a diak el 
ocheraol el sengk er a kmo “ng Diak el Mekngit!” 
17Ng meral tekoi el kmo ng oeak a kngtil a tal chad e a kodall a mlo omuchel 
el mengedereder el ngikel chad a uchul. Ngdi lmuut el ngar uchei, a ikel le 
riruul a di tal chad el Jesus Kristus! Tirkel rokui el nguu a olsibes el krasia er 
a Dios, e muklemalt er medal a mo ngar e mengedereder el ua king el oeak a 
Kristus. 

18Ma le ua isei el di mle tal klengit a dobeklterir a rokui el chad, e ng dirrek 
el di mle tal melemalt el omeruul a ngubeteterir a rokui el chad e mesterir a 
klengar. 
19Me ng oeak a orrengesmengoit er a di tal chad, e a re betok el chad a mlo 
mekngit; me ng dirrek el ua isei el oeak a blekongesenges er a di tal chad e a 
re betok el chad a mo muklemalt er medal a Dios. 
20A Llach a mlei me bo lobdois a klengit; e ngdi sel bo lobdois a klengit e a 
krasia er a Dios a lmuut el mengal mo obdois. 
21Ma le ua isei el klengit a ulekiu a kodall el mengedereder a klengar er a re 
chad, e ng ua isei el krasia er a Dios a mengedereder el oeak a llemalt el 
omekrael er a re chad el mor a diak a ulebengelel klengar el okiu a Jesus 
Kristus el Rubak er kid. 

Rom 6 

1Ma le ua isei, e kede kmo ngerang? Kede di melemolem el ngar a klengit me 
ng mengal mo obdois a krasia er a Dios? 
2Ng kmal diak! Kede mla mad el kirel a klengit, e mekera e dirk melemolem 
el ngar a klengit? 
3Kom kor a medengel kmo ser a bo de metecholb el mo obengkel a Krisrus, e 
kede dirrek el mlo metecholb el mo obengkel er a kodellel? 
4Me ng okiu a techolbchelid er kid e kede mildakl el obengkel er a kodellel, el 
bo luchul e ker dirrek el ngar el ngar a beches el klengar, el ua Kristus er a le 
mokiis er a kodall el oeak a kebkall el klisichel a Chedam. 
5Ele lsekum kede mlo obengkel el mor a kodall el ua kodellel, e ker dirrek el 
mo obengkel el mo mekiis er a kodall el ua okisel. 
6Kede medengei el kmo sel di mla klechad er kid a mildeel er a kerus el 
obengkel a Kristus, me ng mo uchul e ng metemall a klisichel a ngelbesed er 
a klengit, me ng mo diak de sibil a klengit. 
7Ele sel le mad a chad e ng mengubet er a klisichel a klengit. 

8Ma lsekum kede mla mad el obengkel a Kristus, e kede oumerang el kmo ker 
dirrek el mo ngar el obengkel. 
9Kede medengei el kmo a Kristus a mla mekiis er a kodall e dikea lluut el 
mad; a kodall a dikea klisichel er ngii. 
10Ele kodall el blo le mad er ngii, a kirel a klengit, el di mle tang e dikea 
lluut; e a klengar el le ngar ngii er chelechang a kirel a Dios. 
11Ng kiriu el dirrek el melebedebek er kemiu el ua isei, el mla mad el kirel a 
klengit e di ngar er chelechang el kirel a Dios el obengkel a Kristus Jesus. 
12A bedengiu el mo tmurk a klengar er ngii a mla mo diak le kirel a klengit el 
mengedereder, me di moltirakl a ngelbesel a klechad er kemiu. 
13Ma ka beche di telkib er kemiu me le mechedereder er a klengit, el bo 
mousbech er ngii el kirel a mekngit. Bai bo longedereder er kemiu a Dios, el 
bekordchad el mlengai er a kodall el mo ngar, e modars er ngii a klengar er 
kemiu el rokir, me bo lousbech er kemiu el kirel a ungil el tekoi. 
14Ng diak le kirel a klengit el mengedereder er kemiu, ele ng dikea mngar el 
ngar eungel a llach e ko bai ngar eungel a krasia er a Dios. 
15Me kede kmo ngerang? Kede mor a klengit ele ng diak de ngar eungel a 
llach e kede ngar eungel a krasia er a Dios? Ng kmal diak el ua isei! 
16Kom ungil el medengei el kmo sel bo msibai, el orrenges er a tar a chad, e 
kom mla mo sibil ingikel chad el cho morrenges er ngii. Ng dirrek el ua isei: a 
klengit cho morrenges er ngii e ng mo mekrolemiu el mor a kodall; e a 
blekongesenges cho morrenges er ngii, e ng mo mekrolemiu el mor a llemalt. 
17E ngdi ng meral mesaul a Dios! Ele ser a ngar a mong, e kom mle sibil a 
klengit; e ngdi chelechang, e ng kmal blak a rengmiu el oltirakl a blekerdelel 
osisechakl el cho mngilai. 
18Kom mlengubet er a klengit e mlo sibil a llemalt. 
19(Ak ukiu a di rolel a klechad el melekoi er kemiu, el chelitechetul a klechad 
er kemiu a uchul.) Ser a ngar a mong, e kom di mle blekall el ua sibai er a 

deleboes e meruul a mekngit, el chemau a mekngit el tekoi. Me chelechang, e 
ng dirrek el kiriu el odars a klengar er kemiu el rokir el sibai er a llemalt el 
mo kirel a ungil tekoi. 
20Ser cho msibil a klengit, e kom mle mededaes el dimlak a uldesuiu er 
omerellel a llemalt. 
21E ngera mle omeksullel omerellel a ikel tekoi el cho merur er ngii er 
chelechang? A omeksullel a ikel tekoi a kodall! 
22Ngdi chelechang, e kom mla mengubet er a klengit e mla mo sibil a Dios, 
me ng cherrungel a klengar er kemiu el chemau a Dios, e a omeksullel, a diak 
a ulebengelel klengar. 
23Ele omeksullel a klengit a kodall, e ngdi diak el ocheraol el sengk er a Dios, 
a diak a ulebengelel klengar el ngar a Kristus Jesus el Rubak er kid. 

Rom 7 

1Kom ulterkokl el medengei, kemiu el odam er ngak, a ikal bochu kulekoi, ele 
ng ngar ngii a klaodengei er kemiu er a llach. A llach a di mengedereder er a 
chad er a dirk le chad. 
2Ng di ua ia bechiil el redil el rrengodel er a llach el mor a bechil a dirk le 
chad a bechil, e ngdi lsekum ng mad a bechil, e ng mengubet er sel llach el 
mirrenged er ngii er a bechil. 
3Ma le ua isei, e a dirk le chad a bechil, e bo lobengkel a kuk tar a chad, e ng 
mocha er a laokreng. E ngdi lsekum ng mad a bechil, e ng mededesa er a 
llach ngiil dil, me ng diak le bor a laokreng a bo le bechil a kuk tar a chad. 
4Me kemiu el odam er ngak, me kom dirrek el ua isei. Kom mla mad el kirel a 
Llach, ele kemiu el mla mo telkib er a bedengel a Kristus; me chelecha e kom 
mla mo chedal ngikei el milekiis er a kodall, me ng uchul e ng mor ngii a 
ultuteliu el mesiou er a Dios. 

5Ele ser a dirk doltirakl er a di klechad er a klengar er kid, e a ngibes er a 
klengit el okiu a Llach el me duubech, a uluuedikel er a bedenged, me kede 
di mirruul a mo kirel a kodall. 
6E ngdi chelechang, e kede mla mengubet er a Llach, ele kede mlad el kirel a 
Llach el milengelbus er kid. Me chelechang e ng dikea dosiou er a mechut el 
llechukl el Llach, e bai ngar a beches el rolel a Reng. 
7Me kede kmo ngerang? Kede kmo a Llach a mekngit? Ng kmal diak! E ngdi 
Llach a mle uchul e ak mo medenge el kmo ng ngera mekngit. Ng dimlak bo 
kudengei el kmo ng ngera ngibes, a lsekum ng dimlak a Llach el kmo, “Lak bo 
mngibes.” 
8Me ng oeak a llach e a klengit a miltik er a techellel el olekiis er a renguk a 
bek el bedengel a ngibes. Ele lak a llach e ng diak a klisichel a klengit. 
9A klengar er ngak a millemolem el diak a llach el mengedereder er ngii, e 
ngdi ser a le mei a llach, e a klengit a mlo ouedikel, 
10mak mlad. E a llach el mle kirel el oba klengar el mei, a bai mlo kodall el 
mer ngak. 
11Ma klengit a miltik er a techellel el okiu a llach me ng chilebeldkak e 
mekodkak. 
12Ma le ua isei, e a Llach a chedaol, ma ikel longeriil a llach me ng chedaol, e 
melemalt, e ungil. 
13Me tia ng belkul a kmo a ungil a mlo rolel a kodall el mer ngak? Ng kmal 
diak! Ng klengit a mle rolel a kodall el mer ngak. A klengit a uluusbech er a 
ungil el mo rolel a kodall el mer ngak, me ng mo uchul e ng mo chemolt a 
meral teletelel a klengit. A klengit a dirrek el okiu a llach el mo chemolt el 
kmo ng kmal mekngit. 
14Kede medengei el kmo a Llach a klereng; e ngdi ngak a chad el mo mad, el 
mloterau el sibai er a klengit. 

15Ng kmal rrau a renguk er a blekerdelek; ele ng diak kuruul er sel soak e bai 
meruul er sel chetik. 
16Me sel kuruul er sel chetik el meruul er ngii, e ak mo metik er ngii el kmo a 
Llach a melemalt. 
17Me ng diak le ngak a meruul, ng bai klengit el ngar a renguk a meruul a 
ikel chetik. 
18Ak medengei el kmo ng diak a ungil el ngar a renguk er a di klechad er 
ngak. Ele le soak el meruul a ungil, me ngii a di diak el sebechek. 
19Ng diak kuruul er a ungil el soak el meruul er ngii, e bai meruul er a 
mekngit el chetik el meruul er ngii. 
20Ma lsekum ak meruul er sel diak el soak el meruul er ngii, e ng belkul a 
kmo ng dikea le ngak, ng bai klengit el ngar a renguk a meruul er ngii. 
21Me tiakid a blekeradel el kbetik er ngii el kmo a le soak el meruul er a 
ungil, me ngii a di mekngit a bo kngiltii el meruul er ngii. 
22Ngak a dmeu a renguk er a llechul a Dios er sel kmal chelsel a renguk. 
23E ngdi kmetik er a kuk tar a blekeradel el ngar ngak el oureor, el ngii el 
blekeradel a omtok er sel llach el ungil er a renguk. Me ng rullak mak kelebus 
er a llach er a klengit el oureor el ngar a bedengek. 
24Kele kkol chebuul el chad! Ng techa mo osebelak er tial bedengek el obekak 
el mor a kodall? 
25Le modanges a Dios, el meruul er itiang el oeak a Rubak er kid el Jesus 
Kristus. Ele tiakid a blekerdelek: sel di le ngak el di ngar a uldesuek e ng 
sebechek el oltirakl a llechul a Dios, e ngdi ngar a di klechad er ngak e ak 
mesiou er a llach er a klengit. 

Rom 8 

1Ma le ua isei er chelechang e ng diak a medebeakl er tirkel oltirakl er a 
Kristus Jesus. 



439 

 

 
© United Bible Societies. 

 

 
 

 

2Ele llach er a Reng, el omeskid a klengar el obengkel a Kristus Jesus, a mla 
ngubetak er a llach er a klengit ma kodall. 
3Ele sel dimlak el sebechel a Llach el rullii, el chelitechetul a klechad a uchul, 
a le rirellii a Dios. Ng milelsii a klengit er a klechad er a loderchii a kmal 
Ngelekel el mei el mo chad el ua ia teleteled a re ngar a klengit, e odersii a 
klengar er ngii el mo mengeroid a klengit. 
4Me tia ia mo uchul e a ikel ungil el omeruul el kired el meruul el oltirakl a 
Llach a mo sebeched el remuul ele kedoltirakl er a Reng e dikea doltirakl er a 
di klechad er kid. 
5Tirkel oltirakl er a di klechad er a klengar er tir a lomesiur a rengrir a di 
klechad. E tirkel oltirakl er a Reng er a klengar er tir a lomesiur a rengrir a 
Reng. 
6A lomesiur a rengud a di klechad, e ng mekrolid el mor a kodall; e a 
lomesiur a rengud a Reng, e ng mekrolid el mor a klengar ma budech. 
7Ma le ua isei, e a chad a mo cherrouel a Dios a lomesiur er a rengul a di 
klechad er ngii, ele ng diak loltirakl a llechul a Dios, ele ng diak el sebechel. 
8Me tirkel di oltirakl er a di klechad er tir a diak el sebechir el odeuir a rengul 
a Dios. 
9Ngdi kemiu a diak moltirakl er a di klechad er kemiu; kom oltirakl er a 
Reng, a lsekum a Reng er a Dios a meral ngar kemiu. Me ngikel diak er ngii a 
Reng er a Kristus a diak le chedal a Kristus. 
10Ngdi lsekum a Krisrus a ngar a rengmiu, e a lta e a bedengiu a mor a kodall, 
el klengit a uchul, e ngdi reng a mo ngar el llemalt a uchul. 
11E a lsekum a Reng er a Dios, el ulekisii a Jesus er a kodall a kie er a 
rengmiu, e ngii el ulekisii a Kristus Jesus er a kodall a dirrek el mo msa 
klengar a mo mad el bedengiu, el okiu a Reng el ngar kemiu. 
12Ma le ua isei e rudam, e ng ngercheled el diak doltirakl er a di klechad er a 
klengar er kid. 

13Ele lsekum kom oltirakl er a di klechad er a klengar er kemiu, e kom mo 
mad; e ngdi lsekum kom okiu a Reng el mekoad a mekngit el omerelliu, e 
kom mo suobel. 
14Tirkel oltirakl er a Reng er a Dios a ngelekel a Dios. 
15Ele Reng el mngiluu er a Dios a dimlak le rellemiu el mo sibai me medakt; 
ng bai rirellemiu el mo ngelekel a Dios, me kede mo okiu ngii el oldiu el mor 
a Dios el kmo, “Abba! Chedam!” 
16A Reng er a Dios ma rengud a dmak el dmu el kmo kede ngelekel a Dios. 
17Me chelechal de ngelekel a Dios, e kede mo ngma klengeltengat er ngii, e 
dirrek el mo ngma dikesed el obengkel a Krisrus; ele lsekum kede obengkel el 
chuarm, e ker dirrek el mo obengkel er a klebkellel. 
18Ak melebedebek a ikel ringel el de charm er ngii er chelechang el di mo ua 
lak a ultutelel a domekesiu ngii ma klebkall el bo le beskid a Dios. 
19A rokui el bleob a delechall el semeriar el mengiil er a Dios el mo olecholt 
er a re ngelekel. 
20Ele bleob a ulebals el mo oridii a ultutelel, el dimlak luldesuel, ng bai uleak 
a uldesuel a Dios el tibir el kmo ng mo ua isei. E ngdi mlar ngii a omelatk  
21el kmo a tar a klebesei, e a beluulchad el rokir a mo mengubet er a klisichel 
a kodall, e mo soiseb er a mededaes el klebkellir a re ngelekel a Dios. 
22Ele kede medengei el kmo a rokir el bleob a ongingd er a ringel el me lmuut 
er chelechang, el di ua ia le ngar a ringel er a cheroll. 
23E diak di le bleob e le merekong; kid el ngar ngii er kid a Reng, el mle kot 
el sengk er a Dios, a dirrek el ongingd el mengiil er a Dios el mo rodelid el 
mo ngelekel e osebelii a cherrungel el klengar er kid. 
24Ele ng uleak a omelatk e kede silobel; e ngdi lsekum kede omes er a dolatk 
er ngii, e ng diak le meral omelatk. Ele ng techa melatk er a lomes er ngii? 
25E ngdi lsekum kede melatk er a diak domes er ngii, e ng mo klou a rengud 
el mengiil. 

26Ng dirrek a Reng a mei el olengeseu er kid er a chelitechetud. Ele ng diak 
dodengei el kmo ng mekera doluluuch el ngar sel kirel; ngiil Reng a mesisiich 
el olengit er a Dios el kired me ng ongingd el mesaod a tekingel. 
27A Dios el omes a rengud a medenge uldesuel a Reng el kmo ng meluluuch el 
kirir a re chedal el oltirakl er a soal a Dios. 
28Kede medengei el kmo ng ngar a rokui el tekoi e a Dios a oureor el kirel a 
ungil el obengterir tirkel betik a rengrir er ngii, tirkel lulemekedong er tir el 
oltirakl er a uldesuel a rengul. 
29Tirkel Dios a mla melilt er tir a dirrek el bla loleakl er tir el mo ua Ngelekel, 
ma Ngelekel bo le kot el ngalek er a delongelir a re betok el odam. 
30E sola e tirkel Dios a milleakl er tir a lulemekedong er tir; e tirkel 
lulemekedong er tir, a lulemeklemalt er tir, e tirkel lulemeklemalt er tir a 
dirrek el lulengebkall er tir. 
31Me kede kmo ngera el kirel a ikal rokui el tekoi? A lsekum a Dios olab el 
mer kid, e ng techa sebechel el omtok er kid? 
32Ng dimlak le kiresii a Ngelekel, e uldersii el kired el rokui, e mekera e diak 
bo le beskid a rokui el ngerang el uldak er a Ngelekel? 
33Ng techa mo oltutakl er a re ngellitel er a Dios? A Dios a kmo ng diak el 
mekngit! 
34Me ng techa mo omals er tir? Ng kol Kristus Jesus el mlad el kired, e 
mlekiis er a kodall, e chelecha e ng ngar a kadekmel a Dios el meluluuch el 
kired? 
35Ng techa sebechel el choridid er a bltkil a rengul a Krisrus? Ng ringel; ng 
oturkreng; ng odechelakl; ng klengerenger; ng chelebuul; ng kdekudel tekoi, 
ada ng kodall a sebechel? 
36Ng di ua ikel lolekoi a Chedaol Llechukl el kmo, “Aki di chemau a kodall el 
kirem er a bek el sils; aki di ua ia sib kung el kirel el mo okodall.” 

37E ngdi ngikel betik a rengul er kid a uchul me kede kmal di mo mesisiich er 
a ikal rokui! 
38Ele kungil el medengei el kmo ng ka le kodall, ma ka le klengar, ma ka le re 
anghel, ma ka le omengedereder, ma ka le tekoi er chelechang ma ka le tekoi 
er a ngar medad, ma ka le klisiich, 
39ma ka le beluulchad er bab, ma ka le beluulchad er iou; ng kmal diak a 
ngera el ngar a rokuil bleob el mo sebechel el choridid er a bltikerreng er a 
Dios el ngar a Kristus Jesus el Rubak er kid. 

Rom 9 

1Ak melekoi a meral tekoi, el chedal a Kristus e melekoi, el diak kuutingaol. 
Ma renguk, el lomesiur er ngii a Chedaol Reng, a dirrek el melekoi el kmo ak 
melekoi a meral tekoi  
2a kdu el kmo ng kmal mekngit a renguk, e diak bo lak a ringel er a chelsel a 
renguk. 
3Ele chomko ak mo medebeakl el mo cheroid er a Kristus, e ng di ungil er a 
renguk, a lsekum ng mo uchul a klungiolir a re chedak el kim tal rasech. 
4Tir el chad a chad er a Israel, el Dios a rirelleterir el mo ngelekel, e milsterir 
a dikesir er a klebkellel, e rirengedii a telbiil er a delongelel ngii me tir, e 
milsterir a Llach, ma meral rolel omengull el meluluuch er a Dios, ma ikel le 
tilib el kirir. 
5E tir a ngelekir tirkel mle kot el mengilt er a Dios el mo uchelir a re chedal, 
ma Kristus me ng mle duubech el tar tir er a klechad er ngii. Ma Dios el 
merreder a rokui el tekoi bo le modanges el mo cherechar. Amen! 
6E ngdi tial kulekoi er ngii a diak le belkul a kmo a telbilel a Dios a dimlak bo 
letaut, ele ng diak le rokui el ngelekel a Israel a mlengilt el mo chedal a Dios, 
7ma ka le rokui el ngelekel a Abraham a mlo ngelekel el oltirakl er a telbilel 
el kmo, “Tirkel me duubech el okiu a Isak ia mo mokedo el kmo te 
ngelekem.” 

8Me ng diak le rokui el ngelekel a Abraham er a klechad, te di tirkel mle 
duubech el okiu a telbilel a Dios a mlor a belsachel er a re ngelekel a Dios. 
9Ele le tilbir a Dios a kmo, “Choua chelechang er sel mel rak, e ak lmuut el 
mei, e seikid e a Sara a mo mechellii a ngelekel el sechal.” 
10Ng diak di le tiaikid e le merekong. Ng dirrek el mle ua isei el mor a Rebeka 
er a bo le dioll er a re ngelekel, el di mle ta demerir, el demad er a Isak, 
11me ng dirkak le mechell, er uche er a bo loruul a ungil ma lechub e ng 
mekngit, me ng mo sebechel el melemolem a uldesuel a Dios el diak lokiu 
omerellir a re chad e bai okiu a lulekedongii el le ngileltii, 
12me ng dilu er ngii el Rebeka el kmo, “Ngikel klou a mo mesiou er ngikel 
kekerei.” 
13Ng di ua ikel lolekoi a Chedaol Llechukl el kmo, “Ak ngileltii a Jakob, e 
choitii a Esau.” 
14Me kede mo kmo ngerang? Kede mo kmo Dios a chebirukel? Ng kmal diak! 
15Ele ng dilu er a Moses el kmo, “Ak mo ochotii a klechubechub er ngak er a 
ngii di le chad a le soak, e mo chubur a ngii di le chad a le soak.” 
16Me ng diak lokiu a soal a chad ma lechub a dechal a rengul a chad el 
mekerang; ng okiu a klechubechub er a Dios. 
17Ele Chedaol Llechukl a melekoi er a Farao el kmo, “Ak ulengesecheklau er a 
deruchellem el mo uchul e ng mo chemolt a klisichek el okiu kau, me ng mo 
meraelchisek er a beluulchad el rokir.” 
18Ma le ua isei, e a Dios a mo ochotii a klechubechub er ngii er a chad a le 
soal, e dochercherii a rengul a chad a le soal. 
19Ma lta e kau el chad a mo dmu er ngak el kmo, “A le ua isei, e ng mekera 
Dios e mo omtab a kngtil a chad. Ng techa sebechel el mtekengii a Dios er a 
telbilel a rengul?” 

20E kau el chad ke bekord techang, me ke melekoi er a Dios el ua isei? A 
bekai a diak el sebechel el dmu er a chad el milebii el kmo, “Ngera me ke 
mirruul er ngak el ua isei?” 
21A chad el omeob a bekai a sebechel el ngar a ikel soal er a chutem el 
lousbech er ngii, el otebedii er a di osisiu el chutem a chimol mo osongel er a 
klebekelel ma chimol di bo lousbech er ngii. 
22Ma Dios me ng dirrek el ua isei. Ng mle soal el omals el ochotii a klisichel, e 
ngdi killungii a rengul el kirir tirkel mle kesib a rengul er tir, el mle kirir el 
nguemed. 
23Ng dirrek el mle soal el ochotii a klou el klebkellel el okiu a klechubechub 
er ngii el mer kid, kid el blo le chebkid, el di mla telbiil er a rengul a mo 
meskid a klebkellel, 
24kid el lulekedongid er a chelsir a re chad er a Israel ma chelsir a re 
Chisentael. 
25A ikakid a tekingel a Dios el ngar a Hosea el kmo, “Tirkel chad el dimlak le 
chedak, a bo kumekedo er tir el kmo, ‘Re Chedak.’ Ma re beluu el dimlak le 
betik er a renguk, a bo kumekedo er tir el kmo, ‘Re Betik er a Renguk.’ 
26Me sel meldu er tir el kmo, ‘Ng diak kom chedak,’ a bo le mokedo er ngii el 
kmo te ngelekel a di ngar el Dios.” 
27Ma Isaia a oldiu el kirel a Israel el kmo, “A lta e a re chad er a Israel a kmal 
mo obdois el mo ua ildisel a chelechol er a rriil, e ngdi re mo suobel er tir a 
di mekesai, 
28ele Rubak a di mo mereched el mo meringel el omals er a re chad er a 
beluulchad el rokui.” 
29Ng di ua ikel di bla ledu Isaia er a ngar a mong el kmo, “A lsekum a Rubak 
el Olab a Bek el Klisiich a dimlak le bechititerir a re bebil er kid me 
lolemolem, e kede mlol mo ua ia Sodom ma Gomora “ 

30Me kede kmo ngerang? Kede kmo a re Chisentael el dimlak lolasem el mo 
ungil er a rengul a Dios a bla le relleterir a Dios el mo ungil er a rengul, ele 
tir el uluumera er ngii; 
31e a re chad er a Israel el millasem el osiik er a llach el rulleterir el mo ungil 
er a rengul a Dios a dimlak le betik er ngii. 
32E ngera me ng dimlak? Ele tir el dimlak loumera er a Dios el mo ultuil er 
ngii e mle ultuil er omerellir. Te melsibas er sel olibesongel  
33el lolekoi er ngii a Chedaol Llechukl el kmo, “Chelechang, e ak mo 
mengkengkii a bad er a Sion, el bo le mesibas er ngii a re chad, el ngii el bad 
a mo uchul a rebetir. E ngdi ngikel chad el oumera er ngii a diak bo le 
moalech a rengul.” 

Rom 10 

1Rudam, ak kmal di oureng e di meluluuch er a Dios el kmo a re chad er a 
beluak el chad er a Judea bo le sebechir el mo suobel. 
2Ak ungil el medengei el kmo ng kmal blak a rengrir el mesiou er a Dios, e 
ngdi diak lungil el medengei el kmo te mekera losiou er a Dios. 
3Ele ng diak lodengei el kmo ng mekera Dios a loruul er tir el mo ungil er a 
rengul, me te millasem el di tir el meruul er a rolel, me ng dimlak loltirakl er 
a rolel er a Dios a loruul er tir el mo ungil er a rengul. 
4Ele Kristus a rirellii a Llach el mo diak a klisichel, me ng mo uchul e ngikel 
chad el mo oumerang a mo ungil er a rengul a Dios. 
5A Moses a milluches el kmo ngikel chad el melasem el mo ungil er a rengul a 
Dios el okiu a Llach, a mo okiu a Llach el melemolem er a klengar er ngii. 
6E ngdi tiaikid ia lolekoi er ngii a Chedaol Llechukl el kirel a oumerang e mo 
muklemalt er medal a Dios el kmo: “Lak molekoi er a rengum el kmo, Ng 
techa mo ngmasech el mor a eanged?” (el belkul a kmo ng mo oltengel er a 
Kristus). 

7“E dirrek el lak molekoi el kmo, Ng techa mo metengel el mor a datk?” (el 
belkul a kmo ng mo olekiis er a Kristus er a kodall). 
8A lolekoi er ngii a Chedaol Llechukl a kmo, “A tekingel a Dios a kmeed er 
kau el ngar a ngerem e ngar a rengum” (el ngii el tekoi el kmo moumera er a 
Dios a kim omerk er ngii). 
9Ele lsekum ke dulii er a ngerem el kmo, ‘A Jesus a Rubak,” e oumera er a 
chelsel a rengum el kmo a Dios a ulekisii er a kodall, e ke mo suobel. 
10Ele chad a oumera er a chelsel a rengul, me ng muklemalt er medal a Dios, 
e melekoi a loumera el tekoi me ng suobel. 
11A Chedaol Llechukl a dmu el kmo, “Ngikel chad el oumera er ngii a diak bo 
louuchel er a rengul,” 
12ele ng diak a klekakerous er a medal a Dios er a re chad er a Judea ma re 
chad el Chisentael, ele Dios a di Rubak er a rokui el chad, e kmal 
omekngeltengat er tirkel rokui el omekedo er ngii. 
13Ng di ua ikel lolekoi a Chedaol Llechukl el kmo, “Tirkel rokui el omekedo 
er a ngklel a Rubak a mo suobel.” 
14E ngdi te mekera e mo omekedo er a Dios, a le dirkak bo loumerang? E 
mekera e mo oumerang, a le dirkak le renges a tekingel? E mekera e mo 
remenges a tekingel a Dios a lak a re chad el mo omerk? 
15E mekera e a re chad a mo omerk a tekingel a Dios a lak le modurech? Ng 
di ua ikel lolekoi a Chedaol Llechuk el kmo, “Ng meral ungil el tekoi a le me 
re chad el olab a Ungil Chais.” 
16E ngdi diak le rokui el chad a mlo olengesenges er a Ungil Chais; ele Isaia a 
kmo, “Rubak, ng techa mlo oumera ikel kim ulemerk el tekoi?” 
17Me ng ua isei el chad a mo oumerang el okiu a tekoi el le renges, ma ikel le 
renges a okiu a berkel a tekoi el kirel a Kristus. 
18E ngdi ngak oker el kmo, Ng meral dirkak le renges a tekingel a Dios a re 
chad? Tulterkokl el mla remenges, el di ua ikel lolekoi a Chedaol Llechukl el 

kmo, “A klumech el lullekoi a uleberk er a beluulchad el rokir; ma tekingir a 
mlor a rokui el chad.” 
19Mak lmuut el oker el kmo, a re chad er a Israel ng dimlak bo lodengei? A 
Moses ingii ia kot el onger el kmo, “Ak mo rullemiu el mo mechechei er a re 
chad el dirkak le moterkokl a belurir; Ak mo rullemiu el mo kesib a rengmiu 
er a beluu el chelsengsang a re chad er ngii.” 
20A Isaia a di mle bekeu el kmo, “Te miltik er ngak a re dimlak losiik er ngak; 
ak mlo duum er tirkel dimlak loker er ngak.” 
21E a tekingel el kirir a re chad er a Israel a kmo, “Ng tal sils el kullasem el 
meruul er a delongelek ngak ma re chad, el dimlak lorrenges a kulekoi e mlo 
omtok er ngak.” 

Rom 11 

1Mak uker el kmo a Dios ng mla choititerir a re chedal? Ng kmal diak! Ngak a 
chad er a Israel, el ngelekel a Abraham, e chad er a kleblillel a Benjamin. 
2A Dios a dimlak le chititerir a re chedal el di bla le ngilteterir. Kemiu a 
medenge ikel lolekoi a Chedaol Llechukl el kirel a Elias er a loluluuch el 
oltutakl er a Israel el kmo, 
3“Rubak, te mla mekodeterir a re profet er kau, e mla toruud olengetongel er 
kau; ng di ngak el ta ku medechel, e tir a osiik er ngak el omekoad er ngak.” 
4Ma Dios a ulenger er ngii el kmo, “Ak mla eklterir el kirek tirkel 7,000 el 
chad el dimlak bo longull el meluluuch er a Baal el diak le meral chelid.” 
5Ng dirrek el ua ise er chelechang, el ngar ngii tirkel mlo medechel, el le 
ngilelteterir a Dios, el krasia er ngii a uchul. 
6Ma le krasia er a Dios a mle uchul, e ng diak lomerellir a mle uchul; ele lak e 
a krasia er a Dios a mo diak a ultutelel. 
7Me kede kmo ngerang? Sel lulsiik er ngii a re chad er a Israel a dimlak le 
betik er ngii. Te di mle mekesai, el le ngilelteterir a Dios, a miltik er ngii; e 
tirkel bebil a mlo medecherecher a rengrir. 

8Ng di ua ia ikel lolekoi a Chedaol Llechukl el kmo, “A Dios a rirelleterir el 
mo cheldeng a rengrir, me ng me lmuut er chelechang el diak el sebechir el 
omes el olab a mederir e orrenges el olab a dingerir.” 
9Ma lolekoi a David a kmo, “Bo lobedikl e le mudechem er a blengur er tir; e 
le mesibas e lobals er ngii. 
10Bo le meiko me bo lak lomes; e bo lecharm er a ringel el mo cherechar.” 
11Mak uker el kmo a re chad er a Israel te di melsibas el moubuu el dikea le 
bekiis? Ng kmal diak! Tir el mlor a klengit a uchul ma osobel a mla mer a re 
Chisentael, me te mocha mechechei er tir. 
12Ma lsekum a rebetir a re chad er a Israel a mlo uchul a klengeltengat el mer 
a beluulchad, ma kngterir a mlo uchul a klengeltengat el mor a re Chisentael, 
e kele lluut el kmal mo klou a klengeltengat a bo le siseb er a ulecherangel a 
re chad er a Israel el rokui! 
13Chelechang, e a ika kuk tekingek el ekor kemiu a re Chisentael. Chelechal 
kuba ngerachel el apostol er a re Chisentael, e ak kmal nguu a renguk el mo 
chemau ngii el urerek, 
14me ng mo uchul a chelechei er a re chedak el chad er a Israel, ma lta e ng 
mo sebechir a re bebil er tir el mo suobel. 
15Ele lsekum a dertel a delongelir tir ma Dios a mlo uchul okul a delongelir a 
re bebil er a re chad tir ma Dios, e a luut er tir er a Dios kele bai bo luchul a 
lmuut el klou el klengeltengat el di ua mlad el chad a lluut el me chad! 
16A lsekum a telkib er a rremotel el blauang a chedaol, e sel blauang el rokir 
me ng chedaol; ma lsekum a risel a kerrekar a chedaol, e a rechelel me ng 
dirrek el chedaol. 
17A bebil er a rechelel a olib er a sers a mla mengai, e a rechelel a olib er a 
ked a mla obech er ngii. Me kemiu a re Chisentael a di ua ia olib er a ked, me 
chelecha e kom mla mo mela klisichiu ma klungioliu er a re chad er a Israel. 

18Ma le ua isei, e kemiu el Chisentael lak momdasu el kmo kom ngar uchei er 
tirkel mlengai, el ua rechelel a kerrekar. Lak bo le kedidai a rengmiu, me 
mobes el kmo kom rachel. Me ng diak le kemiu a uchul a klengar er a rais; ng 
bai rais a uchul a klengar er kemiu. 
19Ngdi tar kemiu a mo kmo, “A rachel a mlengai el mo meledaes er a 
urebetellek.” 
20Ng meral ua isei. Te mlengai, ele tir el dimlak loumerang, e kau a medechel 
ele kau el oumerang. Me lak bo le kedidai a rengum, e bai medakt. 
21Ele lsekum a Dios a dimlak le bechititerir a re chad er a Judea el ua ia likel 
meral rechelel a kerrekar, e ng ulterkokl el sebechel el diak bo le bechikau. 
22Me bo mungil el mtebengii a ungial a tekingel ma rengelel a tekingel a 
Dios. Ng meringel a tekingel er tirkel mla touchakl, e ungil a tekingel er kau, 
chomko ke melemolem el meruul a ungil er a rengul; ele lak e ke dirrek el mo 
mengai el mo cheroid er ngii. 
23Me tirkel chad er a Judea chomko te lmuut el mo oumerang, e te lmuut er a 
smechir, ele Dios a sebechel el lmuut el sumecheterir. 
24Ele lsekum kemiu el Chisentael a di ua rachel, el dimlak kom meral rechelel 
a kerrekar e mlo obech er ngii, e ng mekera e tirkel chad er a Judea el mle 
meral rechelel a kerrekar a diak el sebechir el lmuut el mengai el mo obech 
er ngii? 
25Ng soak e rudam, cho bo modengelii tial tekoi el mle berrotel a belkul, me 
lak bo momdasu el kmo ng kmal mellomes a rengmiu. Ngiil tekoi a kmo, a 
tetiud er a re chad er a Israel a mlo medecherecher a rengrir, e ua isel mo 
lmuut er sel bo le mecherrungel a ildisir a re Chisentael el mo chedal a Dios. 
26Me tiaikid ia rolel e te mo suobel a re chedal a Israel el rokir, el di ua ikel 
lolekoi a Chedaol Llechukl el kmo, “A Osobel a ngar a Sion el mei, e mo 
nguubet a kngterir a re ngelekel a Jakob. 
27Ak mo rongedii tial telbilek ngak me tir, sel bo kngubet a kngterir.” 

28A re chad er a Judea el dimlak bo loltirakl er a Ebangkelio uchul, me te 
cherrouel a Dios, el uchul a klungioliu a re Chisentael. E a Dios el ngilelteterir 
a uchul me te betik er a rengul, ele Dios a melatk er a telbilel el mor a 
ruchelir. 
29Ele Dios a diak le ngedechii a rengul el kirir tirkel lolilt er tir e 
omekngeltengat er tir. 
30E kemiu a re Chisentael a dimlak kom oltirakl a tekingel a Dios er a ngar a 
mong; e ngdi chelechang, e kom metke er a klechubechub er a Dios, le uchul 
e a re chad er a Judea a mlo diak loltirakl a tekingel a Dios. 
31Me chelechang e a re chad er a Judea el mlo diak loltirakl a tekingel a Dios, 
me te dirrek el mo metik a klechubechub er a Dios ele kemiu el ua isei. 
32Ele Dios a rirelleterir a rokui el chad el mo kor a ngar a kelebus el di 
mengoit a tekingel, me ng mo uchul e ng ochotii a klechubechub er ngii er 
tir. 
33Kele ng kol meral klou a klungiolel a Dios! E kmal dmolech a llemesel a 
rengul ma lodengei! Ng techa sebechel el smaod a telbilel? E techa sebechel 
el mo medenge uchul a lokerang? 
34Ng di ua ia ikel lolekoi a Chedaol Llechukl el kmo, “Ng techa medengelii a 
rengul a Dios, ma lechub e ng techa sebechel el ngosuir er a uldesuel? 
35Ng techa mla msa ngerang, me ng mocha kirel el kuk omteche sulel?” 
36Ele rokui el tekoi a mlar ngii e oeak ngii e mor ngii. A klebkall le bor ngii el 
mo cherechar. Amen. 

Rom 12 

1Ma le ua isei e ak ulengit er kemiu el odam er ngak el okiu a klechubechub 
er a Dios, me modars a klengar er kemiu el tonget el kirel omesiungel a Dios 
ma deuil a rengul. Tiaikid a meral rolel omengull el meluluuch er a Dios el 
kiriu el odersii. 

2Lak di moltirakl a blekerdelel a tekoi er tial beluulchad, e bai bsa techellel a 
Dios me lukbeches a rengmiu e le ngodech a blekerdeliu. E seikid e kom mo 
medengelii a rengul a Dios er a kmo, ng ngera ungil, ma ngera odeuir a 
rengul, ma ngera kmal cherrungel el ungil. 
3Mak ukiu sel le bilskak a Dios, el ungial a tekingel a uchul, e melekoi er a ta 
ma tar kemiu el kmo, lak bo momdasu el kmo kom kmal ngarbab el mo 
engelakl a uldesuiu er a meral deruchelliu. Bai bo le delodau a rengmiu, e di 
le ngii a ta ma tar kemiu el merriter er ngii el oltirakl er a telkelel a loumera 
er ngii el lulterkeklii a Dios. 
4A bedenged a betok a keskelel, e ngii el rokui a diak di losisiu a urerel. 
5Me kid me kede ua isei el betok el chad, e di tal chelechad, el ulak a 
delongeled el okiu a Kristus, me kede kerous bedenged e ngdi kaukuak a 
delongeled. 
6Kede olab a kakerous el sengk el de ngilai el oeak a krasia er a Dios, me 
dousbech el oltirakl a ikel kuk ngar ngii er kid. Ma lsekum a sengk er kid a 
kuk kirel omelekingel a tekingel a Dios, e de bor ngii el oltirakl er a telkelel a 
doumerang. 
7Ma lsekum ng kuk kirel omesiou, e ng kired el mesiou; ma le kirel 
osisechakl, e ng kired el olisechakl. 
8Ma lsekum ng kuk kirel olisichel a reng, e ng kired el melisiich a rengrir a re 
chad. Me ngikel kuk oldars a ulengesuil, lak a le kiresii; me ngikel kuk 
oungerachel a tekoi, bo le blak a rengul; me ngikel kuk meruul a kirel a 
klechubechubchad, le rellii a medal el mo ungil. 
9Cho moubltikerreng e le meral ngar a rengmiu; bo miikr a mekngit, e bo 
mchau a ungil tekoi. 
10Bo mungil el kaubltikerreng el odam el ngar a Kristus, e bo le blak a 
rengmiu el kakull. 
11Bo meses, e lak kom mesaik, e le semeriar a rengmiu el mesiou er a Dios. 

12A omeltkiu le rellemiu me di ledeu a rengmiu; mkilou a rengmiu er a ringel, 
e di blechoel el meluluuch. 
13Molengeseu er a re bebil er kemiu el Kristiano er a techerelbeserir, e mo 
metechakl er a re merael el chad. 
14Moluluuch er a Dios me lomekngeltengat er tirkel mekngit er kemiu; 
momekngeltengat e lak molebeakl er tir. 
15Bo ledeu a rengmiu el obengterir a re dmeu a rengrir, e mlangel el 
obengterir a re lmangel. 
16Bo le ta delongeliu; lak le kedidai a rengmiu e bo mobengterir a re ngariou 
el chad, e lak momdasu el kmo ng mellomes a rengmiu. 
17A le rellii a mekngit a chad el ekor kemiu, e lak momtechei er sel mekngit 
el oba mekngit, e molasem el meruul a ikel tekoi el ungil er mederir a rokuil 
chad. 
18E bor a ikel sebechiu el kie el ngar a budech kemiu ma rokui el chad. 
19Lak molaitechei, kemiu el betik er a renguk, becherei me di le mechoit er a 
ngesechel a rengul a Dios. Ele Chedaol Llechukl a kmo, “A omelaitechei a 
ngar ngak, mak mo melaitechei, ng dmu Rubak.” 
20Ng diak molaitechei, el di ua ikel lolekoi a Chedaol Llechukl el kmo, “A le 
sengerenger a cherrouem, e mokelii; ma le meched a rengul e mungelmii. Ele 
cho mua isei, e ke rullii me ng mo merur er a blekerdelel.” 
21Lak bo mechitechut er a mekngit; e bai bo mesisiich er ngii el meruul a 
ungil tekoi. 

Rom 13 

1A re bek el chad a kirir el oltirakl er a re merreder er a beluu, ele ng diak 
omerreder el dimlak le ngar a Dios el mei, ma ikel ngar ngii el omerreder a 
meldalem er a Dios. 
2Me ngikel chad el omtok er tirkel olab omerreder a omtok er omerreder el le 
dillemii a Dios, e tirkel omtok omerreder a di tir el mengereker er a belsir. 

3Tirkel meruul a ungil a diak le medakt er a re merreder; ngdi tirkel ngar a 
mekngit a medakt er tir. Me ng soam el diak ke medakt er ngikel oba 
omerreder? A le ua isei, e moruul a ungil, me bo lungil a rengul er kau. 
4Ele ng mesiungel a Dios el kirel a klungiolem. E ngdi lsekum ke meruul a 
mekngit, e bo medakt, ele ng meral ngar ngii a klisichel el omals. Ng 
mesiungel a Dios, me ng omteche er ngii el omals er tirkel meruul a mekngit. 
5Ma le ua isei, e ng kirel a chad el mo bekongesenges, el diak di loleiub er 
ngii er a belsel a Dios, e ng bai oltirakl er a rengul el omtebechel er ngii. 
6Tiaikid ia uchul me kom melecha tax ele tirkel olab omerreder a mesiou er a 
Dios, sel loltaut a ngerchelir. 
7Ma le ua isei, e mruul a ngercheliu el kirir el rokui; besterir a ikel kakerous 
el bedengel a tax tirkel kirir a tax e mongull er tirkel kuoll, e moldanges er 
tirkel odengesall. 
8Kele bo belsel a ngii di le chad; a di tal kiriu el blals er ngii a 
klaubltikerreng. Ele ngikel betik a rengul er a tar a re chad a mla churrengelii 
otireklel a Llach. 
9Ele ikel llach el kmo, “Lak bo le melaok a rengum; lak bo momekoad; lak bo 
morechorech; lak bo mngibes,” a ikal rokui, ma lmuut el bebil a di mo 
modekdak er sel tal llach el kmo, “Bo le betik a rengum er a chad el ngar 
bitar kau.” 
10A chad el oubltikerreng a diak le rellii a mekngit el mor a chad el ngar bitar 
ngii; misei ia uchul ma bltikerreng a cherrengelel otireklel a Llach. 
11Ng kiriu el meruul er tiang, ele ng mla mo belsechel el kiriu el mekiis er a 
cheliuaiu. Ele belsechel osebeled a kuk kmeed er kid er ser a de kot el mo 
oumerang. 
12A klebesei a riedang, e a llomes a mermang. Mereko e dechoit omerellel a 
ilkolk, e de bilid er a bail er a mekemad el kirel a tekoi er a llomes. 

13Domtebechel a blekerdeled el okiu a rolel a llomes, el diak a mo chetelaol e 
meruul a delengerenger ma di melim el mo cheltelaol; ma diak a mor a bek el 
bedengel a deleboes el delengerenger, ma diak okoad ma lechub e ng mo 
mechechei. 
14Bai bilemiu er a Rubak el Jesus Kristus, e le mereko di oltirakl a bedengiu el 
melemolem a ngelbesel. 

Rom 14 

1Mongemedaol er ngikel diak le mesisiich el oumerang, e kele 
mongaititekangel er ngii er sel kuk uldesuel. 
2A tar a chad a oumera el kmo ng di ungil a donga ngii di le ngerang, e ngdi 
ngikel diak le mesisiich el oumerang a di menga iasai. 
3Me ngikel menga ngii di le ngerang lak le metengel osengel er ngikel diak 
longang; me ngikel di menga iasai lak loukerrekeriil er ngikel menga ngii di 
le ngerang, ele Dios a mla kongei el nguu. 
4Kau ke bekord techang, me koukerrekeriil er a mesiungel a tar a re chad? Ng 
di Rubak er ngii a sebechel el olterkokl er a kmo ng meruul er a ungil ada ng 
diak. E ngii a mo meruul er a ungil, ele Rubak er ngii a rullii el mo sebechel. 
5A tar a chad a omdasu el kmo a tar a sils a kuk klou a belkul er a ikel kuk 
bebil, e a kuk tar a chad a omdasu el kmo a rokui el sils a di osisiu. Ng kirel a 
ta ma tar a chad el mo bleketakl er a rengul a uchul me ng omdasu el ua isei. 
6Ngikel mengull er a tar a sils, a mengull er ngii el oldanges er a Rubak; me 
ngikel menga ngii di le ngerang, a mengang el mengull er a Rubak, ele ng 
mereng a sulel a Dios el kirel a ikel kall. Me ngikel omekiai omengelel a bebil 
er a kall, me ng omekiai el mengull er a Rubak, e mereng a sulel a Dios. 
7Ng diak a tar kid el di ngar el kirel a di ngii, ma diak a tar kid el mad el kirel 
a di ngii. 
8A de ngar, e kede ngar el kirel a Rubak; ma de mad, e kede mad el kirel a 
Rubak. Ma le ua isei, e a de ngar ma de mad me kid a di mesiungel a Rubak. 

9Ele Kristus a mlad e lmuut el me ngar er a kodall el mo Rubak er a re di ngar 
ma re mla mad. 
10Me ngera me koukerrekeriil er a tar kau? E ngera me ng metengel osengem 
er a tar kau? Kid el rokui a di mor medal a Dios e ng mo oukerrekeriil er kid. 
11Ele Chedaol Llechukl a kmo, “A Rubak a kmo tulterkokl a rokui el chad el 
mo outubuach er medak, e rokui el chad el mo oldanges er ngak el kmo ak 
Dios.” 
12Ma le ua isei, e kede bek el chad el mo mesaod er kid er medal a Dios. 
13Ma le ua isei, e mereko e lak di de kaukerrekeriil. Bai mtib er a rengmiu el 
diak komluut el mo meruul olibesongel ma lechub e ng mo uchul e ng ruebet 
er a klengit a tar kemiu. 
14Ngak el oltirakl er a Rubak el Jesus a uchul mak ungil el medenge el kmo 
ng diak a ngera el di ngii el mekngit; e ngdi lsekum a chad a omdasu el kmo 
ng mekngit, e ng mocha mekngit el kuk di kirel ngiil chad. 
15Ma lsekum a cho monga er ngii a mo uchul a kngtil a rengul a tar kau, e a 
omerellem a mla imiit er a bltikerreng. Lak bechere omengelem er a kmo ng 
ngerang me bo luchul a temellel a chad el blo le mad a Kristus el kirel. 
16Me lak mrellii a ungil tekoi el cho moruul er ngii el bo lolekoi er ngii a re 
chad el kmo ng mekngit. 
17Ele Rengedel a Dios a diak lultuil er a kall ma ilumel; ng bai ultuil er a 
llemalt, ma budech, ma deurreng el le beskid a Chedaol Reng. 
18Me ngikel mesiou er a Kristus el ua isei a mo ungil er a rengul a Dios ma re 
chad a mo mengull er ngii. 
19Ma le ua isei, e ng kired el di blechoel el telbiil er a rengud a meruul a ikel 
mo uchul a budech ma olisichel a delongeled. 
20Me lak di le kall a uchul e mtemellii a rellel a Dios. A rokui el kall a di ungil 
a dongang, e ngdi diak lungil a donga er a ngerang el mo uchul e ng ruebet er 
a klengit a tar a chad. 

21Ng ungil a lak monga techel a charm, ma lechub e molim a bilong, ma 
lechub e moruul er a ngii di le ngerang el mo uchul e ng ruebet er a klengit a 
tar kau. 
22Sel moumera er ngii el kirel tial tekoi di le medechel er a delongelem kau 
ma Dios. Ng ngeltengat ngikel chad el diak bo louedikel a rengul, sel loruul er 
a lodengelii el kmo ng ungil. 
23E ngdi lsekum ng oumededenger er a kall e mo menga er ngii, e ng mla mo 
kirel el obals er a Dios, ele omerellel a diak loltirakl er a loumera er ngii. A 
ikel rokui el doruul el diak loltirakl er a doumera er ngii a klengit. 

Rom 15 

1Kid el mesisiich el oumerang a kired el olengeseu er tirkel mechitechut, er a 
ikel metacherbesrir er ngii. Ng diak di de ngar a ikel ungil er kid. 
2Ng bai kirel a ta ma tar kid el meruul er a rengul a tar kid el oltirakl er a 
ungil er ngii, me ng mo mesisiich el oumerang. 
3Ele Kristus a dimlak di loruul a ungil er ngii. Ng bai di mlo ua ia ikel lolekoi 
a Chedaol Llechukl el kmo, “A ikel otuub el lullekoi el kirem a mler ngak.” 
4A ikel ngar a Chedaol Llechukl a melluches el olisechakl er kid, me ng mo 
sebeched el melatk e mengiil el klou a rengud e meduch a rengud el ultuil er 
a Chedaol Llechukl. 
5Ma Dios el uchul a kllourreng ma ducherreng le ngesukemiu el odak a 
uldesuiu el mesuub a blekerdelel a Kristus Jesus, 
6me bo le sebechiu el rokui el mo ta ngeriu el odengesii a Dios el Demal a 
Rubak er kid el Jesus Kristus. 
7Ma le ua isei, e lak mkaiuedik e bai mkangingai el ua ia Kristus el 
ngilikemiu, me bo luchul e a re chad bo lodengesii a Dios. 
8Ele ksubedemiu el kmo a Kristus a mlo mesiungir a re chad er a Judea, el 
olecholt el kmo a Dios a diak loiit a tekingel, e ngii oltaut a telbilel el mlor a 
ruchelir el kmo ng merang, 

9e dirrek el meruul er a re Chisentael el mo chemat er a Dios er a 
klechubechub er ngii. Ng di ua lolekoi a Chedaol Llechukl el kmo, “A le ua 
isei, e ak mo mereng a sulem er a delongelir a re Chisentael, e mo mengitakl 
el chemat er kau.” 
10Ng dirrek el dmu el kmo, “Kemiu el Chisentael, moldeu a rengmiu el 
obengterir a re chedal a Dios.” 
11E dirrek el kmo, “Kemiu el rokui el Chisentael, moldanges er a Dios; 
moldanges er ngii, kemiu el rokui el chad.” 
12Ma ngar a Isaia dmu el kmo, “A chad a me duubech er a kleblillel a Jesse, el 
mo mekiis el mo mengedereder er a re Chisentael, el ngii a mo uchul e a re 
Chisentael a mo melatk e mengiil er ngii.” 
13Ma Dios, el uchul e kom melatk e mengiil er ngii, le beskemiu a klou el 
deurreng ma budech, ele kemiu el oumera er ngii, me bo le sebechiu el 
mesisiich el melatk e mengiil er ngii el ultuil er a klisichel a Chedaol Reng. 
14Rudam er ngak, ak kmal ungil el medenge el kmo kemiu a kmal ungil, e 
kmal medenge tekoi, e sebechiu el kaosisechakl. 
15E ngdi ngak a kmal di mle beches el melekoi er kemiu er tial babier a bebil 
el tekoi el bla kumeklatk er kemiu er ngii. Ak di mle beches el melekoi, ele 
ngak el le ngileltak a Dios el mo 
16mesiungel a Kristus Jesus el kirir a re Chisentael, el prist er ngii el omerk er 
a Ebangkelio er a Dios, me ng mo sebechir a re Chisentael el modars el 
ungilbesul er a rengul a Dios, el modars el mor ngii el oeak a Chedaol Reng. 
17Ngak el oltirakl er a Kristus a uchul me ng smiich a renguk er omesiungek 
er a Dios. 
18Ele ng diak bo kulekoi a ngodech el tekoi, ng di ikel le riruul a Kristus el 
ousbech er ngak el mo meruul er a re Chisentael el mo oltirakl er a Dios, el 
okiu a tekoi me omeruul, 

19ma klisichel olangch ma tekoi el chelid, ma klisichel a Chedaol Reng. Mak 
ulemerk er a Ebangkelio el kirel a Kristus er a Jerusalem el mo lmuut er a 
Ilirikum el dimlak a mo medechel. 
20Ng kmal di mle blechoel el soak el omerk er a Ebangkelio er a ikel beluu el 
dirkak le morenges er ngii a chisel a Kristus, e dimlak kulemolem er a ureor 
el lulechelii a tar a re chad. 
21Ng di ua ikel lolekoi a Chedaol Llechukl el kmo, “Tirkel dimlak loberk el 
mor tir a chisel a mo mesang, me tirkel dirkak le renges a chisel a mo 
medengei.” 
22Tiaikid ia uchul me ng mle betok el le mesngerekl omerolek el eko oldingel 
er kemiu. 
23E ngdi chelechal le mereko urerek er a ilel beluu, e mla mo betok el rak el 
di kulatk a ekong, 
24e a kumdasu a eko mesekemiu er a melengel omerolek el mor a Spain, e 
kemiu a mo ngosukak er omerolek el mor sei, er uriul er a bo lungil a renguk 
el telkib el obengkemiu. 
25E ngdi chelechang, e ak mor a Jerusalem el mo omes er a re chedal a Dios 
el ngar isei. 
26Ele Ikelesia er a Masedonia ma Akaia a kmal mlo mesaul el kudmokl a 
ulengesurir el mor tirkel mechebuul el chedal a Dios el ngar a Jerusalem. 
27Tia di mle telbilel a rengrir. Ng ulterkokl el ngar ngii a ngerchelir el 
olengeseu er a re mechebuul. E a re chad er a Judea olengeseu er tir er a 
tekoi er a reng, me ng kuk kirir el olengeseu er tir er a kloklel a beluulchad el 
ngar ngii er tir. 
28Me sel kmerekong e kbesterir a ikel rokui el mlo mekedmokl el kirir, e 
seikid e ak mo merael el mor a Spain, mak mo touchakl el eko odngelemiu. 
29Sel kikong e ak medengei el kmo a kikong el oba cherrungel el 
klengeltengat er a Kristus. 

30Rudam, ak kmal olengit er kemiu el ultuil er a Rubak er kid el Jesus Kristus 
ma bltikerreng er a Chedaol Reng, me bo dedak el kmal meluluuch er a Dios 
el kirek. 
31Moluluuch me tirkel ngar a Judea el diak loumera er a Jesus Kristus lak le 
keskelak, ma urerek er a Jerusalem bo lungilbesul er a rengrir a re chedal a 
Dios el ngar isei. 
32Ma bo le ua isei, e ak mer kemiu el kmal dmeu a renguk, a lungil er a 
rengul a Dios, ma kungellak e kmal mo ungil a renguk el obengkemiu. 
33A Dios, el uchul a budech, lobengkemiu el rokui. Amen. 

Rom 16 

1Ak ulterkokl er a tar kid er a Febe er kemiu, el mesiungel a Ikelesia er a 
Senkrea, 
2me mochotii el kmo kom chedal a Dios, me mnguu, ele ng chedal a Rubak; e 
a le ngar ngii a lousbech er ngii er kemiu, e mngesuir, ele ng kmal mle 
mesaul er a re betok el chad, e dirrek el kmal mle mesaul er ngak. 
3Mdu yorosku er ngak er a Prisila ma Akuila el kldemek er omesiungel a 
Kristus Jesus, 
4el dimlak lomekerreu a klengar er tir el kirek, el diak di le ngak a mereng a 
sulir; a rokui el Ikelesia er a re Chisentael a dirrek el mereng a sulir. 
5Mdirrek el dmu yorosku er ngak el mor tirkel chad er a Ikelesia el me kldibel 
er a blirir. Mdu yorosku er ngak el mor a betik er a renguk el Epenetus, el 
ngii a mle kot er a renged er a Asia el mo oumera er a Kristus. 
6Mdu yorosku er ngak el mor a Maria, el kmal mlo meringel el oureor el 
kiriu. 
7E mdu yorosku er ngak el mor a Andronikus ma Junias, el chad er a Judea el 
ua ingak, el kim dilak el ngar a kelebus. Ng kmal mle ungil a chisir er a 
delongelir a re apostol, e uleak uche er ngak el mo chedal a Kristus. 

8E mdu yorosku er ngak el mor a Ampliatus, el kmal sechelik el chedal a 
Kristus. 
9E mdu yorosku er ngak el mor a Urbanus, el kim chad er a tal ureor el kirel a 
Kristus, ma yorosku el mor a betik er a renguk el Stakis. 
10Mdu yorosku er ngak el mor a Apeles, el kmal mla mo chemolt el betik a 
rengul er a Kristus, ma yorosku el mor a re chad er a blil a Aristobulus. 
11Mdu yorosku er ngak el mor a Herodion, el chad er a Judea el ua ingak, ma 
yorosku el mor a re chedal a Kristus el chad er a blil a Narsisus. 
12Mdu yorosku er ngak el mor a Trifena ma Trifosa, el oureor el kirel a 
Rubak, ma yorosku el mor a berik er a renguk el Persis, el kmal mle meringel 
el oureor el kirel a Rubak. 
13Mdu yorosku el mor a Rufus, el kmal ngar uche er omesiungel a Rubak, ma 
yorosku el mor a delal el ngilikak el mo tar a ngelekel. 
14Mdu yorosku el mor a Asinkritus, ma Flekon, ma Hermes, ma Patrobas, ma 
Hermas, me tirkel chedal a Rubak el obengterir. 
15Mdu yorosku el mor a Filolokus, ma Julia, ma Nereus ma ochedal, ma 
Olimpas, me tirkel rokui el chedal a Dios el obengterir. 
16Mkautkeu el oba olechotel a bltikerreng, e a Ikelesia er a Kristus el rokui a 
mesumech a yorosku er tir el ekor kemiu. 
17Ak kmal mengelechel er kemiu e rudam me mkekerengemiu er tirkel 
meruul a klautok er a delongeliu e oltuchakl er a re chad el mo omtok a ikel 
osisechakl el bla mngai. Mongeroid er kemiu er tir. 
18Ele tirkel ua isel chad a diak losiou er a Rubak er kid el Kristus, e di 
mechesang el omdasu a kelir. Tousbech a melaok el tekoi e ombebekord a 
cheldechedecherir el mengeuid a rengrir a re chad el diak lodenge kngtil 
choua ikal tekoi. 
19A re bek el chad a mla mo medenge chisiu el kmo ng kmal mesisiich a 
rengmiu el oltirakl er a Ebangkelio, me ng kmal dmeu a renguk el kiriu. E 



461 

 

 
© United Bible Societies. 

 

 
 

 

ngdi soak a bo le mellomes a rengmiu el kirel a ungil tekoi, e lak bo 
mchelsechusem er a mekngit. 
20Seikid, e a Dios er a budech a di mo mereched el choitechetur a Satan me 
kom mo mesisiich er ngii. Ma Rubak er kid el Jesus Kristus lolemolem el 
omekngeltengat er kemiu. 
21A Timothy el kimdak el oureor, a mesumech a yorosku er ngii el ekor 
kemiu; ma Lusius, ma Jason, ma Sosipater, el chad er a Judea el ua ingak, me 
te dirrek el mesumech a yorosku er tir. 
22Me ngak el Tertius, el meluches er tial babier, mak uutkeu er kemiu el oba 
ngklel a Rubak. 
23Ma Gaius, el kkie er a blil ma ikelesia el ousbech er a blil el kirel ongdibel, 
a mesumech a yorosku er ngii el ekor kemiu. Ma Erastus, el oungerachel a 
udoudbeluu, ma tar kid er a Kuartus, me te dirrek el mesumech a yorosku er 
tir el ekor kemiu. 
24[A Rubak er kid el Jesus Krisrus lolemolem el omekngeltengat er kemiu. 
Amen.] 
25Bo le modanges a Dios, el sebechel el melisiich er kemiu el okiu a kumerk 
er ngii el Ebangkelio, el osisechakl el kirel a Jesus Kristus, ma ochotel a mle 
berrotel el tekoi el dimlak bo lecholt er a kmal irechar, 
26e ngdi chelecha e ng mla mo chemolt el okiu a osisecheklir a re profet me te 
mla mo medengelii a re chad er a bek el beluu, el oltirakl a tekingel a diak a 
ulebengelel el Dios, me ng mo sebechir a re chad er a bek el beluu el mo 
oumera er a Dios e orrenges a tekingel. 
27Ngii el di tal Dios el mellomes a rengul bo le modanges el mo cherechar el 
okiu a Jesus Kristus. Amen. 
  



462 

 

 
© United Bible Societies. 

 

 
 

 

1 Korinth 

1 Korinth 1 

1Ngak el Paulus, el mle soal a Dios el mekedongak el mo apostol er a Jesus 
Kristus, ma Sosthenes el tar kid, 
2a meluches el ekor a Ikelesia er a Dios el ngar a Korinth, el ouetkeu er kemiu 
el rokui el mlokedong el mo chedaol el chedal a Dios, me ng uleak a 
delongeliu kemiu ma Jesus Kristus, el uldimukl er tirkel rokui el chad el ngar 
ker me ker el mengull er a Jesus Kristus el di dul Rubak er kid me tir. 
3Ma Dios el Demad, ma Rubak el Jesus Kristus, le beskemiu a krasia ma 
budech. 
4Ak di blechoel el mereng a sulel a Dios er ngak el kiriu er a krasia el bla le 
beskemiu el okiu a Jesus Kristus. 
5Ko bereked er a Kristus me komla mo meteet er a rokui el tekoi, luldimukl er 
a rokui el omelekoi ma rokui el klemedengei. 
6Ma osisechakl el kirel a Jesus Kristus a mla mo mesisiich er a chelsiu, 
7me ng uchul e ng diak a cho mngesonges er ngii er a nglat er a Dios er 
chelecha el mousumengiil er a Rubak er kid el Jesus Kristus el me duum, 
8el ngii a mo omtebechel er kemiu el mo lmuut er a ulebongel, me ng diak a 
cho bo mobals er ngii er sel sils el le mer ngii a Rubak er kid el Jesus Kristus. 
9A Dios a diak leiit a tekingel, ngii el Dios el milekedongemiu el mo chedal a 
Ngelekel el Jesus Kristus el Rubak er kid. 
10E chelechang, e ak uba ngklel a Jesus Kristus el Rubak er kid e mengelechel 
er kemiu el rokui el odam, me bo le ta tekingiu e lak le ngar ngii a klautok er 
a delongeliu. Bai bo le ta rengmiu ma uldesuiu. 
11Ele kurrenges a chisiu, kemiu el odam er ngak, el louchais a re chad er a 
blil a Kloe, e ng ngar ngii a klautok er a delongeliu. 
12A kulekoi er ngii el tekoi a kmo ng kerous a omelekoi er a delongeliu, ma 
tang a kmo, “Ngak a oltirakl er a Paulus”; ma tang a kmo, “Ngak a oltirakl er 

a Apolos”; ma tang a kmo, “Ngak a oltirakl er a Petrus”; ma tang a kmo, 
“Ngak a oltirakl er a Kristus.” 
13Ng mla obii a Kristus el mo telal chelechad! Ng Paulus a mlad er a kerus el 
kiriu? Ada kom mlo nguu a techolb el oba ngklel a Paulus? 
14Ak mereng a sulel a Dios ele ng dimlak a tar kemiu el ktilechelbii, e di mle 
Krispus ma Gaius e merekong. 
15Ma le ua isei, e ng diak a chad el sebechel el kmo ng mlo nguu a techolb el 
mo oltirakl er ngak. 
16(Ak mla obes, e ak dirrek el tilechelbii a Stefanus ma re chad er a blil, e 
dikea ngodech el kdebedebekii el ktilechelbii.) 
17A Kristus a dimlak loderchak el mo melecholb. Ng bai ulderchak el mo 
omerk er a Ungil Chais, mak umerk er ngii el diak kuba llemesel a klechad, 
ele ng diak el soak a bo lak a belkul a kodellel a Kristus er a kerus. 
18Ele osisechakl el kirel a kodellel a Kristus er a kerus a klebelung el tekoi er 
a rengrir a re mocha medebeakl, e ngdi kid a re mocha suobel a mesa 
klisichel a Dios er ngii. 
19A ngar a Chedaol Llechukl a kmo, “Ak mo oturk a llemesir a re mellomes a 
rengrir el chad, e mo torob a uldesuir a re bekudasu.” 
20Me ng ngar ker a urebetellel a mellomes a rengul? Ng ngar ker a urebetellel 
a ngar ngii a skulel? Ng ngar ker a urebetellel a meduch el mengaititekangel 
er tial beluulchad? A Dios ng diak bla lochotii el kmo ng chelsengsang a 
llomeserreng er tial beluulchad? 
21Ele ka mesang, a Dios er a llemesel a rengul a milechititerir a re chad er a 
beluulchad me ng dimlak bo lodengelii el okiu a llemesel a rengrir, e bai 
tilbir el okiu tial leko ng tekoi el klebelung el kim omerk er ngii el olsobel er 
tirkel oumera er ngii. 
22A re chad er a Judea a mengerchir a omes a tekoi el chelid, ma re chad er a 
Gris a mengerchir a uklemesel a reng. 

23E ngdi kemam a omerk er a chisel a Kristus el mlo mad er a kerus, el diak le 
sorir a re chad er a Judea el orrenges er ngii, ma kor a tekoi el klebelung er a 
rengrir tirkel diak le chad er a Judea. 
24E ngdi tirkel bla lokedongeterir a Dios, el chad er a Judea ma re diak, a 
mesa er a kerus er a Kristus a klisichel a Dios ma llemesel a Dios. 
25Ele tial kor a klebelung el tekoi el le ngar ngii a Dios a lmuut el ngar uchei 
er a llemesir a re chad, ma kor a chelitechetul a Dios a lmuut el mesisiich er a 
klisichir a re chad. 
26Ka di momes er kemiu el odam, er uche er a lokedongemiu a Dios. Ng diak 
le betok er kemiu a mle mellomes a rengrir er a tekoi er a klechad, ma ka le 
betok er kemiu a mle mesisiich, ma ka le betok er kemiu a ngelekir a re 
mesiich. 
27E ngdi Dios a ngililt a ikel leko ng tekoi el klebelung er tial beluulchad el 
olab el omekrur er tirkel leko ng mellomes a rengrir, e ngililt a ikel leko ng 
chelitechut er tial beluulchad el olab el omekrur er tirkel leko te mesisiich. 
28Ng dirrek a Dios el ngililt a ikel leko ng ngariou a deruchellel e chetirir a re 
chad el leko ng diak a belkul, el olab el meruul a ikel leko ng meklou a 
ultutelel el mo diak a ultutelel. 
29Tia ia uchul e ng diak a chad el sebechel el ngar medal a Dios e meruul er 
ngii el leko ng ngarbab er a tar a chad. 
30A Dios a uchul a klengar er kemiu el oltirakl er a Kristus, e ngii el Dios a 
rirellii a Kristus el mo rolel a llemesed, e roled el mo melemalt er medal a 
Dios, e roled el mo chedaol el chedal, e rolel a olbeteled er a klengit. 
31Ma le ua isei, e a Chedaol Llechukl a kmo, “Ngikel soal el meruul chisel, 
loruul chisel er a ikel bla leruul a Rubak.” 

1 Korinth 2 

1Ngak er ser a kmei er a delongeliu, kemiu el odam, el me omerk er a mle 
berrotel el klemera el kirel a Dios, e ng dimlak kuusbech a mengasireng el 
tekoi ma llomeserreng. 
2Ele ktilbir er a renguk a obes a rokui el tekoi er a kngar a delongeliu, e di 
melebedebek er a di tal Jesus Kristus ma kodellel er a kerus. 
3Me ser a kngar a delongeliu e ak mlo mechitechut e ulemritel er a dakt, 
4ma kungedecheduch ma kulisechakl e ng dimlak kuusbech a duch er 
omelekoi el ultuil er a llemesel a klechad, e bai millisiich a tekingek el ultuil 
er a klisichel a Reng er a Dios. 
5Me kemiu a oumera er chelechang el diak multuil er a llemesel a klechad e 
bai ultuil er a klisichel a Dios. 
6Me ng ua isei, e ngdi ngak a ngar ngii a llomeserreng el kumerk er ngii er a 
delongelir tirkel mla mo mesisiich el oumerang. Ngii el llomeserreng a diak el 
llomeserreng er tial beluulchad, ma ka le llemesir a re mengeteklel tial 
beluulchad el oketa di mo nguemed. 
7Ngii el llomeserreng el kumerk er ngii a llomeserreng er a Dios el mle 
berrotel, el lulterkeklii el mo uchul a klebkelled er uche er a lokedbechii a 
beluulchad. 
8Ng diak a tar a re mengeteklel tial beluulchad el mle medengelii tial 
llomeserreng. Ele chomko te mle medengelii, e ng dimlak le nguu a Rubak el 
oba klebkellel a Dios el mo mekodir er a kerus. 
9E ngdi Chedaol Llechukl a kmo, “A ikel dimlak a chad el mes, ma lechub e te 
remenges, ma lechub e te mdasu el tekoi a le kildmokl a Dios el kirir tirkel 
betik a rengrir er ngii.” 
10E ngdi tiaikid el llomeserreng el mle berrotel a lulechotii er kid a Dios el 
okiu a Chedaol Reng, ele Chedaol Reng a mengetiit a rokui el tekoi el mo 
lmuut er a ngar emel er a uldesuel a Dios. 

11Ele ng techal chad a medengei a uldesuel a tar a chad. Ng di rengul ngii el 
chad e merekong. Ng dirrek el ua isei el diak a chad el medengei a uldesuel a 
Dios; ng di Chedaol Reng er a Dios a medenge ngar a rengul. 
12Me chelechang, e a reng el bla de nguu a diak le reng er a beluulchad; ng 
bai Reng el mlar a Dios el mei, el uchul e kede mo medengei a ikel bla leruul 
a Dios el kired. 
13Me sel dongedecheduch el mesaod a tekoi er a reng er tirkel ngar ngii er tir 
a Reng er a Dios, e kedousbech a tekoi el dimlak de mosisechakl er ngii er a 
llomeserreng er a klechad, e bai mlosisisechakl er ngii er a Reng er a Dios. 
14Me ngikel chad el diak er ngii a Reng a diak el sebechel el ngmai a ikel 
lomsa Dios el okiu a Reng er ngii. A choua isel chad a diak lomtab a belkul a 
ikel lomsa Dios, me ng di chelsengsang er a rengul, ele ng di reng a dousbech 
er ngii el merriter a belkul a ikang. 
15E ngikel chad el ngar ngii er ngii a Chedaol Reng a sebechel el tiriter a 
belkul a bek el tekoi, e diak a chad el sebechel el merriter er ngii el chad. 
16Ng di ua ia ikel lolekoi a Chedaol Llechukl el kmo, “Ng techa medenge ngar 
a rengul a Dios?  Ma techa sebechel el olisechakl er ngii? ” Kid a ngar ngii er 
kid a Reng er a Kristus. 

1 Korinth 3 

1A dolekoi a klemerang e rudam er ngak, e ng dimlak el sebechek el 
mengedecheduch er kemiu el ua re chad el ngar ngii er tir a Chedaol Reng. 
Mak milengedecheduch er kemiu el ua cho mchad er tial beluulchad, el dirk 
tolechoi er a rolel a doumerang er a Kristus. 
2Mak uleltut er kemiu er a milk, e mileche medecherecher el kall, ele ng 
dimlak el sebechiu el menga medecherecher el kall el me lmuut er 
chelechang, 
3ele blekerdeliu a di ua ia blekerdelir a re chad er tial beluulchad. Ele le ngar 
ngii a chelechei ma klautok er a delongeliu, e ng diak mchelutel er a re di 
chad er tial beluulchad el oltirakl a blekerdelir? 

4Ele sel ledu tar a chad el kmo, “Ngak a oltirakl er a Paulus,” ma tang a kmo, 
“Ngak a oltirakl er a Apolos,” e ng diak lochotemiu el kmo kom di oltirakl a 
di rolel a klechad? 
5A Apolos ng techang? Ma Paulus me ng techang? Kemam a di mesiungel a 
Dios, el di mle roliu el mo oumerang. Maki kerous e meruul a ngerchelam el 
le bilskemam a Rubak: 
6me ngak a mlo dolemii a dellomel, e a Apolos a millubs er ngii er a ralm, e 
ngdi Dios ingii ia uchul e ng merrael ngii el dellomel el mo klou. 
7Me ngikel melalem me ngikel melubs a diak le klou a ultutelir; ng bai di 
Dios a klou a ultutelel, ele ng ngii ia omekeroul er a dellomel. 
8Ngikel melalem me ngikel melubs a di osisiu, me te di dul mo ngma 
omeksulir el kirel a urerir. 
9Ele kemam a di kldemel a Dios er a ureor, e kemiu a sers el loureor er ngii a 
Dios. Kemiu a dirrek el blai el lomekedechor er ngii a Dios. 
10Me ngak a uluusbech a dikesek er a Dios e uluureor el ua dachelbai el chad 
el meruul er a omekedecheraol, e a kuk tar a chad a omekedechor er a blai er 
ngiil omekedecheraol. Ma bek el chad bo le kerekikl er a kmo ng mekera bo 
lomekedechor. 
11Ele ng diak a ngodech el omekedecheraol el sebechel a chad el meruul er 
ngii el ngodech er sel mla meruul, el ngii a Jesus Kristus. 
12Te ngar ngii a re mo omekedechor er bebul tial omekedecheraol el olab a 
kolt, ma lechub e ng silber, ma lechub e ng meringelchad el bad, ma lechub e 
ng kerrekar, ma lechub e ng chudel, ma lechub e ng chelechedal a beras, 
13e a klungiolel a urerir a mo measem er a ngau me ng mo chemolt a meral 
klungiolel. Ele sel Sils e a ngau a mo ocholt a urerir a re bek el chad; ng mo 
measem er a ngau me ng mo chemolt a meral klungiolel er sel Sils er a 
Kristus. 

14A lsekum sel mlo meteketek er omekedecheraol a diak le mekesakl er a 
ngau, e ngikel rirellii a mo nguu omeksullel. 
15E ngdi lsekum sel le rirellii a nguemed er a ngau, e ng mo metom er ngii, e 
ngdi ngii a mo suobel el di ua ia le chiliis er a ngau. 
16Kemiu a ulterekokl el medenge el kmo kom templo er a Dios, ma Chedaol 
Reng a kie er a chelsiu. 
17Ma lsekum a chad a tomellii tial templo er a Dios, e a Dios a mo meringel el 
melsii ngii el chad. Ele templo er a Dios a chedaol, e kemiu ngii el templo. 
18Lak a chad el di ngii el mengeblad er ngii. A lsekum ng ngar ngii a chad er 
a chelsiu el omdasu el kmo ng mellomes a rengul er a tekingel tial 
beluulchad, e le rellii el mor a belsachel er a re mekebelung, me le meral mo 
mellomes a rengul. 
19Ele llomeserreng er tial beluulchad a chelsengsang er medal a Dios. Ng di 
ua ikel lolekoi a Chedaol Llechukl el kmo, “A Dios a omdechem er a re 
mellomes a rengrir el chad er a llemesir.” 
20Ma lmuut el tar a bades a kmo, “A Dios a medenge el kmo a uldesuir a re 
mellomes a rengrir el chad a di chelsengsang.” 
21Ma le ua isei, e lak a chemat er a ikel sebechir a re chad el remuul, ele 
rokui el tekoi a di kiriu. 
22A re bek el chad, a Paulus, ma Apolos, ma Petrus, a rokui el di kiriu; ma 
rokui el tekoi, a beluulchad, ma klengar, ma kodall, me chelechang, ma ngar 
medad, me ng rokui el di kiriu. 
23Me kemiu a kirel a Kristus, ma Kristus a kirel a Dios. 

1 Korinth 4 

1Ng kiriu el melebedebek el kmo kemam a mesiungel a Krisrus e oungerachel 
el omerk a klemerang el bertelel a Dios. 
2E a re chad el oungerachel a tekoi a kirir el sebeched el ultuil er tir er a 
ngerchelir. 

3Me ng diak a ultutelel er ngak a le kemiu, ma lechub e le tar a kerrekeriil er 
a re chad a merriter a blekerdelek. Ng di ngak e diak kurriter a blekerdelek. 
4Ng diak a ngeral kudengelii el sebechek el mo mukerrekeriil er ngii. E ngdi 
diak kulekoi el ua isei el meledaes er ngak. A Rubak ingii ngikel merriter er 
ngak. 
5Me lak morriter a blekerdelel a ngii di le chad er uche er a belsechel, er uche 
er a le me Rubak. Ng ngii ia mo meketakl a ikel berrotel er a ilkolk e mo 
ocholt a ikel ngar ngii er a rengrir a re chad. E seikid e a re bek el chad a mo 
ngma odanges er a Dios el oltirakl a blekerdelir. 
6A ikal tekoi a kuleltaut er ngak ma Apolos el kiriu, kemiu el odam, me ng 
mo sebechiu el mesuub er kemam, me ng diak bo mengelakl er a llechukl el 
rolel a tekoi, me lak a tar kemiu el metuchel el mo oltirakl er a tar a chad e 
omtok er a tang. 
7Ng techa rirellemiu el mor bab er a re bebil er a re chad? A ikel ngar ngii er 
kemiu ng diak le bilskemiu a Dios? Ma le ua isei, e kom mekera e 
olengesechekl er kemiu el ua di ble le kemiu a uchul e ng ngar ngii er kemiu? 
8Kemiu er chelechang kom mla mo ungilbesmiu? Kom mla mo meteet? E mla 
mo king e kemam a diak? Chulekum me kom meral mla mo king, maki mo 
king el obengkemiu. 
9Ele kumdasu el kmo a Dios a rirellemam a re apostol el kmal mor iou, el di 
ua ia re chad el mla obals el mor a kodall, ele ki mla mo ongengael er a 
beluulchad er a re anghel ma re chad. 
10Aki mekebelung, el Kristus a uchul; e kemiu a mellomes a rengmiu, ele kom 
oumera er a Kristus. Aki mechitechut, e kemiu a mesisiich. Kemiu a longull er 
kemiu a re chad, e kemam a diak. 
11Aki di songerenger e meched a rengmam el me lmuut er chelechang, e di 
kermechut a bilam, e di chelsuar, e diak a ultebechel el delengcheklam, 

12e di meringel el oureor el olab a chimomam. E a lolebeakl er kemam a re 
chad, e aki omekngeltengat er tir; ma loldechelakl er kemam, e aki di 
outekangel; 
13ma lolekoi a mekngit el kiram a re chad, e aki melekoi a ungil er tir. Aki di 
cheitel kung er a rengrir a re chad er tial beluulchad, e di mengelengalek er a 
rengrir el rokui el me lmuut er chelechang. 
14Ng diak kuluches a ikal tekoi el mer kemiu el omekrur er kemiu; ak bai 
olisechakl er kemiu el di ua ia cho mngelekek el betik er a renguk. 
15Ele chomko te kmal betok a rumesiur er kemiu el oltirakl er a Kristus, e 
ngdi diak le betok a re demmiu. Ele ng di ngak a mlo demmiu er a klengar er 
kemiu el oltirakl er a Jesus Kristus, ngak el ngiluu osisecheklel a Ebangkelio 
el mer kemiu. 
16Mak mengelechel er kemiu me mosuub er ngak. 
17Tiaikid ia uchul e ak ulderechii a betik er a renguk e blak a rengul el 
ngelekek el oltirakl er a Rubak, el Timothy el me omeklatk er kemiu er a rolel 
otireklel a Krisrus el kultirakl er ngii, e olisechakl er ngii er a Ikelesia er ker 
me ker. 
18A re bebil er kemiu a mla mo medeomel, ele tomdasu el kmo ng diak 
kikong. 
19E ngdi bo le soal a Rubak, e ak di mereched el me oldingel er kemiu, me sel 
kmermang, e ak mo meche tekingir e bai mo tirterii a klisichir itirkeikid el 
chad el mla mo medeomel. 
20Ele Rengedel a Dios a diak di lomelekoi, e ng klisiich. 
21Me ng ngera somiu?  Ak mer kemiu el oba chelebed, ada kmei el oba 
bltikerreng ma delemedemekerreng?  

1 Korinth 5 

1Ng ngar ngii er orengesek er chelechang er ker me ker er a chisel a deleboes 
el delengerenger el ngar ngii er a delongeliu, el kmal mekngit el ka le ngar 

ngii er a delongelir a re chad el diak lodengelii a meral Dios. Ele orengesek a 
kmo ng ngar ngii a chad el bad el obengkel a bechil a demal. 
2Ng mekera e sebechiu el meruul a chisiu? Ng diak bai le kiriu el lmangel, e 
ngikel chad el mlor tial tekoi le modik er a delongeliu? 
3E ngak a di cheroid a bedengek er kemiu, e ngdi renguk obengkemiu me ng 
di ua ia kngar bitar kemiu mak uba ngklel a Rubak er kid el Jesus  
4e mla oterkeklii er a renguk a belsel ngikel chad el mlor tial mekngit el 
tekoi. Me sel cho bo mkldibel, e a renguk obengkemiu, me ng okiu sel 
klisichel a Rubak er kid el Jesus el obengked a de kldibel, 
5e ng kiriu el nguu ngikel chad el oterkeklii er a Satan me bo le temellii a 
bedengel el rokir, e ngii bo le sobel er sel sils el le mer ngii a Rubak. 
6Ng diak lungil a cho moleomel er kemiu. Bo mungil el medengei el kmo a 
omkukel a blauang a di kekerei e mkukii a klou el klalo. 
7Mcheroid er kemiu a mekngit el mechut el omkukel a blauang, me bo le 
klikiid a klechad er kemiu, el ua ia rremotel el blauang el diak a omkukel. Ele 
Kristus el Ngelekel a Sib er a Baskua er kid a mla metenget. 
8De ngar a Chedaol Sils er a Baskua, el diak dousbech a blauang el ngar ngii a 
mechut el omkukel, el klengit ma delengerenger, e bai dousbech a diak a 
omkukel el blauang, el ultebechel e klikiid el klechad er kid. 
9Ak milluches er a babier er ngak el ekor kemiu el kmo lak mobengterir tirkel 
ngar a deleboes el delengerenger. 
10Ng dimlak kulekoi el kirir tirkel diak lodengelii a Dios me te ngar a 
deleboes el delengerenger, ma lechub e ng merechorech a rengrir ma 
blekerdelir, ma lechub e te mengull el meluluuch a bleob el chelid. Ng diak le 
tirkang, ele ng diak el sebechiu el tuobed er a chelsel tial beluulchad el mo 
diak mobengterir. 
11A kulekoi er ngii a kmo ng diak bo mobengkel a chad el kmo ng odam e 
ngar a deleboes el delengerenger, ma lechub e ng ngemokel a rengul, ma 

lechub e ng mengull el meluluuch a bleob el chelid, ma lechub e ng melekoi a 
mekngit el kirir a re chad, ma lechub e ng di cheltelaol, ma lechub e ng 
merechorech; el mo lmuut er a blengur me ng diak bo mobengkel. 
12Ng diak le ngerchelek a oukerrekeriil er a re diak le bebil er kid. E kemiu, 
ng diak bai le kiriu el oukerrekeriil er a re bebil er kemiu? 
13Bechititerir a re diak le bebil er kid me le Dios a omdasu a blekerdelir. A 
Chedaol Llechukl a kmo, “Mcheridii er a delongeliu ngikel chad el ngar a 
deleboes el delengerenger” 

1 Korinth 6 

1Ngera uchul ma le ngar ngii a ultuteklel a tar kemiu el kirel a delongelel ngii 
ma tar a Kristiano, e ng nguu ngii el tekoi el mor mederir a re chad er a 
kerrekeriil el diak le chedal a Dios, e diak le nguu el mor mederir a re chedal 
a Dios? 
2Ng diak modengei el kmo a re chedal a Dios a mo oukerrekeriil er a 
beluulchad? Ma lsekum ng kemiu a mo oukerrekeriil er a beluulchad, e ng 
diak el sebechiu el smaod a mekekerei el tekoi? 
3Ng diak modengei el kmo kid a mo oukerrekeriil er a re anghel? Ma le ua 
isei, e ng lmuut el kmal kired a oukerrekeriil a tekoi er tial beluulchad! 
4Ma le dubech a choua isel tekoi er a delongeliu, e ngera me kom olab el mor 
a mederir a re chad el diak le ngar a belsachel er a ikelesia me te mesaod? 
5Ak kmal merur er kemiu! Ng kol diak a di tal chad er a delongeliu el 
mellomes a rengul me ng sebechel el smaod a tekoi er a delongelir a re 
Kristiano, 
6ma Kristiano a mocha olengasech er a tar a Kristiano er mederir a re chad el 
diak el Kristiano? 
7A klaiuengasech el ngar ngii er a delongeliu a ochotii el kmo kom mla 
touchakl er a rolel a doltirakl er a Kristus. Ng diak bai lungil a di berekakl a 

mekngit el ekor kemiu? Ng diak bai lungil a cho bechititerir a re chad me le 
chebeldkemiu? 
8Ng bai kemiu a meruul a mekngit e mengeblad, e meruul a choua isel tekoi 
el mor a re bebil er kemiu el Kristiano. 
9Ng diak modengei el kmo a re mengebirukel el chad a diak bo le siseb er a 
Rengedel a Dios? Alii ng diak el sebechir el mo soiseb er a Rengedel a Dios a 
re ngar a deleboes el delengerenger, ma re mengull el meluluuch a bleob el 
chelid, ma re ngar a laokreng, ma re menguchet a raod, 
10ma re merechorech, ma re bechelechelingaol a rengrir, ma re di cheltelaol, 
ma re melemall a chisir a re chad, ma re mengeblad e mela kloklir a re chad. 
11A re bebil er kemiu a ua isei a blekerdelir. E ngdi kemiu a chad el mlekikiid 
er a klengit e mechedaol, ma Dios a silmechii a delongeliu kemiu me ngii el 
okiu a Rubak el Jesus Kristus ma Chedaol Reng er a Dios er kid. 
12Ng sebechel a chad el kmo, “Ng di subed er ngak a rokui el tekoi.” Ng ua 
isei, e ngdi diak el rokuil tekoi a ungil er kau. Ng sebechek el kmo, “Ng di 
subed er ngak a rokui el tekoi,” e ngdi diak kbechikak me bo lorreder er ngak 
a ngii di le ngerang. 
13A kuk tar a chad a sebechel el kmo, “A kall a kirel a diil, ma diil a kirel a 
kall.” Ng ua isei, e ngdi Dios a mo okngemed a klengar er a ikal erung. Ma 
bedenged a diak le kirel a deleboes el delengerenger; ng kired el ousbech er 
ngii el mesiou er a Rubak, ma Rubak a oungerachel a kirel a bedenged. 
14A Dios a ulekisii a Rubak er a kodall, me ng dirrek el mo okisid el oba 
klisichel. 
15Ng diak modenge el kmo a bedengiu a telkib er a bedengel a Kristus? Ma le 
ua isei, e ng di ungil a knguu a telkib er a bedengel a Kristus el mo telkib er a 
bedengel a redil el olterau er a bedengel? Ng kmal diak! 
16Ada ng diak modenge el kmo ngikel mo obengkel a redil el olterau er a 
bedengel a mla mo tal chelechad ngii me ngii? Ng di ua isel lolekoi er ngii a 
Chedaol Llechukl el kmo, “Tir el terung a di mo tal chelechad.” 

17Me ngikel mo bereked er a Rubak a mo ta rengul ngii ma Rubak. 
18Mongeroid er kemiu er a deleboes el delengerenger. A ikel rokui el bebil er 
a klengit el le bor ngii a chad a di ngar a ikrel a bedengel; e ngdi ngikel mor a 
deleboes el delengerenger a mo rullii a klengit el kirel a bedengel. 
19Ng diak modenge el kmo a bedengiu a chedaol el templo el le kiei er ngii a 
Chedaol Reng el ngar a chelsiu, el le bilskemiu a Dios? Kemiu a diak di le 
kemiu el merreder er kemiu, ele kom chederdellel a Dios. 
20Ng milechar a klengar er kemiu, me mousbech a bedengiu el kirel a 
odengesel a Dios. 

1 Korinth 7 

1Chelechang, e bo dosaod a ikel tekoi el mulluches el mer ngak el kirel. Ng 
ungil er a sechal a lak bo le bechiil. 
2E ngdi ongetikaik el mor a deleboes a uchul, e a re bek el sechal bo lechur er 
a re becherir, ma re bek el redil me bo lechur er a re becherir. 
3A sechal a kirel el olengesenges er a bechil e mo obengkel, ma redil me ng 
kirel el olengesenges er a bechil e mo obengkel. 
4A redil a diak di le ngii el mengedereder er a bedengel; ng chederdellel a 
bechil. Ma sechal me ng dirrek el diak di le ngii el mengedereder er a 
bedengel; ng chederdellel a bechil. 
5Kele mongreos er a tekoi er a chebechiil er a delongeliu. E ngdi cho mtilbir 
er a delongeliu el diak bo mdak el telkib me bo mededaes el kirel a 
nglunguuch, e ng di ungil. E a uriul er itiang, e mluut el mo dmak, me lak 
kom mechetakl er a Satan a bo lak le mekelmekl a rengmiu. 
6Ng diak kuldurech er kemiu el mor tiang; ak di kongei er kemiu er tial rolel 
a mo chacheroid e lmuut el mo dmak. 
7A meral soak a di bo le ua ingak a re chad el rokui. E ngdi kid a re chad a 
kakerous a dikesed er a Dios, ma tang a sebechel tiang, ma kuk tang a kuk 
ngodech a sebechel. 

8A kuk tekingek el mor tirkel diak le bechiil me tirkel melakl dil a kmo ng 
ungil a lolemolem el diak le bechiil el ua ingak. 
9E ngdi lak el sebechir el osarech a rengrir, e bo le bechiil kung. Ele ng bai 
ungil a bo le bechiil er a lomichoech a rengrir er a ngibes er a deleboes. 
10E tirkel kuk bechiil a kungelechel er tir er a tekoi el diak le tekingek, ng 
tekingel a Rubak, el kmo a redil kele longoit ku er a bechil, 
11(e ngdi le chitii, e ng kirel el melemolem el diak le bechiil, ma lechub e ng 
mo sumechii a delongelel ngii ma bechil e lmuut er ngii,) ma sechal me kele 
lorort er a chebechielel. 
12E tirkel kuk bebil er a re chad a kdu er tir (a tekoi el di tekingek e diak le 
tekingel a Rubak) el kmo, a lsekum a Kristiano el chad a bechil a diak le 
Kristiano el dil, e ngii el dil a di ungil er a rengul a kie el obengkel, e kele 
lorort ku er a chebechielel. 
13Ma lsekum a Kristiano el dil a bechil a chad el diak le Kristiano, e ngii el 
chad a di ungil er a rengul a kie el obengkel, e kele lorort ku er a 
chebechielel. 
14Ele ngikel diak le Kristiano el chad a mla mechedaol el okiu a bechil, me 
ngikel diak le Kristiano el dil me ng mla mechedaol el okiu a bechil. Ele lak, e 
a re ngelekir a mo diak le ngar a belsachel er a re chedal a Dios, e ngdi mera 
er ngii e te ngar a belsachel. 
15E ngdi lsekum ngikel diak le Kristiano a soal el mo cheroid, e bechere me 
bo le cheroid. E a bocha le ua isei, e ngikel sechal ma lechub e ngikel dil el 
Kristiano a mededesa er a chebechielel. Ele Dios a mla mekedongemiu el mo 
kiei el ngar a budech. 
16Ke mekera e mo medengei, kau el Kristiano el dil el kmo ke mo osebelii a 
bechim; me kau el Kristiano el sechal, ke mekera e mo medenge el kmo ke 
mo osebelii a bechim? 

17A re bek el chad a kirir el melemolem a klengar er tir el oltirakl a ikel kirir 
er a Rubak, me sel le mlokedong er a Dios el mo kirel. Tiaikid a llach el 
kulisechakl er ngii er a rokui el ikelesia. 
18Ma le ngar ngii a mle blotk er ser a le mokedong, e lak bo losuld er a ultil a 
botk er ngii. Ma le ngar ngii a dimlak le blotk er ser a le mokedong, e lak le 
bor a botk. 
19Ele ng diak le klou a belkul a kmo a chad ng blotk ng diak. A bai klou a 
belkul a kmo ng oltirakl a llechul a Dios. 
20Ma re bek el chad di lolemolem a klengar er tir el ngar a ikel mle 
blekerdelir er a le mokedong el mo Kristiano. 
21Me kau el chad, ke mle sibai er ser a cho mokedong? A le ua isei, e lak bo 
louedikel a rengum. E ngdi le ngar ngii a techellem el mo diak msibai, e 
mnguu ngii el techall. 
22Ele sibai el chad el mlokedo er a Rubak a mededesa el chedal a Rubak; ng 
dirrek el ua isei, me ngikel diak le sibai el chad e mokedong a mocha sibil a 
Kristus. 
23A Dios a milechar a klengar er kemiu e ngoikemiu me lak bo msibrir a re 
chad. 
24Ma le ua isei e kemiu el odam, a re bek el chad di lolemolem el oltirakl er a 
Dios el ngar a ikel blekerdelir er a le mokedong. 
25Chelechang, e kuk de bor tirkel ekebil el dirkak bo le bechiil. Ng diak a 
llechul a Rubak el bla knguu el kirir, mak mo dmu di uldesuek, ngak el 
rredemelel a doumera er ngii el chad, el klechubechub er a Rubak a uchul. 
26Sel dolebedebek a ringel el de chelebangel, e a kumdasu e ng bai ungil a 
chad a di lolemolem el ngar sel le ngar ngii er chelechang. 
27Me kau el sechal, ke bechiil? Kele mongeroid ku er kau er a bechim. Ada ng 
diak ke bechiil? Kele mosiik er a redil ku el mo bechil. 

28E ngdi lsekum ke mo bechiil, e ng diak bor a klengit, ma lsekum a ekebil el 
dirkak bo le bechiil a mo bechiil, e ng diak le bor a klengit. E ngdi tirkel mo 
bechiil a mo metik a rengelel a klechad, e ngak a bai soak el ngosukemiu me 
ng diak bo mcharm. 
29A kulekoi er ngii el tekoi kemiu el odam a kmo, ng olekeda ulebongel, me 
chelechal mor medad, e tirkel sechal el bechiil loruul er tir el ua ia lak le 
bechiil; 
30me tirkel mekngit a rengrir loruul er tir el ua ia lak le mekngit a rengrir; me 
tirkel oldeu a rengrir loruul er tir el ua ia lak le deu a rengrir; me tirkel 
omechar a klalo loruul er tir el ua ia lak a ngera er tir; 
31me tirkel ousbech a kloklel tial beluulchad loruul er tir el ua ia lak le 
mechesang er ngii. Ele blekeradel er tial beluulchad a di merael el mo 
nguemed. 
32Ng soak a lak louedikel a rengmiu. A chad el diak le bechiil a ouedikel el 
kirel a tekingel a Rubak, e a di le mechesang er ngii a di oldeu er a rengul a 
Rubak. 
33E a chad el bechiil a ouedikel el kirel a tekingel a beluulchad, e mechesang 
el oldeu er a rengul a bechil, 
34me ng teloadel a rengul. Ma redil el diak le bechiil ma lechub e ng dirkak le 
bechiil a ouedikel el kirel a tekingel a Rubak, e a di le mechesang er ngii a 
oldars er a bedengel ma rengul er a Rubak; e a redil el bechiil a ouedikel el 
kirel a tekingel a beluulchad, e mechesang el oldeu er a rengul a bechil. 
35Tial kulekoi er ngii a kirel a klungioliu, e diak kulekebai er kemiu er a ngii 
di le ngerang. Ng bai soak el ngosukemiu er a ungil rolel a tekoi, me kom mo 
mesiou er a Rubak el diak le teloadel a rengmiu. 
36A lsekum a chad a omdasu el kmo ng diak lungil a blekerdelel el mor a 
ekebil el telbiil a delongelir el mo kaubuch, ele ngii el dikea loserchii a rengul 
el kirel, me ng omdasu el kmo ng mla mo kirel el mo bechiil, e le bor sel soal 
me bo le kaubuch, e ng diak le klengit. 

37E ngdi lsekum a chad a diak a orrimel er ngii, e sebechel el mtebechelii a 
rengul, e mla tibir er a rengul a mechere ngikel ekebil me ng diak bo le 
kaubuch, e ng ungil el tekoi a le bor ngii el diak bo le bechil ngikel dil. 
38Ma le ua isei, e ngikel mo bechiil a mor a ungil tekoi, e ngikel diak bo le 
bechiil a mor a lmuut el ungil tekoi. 
39A bechiil el dil a diak le mededaes a dirk le kie bechil; e ngdi sel le mede 
bechil, e ng mededesa el mo bechil a ngii di le chad el soal, e ngdi kirel el mo 
oltirakl er a Rubak. 
40E ngdi de bor a uldesuek, e ng bai lmuut el klou a deuil a rengul a 
lolemolem el di ua isei el diak bo le bechiil. Tia ia uldesuek e ak umdasu e a 
Reng er a Dios a dirrek el omesiur er ngak. 

1 Korinth 8 

1Chelecha e kuk de bor sel tekoi el kirel a kall el mlodars er a bleob el chelid. 
Kede medengelii a omelekoi el kmo, “Kid el rokui a ngar ngii a ngeral 
dodengei.” A ikel lodenge chad a koididiur a rengul, e ngdi bltikerreng a bai 
meleketek. 
2A lsekum a chad a omdasu el kmo ng medenge ngerang, e ng bai dirkak bo 
lodengei a ikel kirel el medengei. 
3E ngdi lsekum a chad a betik a rengul er a Dios, e ngii el chad a lodengelii a 
Dios. 
4Ma de bor sel tekoi el kirel a kall el mlodars er a bleob el chelid, e kede 
medenge el kmo a bleob el chelid a diak le ngerang el ngar ngii a klengar er 
ngii er a beluulchad, ma diak a chelid el ngar ngii el kuk ngodech er a di tal 
Dios. 
5Ma lta e a re chad a kmo ng ngar ngii a chelid el ngar a eanged ma ngar a 
beluulchad, e meral betok a leko ng chelid ma leko te rubak, 
6e ngdi kid a kmo ng di tal Dios a ngar ngii, el Chedam, el mlar ngii el mei a 
rokui el tekoi ma kirel ngii a uchul e kede chad; ma ngar ngii a di tal Rubak, 

el Jesus Krisrus, el luleak ngii a rokui el tekoi el me duubech, me kid me kede 
chad el oeak ngii. 
7E ngdi diak le bek el chad a medengelii tial tekoi. A re bebil a mla mo smau 
er a bleob el chelid el me lmuut er chelechang, ma longa uldars, e te dirk 
omdasu el kmo ng kelel a bleob el chelid, e diak lesal meduch el tirterii a 
ungil ma mekngit, me te melebedebek el kmo te mla mo chelsechusem er a 
mekngit el ngii el kall a uchul. 
8A kall a diak a le rellii er a delongeled kid ma Dios. A lak dongang, me ng ka 
ngeral bo le temellii er kid; ma dongang, me ng ka ngeral bo le rellii er kid. 
9E ngdi bo mkerekikl me sel cho mimokl el meruul er ngii lak bo luchul e a re 
mechitechut el oumerang bo le rebet er a klengit. 
10Ele lsekum a chad el mechitechut e diak lesal meduch el merriter er a ungil 
ma mekngit a mesekau, kau el leko ng ngar ngii a ngeral modengei el mo 
menga kall el ngar a templo er a bleob el chelid, e tiang ng diak bo 
losisecheklii me bo longa kall el mlodars er a bleob el chelid? 
11Ma bo le ua isei, e ngikal mechitechut el chad a riedang, ele uchul e kau el 
leko ng ngar ngii a ngeral modengei, e ngii a tar kemiu, el dirrek el blo le 
mad el kirel a Jesus Kristus. 
12Ma cho mua isei el mor a klengit el kirir a re bebil er kemiu el mengal 
choitechut a tebechelel a rengrir er a otireklel a ungil ma mekngit, e kom mor 
a klengit el kirel a Kristus. 
13Ma le ua isei, e a lsekum a kall a rullii a tar ngak me ng mo ruebet er a 
klengit, e ng diak kluut el mo menga tech, me ng diak bo luchul e a tar ngak 
le rebet er a klengit. 

1 Korinth 9 

1Ngak ng diak kmimokl el chad? Ng diak ktar a apostol? Ng diak bla kusa 
Jesus el Rubak er kid? E kemiu ng diak mcheltekllek er a urerek el kirel a 
Rubak? 

2Chomko re bebil er a re chad a diak er a rengrir a kmo ngak a apostol, e 
ngdi kemiu a ulterekokl el ngar ngii er a rengmiu! Ele blekerdelel a klengar 
er kemiu el oltirakl er a Rubak a ochotii el kmo ngak a apostol. 
3Me tiakid a rolel a kusaod er ngak er tirkel melechedech er ngak: 
4Ngak, ng diak le kirel el lomeskak a kelek ma imelek el kirel a urerek? 
5Ng diak le kirel el kultirakl a ikel le ngar ngii a re bebil er a re apostol, ma 
re tar a Rubak, ma Petrus, el mo bechil a Kristiano e nguu el obengkek er 
omerolek? 
6Ada ng di ngak ma Barnabas a kiram el mengereker el kirel a ikel kim 
ousbech? 
7Ng techal chad a mo soldau e di ngii el oungerachel a ikel lousbech? Ng 
techa melalem a dellomel el bilong er a sers, e diak bo le kelii a di chimo er a 
redechel? Ng techa oungerachel a delebechel el sib, e diak bo lengim a bebil 
er a milk el mengai er ngii el charm? 
8A ika ng di tekingek? A Llach ng kor a dirrek el melekoi el ua isei? 
9Ele Llach el mlar a Moses el mei a kmo, “Kele molechet er a ngerel a kerbou, 
sel lorderd a dellomel el merrars a redechel.” A ika ng tekingel a Dios el kirel 
a kerbou? 
10Ng diak bai le tekoi el kired? A ikal tekoi a ulterekokl el melluches el kired. 
Ele ngikel mesib me ngikel merrars a redechel a dellomel a meruul a urerir el 
melatk a mo ngma dikesir er a redechel a dellomel. 
11Ma lsekum aki dillemii a tekoi er a reng er a chelsiu, e ng kol 
metacherbesul a kim ousbech er kemiu er a ikel kirel a bedenged? 
12A lsekum ng sebechir a re bebil er a re chad el ousbech er kemiu er a ikang, 
e kemam ng diak bai lesal kiram el ousbech er kemiu? E ngdi dimlak kim 
ultuil er kemiu er a ngii di le ngerang. Aki bai di uluutekangel er a rokui el 
tekoi, me lak bo kim uchul a olibesongel er a berkel a Ebangkelio er a Kristus. 

13Kemiu a medengei el kmo tirkel oureor er a Templo a mela kelir er a 
Templo, me tirkel meruul a uldars er a olengetongel me te melai a dikesir er 
a uldars. 
14Ng dirrek el di osisiu el tekoi a le dilu Rubak el kmo tirkel omerk er a 
Ebangkelio a kirir el ngmai er ngii a ikel lousbech. 
15E ngdi ngak a dirkak kula ikel kuusbech el ngar sel kmal kirel, ma ka 
kuluches a ikal tekoi el mengerechir a ngera er kemiu. Ng bai soak el mad er 
a kbechere ngii di le chad me le nguu er ngak a uchul omeruul chisek. 
16Ele lsekum ak umerk er a Ebangkelio, e tia diak bo luchul omeruul chisek. 
Ele tiang a kirek el meruul er ngii el tekoi. Ak di kmal mo chebuul a lsekum 
ng diak kumerk er a Ebangkelio. 
17Ele lsekum ng telbilel a renguk el omerk er ngii, e ak mo ngma omeksullek 
er ngii, ma lak le telbilel a renguk, me ngii a di ngerchelek er a Dios. 
18Me ng ngera mo omeksullek? A mo omeksullek a omerk er a Ebangkelio e 
diak kulai a udoud el kirel, ma ka kungerchir a ngerang el kirel a urerek er a 
Ebangkelio. 
19Ngak a mededaes el chad el diak ksibil a ngii di le chad. Ak di rirellak el mo 
sibrir a rokui el chad, me ng mo sebechek el ngoititerir a re betok el chad, el 
tirkel mo sebechek, e mekrolterir el mor a Kristus. 
20Me sel kngar a delongelir a re chad er a Judea, e ak meruul er ngak el mo 
oltirakl a blekerdelel a klengar er a re chad er a Judea, me ng mo sebechek el 
ngoititerir el mor a Kristus. E a kngar a delongelir tirkel rrengodel er otireklel 
a Llach el mlar a Moses el mei, e ng diak krrengodel el ua itir, e ak di meruul 
er ngak el mo ua itir, me ng mo sebechek el ngoititerir. 
21E a kngar a delongelir a re Chisentael, e ak meruul er ngak el mo ua ia re 
Chisentael, el diak kultirakl a Llecherir a re chad er a Judea, me ng mo 
sebechek el ngoititerir a re Chisentael el mor a Kristus. Ng diak le belkul a 
kmo ng diak kultirakl a llechul a Dios; a kultirakl er ngii a llechul a Kristus. 

22E a kngar a delongelir tirkel dirkak bo le mesisiich el oumerang, e ak 
meruul er ngak el mor a deruchellir, me ng dirrek el mo sebechek el 
ngoititerir el mor a Kristus. Mak ua isei el meruul er ngak el ngar a rokui el 
bedengel a tekoi el kirir a rokui el chad, me ng mo sebechek el mor a bek el 
bedengel a ongedechuul el osebelterir a re bebil er tir. 
23A kuruul el tekoi el rokui a di kirel a Ebangkelio, me ng mo sebechek el 
ngma dikesek er a klengeltengat er ngii. 
24Kemiu a ulterekokl el medenge el kmo tirkel kaidesachel er a rurt a di tar 
tir a mo melai er a nguked. Me mrurt el kirel a mo meloched er a teb. 
25Tirkel mor a klaidesachel a omekiai a betok el tekoi. Te ua isei el meruul er 
tir el mo sebechir el mo nguu a besiich el di mo mechut, e ngdi kid a mo 
melai er a diak bo le mechut el besiich. 
26Isei ia uchul mak remurt el di melemalt el mo meloched er a teb, ma diak 
kkor ngikel melik el di mengesengsang. 
27Ma bedengek a kulik er ngii el omtebechel er ngii; ele ng mekngit a 
kusisecheklterir a re bebil er a re chad, e ngak bo krebet er a belsachel. 

1 Korinth 10 

1Ng soak kemiu el odam, a lak mobes el kmo a rucheled a lulemekrael er tir a 
kor a chelsakl el eabed el mirrael er bebrir el mesebechakl er tir, me te rokui 
el dimlak le mekesakl e mo doibechakl er a Bekerkard el Daob. 
2Isel eabed ma daob a mle rolir el rokui el mo nguu a techolb el mo oltirakl 
er a Moses. 
3Te rokui el mlenga osisiu el kall  
4e melim osisiu el ilumel el mlar a Dios el mei. Ele te millim osisiu el ralm el 
lultobed a Dios er a risois el ulekiu ullir, el ngii el risois a Kristus. 
5Ng mle ua isei, e ng di oumesingd er tir a dimlak lungil er a rengul a Dios, 
me ng ulekngemedeterir er a ked. 
6A ikal tekoi a mellach er kid el kmo lak bo de ngibes a mekngit el ua itir, 

7e lak bo dongull el meluluuch a bleob el chelid el ua re bebil er tir, el ua ikel 
llechukl el kmo, “A re chad a mlo dengchokl el mengang, e melim, e mekiis el 
meruul omeloik er tir” 
8Ng diak el kired el ngar a deleboes el delengerenger el ua ia re bebil er tir, 
me ng di mle tal sils e te mad a re 23,000 er tir. 
9Ma diak le kired el mengarm er a Rubak el ua ia re bebil er tir, me 
tulebangch er a bersoech e mad. 
10Ng dirrek el diak el kired el mengeremrum el ua ia re bebil er tir el 
milengeremrum, me ng mle Anghel er a Kodall el okngemedeterir. 
11A ikal tekoi a dilubech er a chelsir el mo ollachidnger, e mlo meluches me 
kede mo mela klubeled er ngii, kid el chad er chelechang el bocha lolekeed a 
ulebengelel a beluulchad. 
12Ma le ua isei, e ngikel omdasu el kmo ng mesisiich el dechor, bo le kerekikl 
me lak bo lubuu. 
13Ng dirkak a ongarm el mla mer kemiu el dirkak le bor a ngii di le chad. Ma 
Dios a diak lechoit a telbilel, me ng diak le bechikemiu me bor ongarm el mo 
engelakl er a klisichiu. Me sel le mer kemiu ongarm, e ng mo meskemiu a 
klisiich el mtekengelii, e dirrek el meskemiu a rolel e kom tuobed er ngii. 
14Ma le ua isei, e kemiu el betik er a renguk, mongeroid er kemiu er omengull 
el meluluuch a bleob el chelid. 
15Ak melekoi er kemiu, el chad el medenge tekoi; me di le kemiu el merriter a 
ikal kulekoi. 
16Sel kob er a Chedaol Belsoil er a Rubak el dousbech er ngii e mereng a sulel 
el kirel, a dolai er ngii a dikesed er a rsechel a Kristus, sel dolim er ngii. Me 
sel blauang el domached er ngii a dolai er ngii a dikesed er a bedengel a 
Kristus, sel donga er ngii. 
17A blauang a di chimong, ma de betok el chad, me kid a di tal chad, ele kede 
rokui el dmak el menga er ngii el di osisiu el blauang. 

18Ka di molebedebek er a re chad er a Israel; tirkel mo menga uldars ng diak 
le ngar a belsachel er tirkel meruul er a uldars er olengetongel? 
19Ng ngera belkul tial kulekoi er ngii? Ng kmo a kall el mlodars er a bleob el 
chelid a ngar ngii a ngera er ngii? Ada ng kmo a bleob el chelid ng kol 
ngerang? 
20Ng diak! A kulekoi er ngii a kmo a ikel loldars a re chad el diak le Kristiano 
a uldars el mor a mekngit el chelid; ng diak luldars el mor a Dios. Me ng diak 
el soak a cho bo mongesechusem er kemiu er a mekngit el chelid. 
21Ng diak el sebechiu el melim er a kebengel a Rubak, e mo melim er a 
kebengel a mekngit el chelid. Ng diak el sebechiu el omengur er a tebelel a 
Rubak, e kuk mo omengur er a tebelel a mekngit el chelid. 
22Ada ng soad el olengasech er a rengul a Dios el meruul er ngii el mo 
mengerirs er kid? A cho momdasu e kede lmuut el mesisiich er ngii? 
23Ng ngar ngii er omelekoi a kmo, ‘A rokui el tekoi a di subed,” e ngdi diak di 
bo le ngesukid a rokui el tekoi. Te kmo, “A rokui el tekoi a di subed,” e ngdi 
diak di bo le rolel omeleketek er a klengar er a chad a rokui el tekoi. 
24Lak a chad el omdasu er a di ungil er ngii, e bai lomdasu er a ungil er a re 
bebil er a re chad. 
25Monga ngii di le ngera el lolterau er a makit, e lak molechedech er a kmo 
ng di ungil ng diak. 
26Ele ngar a Chedaol Llechukl a kmo, “A beluulchad ma ikel rokui el ngar a 
chelsel a kloklel a Rubak” 
27Ma lsekum a chad el diak le Kristiano a mengemedaol er kemiu el mor a 
blengur e ngar ngii er a rengmiu a mong, e bo monga ikel loldars er kemiu e 
lak molechedech er a kmo ng di ungil ng diak. 
28(E ngdi lsekum ng ngar ngii a dmu er kemiu el kmo, “Tiang a uldars,” e ng 
ungil a lak monga er ngii, el melatk er ngikel chad el silbedemiu, ma rengul a 
chad el mol mo ouedikel, 

29a kulekoi er ngii a diak le rengmiu, ng rengul ngikel chad.) Ng sebechel a 
chad el kmo, “Ngera ma kledesel a renguk el meruul a ngerang a lorers er 
ngii a rengul a tar a re chad? 
30A lsekum ak menga kall e mereng a sulel a Dios el kirel, e ngera ma tar a re 
chad a mo melekoi a mekngit el kirek, el kall a uchul el kurreng a sulel a Dios 
el kirel?” 
31Me chelecha e a cho monga ma cho molim ma cho moruul er a ngii di le 
ngerang, e moruul el rokui el mo kirel odengesel a Dios. 
32Bo mkerekikl me lak le bor ngii a mekngit el blekerdeliu er mederir a re 
chad er a Judea ma re Chisentael, ma lechub a ikelesia er a Dios, 
33el ua ingak el melatk a rengrir a re bek el chad er a ngii di le ngeral kuruul 
er ngii, el diak kumdasu er a ungil er ngak; ak bai di melatk er a ungil er a re 
bek el chad, me ng mo sebechir el mo suobel. 

1 Korinth 11 

1Mosuub er ngak, el mo ua ingak a kusuub er a Kristus. 
2Ak chemat er kemiu ele ko blechoel el melatk er ngak e melemolem a ikel 
uldelid el osisechakl el kbilskemiu. 
3E ngdi soak a cho bo modenge el kmo a bderrir a re bek el chad a Kristus, e 
a bdelul a redil a bechil, e a bdelul a Kristus a Dios. 
4Me ngikel sechal el meluluuch ma lechub e ng omerk a tekingel a Dios e 
delekedek a bdelul a oltuub er a bdelul, el Kristus. 
5E ngikel redil el meluluuch ma lechub e ng omerk a tekingel a Dios e diak el 
delekedek a bdelul a oltuub er a bdelul, el bechil, ng di ua ia redil el le 
kilmungii a bdelul el omekrur er ngii. 
6Ma lsekum a redil a diak lolekedek er a bdelul, e ng bai ungil a le mekimd a 
chiul. E ngdi lsekum a redil a merur a le klimd a chiul ma lechub e le klemuu 
a bdelul, e lolekedek ku er a bdelul. 



486 

 

 
© United Bible Societies. 

 

 
 

 

7E ngdi sechal a diak el kirel el melekedek er a bdelul, ele sechal a okesiul a 
klebkellel a Dios, e a redil a klebkellel a sechal. 
8(Ele sechal a dimlak lobeob el mlengai er a redil ng bai redil a ulebeob el 
mengai er a sechal. 
9Ma sechal a dimlak lobeob el kirel a redil; ng bai redil a ulebeob el kirel a 
sechal.) 
10Misei ia uchul ma redil a kirel el ngar ngii a dekedekel a bdelul el kirir a re 
anghel. 
11(Me ng ua isei, e ngdi klengar er kid er medal a Rubak e a redil a diak lak 
lousbech er a sechal ma sechal a diak lak lousbech er a redil, 
12ele redil a dilubech el mlengai er a sechal, ma sechal a me duubech er 
chelechang el lochellii a redil, e a Dios a uchul e ng me duubech a rokui el 
tekoi.) 
13Di le kemiu el merriter er ngii el kmo ng di ungil a redil a loluluuch el mor 
a Dios e lak le delekedek a bdelul? 
14A osenged a re chad ng diak lolisechakl er kid el kmo a sechal a le 
mekemanget a chiul e ng cherecheriaol el tekoi, 
15e a redil a le mekemanget a chiul e ng klebokel? Ng ua isei, ele Dios a milsa 
redil a chiul el mo dekedekel. 
16E ngdi lsekum ng ngar ngii a omdasu el kmo a ikal kulekoi a cheleuid, e a 
tekingek el mor ngii a kmo kemam ma bek el ikelesia er a Dios a diak a 
ngodech el blekeradel el kim modengelii e oltirakl er ngii. 
17Chelechang e ng diak kchat er kemiu er a ikal kulekoi kung, ele sel bo 
mkldibel e ng diak bo luchul a klungioliu e bai mo uchul a mekngit. 
18Ele kot, e sel bo mkldibel er a ikelesia e ng cherrechirt a delongeliu; e ngak 
a telkib el oumera el kmo ng ua isei el diak luldak a delongeliu. 
19Ng ulterekokl el kirel el mor ngii a klautok er a delongeliu, me ng mo uchul 
e te mo chemolt tirkel ultebechel el chad er a chelsiu. 

20Sel bo mkldibel e ng diak le Chedaol Belsoil a cho moruul er ngii. 
21Ele sel bo mongang, e ng di mo chad ma kelel, ma tang a mo songerenger 
ma tang a mo mechetelaol. 
22Ng diak a blimiu el mngar ngii el mengang e melim? Ada ng metengel 
osengiu er a Ikelesia er a Dios e somiu el omekrur er tirkel diak a ngera er 
tir? Ng ngera kmo dmu er kemiu? Ak mo chemat er kemiu el kirel tiang? Ng 
kmal Diak! 
23Ele kngiluu er a Rubak a osisechakl el kbilskemiu el kmo a Rubak el Jesus 
er sel kesus er a le moterau, e ng ngiluu a blauang, 
24e uriul er a loreng a sulel a Dios e ng milechedii e dilu el kmo, “Tiang a 
bedengek el kiriu. Moruul er tiang el kirel a omeltkiu er ngak.” 
25Ng dirrek el mle ua isei er a kob er uriul er a blengur, e dilu el kmo, “Tiang 
a kob er a beches el telbiil er a rengedel a deleuill el okiu a rsechek. Moruul 
er itiang. Me sel bek el molim er ngii e moruul el ua isei el kirel omeltkiu er 
ngak.” 
26A belkul tiang a kmo sel bek el monga er tial blauang e molim er tial kob, e 
kom omerk er a chisel a kodellel a Rubak, el mo lmuut er a luut er ngii el 
mei. 
27Ma le ua isei, e ngikel chad el mo menga er tial blauang e melim er tial 
kebengel a Rubak e diak le kldmokl el kirel, a mor a klengit el merrekakl er a 
bedengel ma rsechel a Rubak. 
28Ma chad di le ngii el merriter er ngii, e bochu longa er itial blauang e lolim 
er itial kob. 
29Ele ngikel chad el mo menga er itial blauang e melim er itial kob e diak 
lolebedebek er a kmo ng mo melai er a bedengel a Rubak a di ngii el mo 
olechau er a belsel el kirel sel omengelel ma omelmil. 
30Sei ia uchul me te betok er kemiu a mechitechut, ma re smecher, ma re 
bebil a mla mad. 

31Ma chomko ng di kid el mo ungil el merriter er kid, e ng diak bo dobals. 
32E ngdi lsekum a Rubak a merriter er kid, e ng melsid el mesmechokl er kid, 
me ng mo uchul e ng diak bo de medebeakl el obengkel a beluulchad. 
33Ma le ua isei, kemiu el odam er ngak, sel bo mkldibel el kirel a Chedaol 
Belsoil, e bo mchachiil sel bo mongang e molim. 
34E a lsekum ng ngar ngii a songerenger, e lomengur er a blil; e ng mekngit a 
cho bo mkldibel el mo melebeakl er kemiu. A ikel kuk bebil er a tekoi sel 
kikong, e ak mo chodereder. 

1 Korinth 12 

1Chelechang e kemiu el odam, ng soak cho bo modenge tekoi el kirel a ngat 
er a Chedaol Reng. 
2Kemiu a medengei el kmo ser a le dirkak bo mongull el meluluuch er a Dios, 
e kom mlechetakl el mo mengull a diak a klengar er ngii el bleob el chelid. 
3Misei ia uchul e ng soak cho bo modengei el kmo ng diak a chad el teluchel 
er a Reng er a Dios el sebechel el kmo, “Le medebeakl a Jesus!” ma diak a 
chad el kmo, “A Jesus a Rubak,” a lak lokiu a Chedaol Reng. 
4Ng ngar ngii a betok el bedengel a ngat, e ngdi ng mei el oeak a osisiu el 
Reng. 
5Ng ngar ngii a betok el rolel omesiou, e ngdi Rubak el dosiou er ngii a di 
osisiu. 
6Ng ngar ngii a betok el bedengel a ureor, e ngdi Dios el ngar a re bek el chad 
e meruul el mo sebechel a di osisiu. 
7Ng rrurous er a re bek el chad a olechotel a Reng el kirel a klungiolir a re 
bek el chad. 
8A tar a chad a le bsang a klumech el mui er a llomeserreng, ma tang a le 
bsang a klumech el mui er a klemedengei el okiu a di osisiu el Reng, 
9ma tang a le rellii el mo oumerang el okiu ngiil osisiu el Reng, ma tang a mo 
sebechel el omekungil er a re smecher, 

10ma tang a mo meruul a mengasireng el tekoi, ma tang a mo melekoi a 
tekingel a Dios, ma tang a mo sebechel el merriter a kakerous el bedengel a 
reng el eklii a ngar a Dios el mei ma diak. A lmuut el tang a le bsa duch el mo 
melekoi a ngodech el bedengel a tekoi, e a kuk tang a mo sebechel el mesaod 
a belkul a ikel meldung. 
11A ikal rokui a loruul a di tang e di osisiu el Reng, el merurous er a re dertal 
chad a dikesir el ngar sel soal. 
12A Kristus a di ua bedenged a re chad el di tal chelechad e betok a 
klekedellel; me ng betok e dmak el churrengelii a di tal chelechad. 
13Ng dirrek el ua isei er kid el rokui, a re chad er a Judea ma re Chisentael, 
ma re sibai ma re diak el sibai, kede rokui el mla metecholb el mo tal 
chelechad, el oeak a osisiu el Reng, e rokui el bla le beskid el mo melim er a 
di tal Reng. 
14Ele bedenged a diak di le tang a klekedellel; ng betok. 
15Ma chomko uach a mo kmo ng diak le chim me ng diak le klekedellel a 
bedenged, me ngii a diak bo lak le telkib er a bedenged. 
16Ma chomko ding a mo kmo, ng diak le mad me ng diak le klekedellel a 
bedenged, me ngii a diak bo lak le telkib er a bedenged. 
17Ma chomko bedenged el rokir a di mlo mad, e ng keskeled a mo orrenges? 
Ma chomko bedenged el rokir a di mlo ding, e ng keskeled a mo melungel? 
18Ng di ua ingii er chelechang, el Dios a childeroder a klekedellel a bedenged, 
el kerousbedengel el oltirakl er sel mlo soal. 
19Ma chomko ngii el rokui a di mlo tar a ikal klekedellel a bedenged, e ng 
ngar ker a chelechad? 
20Ng di mlo ua isei el ua ingii er chelechang el di ta bedenged e betok a 
klekedellel. 

21Me ng diak el sebechel a mad el dmu er a chim el kmo, “Ng diak kuusbech 
er kau,” e dirrek el diak el sebechel a bedul el dmu er a uach el kmo, “Ng 
diak kuusbech er kemiu.” 
22A bai mera er ngii, e kid a kmal ousbech a ikel klekedellel a bedenged el 
kor a kmal mechitechut; 
23ma ikel klekedellel a bedenged el leko ng ngariou a deruchellel a de 
kerekikl el mesiou, e a ikel ungil a lak lecholt, a bai desal kerekikl, 
24e diak de ua isei a ikel di ungil a lecholt. Ngdi Dios a mlo ua isei el toketekii 
a bedenged, el remuul a ikel leko ng ngariou a ultutelel el klekedellel a 
bedenged el mo meklou a ultutelel, 
25me ng mo diak le kautok a ikel kakerous el klekedellel a bedenged, e bai 
mo dmak el kaukerreu. 
26Ma lsekum a tar a klekedellel a bedenged a mo chuarm, e a ikel bebil a di 
rokui el mo chuarm el obengkel; ma lsekum ng modanges a tang, e a ikel 
bebil me ng mo obengkel er a deurreng. 
27Kemiu el rokui a bedengel a Kristus, e a ta ma tar kemiu a klekedellel ngii 
el bedengel. 
28Ma Dios a millalem er a re chad er a chelsel a Ikelesia, el kot a re apostol, e 
a ongerung a re chad er a ulaoch, e a ongedei a re chad er osisechakl; e sola e 
te mo tirkel meruul a mengasireng el tekoi, e te mochu tirkel le bilsterir a 
klisiich el omekungil er a re smecher, ma lechub a rulengeseu er a re bebil er 
a re chad, ma re melekoi a ngodech el bedengel omelekoi. 
29Tirka diak di le apostol el rokui, ma diak di le profet el rokui, ma diak di le 
chad er osisechakl el rokui, ma diak di le chad er omeruul el mengasireng el 
tekoi el rokui, 
30ma lechub e le sebechir el rokui el omekungil er a re smecher, ma diak di le 
sebechir el rokui el melekoi a ngodech el bedengel omelekoi, ma diak di le 
sebechir el rokui el mesaod a belkul a ikel medung. 

31Me bo le blak a rengmiu el oltirakl a ikel kmal meklou a belkul el tekoi. E 
ngak a mo ochotii er kemiu er chelechang sel kot el klou a belkul. 

1 Korinth 13 

1Chomko ng sebechek el melekoi a tekingir a re chad el mo lmuut er a 
tekingir a re anghel, e ngdi diak a bltikerreng er ngak, e ak di ua ia mekngit a 
ngerel el tumetum ma lechub e ng merreboch el kambalang. 
2Ma chomko kmeduch el omlaoch, e medenge berrotel el tekingel a Dios ma 
rokui el tekoi el lodenge re chad, e oumerang me ng sebechek el ngmukl a 
rois, e ngdi diak a bltikerreng er ngak, e ng diak a ultutelek. 
3Ma chomko kremous a kloklek, ma chomko kudersii a bedengek me ng mo 
medul, e ngdi diak a bltikerreng er ngak, e ng diak a bo le rellii er ngak. 
4A bltikerreng a klou a rengul e bekokuii. Ng diak le mechechei, e diak le 
mead e le kedidai a rengul. 
5Ng diak le debsochel, e diak le bechelechelingaol a rengul, e diak le 
bekongesengasech a rengul, e diak longemekl. 
6A bltikerreng a diak loldeu er a rengul er a chebirukel el tekoi, e bai oldeu er 
a rengul er a mera el tekoi. 
7Ng outekangel el diak le toched er a rokui el tekoi, e oumera rokui el tekoi, e 
melatk e mengiil el diak louedikel a rengul, e klou a rengul el diak le mesim 
er a rokui el tekoi. 
8A bltikerreng a diak bo le ngemed, e ngdi duch er a re chad el omlaoch a mo 
nguemed, ma omelekingel a ngodech el bedengel omelekoi me ng mo tmurk, 
ma klaodenge er a tekoi me ng mo diak. 
9Ele ikel dodengei a diak le cherrungel, ma duch er kid el omlaoch me ng 
diak le cherrungel; 
10e sel le merma isel cherrungel, e a ikel diak le cherrungel a di mo diak a 
ultutelel. 

11Ser a kngalek e a tekingek a mle ua tekingir a re ngalek, ma uldesuek me ng 
mle ua uldesuir a re ngalek, ma telbilel a renguk me ng mle ua telbilel a 
rengrir a re ngalek. E chelechal bla bo kklou el chad, e ak mla chemoit a ikel 
tekoilngalek. 
12Ele ikel domes er chelechang a di ua ia osenged er a mekngit el dirk el diak 
le bleketakl, e ngdi uriul e kede mo bleketakl el omes er a medad. Ma ikel 
kudenge er chelechang a diak le cherrungel, e ngdi uriul e ak mo cherrungel 
el medengei, el di ua ia Dios el cherrungel el medengelkak. 
13Me chelechang e ng edel tekoi a melemolem: kedoumerang, e melatk e 
mengiil, e oubltikerreng, e a kot el ngar uchei er a ikang a doubltikerreng. 

1 Korinth 14 

1Me moruul er kemiu el mo oltirakl er a bltikerreng, e bo le blak a rengmiu el 
osiik a ngat er a Chedaol Reng, e a ngar uche er ngii a duch er omelekingel a 
tekingel a Dios. 
2Ele ngikel melekoi el ousbech a ngodech el bedengel omelekoi a diak lolekoi 
er a re chad; ng melekoi er a Dios, ele ng diak a chad el medenge tekoi el 
lolekoi, ele ngii el metuchel er a Chedaol Reng el melekoi a tekoi el diak a 
medengei. 
3E ngikel kuk melekoi a tekingel a Dios a melekoi er a re chad a tekoi el 
olengeseu er tir, e melisiich a rengrir, e mengelaod er tir. 
4Ngikel melekoi el ousbech a ngodech el bedengel omelekoi a di ngii el 
melisiich er ngii, e ngdi ngikel melekoi a tekingel a Dios a melisiich er a 
Ikelesia. 
5Ng soak a cho mrokui el mo melekoi a ngodech el bedengel omelekoi, e ngdi 
lmuut el bai soak a cho bo molekoi a tekingel a Dios. Ele ngikel melekoi a 
tekingel a Dios a lmuut el klou a ultutelel er ngikel melekoi a ngodech el 
bedengel omelekoi, a lsekum ng diak a chad el smaod a belkul a ikel lolekoi 
el ousbech a ngodech el bedengel omelekoi, me bo le sebechel a ikel ledung 
el mo ngosuir a Ikelesia. 

6Me chelecha e kemiu el odam, chomko kmer kemiu e melekoi a ngodech el 
bedengel omelekoi, e ng ngera kmo rullii er kemiu? Ng diak a ngera el krellii 
a lak kucholt er kemiu a belkul a tekoi el lulecholt a Dios, ma lechub e ksaod 
a osisechakl me bo modengei, ma lechub e kdu er kemiu a tekingel a Dios, 
ma lechub e ng tekoi er olisichel a reng ma lechub e ng bebil er osisechakl. 
7Ng di ua tumetum el diak louteliil, el ua ngaok ma harp, el lak le bleketakl a 
chelitakl el tuobed er ngii, e ng techa sebechel el mo medenge el kmo ng 
ngerel a ngeral chelitakl a lorrenges er ngii? 
8Ma lsekum a ngerel a trombetang a diak le bleketakl, e ng techa mo sebechel 
el kudmeklii el kirel a mekemad? 
9Me kemiu me ng dirrek el ua isei, el chomko kom melekoi a ngodech el 
bedengel omelekoi el diak le bleketakl a belkul, e ng techa mo medenge cho 
molekoi? Ng di mo remiid er a eolt a ikel molekoi. 
10Ng ngar ngii a betok el bedengel a tekoi er a beluulchad, e diak a tar ngii el 
diak lak a belkul. 
11E ngdi chomko ng diak kudenge ikel tekoi el lolekoi a chad, e ngii me ngak 
a di ua ia kim chad er a kakerous el beluu. 
12Me kemiu me ng dirrek el ua isei. Me chelechal lesal blak a rengmiu el mo 
ngma ngat er a Chedaol Reng, e bor a ikel sebechiu el ousbech a ikel mo 
klungiolel a Ikelesia. 
13Ma le ua isei, e ngikel melekoi a ngodech el bedengel omelekoi a kirel el 
meluluuch el olengit me bo le sebechel el smaod a belkul a ikel lolekoi. 
14Ele chomko kmeluluuch el melekoi a ngodech el bedengel omelekoi, e ng di 
renguk a meluluuch, e a bdeluk ma uldesuek a diak a ngeral le rellii. 
15Ma le ua isei, e ng ungil el kukerang? Ak mo meluluuch el ousbech a 
tekingel a Chedaol Reng, e dirrek el mo meluluuch el ousbech er a bdeluk ma 
uldesuek. Ak mo mengitakl el ousbech a tekingel a Chedaol Reng, e dirrek el 
mo melebedebek a belkul a ikel kungitakl. 

16Ele chomko ke meluluuch el mereng a sulel a Dios el ousbech er a di reng, e 
ng mekera di chad el mo onger el kmo, “Amen,” el onger a nglunguchem a 
lak lodenge ikel molekoi? 
17Ele lta e a nglunguchem a kmal ungil, e ngdi diak bo le klungiolel ngikel tar 
a chad. 
18Ak mereng a sulel a Dios, ele klmuut el ngar uche er kemiu el rokui el 
melekoi a ngodech el bedengel omelekoi. 
19E ngdi sel le bo le kldibel a re chad er a ikelesia el kirel a nglunguuch, e ng 
bai soak el dmu eim el tekoi el bo lodenge re chad er a kdu telal telael el 
tekoi el melekoi a ngodech el bedengel omelekoi. 
20Rudam er ngak, lak mkor a re ngalek er omelebedebekiu. Ng di ungil cho 
bo mua re ngalek el diak lodenge omerellel a mekngit, e ngdi kom meklou el 
chad me bo lultebechel omelebedebekiu. 
21A Chedaol Llechukl a kmo, “A Rubak a kmo ak uusbech er a re chad el 
melekoi a ngodech el bedengel omelekoi, el mo mengedecheduch er a re 
chedak. Ak mo ousbech a ngerir a re chad er a ngodech el beluu el mo 
melekoi a tekingek, e ngdi re chedak a diak bo lorrenges er ngak.” 
22Ma le ua isei, e a ngodech el bedengel omelekoi a olangch el diak le kirir a 
ruumerang, ng bai kirir a re diak loumerang. E a omelekingel a tekingel a 
Dios a diak le kirir a re diak loumerang, ng bai kirir a ruumerang. 
23Ma lsekum a ikelesia el rokir a mo kldibel, e a re bek el chad a mo tmaut el 
melekoi a ngodech el bedengel omelekoi, e te me soiseb a re di chad ma 
lechub e te chad el diak loumerang, e ng diak bo ledu el kmo kom mla mo 
mekebelung? 
24E ngdi chomko te mo melekoi a tekingel a Dios el rokui, e ng me soiseb a 
chad el diak loumerang ma lechub e ng di chad, e ng okiu a ikel lorrenges el 
mo omtab a kngtil, ma tekingir el rokui a mo dmidichii, 
25me ng mo chemolt a ikel berrotel er a rengul, me ng mo terrob e mengull el 
meluluuch er a Dios, e mo dmu el kmo, “A Dios a meral ngar a delongeliu.” 

26Kemiu el odam, ng ungil dokerang? Sel bo mkldibel, e a tar a chad bo loba 
chelitakl, ma tang bo loba osisechakl, ma tang bo loba ochotel a tekingel a 
Dios, ma tang bo loba ngodech el bedengel omelekoi, ma tang bo losaod a 
ikel medung. A ikel rokui el moruul bo luchul a klungiolel a ikelesia. 
27A lsekum ng ngar ngii a mo melekoi a ngodech el bedengel omelekoi, e di 
bo le terung ma lechub e longemekang e di bo le tedei, e le kauderta er tir el 
mo melekoi, e a tar a chad bo losaod a belkul a ikel mo medung. 
28E a lsekum ng diak a chad el mo mesaod a belkul a ikel mo medung, e 
ngikel mo melekoi a ngodech el bedengel omelekoi le btekii a ngerel er a 
chelsel a ikelesia, e di le ngii el melekoi a tekingel er a Dios er a chelsel a 
rengul. 
29Di bo le terung ma lechub e le tedei er tirkel melekoi a tekingel a Dios bo 
longedecheduch, e tirkel bebil bo lorriter a ikel bo ledung. 
30E a lsekum a chad el dengchokl a mo chemolt er ngii a tekingel a Dios, e 
ngikel mengedecheduch le terbengii a cheldechedechal. 
31Ng sebechiu kemiu el rokui el mo melekoi a tekingel a Dios, el kauderta er 
kemiu, me ng mo sebechir a re bek el chad el mo ngma klubelir ma kirel 
olisichel a rengrir. 
32E a ngat er omelekoi el tekingel a Dios a kirel ngikel chad el omtebechel er 
ngii, 
33ele Dios a diak le Dios er a klaiueong, ng Dios er a budech. A doltirakl a 
blekeradel er a rokui el ikelesia er a re chedal a Dios, 
34e ng diak le kirir a redil el morenges a ngerir er a chelsel a ikelesia, ele ng 
mekull er tir a mengedecheduch, e diak le kirir el mo oungerachel el ua ikel 
lolekoi a llach el mlar a Moses el mei. 
35Ma lsekum ng ngar ngii a sorir el mo medengei, e loker er a re becherir er a 
rekeblirir, ele kede merur er ngikel redil el omok er a ngerel er a chelsel a 
ikelesia. 

36A cho momdasu e a tekingel a Dios ng mlar kemiu el mei? Ma lechub e ng 
di mler kemiu el tang e merekong? 
37A lsekum ng ngar ngii a chad el omdasu el kmo ng melekingel a Dios, ma 
lechub e ng oba tar a ngat er a klereng, e ng kirel el medengei el kmo a ikal 
tekoi el kuluches el ekor kemiu a tekingel a Rubak el kired el oltirakl. 
38Ma lsekum ng ngar ngii a chad el diak lomekerreu a ikang, e ngii me lak a 
chad el mo omekerreu er ngii. 
39Ma le ua isei e rudam er ngak, mnga rengmiu el mor omelekoi el tekingel a 
Dios, e ngdi diak bo molekebai er a re chad a lolekoi a ngodech el bedengel 
omelekoi. 
40Di moruul a rokui el tekoi el ungilbesul e ulengeasek a blekerdelel. 

1 Korinth 15 

1Chelechang, e ng soak el omeklatk er kemiu e rudam er ngak er a 
Ebangkelio el kulemerk er ngii er a delongeliu, me kemiu a ngiluu e mo 
oumerang el ultuil er ngii. 
2Tiaikid a uchul e kom mo suobel, a lsekum kom smisichemiu el orkedii, ele 
lak e ng di mo diak a ultutelel a kmo kom mlo oumerang. 
3Ak uliuelii el ekor kemiu sel kot el klou a ultutelel el tekoi el kngiluu el kmo 
a Kristus a mlad el kirel a kngtid el di ua ikel ngar a Chedaol Llechukl, 
4e meldakl, e a ongedei er a sils e a Dios a ulekisii er a kodall el ua ikel ngar a 
Chedaol Llechukl, 
5e sola e ng mlo duum er a Sefas, e a uriul er itiang e ng mlo duum er a re 
truich ma terung. 
6E dirrek el kuk uriul er itiang e ng di mle ta e mo duum er a re betok er a 
500 er a rubengkel, el oumesingd er tir a dirk kiei, e ngdi re bebil er tir a mla 
mad. 
7E sola e ng kuk mlo duum er a Jakobus, e mo duum er a re apostol el rokui. 

8E sel kmal mlo uriul er ngii, e ng mle duum er ngak, ngak el kor a ngalek el 
cherellel a iliit er a belsechel. 
9Ele mera er ngii e ngak a kot el ngar uriul er a re apostol, el diak lungil a 
kmokedong el apostol, ele kuleldechelakl er a Ikelesia er a Dios. 
10Ngdi krasia er a Dios a uchul, e ak ua ingak er chelechang, ma krasia er ngii 
el rirellak el mo apostol a dimlak bo lak a ultutelel. Ngak a bai liluut el 
meringel el oureor er tirkel bebil er a re apostol, e ngdi mera er ngii a diak le 
ngak a uchul, ng krasia er a Dios el mlar ngak a uchul. 
11Ma ble le ngak ma lechub e ble le tir a ullisechakl er ngii, e tiaikid ia 
kimolemolem el olisechakl er ngii, me kemiu a oumera er ngii. 
12Me chelecha e a lsekum a osisechakl a kmo a Jesus a lulekisii a Dios er a 
kodall, e ng mekera e sebechir a re bebil er kemiu el kmo ng diak okiis er a 
kodall? 
13A lsekum ng diak okiis er a kodall, e a Dios a dimlak lokisii a Kristus; 
14e a lsekum a Dios a dimlak lokisii a Kristus er a kodall, e a tekoi el kim 
omerk er ngii me kemiu oumera er ngii a diak a belkul. 
15E lmuut kung me kemam a mocha chemolt el cheleuid osisecheklam el kirel 
a Dios, ele ki melekoi el kmo ng ulekisii a Kristus er a kodall, e ngii a dimlak 
lokisii a lsekum ng meral tekoi el kmo, a re mla mad a diak bo le bekiis er a 
kodall. 
16Ele lsekum a re mla mad a diak bo le bekiis er a kodall, e a Kristus me ng 
dimlak le bekiis er a kodall. 
17A lsekum a Dios a dimlak lokisii a Kristus er a kodall, e a cho moumera er 
ngii a diak a belkul, me kemiu a dirk rrengodel er a kngtmiu. 
18Ng dirrek el belkul a kmo tirkel uluumera er a Kristus e mla mad a dimlak 
bo le sobel. 
19Ma lsekum kede oumera er a Kristus el di kirel tial beluulchad e merekong, 
e kede kot el chebuul er a re chad el rokui. 

20E ngdi mera er ngii a Dios a ulekisii a Kristus er a kodall el ochotii el kmo 
tirkel mla mad a dirrek el bo lokisterir er a kodall. 
21A kodall a mlei el okiu a tal chad, me ng dirrek el ua isei a okiis er a kodall 
a mlei el okiu a tal chad. 
22Ele ng Adam a mlo uchul e a rokui el chad a mor a kodall, me ng dirrek el 
ua isei el Kristus a mlo uchul e a rokui el chad a mo mekiis er a kodall. 
23E ngdi te mo mekiis er a kodall el oltirakl a blechebechir, ng omuchel er a 
Kristus, el ua kot el rodech, e sel lluut el mei, e te mochu tirkel chedal. 
24E sola e ng mei ku ulebongel; e seikid e a Kristus a mo torob a bek el 
bedengel omerreder, ma klisichel omerreder, ma klisiich, e mo nguu a renged 
el oiuelii el mor a Dios el Chedam. 
25Ele ng kirel a Kristus el oba klisiich el mo lmuut er sel bo le relleterir a re 
cherrouel el rokui el mo mechitechut el le serrochel er tir er eungel ochil. 
26E a cherarou el kmal mo uriul el bo lokngemedii, a kodall. 
27Ele Chedaol Llechukl a kmo, “A Dios a riruul a rokui el tekoi el mo 
chederdellel el ngar eungel ochil.” E ngdi bleketakl el kmo, “A rokui el tekoi 
el mo chederdall el ngar eungel ochil” a diak luldimukl er ngii a Dios, el ngii 
a riruul a rokui el tekoi el mor eungel omerrederel a Kristus. 
28Me sel le bocha er eungel omerrederel a Kristus a rokui el tekoi, e Ngii el 
Ngalek a di Ngii el mo rullii el mor eungel a Dios, el riruul a rokui el tekoi el 
mor eungel omerrederel a Kristus. E seikid e ng di mo Dios a olab a klisiich el 
kirel a rokui el tekoi er a chelsir a re chad. 
29Ele lak le ua isei, e ng ngera ultutelel a re chad a bo le nguu a techolb el 
kirir a re mla mad? A lsekum a Dios a diak bo lokisterir a re mla mad, e ng 
ngera ultutelel a re chad a bo lolai er a techolb el kirir tirkel mla mad? 
30Me kid me ng ngera me kede di mechelaol er a klengar er kid er a bek el 
sikang? 

31Rudam er ngak, ngak a di chemau a kodall er a bek el sils. Ng smiich a 
renguk er kemiu el oumerang e bereked er a Kristus Jesus el Rubak er kid, ma 
uchul mak melekoi er kemiu el ua isei. 
32Ng ngera ultutelel er ngak, a lsekum ak di uleldechelakl a “tebelik el 
charm” er ser a kngar a Efesus, el di omdasu a tekingel a klechad e 
merekong? A lsekum ng diak a okiis er a kodall, e bochu doltirakl er sel 
omelekoi el kmo, “Di dongang e dolim ele kede mad er a klukuk.” 
33Lak kom mecheblad. “A dobengkel a dengerenger el chad, e kede mo 
chelutel er ngii.” 
34Bo le mutebechel a rengmiu, e mcheridemiu er a klengit. Ele re bebil er 
kemiu a urriid er a rengrir a Dios. Ak melekoi er tiang el omekrur er kemiu. 
35E ngdi ngar ngii a mo oker el kmo, “Te mekera e mo mekiis er a kodall a re 
mla mad? A le mei e ng ua ngera bedengir? 
36Ke kebelung! A tane el bo mdelemii a diak le dubech a lak le kot e le mad el 
mo diak le tane. 
37E sel bo mdelemii a diak le sel dellomel el mo duubech er a uriul. Ng di 
tane el ua redechel a wheat ma lechub e ng kuk tar a dellomel. 
38Ngdi Dios omsa chelechedal a tane er a dellomel. Ng omsa derta ma tal tane 
sel soal bedengel. 
39Ma tech el rokui me ng diak di losisiu. Ng ngar ngii a techel a chad ma kuk 
techel a charm, ma techel a suebek el charm, ma techel a ngikel. 
40Ma ngar ngii a chelechad er a eanged ma chelechad er a chutem el 
kakerous, ma klebekelel a chelechad er a eanged a tang, ma klebekelel a 
chelechad er a chutem a kuk tang. 
41Me ng ngar ngii a klebekelel a sils el tang, ma klebekelel a buil el kuk tang, 
me ng di btuch e kakerous a klebekelel a tang er a tang. 

42Ng dirrek el ua isei a okiis er a kodall er tirkel mla mad. Sel bo le medakl a 
bedengel a chad, e ng mlad e mo mechut, e sel bo le bekiis er a kodall, e ng 
me ngar el dikea bo le mechut. 
43Me sel bo le medakl, e ng mengelengalek e mechitechut; e sel le bekiis er a 
kodall, e ng klebokel e mesisiich. 
44Sel bo le medakl e ng chelechad er a tech, e sel le bekiis er a kodall e ng 
chelechad er a reng. 
45Ele Chedaol Llechukl a kmo, “Ngikel mle kot el chad el Adam a mlo chad el 
ngar ngii a klengar er ngii”; e ngikel mlo uriul el Adam ingikel Reng el uchul 
a klengar. 
46A mle kot el mei a dimlak le klengar er a reng, ng klengar er a klechad. E a 
uriul er ngii e ng mle klengar er a reng el mo mtechir. 
47Ngikel mle kot el Adam a mle duubech er tial beluulchad el mlengai er a 
chutem; e ngikel ongerul Adam a mlar a eanged el mei. 
48Me tirkel me duubech el okiu a rolel tial beluulchad a chelutel er ngikel mle 
duubech el mlengai er a chutem. E tirkel me duubech el okiu a tekoi er a reng 
a chelutel er ngikel mlar a eanged el mei. 
49Me kid el ua isei el bliull er okesiul ngikel chad el mlengai er a chutem a 
dirrek el mo bliull er okesiul ngikel chad el mlar a eanged el mei. 
50A kulekoi er ngii el tekoi e rudam a kmo, a tech ma rasech a diak el 
sebechel el mediukes er a Rengedel a Dios, me sel mad a diak el sebechel el 
otekur sel diak le mad. 
51Morrenges e kdelii er kemiu tial tekoi el mle berrotel. Ng diak de rokui el 
mor a kodall, e ngdi kede rokui el mo obult, 
52el kmal di mereched, el ua tal busechmad, sel le mekimd a ulebongel el 
ngerel a trombetang. Ele ng mor ngii a trombetang, e a re mla mad a mo 
mekiis er a kodall el dikea bo le mad, e seikid e kede mo mengodech. 

53Ele tial klechad er kid el sebechel el mo mechut a kirel el obult el mo diak 
bo le mechut; me tial klechad er kid el mo mad a kirel el obult el mo diak le 
mad. 
54Me sel lobult el mocha ua isei, e ng mo tmaut sel ngar a Chedaol Llechukl el 
kmo, “A kodall a mla remiid a klisichel el mla meterob el rokir!” 
55“Kau el Kodall, ng ngar ker a klisichem? Kau el Kodall, ng ngar ker orsum el 
omekoad?” 
56A orsul a kodall el omekoad a klengit, e a klisichel a klengit a ngar a Llach 
el mei. 
57E ngdi kmal mesaul a Dios el rullid el mo mesisiich el okiu a Rubak er kid 
el Jesus Kristus. 
58Ma le ua isei, e kemiu el betik er a renguk el odam er ngak, 
mutebechelemiu me lak mesim, e bo le blak a rengmiu el oureor el kirel a 
Rubak, ele kom medenge el kmo a ureriu el kirel a Rubak a diak bo lak a 
ultutelel. 

1 Korinth 16 

1Chelechang, e kuk bo kiuul el mor sel tekoi el kirel a tenget el mo ngiuul el 
mo olengeseu er a re chedal a Dios el ngar a Judea. A ikel mle tekingek el 
mor a ikel ikelesia er a Galatia a dirrek el cho bo moltirakl. 
2Me sel uchelel a bek el sandei, e a ta ma tar kemiu a kirel el mo imakl a 
bebil er a udoud, el mor a ikel sebechel el oltirakl a ikel me soiseb er ngii e 
kudmokl, me lak bo le ngiuul a tenget sel kikong. 
3Sel kikong e ak mo mesterir tirkel chad el bla mngilteterir, a babier el mo 
olecholt er tir, me te mo ngmai a tengetengiu el uldak er ngii el mor a 
Jerusalem. 
4E a lsekum ng ngar ngii a ultutelel a kbong, e te mo obengkek el mong. 
5Ak eko oldingel er kemiu er uriul er a kbo er a Masedonia, ele kmelebedebek 
a mo okiu a Masedonia. 

6Ak locha mo telkib el ngar tilecha el obengkemiu, el sebechel el rokir a 
belsechel a kerrasem, me seikid e ng mo sebechiu el ngosukak er a omerolek 
el mor sel kuk kumdasu el mor ngii. 
7Ng diak el soak er chelechang el di touchakl el mesekemiu e merael, mak 
melebedebek a mo telkib el ngar tilechang el obengkemiu, a bo lungilbesul er 
a rengul a Rubak. 
8Ak umdasu a di ngar tie er a Efesus el mo lmuut er a Pentekost, 
9ele te betok a rumtok er ngak er tiei, e ngdi ngar ngii er itiei a klou el 
techellek el remuul a meklou a ultutelel el tekoi. 
10A lsekum a Timothy ekong, e bo mungil er ngii, me lak bo louedikel a 
rengul er a delongeliu, ele ng dirrek el oureor el kirel a Rubak el ua ingak. 
11Lak a chad el mo kor a metetoech a medal er ngii, e bo mungil el ngosuir 
me le chelellakl omerolel, me bo le sebechel el lmuut el mer ngak, ele 
kmengiil er ngii el obengterir a re bebil er kid el Kristiano el mei. 
12E a Apolos el tar kid a ksilal melekoi er ngii me leko loldingel er kemiu el 
obengterir tirkel bebil er kid, e ngdi ngii a mle metacherbesul er a rengul a 
eko er chelechang. Me sel le bor ngii a techellel, e ng echikung. 
13Di mchelellakl el mengiil er a ulebongel, e bo mesisiich el oumerang, e le 
mesisiich a rengmiu, e lak kom tuchakl. 
14E a ikel rokui el cho moruul, moruul el oba bltikerreng. 
15Kom medengei kemiu el odam er ngak el kmo a Stefanas ma re chad er a 
blil a mle kot el obult el mo Kristiano er a Akaia, e kmal mle kerekikl el 
mengedmokl er a re chedal a Dios, 
16mak mengelechel er kemiu me morrenges a tekingir choua itirkal chad ma 
ngii di le chad el ledak el oureor. 
17Ng kmal ungil a renguk ele ng mlei a Stefanas, ma Fortunatus, ma Akaikus, 
ele te mlo mtechikemiu el mle dibus, 

18e rirellak el mo kie renguk, el mo ua ikemiu er iser a leko er kemiu. Alii 
kom mo ungil el orrenges er choua itirkal chad. 
19A ikelesia er a Asia a mesumech a yorosku er tir el ekor kemiu. Ma Akuila 
ma Prisila ma ikelesia el me kldibel er a blirir me te mesumech a mekeald el 
yorosku er a klekristiano. 
20A rokui el Kristiano el ngar tiei a mesumech a yorosku er tir. Me kemiu me 
bo mkautkeu el ngar sel ungil el rolel er a ruumerang er a Kristus. 
21Chelechang e ngak el Paulus a meluches er tiang el kmo: Ak uuetkeu er 
kemiu. 
22A lsekum ng ngar ngii a diak le betik a rengul er a Rubak e bo le delebeakl. 
Maranatha—Rubak er kemam, mei! 
23A krasia er a Rubak el Jesus bo lobengkemiu. 
24Ma bltikerreng er ngak lekor kemiu el rokui el okiu a Kristus Jesus. Amen. 

2 Korinth 

2 Korinth 1 

1Ngak el Paulus, el apostol er a Jesus Kristus el oltirakl er a mle soal Dios, ma 
tar kid er a Timothy, a meluches el ekor a ikelesia er a Dios el ngar a Korinth, 
ma rokui el chedal a Dios el ngar a beluu er a Akaia, el outkeu er kemiu. 
2Ma Dios el Demad, ma Rubak el Jesus Kristus le beskemiu a krasia ma 
budech. 
3Bo le modanges a Dios el Demal a Rubak er kid el Jesus Kristus, el Chedam 
er a klechubechub e Dios el olengeseu a rokui el tekoi, 
4el olengeseu er kid er a rokui el chelebuled, me ng mo sebeched el olengeseu 
er tirkel ngar ngii a chelebulir, el olengeseu er tir el ousbech a ikel ulengesuil 
a Dios el mer kid. 
5Kid el obengkel a Kristus er a betok el rengelel a uchul, ma Dios a okiu a 
Kristus el dirrek el kmal olengeseu er kid. 
6A lsekum aki chuarm er a ringel, e ng kirel el olengeseu er kemiu el mo 
suobel. Ma lsekum aki metik a ulengesuil a Dios, e ng dirrek el olengeseu er 
kemiu, me kom mo mesisiich el outekangel cho bo mcharm er osisiu el ringel 
el ua ikemam. 
7Omeltkam el kiriu me ng dirrek el diak bo louedikel, ele ki medengei el kmo 
a cho bo mcharm el ua ikemam, e kom dirrek el mo metik a ulengesuil a Dios 
el ua ikemam. 
8Kemiu el bebil er kemam, ng diak el somam a lak modenge ikel blo 
kimcharm er ngii er a beluu er a Asia; ele ki kmal mlo imis el chuarm me ng 
mlor ngii er a rengmam a kmo aki di mo mad. 
9Ng di mle ua ia kim ulebals el di mor a kodall. Ngdi tia mlo ua isei me ng 
mo uchul e ng diak di kim ultuil er kemam, e bai mo ultuil er a Dios, el 
olekiis er a re mla mad el me ngar. 

10Ng ulsebelemam er a kilo kim mad er ngii, e mo osebelemam; e kemam a 
kmal oumera er ngii el kmo ng lmuut el mo osebelemam. 
11Ng kiriu el dirrek el mo ngosukemam er a nglunguchiu, me te betok a re mo 
mereng a sulel a Dios el rirenges a nglunguchir el kiram; e betok a mo 
omekngeltengat er kemam. 
12A kmal smiich a rengmam er ngiil tekoi a kmo ng kmal mededaes a 
rengmam el kirel a klengar er kemam er tial beluulchad, e a ngar uchei a 
blekerdelam el kiriu, el di uleltirakl a ungil e melemalt er medal a Dios, el 
dimlak lultuil er a llemesel a klechad e bai mle ultuil er a krasia er a Dios. 
13A tekoi el kimoluches el ekor kemiu a di sebechiu el chemuiu e mo 
medengei. Ng soak cho bo mungil medenge ngar a renguk, 
14el dimlak bo mungil medenge er a ngar a mong, me sel le me isel Sils er a 
Rubak e ng kmal mo ungil a rengmiu er kemam el ua ikemam el kmal mo 
ungil a rengmam er kemiu. 
15Ak kmal mle medengei el kmo ng mo ua isei, me ng mle soak el kot e ak 
mer kemiu, me ng mo erul le mer kemiu a klengeltengat. 
16Ele ng mlar ngii er a renguk a eko oldingel er kemiu er a omerolek el mor a 
beluu er a Masedonia ma luut er ngak e ak lmuut el odngelemiu. Me sel kluut 
el mei e kom mo ngosukak er omerolek el mor a Judea. 
17Ser a kulib er ngii el omerolek, e ng mle teleuadel a renguk? Ada sel kulib 
er a renguk, e ng diak a tebechelek me sel kuterkeklii a diak kutireklii ma le 
“Choi” e ng diak bo le “Choi” e mo “Diak”? 
18A Dios el diak lechoit a tekingel a kim ua ingii el dimlak le teleuadel a 
rengmam er a telbilam el ekor kemiu ma “Ochoi” le “Diak.” 
19Ele Ngelekel a Dios, el Jesus Kristus, el kim ulemerk a chisel ngak ma 
Silbanus ma Timothy a dimlak le “Choi” e le “Diak.” Ngii a bai di blechoel el 
“Ochoi” er a Dios. 

20Ele rokui el telbilel a Dios a di mlo “Ochoi” el okiu ingii. Iseikid ia uchul me 
kedokiu ngii el kmo, “Ng ua isei,” sel doldanges er a Dios. 
21Ng Dios ngikel merenged er a delongeled kemiu me kemam el okiu a 
Kristus, e mla chemedolemam el kirel a ureram; 
22ng mla dongchid e rullid el mo chedal, e meskid a Chedaol Reng el ngar a 
rengud, el olechotel e rolel a rokui el nglat er a Dios el kired. 
23Mak umekedo er a Dios el mo klisichel a tekingek el kmo, ng dimlak el soak 
el mo uchul a udkelel a rengmiu a uchul me ng dimlekea kiko er a Korinth. 
24Ng dimlak er a rengmam a mengedereder er kemiu er a kmo ng ngera kiriu 
el oumerang. Aki medengei el kmo kom mesisiich el oumerang, me kemam a 
oureor el obengkemiu el kirel a deuil a rengmiu. 

2 Korinth 2 

1Mak tilbir er a renguk a diak kluut el ekong el tomall a rengmiu. 
2Ele lsekum ak tomall a rengmiu, e ng techa mo odeuir a renguk, a lak le 
kemiu el bla ktemall a rengmiu? 
3Sei ia uchul mak lilechesii sel babier er ngak el ekor kemiu, me lak bo le 
mekngit a renguk er kemiu, kemiu el kiriu el uchul a deuil a renguk, ele kmle 
ungil medengei el kmo a lungil a renguk, e kemiu el rokui me ng dirrek el 
ungil a rengmiu. 
4Ng kmal mle meringel er ngak el meluches el ekor kemiu e kmal mle 
mekngit a renguk mak lilangel, el dimlak el soak el meruul er kemiu el mo 
mekngit a rengmiu; ng bai mle soak a cho bo modengelii a kmal klou el bltkil 
a renguk er kemiu. 
5E ngdi lsekum ng ngar ngii a chad el mlo uchul a kngtil a rengul a tar a re 
chad, e ng dimlak le ngak a blo le ua ise er ngii, ng bai ua le telkib el ngar 
ngii a le tilemellii er ngii er kemiu el rokui. (Ak melekoi el ua isei ele ng diak 
el soak el kmal omekringel er ngii.) 
6Ng ungiabesul el bla lobals ingikal chad er a ruumesingd er kemiu, 

7me ng kiriu er chelechal bai ousubes er ngii e omekebek er a medal, me lak 
bo le meeleb er a klou el klengiterreng. 
8Mak ulengit er kemiu me mochotii er ngii el kmo ng meral betik a rengmiu 
er ngii. 
9Ele tiaikid a uchul mak milluches el ekor kemiu el mengarm er kemiu e 
omes el kmo kom meral kldmokl el di blechoel el oltirakl a tekingek ng diak. 
10Ma ngii di le chad el mousubes a telemellel a kuusubes er ngii. Ele bla 
kuusubes er ngii, a lsekum ng ngar ngii a kirek el ousubes er ngii, e a 
kuusubes er ngii er medal a Kristus el kiriu, 
11me ng mo diak a techellel a Satan el mo mesisiich er kid, ele ng diak lak 
dodenge uldesuel. 
12Ser a kbor a Troas el mo omerk er a Ebangkelio er a Kristus, e ak miltik er a 
techall el oureor el ultuil er a Rubak el kmal mle ungil, 
13e ngdi dimlak bo le chelellakl a renguk, ele ng dimlak kbetik er a tar kid er 
a Titus. Me tiaikid e ak silmesmecheterir a re chad er sei, e lomelemii a 
omerolek el mor a Masedonia. 
14E ngdi bo le modanges a Dios, el di blechoel el okiu a klengar el oltirakl er 
a Kristus e omekrael er kemam er a rolel a Kristus el mo mesisiich er a re 
cherrouel, e okiu kemam el omerk er a kor a bul ochod el osisechakl el kirel a 
Kristus er ker me ker. 
15Ele kemam a ua ia chetul ochod el lodars a Kristus er a Dios, er a delongelir 
tirkel mo suobel me tirkel diak. 
16E tirkel diak bo le sobel a oeak osisechakl el kirel a Kristus el mor a kodall, 
e tirkel mo suobel a oeak ngii el mor a klengar. Me ng techa sebechel mor tial 
ureor? 
17Kemam a diak kim ua itirkel betok el chad el meruul a tekingel a Dios el mo 
kor a oteruul el klalo; a Dios a uleldurech er kemam, maki ngar medal e 
meral ngar a rengmam a mengedecheduch el okiu a Kristus. 

2 Korinth 3 

1Cho momdasu e aki kuk omechela el meruulchisam? Ada ki ua re bebil er a 
re chad el ousbech a babier er a re chad el olecholt er kemam er kemiu, ma 
lechub e ng ngar kemiu el olecholt er kemam er a re bebil er a re chad? 
2Ng kemiu ia babier el olecholt er kemam, el llechukl er a rengmam me te mo 
medengelii e menguiu er ngii a re bek el chad. 
3Ng bleketakl el kmo ng Kristus a lilechesii ngiil babier e odureklii el okiu 
kemam. Ng diak le llechukl el luluusbech a chesengel oluches el meluches er 
ngii, ng llechukl el luluusbech er a Reng er a di ngar el Dios el meluches er 
ngii. Ng dimlak le meluches er a taber el bad, ng melluches er a rengrir a re 
chad. 
4Aki melekoi el ua isei, ele kemam el kmal oumera er a Dios el okiu a Kristus. 
5Ng diak a ngeral sebecham a di le kemam; ng Dios a uchul e ng sebecham. 
6Ng ngii ingikel uchul e ng mlo sebecham el mo mesiungel a Dios er a beches 
el telbiil, el diak lokiu a llechukl el llach, e bai okiu a Reng; ele llechukl el 
llach a rael el mor a kodall, e a Reng a rael el mor a klengar. 
7A lsekum a telbilel a Dios el mor a re chedal el okiu a Llach el rael el mor a 
kodall, el mle lluches er a taber el bad, a mlei el obengkel a kloul llomes, ma 
re chad er a Israel a dimlak el sebechir el ngellomel er a medal a Moses ele 
ngii el kmal mle medidiich, el ngii el llomes a mirrael el mo nguemed, 
8e a telbilel a Dios el mor a re chedal el okiu a Chedaol Reng ng diak lluut el 
kmal klou a llemesel? 
9Ele lsekum a telbiil el rael el mor a kodall a mlar ngii a llemesel, e ng 
ulterkokl el lmuut el ngar uchei a llemesel a telbiil el meruul er a re chad el 
mo ungil er a rengul a Dios. 
10Ng sebeched el kmo sel llomes er a ngar a mong a dikea llemesel ele lmuut 
el mesisiich er ngii el llomes a mla mei. 

11Ele lsekum ng mlar ngii a klebkellel a llomes el di mlei e mo diak, e ng 
lmuut el klou a klebkellel sel llomes el melemolem el diak a ulebengelel. 
12Kemam el kmal oumera er tiang a uchul me ng diak kim medakt. 
13Ng diak kim ua Moses, el millekedek er a medal, me ng mo diak el sebechir 
a re chad er a Israel el mesa llemesel el merael el mo nguemed. 
14E ngdi mle cheldeng a rengrir; me ng me lmuut er chelechang e sel longuiu 
er sel di mla telbilel a Dios el mor a re chedal, e sel dekedek a dirk medechel, 
ele ng di sel bo loltirakl er a Kristus a chad e ngii a mengai ku ngiil dekedek. 
15Me ng dirrek el ua ise er chelechang, el sel longuiu a Llach el mlar a Moses 
el mei, e sel dekedek a dirk melenget a rengrir; 
16e ngdi sel lobult a chad el mor a Rubak, e ng mengai ngiil dekedek. 
17A Rubak a Reng, me ngikel chad el lomesiur er ngii a Reng er a Rubak a 
mededaes el diak a merers er ngii. 
18Me kid el rokui, el diak a dekedek er a medad, me kede omes er a klebkellel 
a Rubak, a mekekokid el merael el mengal mo ua ingii er a klebkellel; e tia 
ngar a Rubak el mei, el ngii a Reng. 

2 Korinth 4 

1A Dios a chubechubchad me ng milskemam tial ngerachel, me ng diak bo le 
mechitechut a rengmam. 
2Aki mengeroid er kemam er a ikel berrotel el de merur er ngii el tekoi. Ng 
diak kimongeblad, ma diak kimongeuid a tekingel a Dios. Aki di beches el 
melekoi a meral tekoi er a medal a Dios, el olecholt er kemam er a re chad 
me te mo oumera er kemam. 
3E a lsekum a Ebangkelio el kim omerk er ngii a diak le bleketakl a belkul, e 
ng diak le bleketakl er a di tirkel diak bo le sobel. 
4Ng diak el sebechir el mo oumerang, ele mekngit el chelid er tial beluulchad 
a mla chodeng a rengrir, e merers er tir me ng diak lesa llemesel a Ebangkelio 
el kirel a klebkellel a Kristus, el meral okesiul a Dios. 

5Ele ng diak le chisam a kim omerk er ngii; aki bai omerk er a chisel a Jesus 
Kristus el kmo ng ngii a Rubak, e kemam a mesiungiu el kirel a Jesus. 
6Ele ng Dios ngikel dilu el kmo, “Bo lediich a llomes er a ilkolk!” e ngii ia 
milekllomes a rengud me ng mo sebeched el medengelii a klebkellel a Dios el 
chemolt er medal a Kristus. 
7E kemam a di kor a bekai el oltekau er a meringelchad el klalo, el olecholt er 
a kmo a klou el klisiich a ngar a Dios el mei, el diak le ngar kemam el mei. 
8Maki di blechoel el mo chuarm er a ringel, e ngdi diak bo le mechitechut a 
rengmam; bebil er a taem e ng mo rrau a rengmam, ngdi diak bo lak 
omeltkam; 
9e modechelakl er a re chad, e ngdi diak le chitemam a Dios; e mo meringel 
el metemall, e ngdi diak kim mad. 
10Aki di blechoel el di ocherur a kodall el mo ua ia Jesus. E ngdi kemam el 
dirk chad a ochotii el kmo a Jesus a dirrek el di ngar. 
11A chelsel a klengar er kemam el rokir, e aki blechoel el di mo ocherur a 
kodall el kirel a Jesus, me ng mo uchul e ng mo sebechel a klengar er ngii el 
mo chemolt er a ngar ngii a kodellel el bedengam. 
12Maki ua isei el di blechoel el chemau a kodall, me ng mo sebechiu el nguu a 
klengar. 
13Ngikel lilechesii a Chedaol Llechukl el kmo, “Ak uumera er a Dios a uchul 
mak melekoi a ikel kulekoi,” a kim ua ingii el oumerang ma uchul maki 
melekoi a ikel kimolekoi. 
14Aki medengei el kmo a Dios el ulekisii a Rubak el Jesus er a kodall el me 
ngar a dirrek el mo okisemam el obengkel a Jesus, e ngoikemam el 
obengkemiu el mor bitar ngii. 
15A ikal rokui a di kirel a klungioliu. Me sel lorael el mo betok el chad a mo 
medengelii a krasia er a Dios el mor tir, e te mo obdois a re meluluuch el 
mereng a sulel a Dios er a klebkellel. 

16Tia ia uchul me ng diak bo le moalech a rengud. A lta e a bedenged a di 
merael el mo mechitechut, e ngdi rengud a di merael el mo mesisiich er a bek 
el sils. 
17Me tial di kekerei e di tedeb el ringel el blo decharm er ngii a mengedmokl 
er a kmal klou el klebkall el kired el diak a ulebengelel e diak a mo mekesiur. 
18Ele kid a diak di de ngellomel a ikel moues el klalo, e ng bai ikel diak le 
moues. Ele ikel moues a diak le meketeket e ng mo diak, e a ikel diak le 
moues a melemolem el diak a ulebengelel. 

2 Korinth 5 

1Ele kede medengei el kmo sel le meterakl tial delidui el de kie er ngii, el 
bedenged er tial beluulchad, e a Dios a mla kudmeklii a blai er a eanged el bo 
de kie er ngii, el blid el ngii a rirellii, el melemolem el mo cherechar. 
2Me chelechal de kie er a bedenged, el blid er tial beluulchad, e ng ouedikel a 
rengud el oureng er sel tar a bedenged, el ngar a eanged el mei, el bo dobail 
er ngii, 
3me sel dobail er ngii e ng mo diak lak a bedenged. 
4Ele chelechal dirk de bliull er a bedenged er tial beluulchad, e ng olengerool 
a rengud er a ringel. Ng diak le belkul a kmo lobedobed er kid a bedenged. 
Ng diak, ng bai soad a bo dobail er isel bedenged el ngar a eanged el mei, 
miseikid e sel mo mad a mo obult el mo nguu a klengar. 
5A Dios ngikel kildmeklii tial kired, e milskid a Reng el oterkeklel a kmo tia 
mo tekoi. 
6Me ng di blechoel el di mesisiich a rengud. Kede medengel kmo a klteketed 
el bliull er tial bedenged er a beluulchad, e ng dirkak bo dobengkel a Rubak. 
7Ele kede melemolem er a klengar er tiang e oumera er a Rubak el diak 
desang. 
8Ng kmal di mesisiich a rengud e bai soad el mo cheroid er tial bedenged e 
mo kie el obengkel a Rubak. 

9Ma kmal di dolebedebek er ngii a kmo a di de ngar tiang ma de bor sei, e di 
doldeu er a rengul a Rubak. 
10Ele kid el rokui a di mor a kerrekeriil er medal a Kristus. Ma ta ma tar kid a 
mo obals ma lechub e ng mo mukngeltengat el oltirakl a omerellel er a dirk le 
ngar tial beluulchad. 
11Aki medengelii a belkul a de medakt er a Rubak, maki melasem el omult a 
rengrir a re chad el mo oumera ikel kimolekoi. E a Dios a kmal ungil el 
medengelkemam, e ngak a melatk el kmo kom dirrek el ungil el 
medengelkemam. 
12Ng diak kimolasem el meruulchisam er kemiu; aki bai omeketakl a ungil el 
uchul e ng mo ungil a rengmiu er kemam, me ng mo sebechiu el smodemam 
er tirkel ungil a rengrir er a di ikel moues er a ikrel, e diak le bor a meral 
blekerdelel a rengul a chad. 
13Ele lsekum aki mla mo mekebelung, e aki ua isei el kirel a Dios; e a lsekum 
ng ultebechel a rengmam, e aki ua isei el kiriu. 
14Ele bltkil a rengul a Krisrus el kired a mengedereder er kemam, ele ki ungil 
el medengei el kmo a tal chad a mlad el kirir a rokui el chad, el belkul a kmo 
a rokui el chad a mlad el obengkel. 
15Me ng mlad el kirir a rokui el chad, me ng uchul e tirkel oltirakl er ngii a 
mo diak di le ngar el kirel a ungil er tir, e bai kirel a Kristus el mlad el kirir e 
mokiis el lmuut el me ngar. 
16Ma le ua isei, e chelechal mor medad, e ng dikea kim omdasu a tekoi el 
kirel a tar a re chad el di okiu a klechad. E a lta e aki mle ua isei el kirel a 
Kristus el di okiu a klechad, e ngdi chelechang, e ng dikea kim ua isei. 
17Ma lsekum a chad a oltirakl er a Kristus e ng mla mo oba beches el klengar; 
a mechut a dikeang e a beches a mla mor ngii. 
18A ikal rokui el tekoi a le riruul a Dios el mo ua isei, ngiil Dios el ulekiu a 
Kristus el sumechii a delongeled kid me ngii e milskemam a ngerachel el mo 
oureor el mesumech a delongelir a re chad me ngii. 

19A kulekoi er ngii el tekoi a kmo, a Dios a ulekiu a Kristus el mesumech er a 
delongelel ngii ma rokui el chad, el di uluusubes a kngterir, e ulterkeklii er 
kemam a osisechakl el kmo ng ua ngera dosumech a delongelir a re chad me 
ngii. 
20Me kemam a melekingel ku Kristus, ma Dios a okiu kemam er chelechal 
melekoi a tekingel. Maki omtechei er a Kristus el olengit er kemiu me bsa 
techellel a Dios me le sumech a delongeliu kemiu me ngii. 
21A Krisrus a dimlak a kngtil, e ngdi Dios a millatk er kid me ng rirellii el ua 
ia le blor a klengit, ma bo doltirakl er ngii, e a Dios a mo rullid el mo ungil er 
a rengul. 

2 Korinth 6 

1Maki oureor el obengkel a Dios, e kmal olengit er kemiu el mla nguu a 
krasia er a Dios me lak mrellii el mo diak a ultutelel. 
2Ele tekingel a Dios a kmo, “Ser a bo lungilbesul el belsechel, e ak 
rirengesemiu, e ngilsukemiu er ser a bocha le kirel el kusebelemiu.” Mosang! 
Chelechang isel ungil el belsechel a le ngesukemiu a Dios; chelechang isel sils 
el bo losebelemiu er ngii a Dios. 
3Ng diak kimoruul olibesongel el mor a ngii di le chad, me ng diak a mo 
oltelechakl er kemam er a ngera er omesiungam. 
4Aki bai olecholt er kemam el mesiungel a Dios er a rokui el tekoi, maki kmal 
di outekangel er a uldikel, ma chelebuul, ma ringel. 
5Ng mla mo telal bo kimcharm er a chelebed, ma kelebus, ma uldikel; aki mle 
meringel el oureor, e diak a cheliuiuam, e diak a kelam. 
6Ng bai di mle ultebechel a blekerdelam, el medenge klemerang, e klou a 
rengmam, e ungil er a re chad, el olecholt er kemam el kmo aki mesiungel a 
Dios, e dirrek el mle ultuil er a Chedaol Reng, e meral mle ungil el 
oubltikerreng, 

7e melekoi a meral tekoi, e ultuil er a klisichel a Dios, e ousbech er a 
blekerdelam el ungil er a rengul a Dios el klekedellam er a mekemad el kirel 
a soal a Dios a kim oldechelakl ma lechub e kim mosebechakl er kemam. 
8A re bebil er a re chad a mengull er kemam, e a re bebil a mengerar er 
kemam; ma re bebil a chemat er kemam, e a re bebil a melenguul er kemam. 
Aki di melekoi a meral tekoi, e ngdi re chad a kmo aki di outingaol. 
9Tungil el medengelkemam, e kmo ng diak lodengelkemam. Ng di ua ia bla 
kim mad, e kemam tial melemolem el di chad. Aki kmal mo meringel el 
obals, e diak kim mad. 
10Ma le bor ngii a uchul a kngtil a rengmam, me kemam a di ungil a 
rengmam; ma kim mongebuul, e ng uchul e ng mo ungilbesrir a re betok el 
chad. Me ng kmal mo diak a ngera er kemam, e ngdi kmal di ungilbesmam. 
11Ng kmal di bleketakl a omelekingam el ekor kemiu a re chad er a Korinth, 
ma diak a berrotel er a rengmam el tekoi el kiriu. 
12Ng diak le kemam a merers er a bltkil a rengmam er kemiu; ng bai kemiu a 
merers er a bltkil a rengmiu er kemam. 
13Mak melekoi er kemiu er chelechang, el di ua cho mngelekek, el kmo mruul 
a rengmiu el kiram el mo ua ia rengmam el kiriu, e lak a medechel el berrotel 
er a rengmiu. 
14Lak bo mdak el meruul a ngerang kemiu ma re chad el diak loumera er a 
Kristus, ele ng diak el sebechel. Ng mekera e a melemalt ma chebirukel a mo 
dmak? Ng mekera e a llomes ma ilkolk a mo dmak? 
15Ng mekera e sebechel el mo ta delongelel a Kristus ma Diabelong? Ng ngera 
odekiar a chad el oumerang ma chad el diak loumerang? 
16Ng mekera e sebechel el merenged a delongelel a templo er a Dios ma 
templo er a bleob el chelid? Ele kid a templo er a di ngar el Dios. Ng di ua 
ikel le dilu Dios el kmo, “Ak mo dolemii a delengcheklek er a delongelir a re 
chedak, e mo kie el obengterir; ak mo Dios er tir, me tir a mo chedak.” 

17Ma Dios a melekoi el kmo, “Mcheridemiu er tir, e mngeseklemiu er tir. Lak 
mongesechusem er kemiu, me bo le sebechek el ngoikemiu, 
18mak mo demmiu, me kemiu a mo ngelekek el sechal ma redil, ma ika ia 
tekingel a Rubak el Olab a Bek el Klisiich” 

2 Korinth 7 

1Kemiu el betik er a renguk, a ikal telbiil a le riruul a Dios el kired. Ma le ua 
isei, e de kikidid er a ikel mengikiongel a bedenged ma rengud, e dutebechel 
a klengar er kid el mo cherrungel el chemau a ungil el tekoi el mengull er a 
Dios. 
2Mochotii a bltkil a rengmiu er kemam. Ng diak a mekngit el kim rirellii el 
kirel a ngii di le chad, ma diak a chad el kim tilemellii, ma diak a chad el kim 
chilebeldir. 
3Ng diak kulekoi el ua isei el melekoi a kngtmiu, ele kdi mla dmu er kemiu el 
kmo ng kmal betik a rengmam er kemiu me kede di dmak a de ngar ma de 
mad. 
4Ak kmal oumera er kemiu e kmal smiich a renguk er kemiu. Ma ikel rokui el 
ringel el blo kimcharm er ngii me ng di mle mesisiich a renguk er ngii e imis 
el dmeu a renguk. 
5Ng mo lmuut er uriul er a kim mer a Masedonia, me ng dimlak a ulengellam. 
Ng dimlak bo le chelellakl a rengmam er ker me ker, er a klautok el meliuekl 
er kemam, ma dakt el mlar a rengmam. 
6E ngdi Dios el ongelodir tirkel moalech a rengrir a chillaod a rengmam el 
oba omerolel a Titus el mei. 
7Ng diak di lomerolel e le merekong a chillodemam. Ng dirrek el 
chillodemam a chisiu el kmo kom rirellii el mo ungil a rengul, ma chisiu el 
kmo ng kmal somiu el lmuut el mesekak, e ouuchel a rengmiu er chelechang, 
e kldmokl el mo ngosukak; me ngak me ng lmuut el kmal dmeu a renguk er 
chelechang. 

8Ele chomko ktilemall a rengmiu er a babier er ngak el ileko er kemiu, e ng 
mlo mekngit a renguk el kirel itiang, e ngdi chelechang e ng diak le mekngit 
a renguk er ngii, ele ng di mle tedeb a kngtil a rengmiu. 
9E chelechang, e ng dmeu a renguk, el diak le kemiu el mlo mekngit a 
rengmiu a uchul; ng bai kemiu el ulebult a rengmiu el mor a ungil. Misel 
klengiterreng a luluusbech er ngii a Dios, me ng dimlak a mekngit el kim 
rirellii el kiriu. 
10Ele klengiterreng el luluusbech er ngii a Dios a rolel a beltel a rengul a chad 
el mor a ungil, e mekrolii el mo suobel. Me tia diak a chad el sebechel el 
ouuchel er a rengul el kirel. E ngdi klengiterreng el di okiu a rolel a klechad a 
mo rolel a kodellel a klengar er a reng. 
11Ka di momes er a bla le rellii er kemiu tial klengiterreng el luluusbech er 
ngii a Dios, kom mla mo semeriar, e orrecheda rengmiu el meledaes er 
kemiu, e metacherbesul er a rengmiu a mekngit el dilubech, e mo suebek a 
rengmiu a le dubech a mekngit. Kom dirrek el di ousumengiil ku er ngak, e 
kmal blak a rengmiu, e ngar ngii er a rengmiu a melsii a mlo mekngit. Ma 
ikal rokui el tekoi a ochotemiu el kmo kom klikiid el diak a telemelliu er a 
delongeled. 
12Ak milluches er sel babier er ngak el ekong, el dimlak le ngikel mlo mekngit 
a uchul, ma dimlak le ngikel blo mekngit er ngii a uchul. Ak bai milluches er 
ngii me ng mo uchul e ng mo chemolt er medal a Dios el kmo ng meral blak a 
rengmiu er kemam. 
13Tiaikid ia uchul me ng kmal ungil a rengmam. Ng dimlak di blo lungil a 
rengmam e le merekong. Ng liluut el kmal mo ungil a rengmam er a deuil a 
rengul a Titus, ele kemiu el rokui a rirellii el mo kie rengul. 
14Ak millekoi er ngii el kmo ng kmal smiich a renguk er kemiu, e kemiu a 
dimlak kom iit er a ikel kdilung. Aki di millekoi a klemera er kemiu, ma ikel 
kimullekoi er a Titus el kiriu me ng mlo chemolt el merang. 

15Ng merael el lmuut el mo klou a bltkil a rengul er kemiu, sel lolatk er 
kemiu el kmal mle kldmokl el orrenges a tekingel, e kmal mle medakt e 
mengull er ngii er cho mnguu er a dmuil. 
16Ng kmal dmeu a renguk, ele ng sebechek el kmal oumera er kemiu. 

2 Korinth 8 

1Rudam, ng somam a cho bo modengelii a krasia er a Dios el mor a ikel 
ikelesia er a Masedonia. 
2Te kmal mlo chuarm er a ringel el mlor tir, e kmal di mle ungil a rengrir; te 
kmal mle chebuul, e kmal di mle bekerurau er a tengetengir. 
3Ak subedemiu el kmo te millenget el kmal mlor a ikel sebechir, e bai mlo 
engelakl er a ikel sebechir. Ng kmal di mle tir  
4e kmal mle blak a rengrir el olengit er kemam me bo le sebechir el dirrek el 
olengeseu er a re chedal a Dios el ngar a Judea. 
5Te kmal mlo engelakl er a ikel kim ulemdasu! Ma kot e tuleldars a klengar er 
tir er a Rubak, e sola e ulterkeklterir ku er kemam el oltirakl er a soal a Dios. 
6Me chelechal bla luchelii tial skel a ulengesuil a bltikerreng er a delongeliu a 
Titus, e aki kmal ullengit er ngii me ng lomelemii el mor a ulebengelel. 
7Kemiu a kmal ngar uche er a rokuil tekoi: cho moumerang, ma ikel cho 
molekoi, ma ikel cho modengei, ma blakerreng er kemiu el olengeseu, ma 
bltkil a rengmiu er kemam. Me ng kmal somam cho mdirrek el mor uche er 
itial ulengesuil a bltikerreng. 
8Ng diak kulekoi el ua isei el orrimel er kemiu. Ak di ullecholt er a 
blekeruraurreng er a re bebil er a re chad, el omeskemiu a techelliu me kom 
ochotemiu el kmo ng dirrek el meral ngar ngii a bltikerreng er kemiu. 
9Kom medengelii a krasia er a Rubak el Jesus Kristus. Ng kmal mle 
ungilbesul, e rirellii el mo chebuul el kiriu, ma chelebulel a mo uchul e ng mo 
ungilbesmiu. 

10Ma uldesuek el kirel tiang a kmo ng bai ungil a cho moutekangel el rokir 
tial cho mulechelii er tial mlo merek el rak. Ng kemiu a mle kot el mechelii 
omelai el tenget, e kmal mle blak a rengmiu el kirel. 
11Me mlemelemii cho moruul er ngii, e mrekir. Bo le blak a rengmiu el kirel, 
el di ua iser cho molib el omuchel er ngii, e di bor a ikel sebechiu. 
12Ele le ngar ngii er a rengmiu a meruul er ngii, e a ikel ngar ngii er a chad a 
kmal di ungilbesul er a Dios, ele ng diak longerechir er a diak er a chad. 
13Ngak a diak kulasem el mengebekakl er a re bebil, e kumekcharm er kemiu; 
ng kiriu el di osisiu. 
14Me chelechang el lungilbesmiu, e mngesuterir tirkel metacherbesrir, me sel 
kuk bo le metacherbesmiu, e le ngesukemiu. Ma le ua isei, e kom di mo 
osisiu. 
15Ng di mo ua ikel lolekoi a Chedaol Llechukl el kmo, “Ngikel mle betok a le 
chudel, a dimlak a bo loumeder er ngii; me ngikel mle kesai a le chudel, a 
dimlak a bo le ngesonges er ngii.” 
16Ng meral mesaul a Dios el rullii a Titus el kmal mo blak a rengul el 
olengeseu er kemiu el ua ikemam. 
17Ele ng diak di le kilengei er ongtmam e le merekong; ng bai kmal blak a 
rengul, me ng di mle ngii el melekoi ekong. 
18Ma obengkel el ekong, el kim ulderchii, a tar kid el kmal meraelchisel er a 
ikelesia el rokui er a urerel el omerk er a Ebangkelio. 
19E diak di loraelchisel e le merekong. Ng dirrek ngikal chad a mloterkokl er 
a bek el ikelesia er a Masedonia el mo obengkemam el kirel tial ureor el 
kimoruul er ngii el kirel odengesel a Rubak ma olechotel a blakerreng er 
kemam. 
20Aki kmal kerekikl el kirel a ikal tenget er a blekeruraurreng el kim 
oungerachel, me ng diak le bor ngii a cherdechel a ngii di le chad el kirel. 

21Aki omdasu a meruul a ungil tekoi, el diak di lungil er a medal a Dios, ng 
dirrek el ungil er mederir a re chad. 
22Ng ngar ngii a lmuut el tar kid, el ngar kemam el obengterir el ekong. 
Ngikal chad a betok el bla ki bsa ngerachel e metik er ngii el kmal blak a 
rengul el olengeseu er a betok el tekoi. E chelechal lesal oumera er kemiu, e 
ng mengal mla mo semeriar er a eko olengeseu er kemiu. 
23E a Titus a kldemek el kimdak el oureor el kiriu; e tirkel kuk bebil er kid el 
obengkel el ekong a omteche ikelesia e mo oureor el kirel odengesel a 
Kristus. 
24Me bo le betik a rengmiu er tir, me bo lecholt er a ikelesia el rokui a bltkil a 
rengmiu, ma klemera er a ikel kimullekoi el kiriu. 

2 Korinth 9 

1Ng diak a ultutelel er chelechang a kuluches el ekor kemiu el kirel a tenget 
el ngiuul el kirir a re chedal a Dios el ngar a Judea. 
2Ak medengelkemiu el somiu el olengeseu, mak uluuchais er a re chad er a 
Masedonia el kmo, ‘A re ngar a Akaia a mla mo tal rak er a le kldmokl el mo 
olengeseu.” Ma klemeriar er a rengmiu el mo olengeseu a kmal ulekar a 
rengrir a ruumesingd er tir. 
3Me chelecha e a re bebil er kid a ngar kemam el eko olengeseu er kemiu, me 
ng mo uchul e ng diak leiit a ikel bla kim du el kiriu. Ng di mo ua ia ikel 
kdilu el kmo kom di mo kldmokl er a ulengesumiu. 
4E ngdi lsekum a re bebil er a re chad er a Masedonia a obengkek el ekong, e 
metik er kemiu el diak kom kldmokl, e aki kmal mo merur el mla tmeu a 
ngeram el kiriu, me kemiu me kom dirrek el mo merur. 
5Tia ia uchul mak dilu er tirkal bebil er kid me di ba lokiu uche er ngak el 
ekong, me di ba le kedmokl a ikel di bla mtib el ulengesumiu. Misel 
kichikang, e ng kldmokl a ulengesumiu el ochotii el kmo ng mlar ngii er a 
rengmiu, el dimlak morimel. 

6A kulekoi er ngii a kmo ngikel chad el di kesai a lolalem, a di kesai el rodech 
a bo loridm; e ngikel betok a lolalem, a mo betok a loridm. 
7Ma ta ma tal chad lolengeseu el oltirakl er a telbilel a rengul, e lak lomai er 
a rengul el ua ia le mlorimel; ele Dios a soal ngikel ungil a rengul e 
olengeseu. 
8A Dios a sebechel el kmal mdois a klengeltengat el mer kemiu, me ng di 
blechoel el ngar ngii er kemiu a ikel rokui el mousbech, el medeel el dirrek el 
kirel a bek el ungil tekoi el moruul. 
9Ng di ua ikel lolekoi a Chedaol Llechukl el kmo, “A ungil chad a kmal 
bekerurau el mor a re mechebuul; ma omerellel el ungil er a rengul a Dios a 
di melemolem el mo cherechar.” 
10Ma Dios, el omsa delomel a chad er omelalem e omsa kall el longang, a mo 
meskemiu a ikel rokui el delomel el mousbech e mekeroul el mo 
bekerredechel el oltirakl er a blekerurau er kemiu. 
11Ng mo rullemiu el mo ungilbesmiu, me ng mo sebechiu el di blechoel el 
bekerurau, me te betok el chad a mo mereng a sulel a Dios el kirel a 
ulengesumiu el ngar kemam el mor tir. 
12Ele tial moruul er ngii a diak di le ngesuterir a re chedal a Dios er a 
chelebulir e le merekong; ng dirrek el mo rulleterir a re betok el chad el mo 
mereng a sulel a Dios. 
13Me tial olechotel a blekeruraurreng er kemiu a mo uchul e te betok a mo 
oldanges er a Dios el kirel a blekerdeliu el kmal oltirakl er a Ebangkelio er a 
Kristus, e kmal bekerurau el olengeseu er tir ma re bek el chad. 
14Me ng kmal mo klou a bltkil a rengrir er kemiu e meluluuch el kiriu, ele 
Dios el chemolt a kmal klou el krasia er ngii el ekor kemiu. 
15Doreng a sulel a Dios er a kmal diak a mekesiur el sengk er ngii el mer kid. 

2 Korinth 10 

1Ngak el Paulus a ngar ngii ongtik el ekor kemiu; ngak el leko ng ngariou a 
renguk a kngar bita er kemiu, e meringel a tekingek a kcheroid er kemiu. 
Mak uba delemedemek ma klengariourreng er a Kristus, 
2e kmal olengit er kemiu me lak mrellak el mo meringel a tekingek sel 
kikong. Ele ng sebechek el mo meringel a omelekingek el mor tirkel melekoi 
el kmo aki blekall er a di reng er a klechad. 
3Ng meral tekoi el kmo kedulsiseb er a eltel tial beluulchad el de ngar ngii, e 
ngdi mekemad el de ngar ngii a diak le kirel tial beluulchad, 
4ele ikel kim ousbech el oldechelakl a klisichel a mekngit a diak le klisichel a 
di klechad, e ng bai klisichel a Dios. Aki ousbech el olturk a cheleuid el 
omesodel a tekoi; 
5ma ikel rokui el tekoi el lousbech a re chad el mekedidai a rengrir el omtok 
a meral tekoi el dodengei el kirel a Dios. Aki chosimer a rokui el uldasu e 
mult el mo oltirakl er a Kristus. 
6Me sel bo kimodengel kmo ng meral blak a rengmiu el oltirakl er kemam, e 
aki kldmokl el mo melseterir tirkel diak le blak a rengrir. 
7Kemiu a di omes a ikrel a tekoi. A lsekum ng ngar ngii er kemiu omdasu el 
kmo ng chedal a Kristus, e lluut ngiil chad el di ngii el mesang, e bo lodengel 
kmo kemam maki dirrek el chedal a Kristus el ua ingii. 
8A Rubak a milskemam a klisiich el diak lolemall e bai olengeseu er kemiu, 
ma blo ktelkib el imis el meruulchisam er ngii el klisicham, e ng diak a bo 
kmerur er ngii. 
9Ng diak el soak a cho momdasu el kmo ak urrouk er kemiu el olab a babier 
er ngak. 
10Ele re chad a melekoi el kmo, “Ng oungeroel e meringel a tekingel er a 
babier er ngii, e ngdi sel lobengked e ng mechitechut e a tekingel a diak a 
ngeral le rellii.” 

11Bo lodengei itirkaikid el chad el kmo a ikel kimolekoi er a babier a kim 
cheroid, a ikei ia bo kimoruul sel kim ekor a medemiu. 
12Becherei e ng diak el somam el mengoir ma lechub e kim omekesiu er 
kemam er tirkel di tir el olengesechekl er tir. Ng tekoi el klebelung a le ngar 
ngii. Ng di tir el melibech a olkael er a deruchall, e di tir el orreberebet er tir 
er olkael el di mle tir el melibech! 
13E ngdi kemam a diak kimoruul a chisam el mo engelakl er olkael; aki di 
oltirakl a ikel olkael er a ureor el lulterkokl a Dios el kiram, el uldimukl er 
ngii a ureram el kiriu. 
14Me kemiu el uldimukl er ngii el olkael a uchul me ng dimlak bo kim 
engelakl er ngii, er ser a kim ekor kemiu el mle kot el oba Ebangkelio er a 
Kristus el ekong. 
15Me ng diak kimoruul a chisam er a urerir a re ngodech el chad el mo 
engelakl er olkael el mloterkokl er a Dios el kiram. Aki bai di oureng el kmo 
bo mesisiich el oumerang, ma ureram er a delongeliu me ng mengal omerk el 
oltirakl er olkael el kim ousbech er ngii. 
16E a uriul e ng kuk mo sebecham el mo omerk er a Ebangkelio er a ikel bebil 
er a beluu el ngar a ikrel a Korinth e diak bo kimoruul a chisam er a bla 
leruul a ngodech el chad er sel loureor er ngii. 
17A Chedaol Llechukl a kmo, “Ngikel soal el meruulchisel, loruulchisel er a 
ikel bla leruul a Rubak.” 
18Ele meral ungil chad a diak le ngikel di ngii el chemat er ngii; ng bai ngikel 
lechat er ngii a Rubak. 

2 Korinth 11 

1A llechulekum kom outekangel el rongesak a bo ktelkib el kor a 
mengebelung. Ak ulengit me moutekangel! 
2Kom kmal mekreos er a renguk, el di ua ia rengul a Dios el kiriu. Ele 
kulemak er a delongeliu kemiu ma Kristus, me ng mo sebechek el odersemiu 

er ngii, el ua ia kmal klikiid el ekebil el mo omak er a chebechielel er a di tal 
chad. 
3Ak kmal bekikl a cho bo mua Eva, el mlotuchakl er a cheblad el bersoech, el 
touchakl a rengmiu me ng mo diak le cherrungel e le klikiid a bltkil a 
rengmiu er a Kristus. 
4Ele ng di ungil er a rengmiu el outekangel el orrenges er a ngii di le chad a 
lsekum ng mei el omerk er osisechakl el kirel a Jesus, el ngodech er sel kim 
ulemerk er ngii er a delongeliu, ma lechub e kom oltirakl er a reng ma lechub 
e ng ebangkelio el ngodech er a Reng ma Ebangkelio el kim ullalem er ngii er 
a chelsiu. 
5Ak medengei el kmo ng diak a ngeral kngar uriul er ngii er tirkal leko te 
kmal ngarbab el apostol. 
6A lta e ak ngesonges er omengedecheduch, e ngdi diak a kngesonges er ngii 
er a ikel kudengei. Me tiang a mle betok el kim ulemeketakl er ngii er kemiu 
er a rokui el tekoi. 
7Ngak a kmlor a mekngit er a kungengetak el mer iou el olengesechekl er 
kemiu, e kumerk er a Ebangkelio er a Dios el ekor kemiu, e dimlak momdoud 
er ngak? 
8Ng ua ia kurrechorech a udoud er a bebil er a ikelesia, er a kusiou er kemiu, 
e tir lomdoud er ngak. 
9E ser a kubengkemiu e bo le metacherbesuk er a ngerang, e ng dimlak 
kungesang er kemiu, ele tullengeseu er ngak tirkel bebil er kid el mlar a 
Masedonia el mei. Ng dimlak kungesang er kemiu er isei, me ng dirrek el diak 
kbo kungesang er kemiu er chelechal mong. 
10Mak ultuil er a klemera er a Kristus el ngar ngak, e kmo ng diak el sebechek 
el mo diak kuruulchisek er tial tekoi er a bek el beluu er a Akaia el rokir. 
11E ngerang? Ng belkul a kmo ng diak le betik a renguk er kemiu? A Dios a 
medengei el kmo ng betik a renguk er kemiu! 

12Ma ikel kuruul er chelechang, a kulemolem el di meruul, me ng mo diak a 
uchul omelekingir tirkel bebil er a leko te apostol el kmo ng di osisiu a 
blekerdelam a kim oureor. 
13Ele itirkal chad a diak le meral apostol, e di mengeblad er a urerir, e 
oudeluus er a kmo te apostol er a Kristus. 
14E diak le mechas a rengud a le ua isei, ele Satan me ng dirrek el oudeluus er 
a kmo ng anghel er a llomes. 
15Me ng diak le blosech el tekoi a loudeluus a re mesiungel er a kmo te 
mesiou er a Dios el meruul a soal. A ulebongel, e te mo obals er a rredemelel 
omerellir. 
16Ak lmuut el melekoi el kmo lak a chad el omdasu el kmo ak mengebelung. 
E ngdi lsekum kom omdasu el ua isei, e mngikak ku el di ua kkebelung, me le 
bor ngii a telkib el uchul e kuruulchisek. 
17A ikal kulekoi el meruulchisek a diak le ngar a Rubak el Jesus el mei; ak 
melekoi el di ua ia kkebelung e kulekoi. 
18Te betok a re meruulchisir el oltirakl er a di reng er a klechad, me ngak 
mak dirrek el mo meruulchisek. 
19Ng mellomes a rengmiu, me ng di ungil er a rengmiu el outekangel el 
orrenges er a kebelung el chad. 
20Ele kmedenge el kmo kom di outekangel a lousibai er kemiu a chad, ma 
lechub e di lousbech er kemiu el kirel a ungil er ngii, ma lechub e longeblad 
er kemiu, ma lechub e le metengel osengel er kemiu, ma lechub e 
longedelekelek er kemiu. 
21Ak merur el kmo ng dimlak a klisicham el mo ua ise er kemiu! E ngdi 
lsekum ng ngar ngii a melasem el meruulchisel—e chelecha e ak kor a 
kebelung e melekoi— e ngak mak dirrek el mo melasem el meruulchisek. 
22Te kmo te Hebru? Me ngak mak dirrek el Hebru. Te chad er a Israel? Me 
ngak mak dirrek. Te titiul a Abraham? Me ngak mak dirrek. 

23Te mesiungel a Kristus? Ak kor a kebelung er omelekingek, e ngdi ngak a 
lmuut el ngar uche er tir el mesiungel a Kristus! Ak liluut el meringel el 
oureor, e liluut el betok el kbor a kelebus, e liluut el betok el kmechelebed, e 
liluut el betok el bo kucherur a kodall. 
24Ng mle eim el knga 39 el chelebed er a chimorir a re chad er a Judea. 
25E mle edel kmechelebed er a kerrekar er a re chad er a Rom e mle tal 
kubetech er a bad, e mle edel kim ngar a diall el mo obeu er a daob; e mle tal 
kesus ma tal llomes el di kumtitechakl er a daob. 
26Ma ildisel a omerolek, e ak mlo ocherur a ringel er a imui, ma ringel er a re 
merechorech, ma ringel er a re chad el kim tal chad, ma ringel er a re 
Chisentael, ma ringel er a chelsel a beluu, ma ringel er a chelsel oreomel, ma 
ringel er a daob, ma ringel er a re chad el diak le meral bebil er kid. 
27Ak mle meringel el oureor e mlo chuarm. Ng mle betok el di diak a cheliuek 
er a klebesei, e mo songerenger e meched a renguk. E mle blechoel el mo 
diak a kelek, e mekerasem, e diak a bilek. 
28Kede mo meche lmuut el bebil er a tekoi, e ngdi sel kmal mle chuarm a 
renguk er ngii a sebekreng er ngak el kirel a ikelesia el rokui. 
29Ng techa kmo ng mechitechut, e ngak a diak? Ng techa lukrolii el mo 
ruebet er a klengit, e ngak a diak bo lochedechudel a renguk e le mekngit a 
renguk? 
30A lsekum ng kirek el meruulchisek, e ak mo melekoi a ikel olecholt er a 
chelitechetuk. 
31E a Dios el Demal a Rubak el Jesus, el kirir a rokui el chad el oldanges er 
ngii el mo cherechar, a medenge el kmo ng diak kuutingaol. 
32Ser a kngar a Damaskus, e a bdelul a beluu el le tiltkii a King Aretas a 
uldercheterir a re chad el mo omekbat el omdechem er ngak, 
33e ngdi ruumerang a ultechak er a metetoech er a sersel a beluu e oimimak 
er a sualo el mor iou mak chiliis me ng dimlak ludechemak. 

2 Korinth 12 

1Ng kirek el meruulchisek; a lta e ng diak a ngeral bo le rellii, e ngdi chelecha 
e ak mo melekoi er a chisel a Rubak er a be ledum e locholt a uldesuel er 
ngak. 
2Ak medengelii a tal chad, el oumera er a Kristus el mlengai el mor ongedel 
eanged, er a truich me eual rak er a mla me mong, e diak kudengei el kmo ng 
mlong el oba bedengel, ma lechub e ng mlong el di ngar a ues er a berrous, 
ng di Dios a medengei. 
3Mak medenge el kmo ngikal chad a mlengai el mor a Baradis, e diak 
kudenge el kmo ng mlo el oba bedengel ma lechub e ng di mlo er a rengul el 
kor omerrous, ng di Dios a medengei, 
4e rirenges a tekoi el diak el sebechel el medung, ma re chad a diak le kirir el 
melekoi. 
5Ak mo omteche er ngikal chad el meruulchisel, e ngdi diak bo kuruulchisek, 
ak di mo melekoi a ikel olecholt er a chelitechetuk. 
6A lsekum ng soak el meruulchisek, e ng diak bo kkor a kebelung, ele kmo 
melekoi a meral tekoi. E ngdi diak bo kuruulchisek er a ikel kules, ele ng diak 
el soak a chad a bo lechat er ngak el mo engelakl er a ikel leues ma ikel le 
renges er ngak. 
7Tiakid a mle rolel e ng diak bo le kedidai a renguk er a betok el mengasireng 
el tekoi el lulecholt er ngak a Dios: Ng milskak a secher el ulemekringel er a 
bedengek el ua ia toched, me tia ia luleba Satan el oldechelakl er ngak, e 
mirrers er ngak er a kldidairreng. 
8Ng edel kulengit er a Rubak me le nguu tial choridii er ngak. 
9E ngdi tekingel el mler ngak a kmo, “A krasia er ngak a ungilbesul el kirem, 
ele klisichek a mengal mo chemolt er a chelitechetul a chad.” Me ng bai 
lmuut el ungil a renguk el chemat a chelitechetuk, ma klisichel a Kristus bo 
lecholt er ngak. 

10Me ng di ungil er a renguk a kmechitechut, ma bo kcharm er otuub, ma 
ringel, ma odechelakl, ma cheliseksikt el kirel a Kristus, ele sel kmechitechut, 
e ak bai mo mesisiich. 
11Ak mla mo kor a kebelung er omelekingek el ekor kemiu, e ngdi kemiu ia 
urremelak mak mlo ua isei. Ele ng bai mle kirel el kemiu a melekoi a 
klungiolek. Ele lta e ng diak kngerang, e ngdi diak kngar uriul er tirkal leko 
te kmal ngarbab el apostol. 
12A Dios a ulekiu ngak el meruul a betok el tekoi el chelid ma bebil er a 
mengasireng el tekoi er a delongeliu, er ser a kuutekangel el meruul a urerek. 
A ika ia ochotii el kmo ngak ia meral apostol. 
13Ng ngera kmirruul er ngii el mor a bebil er a ikelesia el dimlak kuruul er 
ngii el ekor kemiu? Ng di tal tekoi el kmo, ng dimlak kuduudel er kemiu, e 
ngak a olengit me lak bo le mekngit a rengmiu e ak kmal mlo mekngit! 
14Chelecha e ak mla kudmeklak el ekong el mo me ng mo ongede kung e diak 
kbo kungesang er kemiu; ele ng kemiu, ng diak lududiu a kusiik. Ele ng diak 
le re ngalek a omecheliu er a re chedam ma re chedil; te bai re chedam ma re 
chedil a omecheliu er a re ngalek. 
15Ng kmal di ungil a renguk el tonget a ikel ngar ngii er ngak el mo lmuut er 
a klengar er ngak el kiriu. Ma lsekum ng mengal mo klou a bltkil a renguk er 
kemiu, e kemiu ng mengal mo kekere bltkil a rengmiu er ngak? 
16Ma ble le ua isei el dimlak kbo kungesang, e a lta e ng ngar ngii a mo 
melekoi el kmo ak kmal mle chedechuul el chobeldkemiu er a telingolek. 
17Ng ngar ngii a kchilbeldir er kemiu el kirel a klungiolek el okiu a tar tirkel 
kuldercheterir el ekor kemiu? 
18A Titus a kullengit er ngii me ng ekong, e ulderchii ngikel tar kid me ng 
ulebengkel el ekong. A Titus ng chilebeldkemiu? Ng dimlak di ble losisiu el 
reng a kim ulebang? Ng dimlak di ble losisiu omerellam? 
19A lta e kom meketeketal melebedebek el kmo aki meledaes er kemam er 
medemiu. Ng diak! Aki ngar medal a Dios e melekoi a ikel soal a Kristus a 

kim dung, e a ikel rokui el kimoruul, kemiu el bebil er kemam, a di kirel a 
klungioliu. 
20A suebek a renguk er ngii a mekngit a kikong e kbetik er kemiu el dirk 
ngodech er sel kumdasu er ngii, me kemiu me betik er ngak el diak kua isel 
cho momdasu er ngii. Ng suebek a renguk a kikong e kbetik a klautoketok, 
ma chelechei, ma ngasechereng, ma blechelechelingaorreng, ma omelaes, ma 
telulechoid, ma kldidairreng, ma uldikel. 
21Ak bekikl a kikong, e lluut a Dios er ngak el rullak el mo merur er 
medemiu, e bo klangel el kirir tirkel mlor a klengit er a ngar a mong e dirkak 
lechoit a ikel mekngit el blekerdelir er a delengerenger, ma deleboes, ma 
klekad. 

2 Korinth 13 

1Chelecha e ng mo me ng mo ongedel be kuldingel er kemiu. E a lsekum ng 
ngar ngii a ultutakl e ng kirel el ngar ngii a olisichel el oeak a terung ma 
lechub e te tedei el chad. 
2Ng soak el omeklatk er tirkel mlor a klengit er a ngar a mong, ma rokuil 
chad, mak melekoi er tir er chelecha el kcheroid a di ua ikel kdilu er ser a 
ongerul odngelek, el kmo sel kikong e te kmal mo meringel el obals. 
3Kom mo omes a rokui el olechotel a kmo a Kristus a melekoi el okiu ngak. 
Ng diak le mechitechut a loruul a ngera er a chelsiu; ng bai mo chemolt el 
mesisiich er a chelsiu. 
4Ng ulekiu a chelitechut el mo mad er a kerus, e ngdi chelechang e ng di ngar 
el okiu a klisichel a Dios. Me kemam maki obengkel er a chelitechut, e ngdi 
sel kimoruul a ngera er a chelsiu, e aki mo obengkel er a klengar er ngii el 
oba klisichel a Dios. 
5Ka bo mungil el merriter er kemiu e mosekemiu el kmo kom ungil el oltirakl 
a cho moumeral tekoi? Kom medengei el kmo a Jesus Kristus ng ngar a 
chelsiu? A lsekum ng diak, e kom urrebet er a ikel moumeral tekoi. 

6E ngdi ak uumerang el kmo kom medengel kmo kemam a meral apostol el 
diak kim urrebet. 
7E ngdi nglunguchek er a medal a Dios a kmo lak kom tuchakl el mor a 
mekngit, el diak le belkul a kmo kemam a diak kim urrebet, e bai bo lecholt 
el kmo kom ngar a ungil, e kemam a mle ua kim cheleuid. 
8Ele ng diak el sebecham el meruul a ngeral omtok er a klemerang, aki bai di 
meruul a ikel tekoi el kirel a klemerang. 
9Me ng ungil a rengmam a cho mesisiich e kemam kim mechitechut. Maki 
meluluuch me kom mengal mo cherrungel el ungil. 
10Ak dirk cheroid e meluches a ikal ekor kemiu, me sel kichikang e bo lak a 
ultutelel el ksal ousbech er a klisiich el le bilskak a Kristus, el diak lolemall e 
bai olengesu er kemiu. 
11Ak melmesumech ku er kemiu er chelechang, kemiu el odam. Molasem el 
merael el mo cherrungel omerelliu er a ungil tekoi, e mrenges ongtik, e bo le 
ta rengmiu e mdak el kie el ngar a budech. Ma Dios er a bltikerreng ma 
budech a mo obengkemiu. 
12Mkautkeu er a delongeliu el okiu a rolel a de chedal a Dios. A rokui el 
chedal a Dios a mesumech a yorosku el ekor kemiu. 
13Ma krasia er a Rubak el Jesus Kristus, ma bltikerreng er a Dios, ma 
klauchad er a Chedaol Reng bo lobengkemiu el rokui. 

Galatia 

Galatia 1 

1Mlar a Paulus el dimlak bo le apostol el okiu a re chad ma lechub e le chad a 
uchul, e ng bai Jesus Kristus ma Chedam el Dios a uchul, el ngikel ulekisii er 
a kodall, 
2e dirrek el mlar a rokui el oumerang el kimdak, el mor a ikel ikelesia er a 
Galatia: 
3A Dios el Demad ma Rubak el Jesus Kristus le beskemiu a krasia ma budech. 
4A Kristus a ultireklii a soal a Dios er kid e Demad, el di mle ngii el 
tongetengii a klengar er ngii el kirel a kngtid, el mo melubet er kid er tial 
mekngit el beluulchad er chelechang. 
5Ma odanges le bor a Dios el di blechoel el diak a ulebengelel! Amen. 
6Ng mechas a renguk er kemiu! Kom di mereched el mo cheroid er ngikel 
milekedongemiu el oeak a krasia er a Kristus, e mla mo oltirakl er a kuk tar a 
ebangkelio. 
7A mera er ngii, e ng diak a “kuk tar a ebangkelio”, e ngdi kdulii tiang el kmo 
te ngar ngii a re bebil er a re chad el ouedikel er kemiu e melasem el 
melodech er a Ebangkelio er a Kristus. 
8E ngdi lsekum a ngii di le tar kemam ma lechub e ng anghel el mlar a 
eanged el mei a mo olisechakl er kemiu er a ebangkelio el kuk ngodech er sel 
bla kim osisecheklemiu er ngii, e bo le medebeakl el mor a beluu er a ngau! 
9Tia di bla kim molekoi er ngii er kemiu, e chelechang e ak lmuut el melekoi 
er ngii el kmo, a le ngar ngii olisechakl er kemiu er a ebangkelio el kuk 
ngodech er sel cho bla mnguu, e bo le medebeakl el mor a beluu er a ngau! 
10A kulekoi el ua isei, e ng ua kulasem el meruul a rengrir a re chad? Ng kmal 
diak! Ngak a soak el meruul er a rengul a Dios! Ada ngak ak melasem el 
meruul a chisek er a re chad? Chomko kdirk meruul a chisek er a re chad, e 
ngak a diak kmesiungel a Kristus. 

11Mei, kemiu el odam er ngak, me ksbedemiu el kmo a Ebangkelio el 
kulisechakl er ngii a dimlakle ngar a re chad el mei. 
12Ng dimlak knguu er a ngii di le chad, ma ka le mlar ngii a chad el 
olisechakl er ngak er ngii. Ng Jesus Kristus a ulechotii er ngak. 
13Kom rirenges a chisel a blekerdelek er ser a le blak a renguk el oltirakl er a 
klechelid er a re chad er a Judea, el mle meringel el oldechelakl er a ikelesia 
er a Dios e mlor a ikel sebechek el melemall er ngii. 
14Ngak a mlar uchei er a ruumesingd el chad er a Judea el kim klebekoll er 
omerellek er otireklel a klechelid er a re chad er a Judea, e lmuut el kmal mle 
blak a renguk er tir er a tekoi el uldedelid er a rucheled el mei. 
15E ngdi krasia er a Dios a uchul me ng ngileltak er uchei er a kmechell, e 
milekedongak el mo mesiou er ngii. E ser a le tibir  
16el mo olecholt er a Ngelekel er ngak, me bo le sebechek el mo olisechakl er 
a re Chisentael er a Ungil Chais el kirel, e ng dimlak bo kuker a uldesuel a 
ngii di le chad, 
17ma ka kblor a Jerusalem el mo omes er tirkel di mla mo apostol er uche er 
ngak. Ak bai di mle mereched el mor a Arabia, e sola e liluut el mor a 
Damaskus! 
18E uriul ku er edel rak e ak mlor a Jerusalem el mo omes er a Petrus, e kiliei 
el obengkel el erul sandei. 
19Ng dimlak a ngodech el apostol el kisang, ngdi mle tal Jakobus el tar a 
Rubak. 
20A ikal kuluches a meral tekoi. A Dios a medengei el kmo ng diak kumulak! 
21Uriul er isei e ak mlor a ikel renged er a Siria ma Silisia. 
22Seikid e a re bebil er a re chad er a ikel ikelesia er a Judea a dimlak 
lodengelkak el chad. 

23Te di mle medengei a tekingir a re chad el kmo, “Ngikel chad el 
uleldechelakl er kid a olisechakl er sel doumera er ngii el tekoi el lullasem el 
melemall er ngii.” 
24Me tuleldanges er a Dios el kirek. 

Galatia 2 

1Ng mlo chuib a truich ma eual rak e ngak a liluut el mor a Jerusalem, ngak 
ma Barnabas, e a Titus a kngiluu me ng ulebengkek el mong. 
2Ak mlong ele Dios a mileketeklii el mer ngak el kmo ng kirek el mong. Me 
ngak ma re mengeteklel a ikelesia a mlo kldibel el di mle kemam e ak 
milsaod er tir a klumech er a Ebangkelio el kullisechakl er ngii er a re 
Chisentael. Ng dimlak el soak a bo lak a belkul a urerek er a ngar a mong, ma 
urerek er chelechang me bo lak a belkul. 
3A kldemek er a Titus a mle chad er a Gris e ngdi dimlak lorrimel er ngii el 
mo obotk, 
4ngdi mlar ngii a re bebil er a re chad el mle sorir a lobotk. Te mirruul er tir 
el leko te dirrek el oumerang, e a lechub e te ngiloech el soiseb er a 
delongelam el me ourabek, el merriter er sel ilmokl er kemam ele kemam el 
mla mo oltirakl er a Kristus Jesus. Ng mle sorir el rullemam el mo sibai, 
5ngdi dimlak kim telkib el konge uldesuir, el kirel me le mukedelad el kiriu a 
Ebangkelio. 
6Tirkel leko te mengeteklel a ikelesia; ak melekoi el ua isei ele deruchellir a 
diak bo le ngedechii a uldesuek; ma Dios a diak longetukel er a re chad, 
itirkel mengeteklel a ikelesia a dimlak a beches el tekoi el le delii el kirel 
osisecheklek. 
7Ng bai mlo bleketakl er tir el kmo a Dios a milskak a urerek el olisechakl er 
a Ebangkelio er a re Chisentael, el di ua Petrus el kuk le bilsa urerel el 
olisechakl er a Ebangkelio er a re chad er a Judea. 

8Ele ngak a uleak a klisichel a Dios e mlo apostol el mor a re Chisentael, el ua 
Petrus el kuk mlo apostol el mor a re chad er a Judea. 
9A Jakobus ma Petrus ma Johanes, el tirkel kulemtab er tir el kmo te 
mengeteklel a ikelesia a miltebengii el kmo a Dios a milskak tial ileakl el 
ngerachel; misei e turreked a chimak ngak ma Barnabas el olechotel a kmo 
aki rokui el kaukledem er ngii el ureor. Ng mlo ta tekingam el kmo ngak ma 
Barnabas a mo oureor er a delongelir a re Chisentael, e tir a kuk oureor er a 
delongelir a re chad er a Judea. 
10A di tal tekoi el lullengit er ngii er kemam a kmo me lak kim obes er a re 
mechebuul el ngar a delongelir, el ngii el tekoi a di mla ngar ngii er a renguk 
a mo meruul er ngii. 
11Ngdi ser a le ngar a Antiok a Petrus, e ak di mlar mederir a re chad e omtok 
er ngii, ele ng kmal mle cheleuid. 
12A uche er a le mei a re bebil chad el luleldurech er tir a Jakobus, e a Petrus 
a ulemengur el obengterir a rudam el Chisentael. Ngdi ser a le mei tir el chad, 
e ng ngilseklii e dikea le soal el omengur el obengterir a re Chisentael, ele ng 
mlo medakt er tirkel chad el oldubech a botk. 
13Me tirkel odam er kid el chad er a Judea me tulebengkel a Petrus el 
melodech er tir; ma Barnabas me ng dirrek el mlechetakl er a ua isel 
chelebelderir. 
14Me ser a kumes er tir el dimlak le bleketakl el oltirakl er a klemera er a 
Ebangkelio, e ak di mlar mederir el rokui e dmu er a Petrus el kmo, “Kau a 
chad er a Judea, e ngdi blekerdelem a diak le ua blekerdelel a chad er a 
Judea, e bai ua blekerdelel a Chisentael. Ke mekera e orrimel er a re 
Chisentael me te mo ua re chad er a Judea?” 
15Kom medengei el kmo, kemam a mlechell el chad er a Judea, el diak kim 
tirkel domekedo er tir el kmo “mekngit el chad el Chisentael.” 
16Ngdi kede medengei el kmo a chad a meruul el mo ungil er a rengul a Dios 
a lsekum ng oumerang er a Jesus Kristus, el diak lokiu otutel a Llach. Kemam 

a dirrek el mlo oumerang er a Kristus Jesus maki merruul el mo ungil er a 
rengul a Dios ele kemam el oumera er a Kristus, el dimlak lotutel a Llach a 
uchul, ele ng diak a chad el meruul el mo ungil er a rengul a Dios el oeak a 
otutel a Llach. 
17A lsekum kede ua isei el melasem el omeklemalt er kid er medal a Dios el 
okiu a delongeled kid ma Kristus, e mo metik er kid el mekngit el chad el di 
ua ia re Chisentael, e tia ng belkul a kmo a Kristus omuchel a klengit? Ng 
kmal diak! 
18Ma chomko ak lmuut el mo meleketek a ikel tekoi er a Llach el bla kteruud, 
e ng olechotel a kmo ng ngar ngii a ktilemellii er a Llach. 
19Ngak a ulekiu a Llach e mlad el kirel a Llach el uchul e ak mo ngar el kirel 
a Dios. Ngak a ulebengkel a Kristus el mad er a kerus, 
20me ng dikea le ngak a ngar, e ng bai Kristus a ngar el ngar ngak. Me 
chelechang e a uchul mak ngar, ngak el oumera er a Ngelekel a Dios, el 
ngikel mle betik a rengul er ngak me ng tilengetengii a klengar er ngii el 
kirek. 
21Ng dimlak krellii a krasia er a Dios el mo diak a belkul. Ele lsekum a chad a 
meruul el mo ungil er a rengul a Dios el okiu a Llach, e ng belkul a kmo a 
kodellel a Kristus a diak a ultutelel. 

Galatia 3 

1Kemiu el mechedeng a rengmiu el chad er a Galatia! Kom miles a bleketakl 
el omesodel a kodellel a Jesus Kristus er a kerus, e techa mla rullemiu me ng 
mocha ngodech a uldesuiu? 
2Ka msbedak er tial di tal tekoi el kmo, kemiu kom uleltirakl a Llach ma 
uchul e ng ilekor kemiu a Reng er a Dios a lechub e kom ulerrenges er a 
Ebangkelio e mo oumerang a uchul me ng ilekor kemiu? 
3Ngera me ng kmal mla mo cheldeng a rengmiu? Kom ulemuchel el oeak a 
klisichel a Reng er a Dios, e chelechang e ng somiu el mo merekui el olab a di 
klisichiu? 

4A ikel rokui el tekoi el blo mcharm ng di diak a ultutelel? Ng ulterekokl el 
mlar ngii a ultutelel! 
5A Dios, ng meskemiu a Chedaol Reng e meruul a mengasireng el tekoi er a 
delongeliu ele kom uleltaut a Llach, ada kom rirengesii a Ebangkelio e mo 
oumerang er ngii a uchul? 
6Molatk er a Abraham. A Chedaol Llechukl a kmo, “Ng uluumera er a Dios a 
uchul ma Dios a ulemasech er ngii el melemalt.” 
7Me bo modengei el kmo tirkel oumerang a meral ngelekel a Abraham. 
8A Chedaol Llechukl a dimla melekoi el kmo a Dios a mo rulleterir a re 
Chisentael el mo ungil er a rengul sel bo loumerang. Ma Chedaol Llechukl a 
silbedii a Abraham er ngiil Ungil Chais el kmo, “Ng okiu kau a Dios el mo 
omekngeltengat er a rokui el chad.” 
9A Abraham a uluumerang ma Dios a ulemekngeltengat er ngii; me tirkel 
rokui el oumerang me ng mo omekngeltengat er tir a Dios. 
10Tirkel ultuil er otutel a Llach a chemau a dellebeakl. Ele Chedaol Llechukl a 
kmo, “Tirkel rokui el diak loltirakl a bek el tekoi el llechukl er a babier er a 
Llach, a mo medebeakl er a Dios!” 
11Me ng bleketakl el kmo ng diak a chad el meruul el mo ungil er a rengul a 
Dios el okiu a otutel a Llach, ele Chedaol Llechukl a kmo, “Ng di ngikel 
oumerang a mo meruul el mo ungil er a rengul a Dios me ng mo suobel.” 
12Ngdi re chad a loltirakl a Llach e ng diak losisiu ngii ma loumerang. A 
Chedaol Llechukl a bai melekoi el kmo, “Ngikel otaut a bek el Llach a mo 
suobel.” 
13Ngdi Kristus a mla medebeakl el kired me ng mla ngubetid er a dellebeklel 
a Llach; ele Chedaol Llechukl a kmo, “Ngikel kltekotel er a kerrekar a 
delebeakl.” 
14Tiang a le rirellii a Kristus me bo le sebechel sel klengeltengat el le tilbir a 
Dios el mor a Abraham el dirrek el mor a re Chisentael el okiu a Kristus 

Jesus, me ng mo uchul e kede mo oumerang e nguu a Chedaol Reng el le 
tilbir a Dios. 
15Kemiu el odam er ngak, ak mo ousbech er a tar a okesiu er a tekoi el di 
lodengelii a re chad; a re terul chad a le tibir er a delongelir a tar a tekoi e le 
saing er ngii, e ng diak a tar tir el sebechel el melemall er ngii ma lechub e 
lolechel a tekoi er ngii. 
16Mesang, a Dios a riruul a telbilel el mor a Abraham ma mor a ngelekel. A 
Chedaol Llechukl a diak lolekoi er a re betok me ledu el kmo, “re ngelekel,” 
ng bai melekoi er a di tang me ng kmo, “ngelekel,” el belkul a di tal chad, el 
ngii a Kristus. 
17A kulekoi er ngii a kmo a Dios a rirellii a telbiil er a delongelel ngii ma 
Abraham e dilu el kmo ng mo oltaut er ngii. Ma Llach el mlor ngii er 430 el 
rak er uriul a diak el sebechel el tomellii, ma ka loietii a tekingel a Dios el mo 
oltaut er ngii. 
18A lsekum a diukes el ngar a Dios el mei a ultuil er a otutel a Llach, e ng mlo 
diak lultuil er a telbilel a Dios. Ngdi Dios el uleltaut er a telbilel a uchul me 
ng milsa klengeltengat a Abraham. 
19Ma le ua isei, e ng ngera uchul me ng mlor ngii a Llach? A Llach a mlor ngii 
el kirel el olecholt el kmo ng ngera mekngit, e di mle kirel el ngar ngii el mor 
sel le mei a ngelekel a Abraham, el ngikel meltib a telbiil el kirel. Me ngii el 
Llach a lullab a re anghel el mei, e a tal chad a ngilai el mor a re chad. 
20Ngdi diak a belkul oderuchel a di le ta chad el diak a delongelel ngii ma 
ngodech el chad; a Dios a di tang. 
21Tiang belkul a kmo a Llach omtok a telbilel a Dios? Ng kmal diak le ua isei! 
Chomko Llach a sebechel el olsobel, e seikid e a re bek el chad a sebechir el 
mo meruul el mo ungil er a rengul a Dios a loltirakl ngii el Llach. 
22A Chedaol Llechukl a melekoi el kmo a beluulchad el rokir a ngar eungel a 
klisichel a klengit; me seikid ia uchul me sel meltib el kirir tirkel oumera er a 
Jesus Kristus a mor tirkel oumerang, ele tir el oumerang. 

23Ngdi uchei er a bocha doumera er a Jesus Kristus, e a Llach a milengkar er 
kid el ua de kelebus el mor ser a bo lecholt a Ebangkelio el bo doumerang er 
ngii. 
24Me kede mle chederdall er a Llach el mor ser a le mei a Kristus, me bo 
doumerang e le rellid el mo ungil er a rengul a Dios. 
25Me chelechal bla bo doumerang, e ng dikea de chederdall er a Llach. 
26Kom ngelekel a Dios el chedal a Kristus Jesus ele kemiu el oumerang. 
27Kom meltecholb el mo chedal a Kristus, me ko bliull er a klengar er ngii. 
28Me chelechang e ng dikea klekakerous er a re chad er a Judea ma re 
Chisentael, el diak a klekakerous er a re sibai ma re diak le sibai, e dirrek el 
diak a klekakerous er a re sechal ma redil; kom rokui el mla mo tal chad el 
oltirakl er a Kristus Jesus. 
29Ma lsekum kom chedal a Kristus, e kom ngelekel a Abraham me kom mo 
nguu a telbilel a Dios el kirir a re ngelekel a Abraham. 

Galatia 4 

1A kulekoi er ngii a kmo, a ngalek el mo oudiukes a kloklel a demal sel dirk 
le kekerei e ng di ua tar a mesiou, ngdi ngii a meral mo oudiukes a rokui el 
kloklel a demal. 
2Sel dirk le kekerei, e te ngar ngii a re chad el mengedmokl er ngii e mengkar 
a kloklel el mor sel belsechel el bla le tetkii a demal. 
3Me kid me kede ua isei; ser a dirk de ngalek er a tekoi er a reng e kede 
dirrek el mle chederdall er a ikel chelid er tial beluulchad. 
4Ngdi ser a le mei a belsechel, e a Dios a ulderchii a Ngelekel, el mlechell er a 
redil me ng mlo chad, e kiliei el chederdall er a Llach er a re chad er a Judea, 
5me ng mo ngubeteterir tirkel chederdall er a Llach, me kede mo ngelekel a 
Dios. 

6A Dios a milskid a Reng er a Ngelekel el mer a rengud el olecholt el kmo 
kom ngelekel, el ngii el Reng a rullid el mo omekedong el kmo, “Abba! 
Chedam!” 
7Me ng dikea msibai e kom ngelekel a Dios, ma Dios a mo meliukes er kemiu 
el ngelekel. 
8A ngar a mong er a le dirkak bo modengelii a Dios, e kom mle sibai el 
mengull a chelid el diak le meral chelid; 
9e chelechang e kom mla mo medengelii a Dios, ng diak, ng bai Dios a mla 
mo medengelkemiu, e ngera me ng somiu el lmuut el mo sibil a ikel 
mechitechut e diak a ultutelel el chelid? 
10Kom kmal kerekikl a otireklel a bebil er a sils, ma buil, ma blingelel a rak, 
ma rak. 
11Me ng suebek a renguk er kemiu! A urerek el kiriu ng di mo diak a 
ultutelel? 
12Ak ulengit er kemiu el odam er ngak me bo mua ingak, e ak mla mo ua 
ikemiu. Ng dirkak a ngeral mekngit el mrellii el mer ngak. 
13Kom medengei el kmo ser a kot el kulisechakl er a Ebangkelio er kemiu e ak 
mle smecher a uchul me ng mlo sebechek el kiei e olisechakl. 
14Ma secherek a mlo klou el ongesang el ekor kemiu, e ngdi dimlak bo le 
chetimiu ngak ma lechub e blo meterekakl er ngak. Ko bai ngilikak el ua ia le 
anghel er a Dios a mlei e ngilikak el ua ia le Kristus Jesus a mlei. 
15A ikel deuil a rengmiu ng ngar ker er chelechang? Ak kmal dirk medengei, 
ele seikid e ng di mle beot er kemiu el meskak a ngii di le ngerang el mo 
lmuut er a chelsul a medemiu me ng mle sebechiu el meskak. 
16Ng mocha chetimiu ngak, ele ngak el di bleketakl a kungedecheduch er 
kemiu? 

17Tirkel chad el leko ng blak a rengrir er kemiu a diak le meral osiik a 
klungioliu. Te di meruul er kemiu el mo beot a rengmiu er ngak e mo blak a 
rengmiu er tir. 
18Ng ungil a di le blechoel el blak a rengmiu el kirel a ungil tekoi el diak di le 
sel kubengkemiu. 
19Re ngelekei el kmal betik er a renguk, ak lmuut el ua bo kcharm er a 
rengelel a cheroll el kiriu el dimerkmo cho bo mua teletelel a Kristus. 
20A llechulekum mak ngar a delongeliu er chelechang me ng mo ngodech a 
delecherul a ngerek e mengedecheduch er kemiu. Ng kmal mla mo rrau a 
renguk er kemiu. 
21Ka msall e kuker er kemiu el somiu el ngar eungel a Llach. Kemiu kom 
meral medengei a ikel lolekoi a Llach? 
22Ng dmu el kmo a Abraham a mle teru re ngelekel, el tang a ngelekel er a 
sibai el dil, ma tang a ngelekel er a bechil el diak le sibai el dil. 
23Ngikel ngelekel er a sibai el dil a mlechell el di ua re bek el chad, e ngikel 
ngelekel er a bechil el diak le sibai el dil a mlechell el oltirakl er a telbilel a 
Dios. 
24Tia okesiu. Tirkel terul redil omtechei a ikel erul telbiil. A Hagar a 
milechelleterir a re ngelekel el ngar a klsibai me ng omtechei er sel telbiil el 
merruul er a Rois Sinai. 
25Ngii el Hagar a okesiul a Rois Sinai el ngar a Arabia, el rredemelel a 
Jerusalem er chelechang, ele Jerusalem ma re ngelekel er chelechang a sibai. 
26Ngdi sel Jerusalem el ngar bab a diak le sibai el dil, el ngii a delad. 
27A Chedaol Llechukl a kmo, “Bo ledeu a rengum kau el kebai el dil, el diak 
momechell; moldiu el dmeu a rengum kau el diak modengelii a rengelel a 
cheroll; ele ngikel dil el mlechoit er a bechil a kuk mo betok a re ngelekel er 
ngikel dimlak le mechoit er a bechil.” 
28Me kemiu el odam er ngak a ua Isak el ngalek er a telbilel a Dios. 

29Ngdi seikid e ngikel mlechell el di ua re bek el chad a uleldechelakl er 
ngikel mlechell el oeak a Reng er a Dios, me ng dirrek el dirk ua isei er 
chelechang. 
30Ngdi ngera ng dmu Chedaol Llechukl? Ng dmu el kmo, “Modikii ngikel 
sibai el dil ngii ma ngelekel, e ng diak el sebechel a ngelekel a sibai el dil el 
mo oudiukes el obengkel a ngelekel a mimokl el dil” 
31Kid e rudam a diak de ngelekel a sibai el dil, e kede bai ngelekel a diak le 
sibai el dil. 

Galatia 5 

1A Kristus a millubet er kid me ng mo diak de sibai; me msisichemiu el 
mtebechelemiu, e lak komluut el mo sibai. 
2Me ngak el Paulus a dmu er kemiu el kmo, a lsekum kom mor a botk, e a 
Kristus a mo diak a belkul er kemiu. 
3Mak lmuut el mengelechel er a re bek el chad el kmo ngikel mor a botk a 
mocha kirel el oltaut er a Llach el rokir. 
4Kemiu el melasem el mo ungil er a rengul a Dios el okiu a Llach, a meakl el 
mo cheroid er a Kristus; kom mla mengesakl er a krasia er a Dios. 
5E kemam oeak a Reng e klou a rengmam el melatk e mengiil er a Dios el mo 
meruul er kemam el mo ungil er a rengul ele kemam el oumerang. 
6A doltirakl er a Kristus e ng diak a belkul a de blotk ma lak; a klou a belkul a 
doumerang e dochotii el kmo kedoumerang el oeak a bltikerreng. 
7Kom mle ungil el merael; e techa ultucheklemiu el mo diak moltirakl er a 
klemerang? 
8Ng dimlak le Dios el ngikel ulemekedong er kemiu. 
9Ng di telkib el omkukel a blauang e mkukii a rremotel el blauang el rokir. 
10Ak ultuil er a Rubak e dirk oumerang el kmo a uldesuiu a diak bo le 
ngodech er a uldesuek; e a ngii di le chad el ouedikel er kemiu, a mo obals er 
a Dios. 

11Kemiu el odam er ngak, chomko kdirk olisechakl el kmo ng ngar ngii a 
belkul a botk, e ngera me ng dirk mer ngak odechelakl, ma osisecheklek er a 
belkul a kerus a dirk omuchel a uldikel? 
12Ak uureng el llechulekum me tirkel ouedikel er kemiu a melemolem el di 
mo tir el melekosek er tir! 
13Kemiu el odam er ngak a mlokedong el mo diak kom sibai. Ngdi tia diak le 
ilmokl el mo meruul a ikel di somiu. Bai moba bltikerreng el kesiou. 
14Ele Llach el rokui a uldak er a di tal llach el kmo, “Bo le betik a rengum er a 
ngar bitar kau el ua le betik a rengum er kau.” 
15Kom mo kerekikl, ele cho bo mua charm el diak kom kaukerreu e di 
ketemall, e kom dul di mo nguemed. 
16Ak melekoi er kemiu el kmo, a Reng bo le tebechelel a klengar er kemiu, 
me lak bo molemolem el oltirakl a ngibes er a klechad. 
17Ele ngibes er a klechad omtok er a Reng, ma ikel soal a Reng omtok er a 
klechad; me ng di dul kautok, ma uchul me ng diak komruul a ikel somiu. 
18Ngdi lsekum a Reng omesiur er kemiu, e ng diak kom chederdall er a Llach. 
19A urerel a klechad a di bleketakl, el deleboes, ma ngellengalek, ma klekad, 
20ma omeluluuch el bleob el chelid, ma olai, ma klaucherarou, ma klakoad, 
ma blechelechelingaorreng, ma ngasechereng, ma cheldesongel, ma 
blekilekiakl, ma klautok ma klekakeakl, 
21ma chelechei, ma cheltelaol er a rrom, ma klaiueong, ma ikel ua ingii. Ak 
mengelechel er kemiu el ua ikel di bla kdu el kmo, tirkel meruul a choua isel 
tekoi a diak bo le nguu a Rengedel a Dios. 
22Ngdi Reng a omuchel a bltikerreng, ma deurreng, ma budech, ma 
kllourreng, ma blekokuiirreng, ma ungilreng, ma blakerreng, 
23ma delemedemekerreng, ma ulserechakrreng; e a ikang a diak a llach el 
melekoi a ngeral kirel. 

24Tirkel mla mo chedal a Kristus Jesus a ua ia bla lokodir a klechad er tir ma 
ikel loureng a klechad el soal el meruul. 
25Ma lsekum a Reng omesiur er kid, e bo domtebechel a klengar er kid el 
oltirakl er a Reng. 
26Ng diak el kired el oumead er kid, ma lechub e de kaiuengasechereng, ma 
ka de kachechei. 

Galatia 6 

1Kemiu el odam er ngak, a lsekum ng ngar ngii a chad el rullii a mekngit, e 
kemiu el oltirakl er a Reng moba delemedemek el omeklemalt er ngii, e bo 
mkerekikl me lak bor a klengit el ua ingii. 
2Bo mkaingeseu el mengebekakl a berraod er a delongeliu, me motutii a 
llechul a Kristus. 
3A chad el diak a belkul, e omdasu el kmo ng ngar ngii a belkul, a di ngii el 
mengeblad er ngii. 
4Ma ta ma tar a chad di le ngii el merriter a urerel, me ng ngar ngii a ungil el 
le rirellii e bo lungil a rengul, e lak lomekesiu a urerel er a urerel a kuk tar a 
chad. 
5Ele re bek el chad a di chemur oberaod el telechellir. 
6Ngikel lolisechakl er ngii er a tekingel a Dios bo lomdasu a kuk kirel a 
siungel ngikel olisechakl er ngii. 
7Lak kom mecheuid; a Dios a diak le mecheblad, ele ikel lolalem a chad, ia 
ikei a bo loridm. 
8Ngikel di meruul a soal a klechad er ngii a mo remiid; e ngikel meruul a soal 
a Reng, a mo ngar el diak a ulebengelel. 
9Me lak bo de mesaul el meruul a ungil, ele di dolemolem el meruul a ungil e 
kede mo meridm a le me belsechel. 
10Ma le ua isei, e sel le bor ngii a techelled, e doruul a ungil el mor a re bek el 
chad, e a ngar uchei e doruul el mor tirkel bebil er kid el oumerang. 

11Mesang, ak di oba chimak el meluches a ua ika mekllungel el llechukl el 
ekor kemiu. 
12Tirkel sorir el meruulchisir el okiu a moues er a bedengir, itirkei ia sorir el 
orrimel er kemiu el mo obotk, me bo lungil e lak le modechelakl ele tir el 
diak lolisechakl el kirel a kerus er a Kristus. 
13E tir el ulebotk a diak loltaut a llach, ng di sorir cho mobotk me bo luchul e 
loruul a chisir er a botk er kemiu. 
14Ngdi ngak, bai le meruulchisek er a kerus er a Rubak er kid el Jesus Kristus, 
ele kerus er ngii a uchul e a beluulchad a ulekoad el kirek, me ngak a ulekoad 
el kirel a beluulchad. 
15A chad a le blotk ma lak me ng di osisiu; a bai klou a belkul a kmo a chad a 
mla lmuut el obeob el mo beches. 
16A budech ma klechubechub le bor tirkel rokui el oltirakl er tial tekoi ma 
rokui el chedal a Dios. 
17Chelechal mong e lak a chad el lmuut el omekcharm er ngak; ngak a ngar 
ngii er a bedengek olengchelel a Jesus. 
18A krasia er a Rubak er kid el Jesus Kristus bo lobengkemiu el rokui el odam 
er ngak. Amen. 

Efesus 

Efesus 1 

1Ngak el Paulus, el mle soal a Dios a bo ktar a apostol er a Kristus Jesus— A 
meluches el mor a re chedal a Dios el ngar a Efesus, el kerekikl el omtebechel 
a klengar er tir el bereked er a Kristus Jesus: 
2A Dios el Demad ma Rubak el Jesus Kristus le beskemiu a krasia ma budech. 
3Kede oldanges er a Dios el Demal a Jesus Kristus el Rubak er kid! Ng kid el 
chedal a Kristus a uchul me ng mla omekngeltengat er kid er a ikel rokui el 
klengeltengat er a reng el ngar a beluu er a eanged. 
4A mera er ngii a kmo a uchei er a lobeob a beluulchad, e a Dios a mla ngiltid 
el mo chedal el oeak a deleuill er kid ma Kristus, me bo de chedaol el diak a 
telemelled er medal. Ng bltkil a rengul a uchul  
5e a Dios a di mla tibir er a rengul el kmo ng mo oeak a Jesus Kristus e rullid 
el mo ngelekel; tia telbilel el mle soal a bo le ua isei. 
6Doldanges er a Dios el kirel a kmal klou el krasia el lulechotii er kid el oeak 
a betik er a rengul el Ngelekel. 
7Ng ngii a uchul olbeteled el okiu a uldersel a klengar er a Kristus el belkul a 
kmo, a kngtid a mla musubes. Ng meral kmal ungil a krasia er a Dios  
8el mler kid el kmal diak a delbedebelel. Ngii el mellomes a rengul e ungil 
medenge rokui el tekoi a uchul ma  
9Dios a riruul a ikel lulemdasu, e mileketeklii el mer kid a berrotel el uldesuel 
el bla le tibir er a rengul el mo oltaut el oeak a Kristus. 
10Tiaikid el uldasu, el bo loltaut er ngii a Dios sel bo le belsechel, a mo oldak 
a ikel rokui el mle duubech el ngar a eanged ma beluulchad, e a Kristus a mo 
bdelul. 
11A rokui el tekoi a meruul el oltirakl er a uldesuel ma telbilel a rengul a 
Dios; e a Dios a millilt er kid el mo chedal el oeak a deleuill er kid ma Kristus 
el oltirakl er a uldesuel, el ultuil er a ikel telbilel a rengul er a kot el uchul. 

12Mada kid, el mle kot el mo melatk e mengiil er a Kristus, doldanges er a 
klebkellel a Dios! 
13Me kemiu me kom dirrek el mlo chedal a Dios er ser a cho mrengesii a 
meral osisechakl el sel Ungil Chais el ulsebelemiu. Kom mlo oumerang er a 
Kristus, ma Dios a lilia olengchelel er kemiu el kmo kom chedal er a le 
beskemiu a Chedaol Reng el ua ikel le dilung. 
14Kid el mla nguu a Chedaol Reng a uchul me kede ulterekokl el mo nguu sel 
le tilbir a Dios el kmo ng mo mesterir a re chedal, e tia ia uchul ma Dios a 
ulterekokl el mo rulleterir a re chedal el mo diak a le rrengodel er ngii. 
Doldanges er a klebkellel! 
15Tiaikid a uchul, me ser a kkot el mo orrenges chisel a kmo kom mla mo 
oumera er a Rubak el Jesus ma chisel a bltkil a rengmiu el mor a rokui el 
chedal a Dios el mer chelechang, 
16e ng dirkak kmekimd el mereng a sulel a Dios el kiriu. Ak melatk er kemiu 
er a nglunguchek, 
17e olengit er a Dios er a Rubak el Jesus Kristus, el chetengakl el Chedam, me 
le beskemiu a Chedaol Reng er ngii, el mo omekllomes a rengmiu e ochotii a 
Dios er kemiu, me bo modengelii. 
18Ak ulengit me lobok a medal a rengmiu el mesa llemesel, me bo modengelii 
sel omelatk el luleba el lomekedo er kemiu, ng ua ngeral kmal ungil 
klengeltengat el telbilel el mor a re chedal, 
19ma kmal klou el klisiich el oureor er a chelsed kid el oumerang. Tiaikid el 
klisiich el oureor er a chelsed a osisiu ngii me sel klou el klisiich 
20el luluusbech er ngii er a lokisii a Kristus er a kodall e lokedengcheklii er a 
kadekmel er a eanged. 
21A Kristus a mengedereder er a eanged el ngar bab er a rokui el 
mengedereder er a melidiul, ma rulab a klisiich ma re ngar a deruchall, ma 
omerreder, ma re merreder; e telechull er a dui el kuk ngarbab er a rokui el 
dui er a klisichel omerreder er tial beluulchad me sel mei. 

22A Dios a ngila rokui el tekoi el locha er eungel ochil a Kristus e ulterekeklii 
er a ikelesia el kot el ngarbab el Rubak el merreder a rokui el tekoi. 
23A ikelesia a bedengel a Kristus, el cherrengelel ngikel mengerrungel a rokui 
el tekoi er ker me ker. 

Efesus 2 

1A ngar a mong e ng mle ulekoad a rengmiu ma uldesuiu, ele kemiu el dimlak 
morrenges a tekingel a Dios e di mlar a klengit. 
2Iseikid e kom di mirruul a ikel mekngit el omerellel a beluulchad; kom 
ulerrenges a tekingel ngikel merrederel a mekngit el reng er a melidiul, 
ngikel mekngit el reng el omekall er tirkel chad el diak loltaut a tekingel a 
Dios. 
3A mera er ngii, e kid el rokui a di mle ua itir, el di longurs er kid a klechad 
el mor ngii, el meruul a ikel rokui el mlo soal a rengud ma bedenged el 
meruul. Ma di le klechad er kid e kede di ua ngii di le chad, el di mle kired el 
mo chuarm er a kerrekeriil er a Dios. 
4Ngdi klechubechub er a Dios a medeel, ma bltikerreng er ngii el mer kid a 
kmal imis el klou, 
5me ser a dirk lulekoad a reng er kid ele kid el dimlak dorrenges er a Dios, e 
ngii a ulemekngar er kid el obengkel a Kristus. Ng krasia er a Dios a uchul me 
kom mla suobel. 
6Kid el bereked er a Kristus Jesus a lulekisid er a kodall el mo obengkel el mo 
mengedereder el obengkel er a ikel beluu er a eanged. 
7Ng mle ua isei ma re chad er chelechal mor medad a mo medengei el kmo 
ng kmal klou el krasia er ngii a lulechotii er a bltkil a rengul er kid el oeak a 
Kristus Jesus. 
8-9Ele ng krasia er a Dios a uchul e kom mla suobel ele kom oumera er ngii. 
Ng diak lomerelliu a uchul; ng bai di sengk er a Dios, me lak a chad el di ngii 
el chemat er ngii. 

10A Dios a milebid el mo chedal, me kede ngar a Kristus Jesus e ng milebid el 
kirel a ungil tekoi el di bla le kedmokl el kired el mo meruul. 
11Kemiu a re mlechell el Chisentael, el lomekedo er kemiu a re chad er a 
Judea el kmo diak ko blotk, el di tir el omasech er tir el kmo te blotk el ngar 
ngii olangch er tir (el melutk a ikel loruul a re chad el mor a bedengir), 
molatk el kmo kom mle ua ngera er a ngar a mong. 
12Iseikid e ng dimlak modengelii a Kristus. Kom mle kor a chad er a ngodech 
el beluu e dimlak mchederir tirkel ngellitel el chedal a Dios. Ng dimlak 
mulsiseb er a telbilel a Dios el mor a re chedal, e kiliei er tial beluulchad el 
dimlak omeltkiu er omengiil er a klungiaol el mei, e dimlak moumera er a 
Dios. 
13Ngdi chelechal mchedal a Kristus Jesus, e kemiu el di mle cheroid a mla mo 
kmeed el okiu a uldersel a klengar er a Kristus er a kerus. 
14Ele Kristus ingii ia milskid a budech er a le relleterir a re chad er a Judea 
ma re Chisentael el mo tal chad. Ng uleak a kodellel er a kerus el torudii 
orars el millenget er a delongelir el mirruul er tir me te di mle kaucherarou. 
15Ng riruul a Llach er a re chad er a Judea el mo diak loureor, me luchul e le 
bor ngii a techall el lousbech a ikal erul kakerous el bedengir a re chad el 
mebii a di tal beches el bedengir a re chad el mo chedal a Kristus, me loeak 
itiaikid el mo rolel a budech er a delongelir a re kakerous el chad. 
16Ng uleak a kodellel a Kristus er a kerus e ng urridii a klaucherarou er a 
delongelir; ng uleak a rolel a kerus el oldak a ikal erul bedengir a re chad el 
mo tal chelechad e olluut er tir el mor a Dios. 
17Misei, e a Kristus a mlei e ulemerk er a Ungil Chais er a budech el mor a 
rokui el chad, el ekor kemiu el Chisentael, el mle cheroid er a Dios, ma re 
chad er a Judea el mle kmeed er ngii. 
18Ng Kristus a dokiu ngii kid el rokui, el chad er a Judea ma re Chisentael, e 
mo sebeched el me dmak el oeak a di osisiu el Chedaol Reng el mor a medal 
a Chedam el ngar a eanged. 

19Ma le ua isei, e kemiu el Chisentael a dikea mkor a chad er a ngodech el 
beluu ma lechub e mdengdengechel chad; kom mocha osisiu el chad er a 
chimol beluu kemiu ma re chedal a Dios e chad er a telungalek er a Dios. 
20Kom dirrek el kor a blai el dechor er a omekedecheraol el lulleketek er ngii 
a re apostol ma re profet el sel mesisiich el bad el lorreked er ngii el rokir a 
Kristus Jesus, el di ngii el tang. 
21Ngii ngikel orreked er a blai el oldak er ngii e meleketek er ngii el mo 
cherrungel el chedaol templo el ileakl el kirel a Rubak. 
22Me sel cho bereked er ngii, e kemiu me tirkel rokui el bebil er a re chad a 
mo dmak el mo chimol blai el le kiei er ngii a Chedaol Reng er a Dios. 

Efesus 3 

1Tiaikid a uchul e ngak, el Paulus, el kelebus el kirel a Kristus Jesus el kemiu 
el Chisentael a uchul, a meluluuch el mor a Dios. 
2Kom ulterekokl el mla remenges el kmo a Dios a uleak a krasia er ngii el 
meskak tial ureor el bo kuruul er ngii el kirel a klungioliu. 
3A Dios a ulechotii er ngak a berrotel el uldesuel. (Ak mla meluches el telkib 
el ouchais er tiang, 
4ma lsekum kom menguiu a ikel bla kluches, e kom mo medengelii a 
utebengek el kirel a bertelel a Kristus.) 
5A ngar a mong e ng dimlak le medu ikal tekoi er a ngii di le chad, e ngdi 
Dios a mla ocholt el okiu a Chedaol Reng er ngii er chelechang el mor a re 
mechedaol el apostol ma re profet. 
6A berrotel el tekoi a kmo a re Chisentael a oeak a Ebangkelio el mor ngii a 
blingelir er a klengeltengat er a Dios el obengterir a re chad er a Judea; te 
klekedellel a tal chelechad e oudiukes er osisiu el telbiil el le rirellii a Dios el 
oeak a Kristus Jesus. 
7Ak mlekedmokl el mo mesiou er a Ebangkelio el okiu a ileakl el ulengesuil a 
Dios, el le bilskak el oeak a klisichel el oureor el ngar ngak. 

8Ngak a kot el ngar uriul er tirkel rokui el chedal a Dios; e a Dios a di milskak 
tial techall el mo ouchais er a re Chisentael a Ungil Chisel a diak a telkelel el 
klungiaol el ngar a Kristus el mei, 
9e meruul er a rokui el chad el mo mesa el kmo ng mekera berrotel el 
uldesuel a Dios a bo loltaut. A Dios, el mileob a rokui el tekoi, a di ulemart er 
a bertelel er a irechar el mei, 
10me bo le sebechir er chelechang, a re anghel el mengedereder ma rulab a 
klisiich er a melidiul, el oeak a ikelesia el mo medengei el kmo a Dios a kmal 
mellomes a rengul er a rokui el tekoi. 
11A Dios a kildmeklii tiang el oltirakl er sel di melemolem el uldesuel el 
lultutii el oeak a Kristus Jesus el Rubak er kid. 
12Ng kid el chedal a Kristus e oumera er ngii a uchul me ng ngar ngii a 
blekenged el mor a medal a Dios el diak de bekikl. 
13Mak ulengit er kemiu me lak bo le moalech a rengmiu ele ngak el chuarm 
el kiriu; ng rokui el di mo klungioliu. 
14Tiaikid a uchul mak uutubuach er medal a Chedam, 
15el bek el ongalek er a eanged ma chutem a ngmai a ngklir er ngii. 
16Ak ulengit er a Dios el diak a le ngesonges er ngii er a eanged me le 
beskemiu a klisiich el okiu a Chedaol Reng er ngii me bo le mesisiich a 
rengmiu er a klengar er kemiu, 
17e ngak a meluluuch ma Kristus bo le rellii a delengcheklel er a chelsel a 
rengmiu, ele kom oumera er ngii. Ak meluluuch me bo le sebechiu el meruul 
a rokui el tekoi el okiu a bltikerreng, 
18me bo mdak kemiu ma re chedal a Dios el rokui el mo sebechiu el 
mtebengii el kmo ng ngera klemengetel, ma kldidiul, ma delechel a ultirel a 
Kristus. 
19Choi, bo molechesuar a ultirel, e a mera er ngii a diak el sebechel meteriter 
el rokir, me bo meral mo ua teletelel a Dios. 

20-21A klebkall le bor a Dios, el ngikel okiu a klisichel el oureor er a chelsed 
me ng sebechel kudmokl a lmuut el kmal obdois el tekoi er a ikel sebeched el 
olengit, ma me soiseb er a uldesued, el okiu a ikelesia ma Kristus Jesus el mo 
cherechar, el diak a ulebengelel! Amen. 

Efesus 4 

1Mak mengelechel er kemiu, ngak el kelebus ele kmesiou er a Rubak. 
Momtebechel a klengar er kemiu el oltirakl er sel rolel a klengar el 
lulterekeklii a Dios el kiriu er ser a lomekedo er kemiu. 
2Di blechoel el oba ngariourreng, ma delemedemekerreng, ma kllourreng. 
Molecholt a bltikerreng er kemiu el outekangel a rengmiu er a blekerdelel a 
ta ma tang. 
3Bor sel kot er bab el sebechiu el omtebechel er a kltarreng el loliukes er ngii 
a Chedaol Reng el okiu a budech el merenged el oldak er kemiu. 
4Ng di ta chelechad ma di ta Chedaol Reng, el di ua isel di tal omelatk el 
mengiil er a klungiaol el lulemekedo er kemiu a Dios el mor ngii. 
5Ng di ta Rubak, e di ta rolel a doumerang, el di ta omelecholb; 
6e di ta Dios el Demerir a rokui el chad er a beluulchad, el Rubak er a rokui, 
el oureor el oeak a rokui, e ngar a chelsel a rokui el tekoi. 
7A ta ma tar kid a mla nguu a ileakl el duch er a tekoi er a reng el kuk kmal 
di rruul el kirel el ngar sel kuk telkelel a ruklel er a Kristus el mor ngii. 
8Ng di ua ikel lolekoi a Chedaol Llechukl el kmo: “Ser a le bor bab el mor a 
eanged, e ng chilteklterir el okiuellel a re betok el chad el blo le mesisiich er 
tir; ng mirrous a sengk el mor a rokui el chad.” 
9Me ng ngera belkul a kmo “ng mlor bab”? Ng belkul a kmo a kot e ng mle 
metengel el mor iou er a chelsel a chutem. 
10Ma le ua isei, e ngikel mle metengel a di osisiu el ngikel mlor bab, el mlo 
engelakl er a eanged, me ng di mekekii a beluulchad ma eanged el rokir el 
roureur ker me ker. 

11Ng ngii a “mirrous a sengk el mor a rokui el chad”; ng millutk er a re bebil 
el mo apostol, ma re bebil el mo profet; ma re bebil el mo chad er a berkel a 
Ebangkelio, ma re bebil el mo pastor ma re mo sensei. 
12Ng mle ua isei el mengedmokl er a re chedal a Dios el rokui el kirel a 
omesiou er a ikelesia, me bo loleketek er a bedengel a Kristus. 
13Me kid el rokui a di mo tang a de ngar ngii el oumera e medengelii a 
Ngelekel a Dios; kede mo mukeroul el mo ultebechel el chad, el kmal di mo 
cherrungel el ua teletelel a Kristus. 
14Seikid e ng mo diak de ngalek, el di oberius er a chedesaoch e medokou el 
mol mei er a eltel a ngii di le diak le meral osisechakl er a re cheblad el chad, 
el mengetikaik er a re chad el mor a cheleuid el olab a tekoi el di mle tir el 
melibech. 
15Ng bai kired el mukeroul el mo ultebechel er a bek el blekerdeled el mor sel 
tkul er bab el mo ua Kristus el bdelud el oeak a klemerang el dolekoi el ngar 
a reng er a bltikerreng. 
16A rokui el klekedellel ngii el chelechad a longedereder e ng mo uldeod er a 
ikel meral olsechelel, e ng locha omechoel er ngii el rokui me ng obech el mo 
churrengelii ngiil chelechad. Ma ikel derta ma tal klekedall a kuk di bo 
loungerachel el meruul a ikel lulebeob el kirel, e tial chelechad el rokir a 
mukeroul e di ngii el meleketek er ngii el oeak a bltikerreng. 
17Ma le ua isei, e ak mengelechel er kemiu el ngar a ngklel a Rubak me bo 
mkerekikl; lak molemolem a klengar er kemiu el ua teletelir a re diak 
loumera er a Dios el chad, el uldesuir a di chelsengsang, 
18ma bderrir a di milkolk. Ng diak a ruklir er sel klengar el ngar a Dios el 
mei, ele te kmal mesesuau e medecherecher a rengrir. 
19Te mla oriid a rrengir, me te mla oterau a bedengir ma rengrir el mor a 
deleboes ma bek el bedengel a kikiongel el omeruul el diak a bo le turk er 
ngii. 
20Se dimlak le ngii cho msilubii el kirel a Kristus! 

21Kom ulterekokl el rirenges a chisel e mlosisechakl er a klemerang el ngar a 
Jesus. 
22Me bedebedii sel mechut el klechad er kemiu el choitii, el ngii a rirellemiu 
me kom di mlar a ikel mekngit el blekerdeliu, sel mechut el klechad er kemiu 
el millemall er kemiu er a ikel mekngit el urengulel. 
23A uldesuiu ma rengmiu a kmal kirel el mukbeches el rokui, 
24e kemiu a loia beches el klechad el bleob el ua teletelel a Dios. Tial klechad 
a di ngii el ochotii el oeak a meral klengar el melemalt e klikiid. 
25Le mereko blulak! A re bek el chad bo lolekoi er a klemera el mor a tar ngii, 
ele kede rokui el klekedellel a tal chelechad el bedengel a Kristus. 
26A lsekum ng ngmasech a rengmiu e lak bechere klsbengel a rengmiu me le 
ngikemiu el mor a klengit, e lak di le kesib a rengmiu el ongeltii a sils. 
27Lak ko bsa techall a Diabelong. 
28Ngikel mirrechorech bo lak lorechorech e bo loureor me bo le sebechel el 
melemalt el mengereker a kirel a delengcheklel e bo le sebechel el olengeseu 
er a re mechebuul. 
29Lak mousbech a ikel melemall el tekoi, e di molekoi a ikel ngar ngii a le 
rellii, el ikel ngosuir a chad e ngar ngii a belkul, me bo le sebechel a ikel 
molekoi el mor ngii a le rellii er tirkel rongesemiu. 
30Lak molirm er a rengul a Chedaol Reng er a Dios; ele Chedaol Reng a 
olengchelel a Dios el ngar kemiu a re chedal. Ng olechotel a kmo a Sils a mei 
el Dios a rullemiu el mo mimokl. 
31Bedobed a rokui el uchul a kngtil a rengmiu, ma cheldechuderreng, ma 
ngasechereng. Mereko klaiuediu, ma otuub, ma bek el teletelel a klauketui. 
32Bai bo bekokuii er a delongeliu e mkaukerreu e mkausubes, el ua Dios el 
mla ousubes a telemelliu el oeak a Kristus. 

Efesus 5 



553 

 

 
© United Bible Societies. 

 

 
 

 

1Chelechal mcheleoch el ngelekel a Dios, e ng kiriu el melasem el mo ua 
ingii. 
2A klengar er kemiu a kirel el mo cheldereder er a bltikerreng, el di ua Kristus 
el betik a rengul er kid me ng uldersii a klengar er ngii el kired el ua 
bechochod a bul el tenget e cherrungel el uldars el odeuir a rengul a Dios. 
3Ma le ua isei el mchedal a Dios, e ng diak le kirel a ngii di le teletelel a 
deleboes ma lechub e ng mengelengalek el omeruul ma lechub e ng 
nglemokel el di telkib el medu er a delongeliu. 
4Ma diak lungilbesul a le tobed er a ngeriu a ikel mekngit el tekoi el kirel a 
deleuill er a sechal ma redil, ma kikiongel el tekoi, ma ngellakel er a 
deleboes. Ko bai mereng a sulel a Dios. 
5Bo mungil medengei el kmo ng diak a chad el ngar a deleboes, ma lechub e 
ng mengelengalek el tekoi, ma lechub e ng nglemokel er a iltetel a beluulchad 
(ele nglemokel a di ua omengull el bleob el chelid) el sebechel el mo nguu a 
blingelel er a Rengedel a Kristus ma Dios. 
6Lak bechere tar a chad me le chebeldkau er a klebelung el tekoi; ng ikaikid 
el tekoi a uchul e a ngesechel a rengul a Dios a mor tirkel diak lolengesenges 
er ngii. 
7Me lak mongesechusem er kemiu er tirkel ua isel chad. 
8Kemiu me kom mlar a ilkolk, e ngdi kom mlo chedal a Dios, me kom ngar a 
llomes. Me ng kiriu el remuul a klengar er kemiu el mo ua blekerdelir a re 
chad er a llomes, 
9ele ng llomes a oltobed a bek el bedengel a ungil el rodech er a kldung, ma 
llemalt, ma klemerang. 
10Molasem el mesuub el kmo ng ngeral tekoi odeuir a rengul a Rubak. 
11Lak morutech a ikel diak a ultutelel el tekoi el loruul a re chad, el ikel tekoi 
er a ilkolk. Bai mochob el mor a llomes. 

12(A mera er ngii a kmal imis el omekrur el tekoi me ng diak el sebeched el 
mesaod a ikel lomart er tir e meruul.) 
13E sel be lecholt a rokui el tekoi er a llomes, e a ikel meral teletelir a kmal 
mo bleketakl; 
14ele ikel mo ungil mocholt a mo llomes. Sei ia uchul me ng medu el kmo, 
“Mekar, kau el mechiuaiu, e bekiis er a kodall, e a Kristus a mo dmiich er 
kau.” 
15Me bo mkerekikl a omerellem. Lak bo mua re mekebelung el chad, e bai bo 
mua re mellomes a rengrir el chad. 
16Bo mungil el ousbech a bek el techelliu, ele ng mekngit el taem er 
chelechang. 
17Lak bo le milkolk a uldesuiu, e bai molasem el osiik el kmo ng ngera soal a 
Rubak cho bo moruul. 
18Lak bo mchetelaol er a bilong el di mo tomellemiu e merekong; bai bo 
lomesiur er kemiu a Chedaol Reng. 
19Mchachedecheduch er a delongeliu a tekoi er a psalm, ma chelitakl er 
odanges, ma chelitakl er a reng; el mengitakl a chelitakl er odanges ma psalm 
el mor a Rubak el meral ngar a rengmiu. 
20Di blechoel el mereng a sulel a Dios el Chedam el kirel a rokui el tekoi el 
oba Ngklel a Rubak el Jesus Kristus. 
21Bo mkaiuerenges er a delongeliu ele ng omengull er kemiu el mor a Kristus 
a uchul. 
22Kemiu el redil, morrenges a tekingir a re bechemiu el ua lomesiungiu el 
mor a Rubak. 
23Ele sechal a ngar ngii a klisichel el mengedereder er a bechil el di ua Kristus 
el mengedereder er a ikelesia; e ngii el Kristus a Osebelel a ikelesia, el 
bedengel. 

24Ma redil a kmal kirir el cherrungel el orrenges er a re becherir el di ua 
ikelesia el oltirakl er a Kristus. 
25Kemiu el sechal, moubltikerreng er a re bechemiu el di ua teletelel a Kristus 
er a loubltikerreng er a ikelesia me ng uldersii a klengar er ngii el kirel. 
26Ng mle ua isei el milleakl er a ikelesia el mo chedaol el uldersel el mor a 
Dios el oeak a tekingel, er uriul er a longikiid er ngii er a ralm, 
27me bo le sebechel el di ngii el odersii er ngii a ikelesia me le nguu el kot el 
klebokel, el klikiid el diak a telemellel, e diak a cheisech er ngii, e diak a 
mekngit ma lechub e ng di telkib el telemall er ngii. 
28A re sechal a kirir el mo betik a rengrir er a re becherir el di ua le betik a 
rengrir er a di bedengir. A chad el betik a rengul er a bechil a di ngii el betik 
a rengul er ngii. 
29(Ng diak a chad el di ngii louketui er a bedengel. Ng bai omeka er ngii e 
mengedmokl er ngii, el di ua Kristus a lomekerreu er a ikelesia; 
30ele kid a klekedellel a bedengel.) 
31Me ng ua ikel lolekoi a Chedaol Llechukl el kmo, “Tia ia uchul ma chad a 
mo cheroid er a demal ma delal e mo bereked er a bechil, me tir el terung a 
mo tal chad.” 
32Ng ngar ngii a dmolech e berrotel el klemerang el me chemolt er tial 
Chedaol Llechukl, el kumtab er ngii e ng okesiul a deleuill er a Kristus ma 
ikelesia. 
33Ng di dirrek el melutk er kemiu el kmo, a re bek el sechal a kirir el betik a 
rengrir er a re becherir el di ua le tir, ma re bek el redil a kmal kirir el 
mengull er a re becherir. 

Efesus 6 

1Re ngalek, ng ngercheliu er a klekristiano el olengesenges er a re demmiu 
ma re delemiu, ele tia ia melemalt el tekoi el kiriu el meruul er ngii. 
2“Mongull er a demam ma delam” a kot el llach el uldak er a telbiil, 

3“me bo lungilbesul a rokui el tekoi er kau, me bo mchad el meketeket er tial 
beluulchad.” 
4Re chedam ma re chedil, lak molengasech a rengrir a re ngelekiu. E bai 
momekeroul er tir el oba omellach ma osisechakl er a Rubak. 
5Kemiu el sibai, molengesenges er a re mastang er kemiu el kmal mengull er 
tir; e bo le blak a rengmiu el oureor el ua cho mosiou er a Kristus. 
6Ng diak di sel lomes er kemiu e mua isei, ele ng somiu a lechat er kemiu; bai 
molab a rengmiu el rokir el meruul a soal a Dios ele kom sibil a Kristus. 
7Moruul a ureriu el oba ungilreng, el ua cho mosiou er a Rubak, el diak 
mosiou er a re di chad. 
8Lak mobes el kmo a Rubak a mo meliukes er a rokui el chad, a le sibai ma 
lak, el kirel a ungil ureor el loruul. 
9Mastang, mdirrek el ua isei el mor a re sibmiu e mereko e lak morrouk er tir. 
Lak mobes el kmo kemiu ma re sibmiu a dul di chederdellel osisiu el Mastang 
el ngar a eanged, el oukerrekeriil er a rokui el chad el diak a longetukel er 
ngii. 
10E orekil a kmo, molisiich er kemiu el ultuil er a Rubak ma klou el klisichel. 
11Mousbech a rokui el klekedall er a mekemad el le beskemiu a Dios, me bo 
le sebechiu el dechor el mtok a ikel mekngit el chelebeldil a Diabelong. 
12Ele kid a diak doumekemad el omtok er a re di chad; kede bai omtok a ikel 
mekngit el chelid el ngar a melidiul, ma ikel mengetikaik, ma mengedereder, 
ma rokui el klisiich er a chelsel tial mekngit eltel el beluulchad er tial milkolk 
el taem. 
13Me mlecha er chelechang a klekedellel a mekemad el le bilskemiu a Dios! 
Ma le mei sel mekngit el sils, e bo le sebechiu el mo mesisiich er a cherarou; e 
sel moumekemad el mor a ulebongel, e dirk mdechor er a ikel cho mngar 
ngii. 

14Me di mdechor el kldmokl el ousbech er a klemerang el ua ia lolekesongel 
el kmes el meliuekl er a chelechedemiu, e mousbech er a llemalt el mo ua ia 
le tekerngel a ulumiu, 
15e di mkldmokl el omerk er a Ungil Chais er a budech el ua ia loecheriu. 
16E di moumera er a Rubak el ua ia le tekerengem; ele cho moumera er ngii e 
ng mo sebechem el dmokou el mekoad a rokui el kmard el belechel ngikel 
Mekngit. 
17E mousbech er a osebeliu el ngar a Dios el mei el ua ia le lkungiu, ma 
tekingel a Dios el ua ia kedorm el saider el le beskemiu a Chedaol Reng. 
18Mousbech a ikal rokui el oba nglunguuch, el olengit er a Dios me lolengeseu 
er kemiu. Moluluuch er a rokui el techall sel lomeklatk er kau a Chedaol 
Reng. Tiaikid a uchul e di mekar e lak bo mesaik; di blechoel el meluluuch el 
kirir a rokui el chedal a Dios. 
19E dirrek el moluluuch el kirek, ma Dios bo le beskak a tekingel sel bochu 
kungedecheduch, me bo le sebechek el bekeu el mengedecheduch e olecholt 
er a klemera el ngar a Ebangkelio el dimlak lodengelii a re chad. 
20Ak ngar a kelebus e ngdi ngak a melekingel e oltechil a Rubak el Jesus, el 
kirel a Ebangkelio. 
21A Tikikus, el betik er a rengud el odam er kid e blak a rengul er omesiungel 
er kid, el ngar a urerel a Rubak, a mo ouchais er kemiu a rokui el chisek me 
kom mo medengei el kmo ak ua ngerang. 
22Sei ia uchul mak uldurech er ngii el ekor kemiu, el mo ouchais er kemiu el 
kmo aki ua ngera el rokui e mo melisiich a rengmiu. 
23A Dios el Chedam ma Rubak el Jesus Kristus le besterir a rokui el Kristiano 
a budech ma bltikerreng e le rellemiu el mo oumerang. 
24A krasia er a Dios le bor tirkel rokui el betik a rengrir er a Rubak er kid el 
Jesus Kristus el oba diak le ngemed el bltikerreng. 

Filipi 

Filipi 1 

1Ngak el Paulus ma Timothy, el mesiungel a Kristus Jesus, a meluches el— 
Mor a rokui el chedal a Dios el ngar a Filipi el oltirakl er a Kristus Jesus er a 
klengar er tir, me tirkel mengeteklel a ikelesia me tirkel olengeseu er tir el 
kmo: 
2A Dios el Demad ma Rubak el Jesus Kristus le beskemiu a krasia ma budech. 
3Ak mereng a sulel a Dios er ngak, sel bek el kulebedebek er kemiu; 
4e sel tal bo kululuuch el kiriu e ak meluluuch el dmeu a renguk, 
5ele ng ungil a renguk er kemiu el ullengeseu er ngak el omerk er a 
Ebangkelio er a uchelel el mer chele-chang. 
6Mak ungil el medengei el kmo a Dios el ngii a ulemuchel er tial ungil el 
ureor er a chelsiu a mo lomelemii el mo rokir er sel Sils er a Kristus Jesus. 
7Ng ungilbesul a le ua isei a renguk el kiriu ele kdi blechoel el omdasu er 
kemiu! Ele kemiu el rokui a mlo kldemek er tial ureor el le bilskak a Dios, er 
chelechal kkelebus me ser a dirk kmededaes el mesaod er a Ebangkelio e 
melalem er ngii el mo mesisiich. 
8A Dios a medengel kmo ak melekoi a meral tekoi sel kdu el kmo ng betik a 
renguk er kemiu el ua bltkil a rengul a Kristus Jesus er kemiu. 
9A nglunguchek a kmo a bltikerreng er kemiu le mengal mo klou, e bo mungil 
medengei a klemerang e meduch el melilt a ungil ma mekngit, 
10me bo le sebechiu el ngmilt a ikel kot el ungil. Seikid e kom mo klikiid e 
diak a ultelechakl el ekor kemiu er sel Sils er a Kristus. 
11A klengar er kemiu a mo meruul el kmal mo ungil er a rengul a Dios el okiu 
a Jesus Kristus, el kirel a klebkellel ma odengesel a Dios. 
12Ng soak cho bo modengei kemiu el odam er ngak el kmo, a ikel meringel 
tekoi el blo kcharm er ngii a bai mla ngosuir el merekii a Ebangkelio, 

13me te di mla mo medengei a rokui el chad el mengkar er a blil a king, ma 
rokui el chad el ngar tiei el kmo ak kelebus ele ng ngak el mesiungel a 
Kristus. 
14Me toumesingd er a re bebil er kid er tiei a mla mo bekeu a rengrir el 
Rubak a uchul ele ng ngak el kelebus, me te kmal bekengang el ouchais a 
tekingel a Dios el diak le medakt. 
15Ng ua isei el bebil er tir a ouchais a chisel a Kristus ele te mechechei e sorir 
el mengaiuechit er a tar a chad, e ngdi re bebil a meral oba ungilreng. 
16Tirkaikid a meral oba bltikerreng el oureor ele te medengei el kmo a Dios a 
milskak a ureor el kirek el mesaod er a Ebangkelio. 
17Tirkel bebil a diak le mera er a rengrir el olisechakl a chisel a Kristus e ngdi 
tolisechakl ele ng sorir el mengaiuechit er a re chad. Tomdasu el kmo a le ua 
isei e te mengal omekringel er ngak ak kelebus. 
18Ng diak a ultutelel a le ua isei! Ngii di loberk a chisel a Kristus, a le mera er 
a rengrir a re chad ma lak. Seikid el loberk el oeak a ngii di le rael a dmeu a 
renguk er ngii. Ak di melemolem el dmeu a renguk, 
19ele kmedengei el kmo a nglunguchiu ma ngelsuil a Chedaol Reng er a Jesus 
Kristus a mo osebelak. 
20Ak kmal omdasu e oureng el kmo, ng diak bo kmerur e ktemellii a urerek, e 
bai mo mesisiich a renguk er chelechang el di ua bek el sils mak mo olecholt 
er a klebkellel a Kristus er a bedengek, a di kchad ma kmad. 
21Ele ng ngera ultutelel a klengar? A le ngak, e a klengar a Kristus. E a kmad 
e ng lmuut el ungil. 
22Ngdi lsekum a kulemolem el dirk chad e ng sebechek el remuul a betok el 
meklou a ultutelel el ureor, e ng dikea kudengei el kmo ng ngera er ngii a bai 
ungil. 
23Ng mla mo eru renguk. Ng sokok el mo ikrii tial klengar e mo obengkel a 
Kristus, ele ng kuk bai ungil tekoi; 

24ngdi ng kemiu a uchul e ng lmuut el klou a ultutelel a dirk kchad el 
obengkemiu. 
25Ak di ungil el medengei el kmo ng ungil a di kkiei el obengkemiu el rokui, 
ele ng mo uchul a ulekeruliu ma deuil a rengmiu el oumerang, 
26me sel kluut el ekong e lesal mo ungil a rengmiu er ngak er a klengar er 
kemiu el oltirakl er a Kristus Jesus. 
27Chelechang e a klou a belkul a kmo, a klengar er kemiu a kirel el mo 
rredemelel a Ebangkelio er a Kristus, ma bo le sebechek el eko mesekemiu ma 
lak, e ngii di bo krenges a chisiu el kmo kom outekangel el diak mtuchakl e 
ta rengmiu, e ta uldesuiu el dmak el merengmiu el mesebechakl er a 
Ebangkelio. 
28Lak bo medakt er a re cherrouiu; di blechoel el mesisiich a rengmiu, e tia 
mo ochotii er tir el kmo te mo mechitechut e kemiu a mo mesisiich, ele ng 
Dios a meruul er kemiu el mo mesisiich. 
29Ele kom rruul el kiriu el mesiou er a Kristus, el diak di moumerang er ngii e 
le merekong, e ko bai dirrek el chuarm el kirel. 
30Kom ngar osisiu el mekemad el ua ingak. Ng sel osisiu el mekemad el kmlar 
ngii er a ngar a mong e chelechang e kom orrenges el kmo ak dirk ultaut er 
ngii. 

Filipi 2 

1A klengar er kemiu el ngar a Kristus a smisichemiu, ma bltikerreng er ngii a 
mengelaod er kemiu. Kom mla mo tal chad el oba Reng, el ngar ngii a 
bltikerreng ma klechubechub er a delongeliu. 
2Ak mengelechel er kemiu el kmo, bo losisiu a uldesuiu ma bltikerreng er 
kemiu, e le ta rengmiu e le ta tekingiu, me mcherrengelii a deuil a renguk. 
3Lak moruul a ngii di le ngerang el mengaiuechit er a re chad, ma lechub e ng 
di somiu a lechat er kemiu a re chad e bai moba klengariourreng el di 
blechoel el omdasu er a re bebil er a re chad el kmo te kuk ungil er kemiu. 

4E bo le beiusech a medemiu el omes a ikel mo klungiolel a ta ma tang er a 
delongeliu e lak di momdasu er a di kemiu. 
5A reng el ngar a chelsiu a kirel el mo ua blekerdelel a rengul a Kristus Jesus: 
6Ng dimlak le kakerous ngii ma Dios e ngdi dimlak lomdasu a orribech el mo 
mengaisisiu er a Dios. 
7Ng bai di mle ngii el ongengetii er a deruchellel, e ngiluu a teletelel a 
mesiou el chad. Ng mlo chad el di ua ikid, ma re chad a ulemes er ngii el di 
ua re bek el chad. 
8Ng mle ngariou a rengul e mlo olengesenges el mo lmuut er a kodall, el 
kodellel er a kerus. 
9Tiaikid ia uchul ma Dios a ulengesecheklii el mor sel kot el ngarbab el 
deruchall e milsa ngakl el kuk ngarbab er a rokui el ngakl. 
10Me tirkel rokui el ngar a eanged ma beluulchad ma datk, a mo outubuach el 
mengull er a ngklel a Jesus, 
11e di mo chemolt el melekoi el kmo a Jesus Kristus a Rubak, el mo uchul ma 
rokui el chad a mo kobkellii a Dios el Chedam. 
12Ma le ua isei, e kemiu el betik er a renguk, ng lmuut el klou a ultutelel cho 
moltirakl a tekingek er chelechal kcheroid er kemiu el ua ser a cho blechoel 
el olengesenges er ngak er a kubengkemiu. Momritel er a dakt e moutekangel 
el mo mengerrungel a osebeliu, 
13ele Dios a di blechoel el oureor er a rengmiu me bo le somiu e le sebechiu 
el meruul a ikel soal. 
14Moruul a rokui el tekoi el diak mongeremrum ma lechub e 
mongaititekangel, 
15me bo lak a telemelliu e mklikiid el cherrungel el ngelekel a Dios, el kiei er 
a beluulchad el teloi er a re chad el meruul a chebirukel ma mekngit el tekoi. 
Ng kiriu el mo dmiich el ua llomes er a delongelir el ua btuch el omekllomes 
er a eanged, 



562 

 

 
© United Bible Societies. 

 

 
 

 

16sel moldars er tir a klumech er a klengar. Sel mua isei, e ng kmal mo smiich 
a renguk er kemiu er sel Sils er a Kristus, ele ng mo ochotel a kmo a dechal a 
renguk ma urerek a dimlak di blo lak a ultutelel. 
17A lta te mo mekodkak e tia ia mo ua le moitel a rsechek el uldars el ngar 
bebul a tenget el mekedmokl el mor a Dios ele kom oumerang. A lsekum ng 
ua isei, e ng ungil a renguk, e obengkemiu el rokui el oldeu er a renguk. 
18Me kemiu me ng dirrek el kiriu el ungil a rengmiu e oldeu a rengmiu el 
obengkek. 
19A lsekum ng ungilbesul er a rengul a Rubak, e ak uureng el kmo, bo le 
sebechek el oderchii a Timothy el mereched el ekong, ma chisiu bo le sisichii 
a renguk. 
20Ngdi ngii el tang a ua ia renguk e meral omekerreu a tekoi el kiriu. 
21A re bek el chad a di chemau a tekoi el di kirir, e diak lomdasu er a kirel a 
Jesus Kristus. 
22E kemiu a mla mo ungil medengei el kmo ng kmal klou a ultutelel el chad, 
e ngak me ngii a di ua chedam ma ngelekel el dilak el oureor el kirel a 
Ebangkelio. 
23Mak uureng el kmo sel bo kudengei el kmo ng mo ua ngerang a tekoi el 
kirek, e ak mereched el mo oderchii el ekong. 
24E ngak a ultuil er a Rubak el oumera el kmo ngak me ng dirrek el mo 
sebechek el mereched el ekong. 
25Ak ulemdasu el kmo ng kirek el oderchii a tar kid er a Epafroditus el ekong, 
el ngii a mla oureor e mesebechakl er a Ebangkelio el obengkek e odercheliu 
el mlei el me olengeseu er ngak. 
26Ng oureng el eko mesekemiu el rokui, e kmal ouedikel a rengul ele kom 
rirenges el kmo ng mle smecher. 

27Ng meral mle smecher e kilo ng mad. Ngdi Dios a mlo chubur, e diak di le 
ngii e le merekong, ng dirrek el mlo chubkak me ng dimlak bo er a kloul 
klengiterreng. 
28Me ngak a lmuut el kmal semeriar er chelechang el oldurech er ngii el 
ekong, me lluut el mo ungil a rengmiu sel mesang, me leriid a kngtil a 
renguk. 
29Mnguu el oba deurreng, e ng tar kemiu el chedal a Rubak. Mongull er a 
rokui el chad el ua ingii, 
30ele ng mlo ocherur a kodall el kirel a urerel a Kristus, el melasem el me 
olengeseu er ngak, ele ng dimlak el sebechiu el me ngosukak. 

Filipi 3 

1A mo orekil a tekingek e rudam er ngak, a kmo moldeu a rengmiu er a 
Rubak. Ng diak le metacherbesul er a renguk a kumelekl a ikel di bla kluches, 
ng bai mo klungioliu a kumelekl. 
2Me mongkar er kemiu er tirkel chad el meruul a mekngit el tekoi, el tirkel 
kor a charm, el olsibes a tekingir el omotk olangch er a bedengir. 
3Ng kid, el diak el tir, a meral mla obotk, ele kede mengull el meluluuch er a 
Dios el okiu a Reng er ngii e oldeu a rengud er a klengar er kid el oltirakl er a 
Kristus Jesus. Ng diak dultuil a tekoi er a ikrel a bedenged. 
4Ngak a ulterekokl el sebechek el mo oumeral ultuil a ua isei el tekoi. A le 
ngar ngii a chad el omdasu el kmo ng sebechel el oumera el ultuil er a tekoi 
el meruul er a ikrel a bedengel, e ngak a lmuut el klou a mo uchul e ng kirek 
el omdasu el ua isei. 
5Ak ulebotk er a tal sandei er uriul er a kmechell. Ak mlechell el chad er a 
Israel, el chad er a kleblillel a Benjamin, el bliochel a rsechek el Hebru. E a de 
nguu er a otutel a Llach er a re chad er a Judea, e ngak a mle Farisi, 

6el kmal mle blak a renguk ma kuleldechelakl er a ikelesia. A de nguu er a 
rolel a mo ungil er a rengul a Dios el okiu otireklel a Llach, e ng dimlak a tal 
telemellek. 
7Ngdi ikel rokui el tekoi el kulemasech el klungiolek a kchoit el di mo diak a 
belkul er ngak er chelechang el Kristus a uchul. 
8Ng diak di likeikid el tekoi e le merekong; a rokui el tekoi a diak a belkul er 
ngak a kulatk er sel lmuut el kmal klou a belkul el tekoi el kmo, ak mo 
medengelii a Kristus Jesus el Rubak er ngak. Ng ngii a uchul mak mla 
chemoit a rokui el tekoi; ak umes el di ua le besbas kung, ma meral 
klungiolek a di mo Kristus, 
9e ngak a mo cherrungel el chedal. Me ng dikea rolek el mo ungil er a rengul 
a Dios el okiu otireklel a Llach. Chelechang e ak mla mo ungil er a rengul a 
Dios el okiu a kmo ak uumera er a Kristus, el okiu sel roled el mo ungil er a 
rengul a Dios el ngii a uchul, ele kedoumerang. 
10Sel di tal tekoi el soak a kmo, bo kudengelii a Kristus e bo kchermii a 
klisichel okisel er a kodall el oureor er a klengar er ngak, e bo kcharm a 
ringelel el obengkel, e bo kua ingii er a kodellel, 
11me ng mo sebechel, e ngak me kdirrek el mo mokiis er a kodall. 
12Ng diak kumasech er ngak el kmo ak mla kudmeklii tial tekoi er a klengar 
er ngak ma ka bla kmecherrungel er a ungial a blekerdelek. Ak melemolem el 
meduch a renguk el mo melai er sel nguked el ngii a uchul ma Kristus Jesus a 
mla ngoikak el mo chedal. 
13Kemiu el odam er ngak, ng diak kumdasu el kmo ak mla nguu; a di tal tekoi 
el kuruul er ngii a kmo, ak ubes a ikel mla mo merek el tekoi e mor a ikel 
tkul er bab el sebechek el kirel a ikel ngar medad. 
14Misei e ak remurt el melemalt el mo bedul sel ulterekokl el tekoi el kirek el 
mor ngii el kirel me bo knguu a nguked, el ingii a okedongel a Dios el okiu a 
Kristus Jesus el mor sel meral klengar. 

15Kid el rokui el mla mo ultebechel er a tekoi er a reng a kirel a uldesued el 
mo ua isei. Ngdi lsekum a re bebil er kemiu a ngodech a uldesuir, e a Dios a 
mo meketeklii er kemiu. 
16Ngii di bo le blak a rengud el oltirakl a ikel bla bo dodengei. 
17Molemolem el mesuub a blekerdelek, kemiu el odam er ngak. Bo le 
beiusech a osengiu er tirkel oltirakl er a melemalt el omeruul el bla ki 
beketeklii el kiriu. 
18Ng mla mo betok el kulekoi er kemiu er tial tekoi, e chelechang e ak 
lmangel e lmuut el meleklii el kmo, te betok tirkel blekerdelir a ua isei, el 
rullii el mo diak a ultutelel a kodellel a Kristus er a kerus. 
19Uriul e te mor a beluu er a ngau, ele touchelid a ikel di soal a bedengir ma 
rengrir. Tousimang a ikel tekoi el kirir el merur er ngii, e di omdasu a di 
tekoi er tial beluulchad. 
20Ngdi meral beluad a ngar a eanged, me kede semeriar el mengiil er a 
Osebeled, el Rubak el Jesus Kristus, el ngar a eanged el mei. 
21Ng mo ngmodech a ikal bedenged el mechitechut e di mo nguemed, e 
remuul el mo ua bedengel el ungil e diak le metemall, el ousbech er sel 
klisiich el ngar ngii er ngii me ng sebechel el odak a rokui el tekoi e mo 
mengedereder. 

Filipi 4 

1Ma le ua isei, kemiu el odam er ngak, el kmal betik er a renguk el kmal leko 
di kisekemiu kung, kemiu el rullak me ng dmeu a renguk, e kmal smiich a 
renguk er kemiu! Ng kmal kiriu el mo mesisiich el mtebechel a klengar er 
kemiu el oltirakl er a Rubak. 
2Ak ulengit er kau el Euodia ma Sintikei, me molasem el mo ta rengmiu el ua 
cho modos el chedal a Rubak. 
3Me kau el blak a rengum el kldemek, ak dirrek el olengit er kau me 
molengeseu er tirkal redil; ele te kmal mle meringel el oureor el obengkek el 

omerk er a Ebangkelio, tir ma Clement me tirkel rokui el kimdak el oureor, el 
ngklir a llechukl er a babier er a Dios el blil a ngklir tirkel oba diak a 
ulbengelel klengar. 
4Moldeu a rengmiu el di blechoel el ngar a Rubak. Ak lmuut el dmu el kmo, 
moldeu a rengmiu! 
5Mochotii a delemedemekerreng er kemiu el mor a rokuil chad. A Rubak a 
kmedu el mei. 
6Lak el sebek a rengmiu er a ngii di le ngerang, e bai molengit er a Rubak er 
a bek el nglunguchiu, a ikel mousbech, el di blechoel el mereng a sulel. 
7E a budech er a Dios, el diak el sebechel a chad el mo cherrungel el 
medengelii, a mo mtebechel a rengmiu ma uldesuiu el oltirakl er a Kristus 
Jesus. 
8E a mo orekil a tekingek e rudam er ngak a kmo, bo mungil el melebedebek 
a ikel tekoi el ungil e rredemelel odanges; tekoi el merang, e chetengakl, e 
melemalt, e klikiid, e olechau a bltikerreng, e kuoll. 
9Bo moruul a ikel bla msuub e ngmai er ngak, er a tekoi er a ngerek ma 
omerellek. E a Dios el omeskid a budech a mo obengkemiu. 
10Ngar a klengar er ngak el obengkel a Rubak e ng kmal dmeu a renguk ele 
ng kmal meketeketang e kuk luuta el me chemolt a ulekerreuiu er ngak. Ng 
diak kdu el kmo ng mlo diak momekerreu er ngak, e ngdi dimlak a techelliu 
el ochotii. 
11E diak kulekoi el ua isei ele ngak el kor a di cheloit, ele kmla mo meduch el 
di ungil er a renguk a ikel ngar ngii er ngak. 
12Ak medengei el kmo ng ua ngera le ngar ngii a ngeral dousbech e lak er kid, 
e ua ngera le medeel a ikel ngar ngii er kid. Ak silubii tial bertelel a tekoi, 
misei e a kngar ker me ker, engdi blechoel el di ungilbesuk, a kmedinges, ma 
ksengerenger, ma lesal betok a ngera er ngak ma lechub e lak. 

13Ng ngar ngii a klisichek el remuul a ikel rokui el mer ngak el okiu a klisiich 
el lomeskak a Kristus. 
14Ngdi kom kmal mlo mesaul el ngilsukak er a techerelbesuk. 
15Kemiu el chad er a Filipi a ungil el medengei el kmo ser a ktobed er a 
Masedonia er a uchelel a urerek el omerk er a Ungil Chais, e kemiu a di mle 
tal ikelesia el ullengeseu er ngak; ng di mle kemiu el tang a de dilak er a le 
ungilbesuk ma le metacherbesuk. 
16Ng mlo betok er a tang el muldurokl el mer ngak er a Thesalonika a 
ngelsumiu er a bo le metacherbesuk. 
17Ng diak di le soak el melai a ngera er kemiu; ng bai soak el mes a 
klungioliu el mo betok el dechelel a ungil tekoi el bla mruul. 
18Me tiakid a olechotel a ikel bek el muldurokl el mer ngak, el kmal mlo 
oumeder! Ng ngar ngii a rokui el kuusbech er chelechal bla lengai a rokui el 
uldurekliu el mei a Epafroditus. Ng ua ungil a bul el tenget el mor a Dios, el 
uldars el odeuir a rengul. 
19A Dios er ngak a mo meskemiu a ikel rokui el mousbech, el oltirakl er a 
iltetel er a klebkall el oeak a Kristus Jesus. 
20A klebkall le bor a Dios er kid el Demad el mo cherechar. Amen. 
21Yorosku el mor a re bek el chedal a Dios ma Kristus Jesus. A rudam er kid 
er tiei el kimdak a dirrek el melekoi a yorosku er tir. 
22A rokui el chedal a Dios a melekoi a yorosku er tir el ekor kemiu, e a ngar 
uchei e a ngar tirkel ngar a blil a merreder er a Rom. 
23A krasia er a Rubak el Jesus Kristus bo lobengkemiu el rokui. 

Kolose 

Kolose 1 

1Ngak el Paulus el le rirellak a Dios el mo apostol er a Kristus Jesus, ma tar 
kid er a Timothy, 
2a meluches el ekor kemiu el chedal a Dios el ngar a Kolose, el odam er 
kemam el okiu a Kristus el blak a rengmiu el oltirakl er a Dios. A Dios el 
Demad le beskemiu a krasia ma budech. 
3Sel kimoluluuch, e aki di blechoel el mereng a sulel a Dios, el Demal a 
Rubak er kid el Jesus Kristus, 
4ele ki mla remenges el kmo kom oumera er a Jesus Kristus e betik a rengmiu 
er a re chedal a Dios el rokui. 
5E ser cho mkot el remenges a meral osisechakl el okiu a Ebangkelio, e kom 
rirenges a chisel isel klungiaol el lolekoi er ngii a Ebangkelio el molatk e 
mengiil er ngii. Ma uchul me kom oumerang e oubltikerreng a ultuil er isel 
molatk e mengiil er ngii, el kldmokl er a eanged el kiriu. 
6Tial Ebangkelio a melemolem el meruul a ungil el kirir a re chad e merael el 
omerk er ngii er a beluulchad, el di ua iser a le kot el mer kemiu, el omuchel 
er isel sils er cho mrenges a chisel a krasia er a Dios el mor a re chad e mo 
medengelii el kmo ng meral ua ngerang. 
7Kom silubii ngii el krasia er a Dios er a Epafras, el betik er a rengmam el tar 
a mesiungel a Kristus el kimdak el kmal blak a rengul el oureor el kirel a 
Kristus el olengeseu er kemam. 
8Ng mla ouchais er kemam er a bltikerreng el lulekedbechii a Chedaol Reng 
er a delongeliu. 
9Isei ia uchul me ser a kim renges chisiu el mer chelechang, e aki di mle 
blechoel el meluluuch el kiriu, el olengit er a Dios me ng rullemiu el mo ungil 
el medengelii a soal el okiu a llomeserreng ma utebengel a tekoi el ngar a 
Chedaol Reng er ngii el mer kemiu. 



569 

 

 
© United Bible Societies. 

 

 
 

 

10Iseikid e a klengar er kemiu a mo oltirakl er a soal a Rubak, ma cho moruul 
a di blechoel el ungil er a rengul, el meruul a bek el bedengel a ungil el tekoi, 
e merael el mo ungil el medengelii a Dios. 
11Ak meluluuch ma Dios lousbech er a mengasireng el klisichel el rullemiu el 
kmal mo mesisiich, me bo le sebechiu el klou a rengmiu e outekangel er a 
rokui el tekoi el di ungil a rengmiu, 
12e mereng a sulel a Chedam, el rirellid a re chedal a Dios el mor a belsachel 
er a re mo oudiukes a ikel bla le kedmokl a Dios el kirir a re chedal er a 
rengedel a llomes. 
13Ng mla osebelid er a klisichel a rengedel a ilkolk, e ngoikid el mor a 
rengedel a Ngelekel el betik er a rengul, 
14el uchul osebeled, el melubet er kid er a klengit. 
15A Kristus a moues el okesiul a diak le moues el Dios. Ng Ngelekel el Sechal 
el okiu uchei e ngarbab er a ikel rokui el mle duubech. 
16Ele Dios a ulekiu ngii el meob a ikel rokui el ngar a eanged ma chutem, el 
moues ma diak le moues, el uldimukl er ngii tirkel kor a chelid el ngar a 
kingellel a ilteet, ma re telechull a dui, ma rulab a dereder, ma rulab a 
klisiich. Ma Dios a milebii a eanged ma chutem el rokir el ulekiu ngii el kirel 
ingii. 
17A Kristus a mlar uche er a rokui el tekoi, e ngii a uchul e a rokui el tekoi a 
urreberebet er a ikel le ngar ngii. 
18Ngii a bdelul a chelechad, el ikelesia. Ng uchul a beches el klengar er ngii. 
Ng Ngelekel el Sechal el ngar uchei, el mlokiis er a kodall, me ng mo uchul e 
ng kot el ngarbab er a rokui el tekoi. 
19Ele Dios a tilbir el kmo a Ngelekel a mo oba cherrengelel a klengar er ngii 
el diak le ngodech er a Dios. 

20Ma Dios a tilbir a okiu ngii el Ngelekel el suumech el mo oltirakl er ngii a 
rokui el tekoi el ngar a eanged ma chutem, e rullii a budech er a delongelel 
ngii ma re chad el okiu a kodellel er a kerus. 
21Ser a ngar a mong, e kom mle cheroid er a Dios, e oucherarou er ngii er a 
mekngit el omerelliu ma omelebedebekiu. 
22E ngdi chelechang, e a Dios a ulekiu a Ngelekel el mlo chad e mad el 
sumechii a delongeliu kemiu me ngii, me bo le ngikemiu el mor bitar ngii el 
mla mo chedaol e klikiid e diak a telemelliu. 
23Ma le ua isei e ng kiriu el melemolem el blak a rengmiu el ngar a mesisiich 
e meduch el omekedecheraol, e diak bo mcheroid er sel omelatk el mngiluu 
er ser cho mrengesii a Ebangkelio. Ngak el Paulus a mla mo mesiungel ingii 
el Ebangkelio, e tial Ebangkelio a mla mosisechakl el mor a re bek el chad er 
a beluulchad. 
24Ngak er chelechang a dmeu a renguk er a ringelek el kiriu, ele ak ukiu a 
ringelel a bedengek el melemolem el mo churrungel a ikel dirk medechel el 
ringelel a Kristus el kirel a bedengel, el ikelesia, 
25e ngak a le tiltkak a Dios el mo mesiungel ngii el ikelesia, mak mo oureor el 
kirel a klungioliu, el mo omerk a tekingel a Dios el rokui, 
26el tekoi el mle berrotel el kmal mla mo meketeket er a telecheroll el mor a 
telecheroll, e ngdi chelechang, e ng mla ocholt er a re chedal. 
27A Dios a tilbir a mo olecholt er a re chedal a klungiolel ma klebkellel a 
bertelel, el dirrek el kirir a rokui el chad, el ngii el bertelel a kmo a Kristus a 
ngar a chelsiu er chelechang, el belkul a kmo kom mor a belsachel er a 
klebkellel a Dios. 
28Me ng ngerchelam er chelechang el omerk a chisel a Kristus el mor a re bek 
el chad. Aki ousbech a rokui el bedengel a llomes el mengelechel e 
olsisechakl er tir, me ng mo sebecham el mekrolterir el rokui el mor medal a 
Dios el mla mor a belsachel er a re ultebechel el chad er a rolel otireklel a 
Kristus. 

29ltia ia uchul mak kmal meringel el oureor el mor a ikel sebechek, el 
ousbech er a klou el klisiich el lomeskak a Kristus el oureor el ngar ngak. 

Kolose 2 

1Ng soak a cho bo modengei el kmo ak kmal meringel el oureor el kiriu, 
kemiu ma re chad er a Laodisea, me tirkel rokui el dirkak lesekak. 
2Ak melekoi el ua isei el melisiich a rengrir, a lolasem el oldak a delongelir el 
oba bltikerreng, me ng mo sebechir el mo diak a loumededenger er ngii el 
okiu a meral rolel a tekoi el lodengei, me te mo medengelii a Kristus el le 
bilechere Dios me ng dimlak bo lecholt el mer chelechang, 
3el ngii a rolel eng mo chemolt a ikel rokui el mekreos el tekoi el lodenge 
Dios er a llemesel a rengul. 
4Mak dmu er kemiu el kmo, lak bechere ngii di le chad me le chebeldkemiu 
el olab a cheleuid el tekoi, a lta e ng kor a kmal mo meral tekoi a lolekoi. 
5Ele lta e ak cheroid er kemiu er a bedengek, e ngdi ngak a kmal di 
obengkemiu er a renguk, e dmeu a renguk el omes er kemiu el kmal mesisiich 
el oldak a delongeliu e oumera er a Kristus. 
6Chelechal bla mnguu a Kristus Jesus el mo Rubak er kemiu, e bo moltirakl er 
ngii er a klengar er kemiu. 
7Bo le mesisiich el ulak a delongeliu kemiu me ngii, ma klengar er kemiu 
lultuil er ngii, e bo mesisiich el oumerang el okiu a ikel tekoi el cho 
mlosisechakl er ngii, e bo mungil el mereng a saul. 
8Bo mkerekikl me lak a chad el ebedemiu er a chelsengsang el leko ng 
llomeserreng er a klechad, el uldelid el mei el okiu a re chad ma ikel leko ng 
chelid el olab a dereder er a eanged, e diak le mlar a Kristus el mei. 
9Ele cherrengelel a klengar er a Dios a di luleba Kristus er ser a be le chad el 
ngar tial beluulchad, 
10me kom mla nguu a meral rolel a klengar el okiu ngii, el mengedereder er 
tirkel leko te chelid el olab a dereder ma klisiich er a eanged. 

11A roliu el mor a Kristus a mle uchul e kom mlo nguu a botk, el diak le botk 
el loruul er ngii a re chad; ng botk el Kristus a uchul, el belkul a kmo ng mla 
dmedesemiu er a klisichel a reng er a klechad er kemiu el mengetikaik er 
kemiu el mor a klengit. 
12Ele ser cho bo mnguu a techolb, e kom mlo medakl el obengkel a Kristus, e 
ulekiu ngii el techolb el mekiis el obengkel a Kristus, ele kom oumera er a 
klisichel a Dios el ulekisii er a kodall. 
13A ngar a mong, e kemiu a di ua ia cho ble mulekoad er a roliu el mor a 
Dios, ele kom di mirruul a klengit, e dimlak kom chad er a Judea me le ngar 
ngii a Llach el mlar a Dios el mor a Moses el moltirakl. E ngdi chelechang e a 
Dios a mla okisii a klengar er kemiu el obengkel a Kristus, el uluusubes a 
kngtid el rokui. 
14Ng sileldii sel mle beldukl er ngii a belsed el kired el mo meluked ma 
llechul el melechet er kid, e nguu el mo mecherei er ser a le nguu el mo 
dmelii er a kerus. 
15Ser a le ngar a kerus a Kristus, e ng ngilbetii er a klisichir tirkel leko te 
chelid el olab a dereder ma klisiich er a melidiul, e rulleterir me te mo 
cheltekllel ngii el mlo mesisiich el bleketakl el lomes er tir a re chad. 
16Ma le ua isei, e ng mocha kirel el diak a chad el oukerrekeriil er kemiu er a 
kirel a kall, ma ilumel, ma belsechel a chedaol sils, ma lechub a Tabelbuil, 
ma Ulengull el Sils. 
17A ikal rokui a di chungel a ikel kirel el mei, e a meral ngii a Kristus. 
18Lak bechere ngii di le chad me lolenganget er kemiu, el leko te ngarbab ele 
ng ngar ngii a bla leues, e oldubech er a leko ng klengariourreng ma 
omengull er a re anghel, e bai di blekall er a kldidairreng el di oltirakl er a 
reng er a klechad el di diak a uchul ma rsel, 
19e mla choitii a Kristus, el bdelul a chelechad, el uchul e ngii el chelechad el 
rokir a ngar ngii a klengar er ngii, e ulekuak a klekedellel, e oltirakl er a 
ulekerulel el ngar sel soal a Dios. 

20Ma lsekum kom mlad el obengkel a Kristus me kom mla mengubet er a 
omengederderel ma klisichel a ikel leko ng chelid er a eanged ma beluulchad, 
e ngera ma klengar er kemiu a ua isel cho dirk mchederdall er tial 
beluulchad? Ngera me kom dirk oltirakl a ikel llach el kmo, 
21“Kele mokera ku ikang, ma kele mongarm ku ikei, ma kele morutech ku 
ngerang”? 
22A ikal rokui a di melekoi el kirel a klalo el mo diak a ultutelel, sel tal bo de 
merek el ousbech; e a ika di llach el lolibech a re chad e olsisechakl. 
23A ikal llach a meral kor a mo chemolt el ultuil er a llomeserreng. Tousbech 
a ikal llach er a ikel loldubech er a re chad me te ngar ngii. Te kmo ng kirir el 
mengull er a re anghel, e kmo ng ngariou a rengrir e a lechub e ng diak. Te 
kmo te mesiou er a Dios a lomekcharm er tir. E ngdi ikal llach a diak a ngeral 
le rellii el omtebechel a ikel soal a bedenged. 

Kolose 3 

1E ngdi lsekum kom mlokiis er a kodall el obengkel a Kristus, e mnga 
rengmiu el mo chemau a tekoi el ngar bab, el ngar sel le ngar ngii a Kristus el 
kie er a kingellel er a kadekmel a Dios. 
2Mnga rengmiu el mo chemau a ikel tekoi el ngar a eanged, e lak likel ngar a 
chutem. 
3Ele kemiu a mla mad, ma klengar er kemiu a berrotel el obengkel a Kristus, 
ele kemiu el mla mo chedal a Dios. 
4A Kristus ia meral klengar er kemiu, me sel be ledum, e kemiu me kom me 
duum el obengkel el ngar a klebkellel. 
5Ma le ua isei, e mokoad a ngelbesel a mekngit el omichoech er a rengmiu, el 
oketa deleboes el delengerenger, ma olechotel a deleboes, ma klekad, ma 
ngibes er a deleboes, ma nglemokel, el rullii a chad el mo ouchelid a klalo. 
6A ika ia uchul a ngesechel a rengul a Dios er tirkel chad el diak lorrenges er 
ngii. 

7A ngar a mong, e kom di mle blekall er a ikang, el ua ia longedereder er a 
klengar er kemiu. 
8E ngdi chelechang, e ng kiriu el chemoit a ikal rokui, el ngasechereng, ma 
klsiberreng, ma delebsochel, ma omelaes, ma omelekingel a mekngit el tekoi. 
9Lak mkautingaol er a delongeliu, ele kom mla medebedii el mo mecherei sel 
di mla klengar er kemiu el obengkel a omerellel, 
10e mla milemiu er a beches el klengar, el lomekbeches er ngii ngikel 
ulemeob er ngii, me ng merael el mo ua ingii, me ng rullemiu el mo ungil el 
medengelii ngiil Dios. 
11Ma bo le ua isei, e ng dikea klekakerous er a re Chisentael ma re chad er a 
Judea; ma re ngar ngii er tir a botk ma re diak; ma re barbarian, ma re 
savage, ma re sibai ma re diak el sibai, ele di tal klou a ultutelel a Kristus el 
ngar kemiu el rokui. 
12Kemiu a chedal a Dios el ngileltemiu el mo chedal me ko betik er a rengul. 
Ma le ua isei, e mochotii er a klengar er kemiu a klechubechub, ma 
blekokuiirreng, ma klengariourreng, ma delemedemekerreng, ma kllourreng. 
13Bo lulserechakl a rengmiu, e bo mkausubes a mlo mekngit er a delongeliu, a 
le bor ngii a ultutakl el kirel a tar a re chad. Ng kiriu el mo kausubes, el ua ia 
Rubak el mla ousubes a telemelliu. 
14E a ngar uchei, e bo mkaubltikerreng, ele bltikerreng a semesemel a rokui el 
tekoi el kmal mo ungil el uldak. 
15Ma budech er a Kristus el lulekedongemiu a Dios el mor ngii el mo tal 
chelechad bo le tebechelel a rengmiu. E lak mobes a sulel a Dios. 
16Ma osisecheklel a Kristus ma klungiolel el rokui bo le medalem er a 
rengmiu, e mkaosisechakl e mkellach el mor a ikel sebechel a llemesel a 
rengmiu, e mongitakl el olab a tekoi er a Chedaol Llechukl, ma odengesel a 
Kristus, ma tekoi el moumerang el oldanges e mereng a sulel a Dios. 

17E a ngii di le ngeral moruul, er omelekingiu ma omerelliu, moruul el oba 
ngklel a Rubak el Jesus, e moreng a sulel a Dios el Chedam el okiu ngii. 
18Re bechiil el redil moltubokl er kemiu er a re bechemiu, ele ng kiriu el ua 
isei ele kom oltirakl er a Rubak. 
19Re bechiil el sechal, bo le betik a rengmiu er a re bechemiu, e lak bo 
meterkakl er tir. 
20Re ngalek, bo morrenges a tekingir a re demmiu ma re delemiu, ele ng 
ungil er a rengul a Rubak cho mua isei. 
21Re chedam, lak molengasech a rengrir a re ngelekiu, ele ng mo uchul e ng 
di chelemuul a rengrir. 
22Re sibai, morrenges a tekingir a re merrederiu er a klechad er a rokui el 
tekoi, el diak di le sel lomes er kemiu, me bo lungil a rengrir er kemiu; 
morrenges er tir el meral ngar a rengmiu el okiu omengull er kemiu er a 
Rubak. 
23Ma ngii di le ngeral moruul, bo le blak a rengmiu el meruul, el diak le kirir 
a re chad, e ng kirel a Rubak. 
24Modengei el kmo a Rubak a mo omeskemiu a dikesiu er a ikel bla letib el 
kirir a re chedal el mo omeksulliu. Ele ng Kristus ia meral merrederiu el 
mosiou er ngii. 
25E ngikel chad el mengebirukel a mo obals el kirel a ikel mekngit el 
omerellel, ele Dios a diak longetukel er a re chad. 

Kolose 4 

1Me kemiu el merreder er a re chad, bo lungil a blekerdeliu e le melemalt 
omerelliu el mor a re sibmiu. Lak kom obes el kmo kemiu me ng dirrek el 
ngar ngii a merrederiu el ngar a eanged. 
2Molemolem el di blak a rengmiu el meluluuch el diak le tuchakl a uldesuiu, 
e moreng a sulel a Dios. 

3E mdirrek el meluluuch el kiram, ma Dios le beskemam a ungil el techall el 
omerk a tekingel el kirel a Kristus el dimlak lecholt er a ngar a mong. Ele 
tiaikid ia uchul e ak ngar a kelebus. 
4Moluluuch me bo le sebechek el mo ungil el meketakl a ikel kirek el 
melekoi. 
5Bo mungil el melebedebek a blekerdelel omerelliu el mor tirkel diak 
loumerang, e bo mungil el ousbech a ikel rokui el techall el cho bo betik. 
6Ma tekoi el tuobed er a ngeriu bo lungil a delecherul e lomeksemeriar a 
reng, e bo mungil el medenge el kmo ng kirel el ua ngera cho monger er a re 
bek el chad. 
7A Tikikus, el tar kid, el kimsal ultuil er ngii er a ureor, el kimdak el mesiou 
er a Rubak, a mo ouchais er kemiu a rokui el tekoi el kirek. 
8Tia ia uchul mak uldurech er ngii el ekong, me ng mo sebechel el smisiich a 
rengmiu el olab a chisel a blekerdelam el rokui. 
9A obengkel el ekong a Onesimus, el odam er kid el kmal blak a rengul, el tar 
kemiu. A lekong e te mo ouchais er kemiu a ikel rokui el mla duubech er tiei. 
10A Aristarkus el kimdak el ngar a kelebus a melekoi a yorosku el ekor kemiu, 
ma Markus el chedal a Barnabas me ng dirrek. (Ng mla ekor kemiu a tekingek 
el kirel, me sel lekong e bo mungil el nguu er a dmuil.) 
11A Josua, el Justus a tar a ngklel, me ng dirrek el melekoi a yorosku el 
ekong. Te di tirkaikid el tedel chad er a Judea el ulebult el mo chedal a 
Kristus a obengkek el oureor el kirel a Rengedel a Dios, e kmal klou a bla le 
ngesukak er ngii. 
12A Epafras, el tar kemiu, e mesiungel a Kristus Jesus, a dirrek el melekoi a 
yorosku er ngii, e di blechoel el kmal blak a rengul el melatk er kemiu er a 
nglunguchel, el olengit er a Dios me ng ngosukemiu el mo mesisiich el 
oumerang, e kmal ultebechel a rengmiu el oltirakl a ikel soal a Dios. 

13Ak medenge mak subedemiu el kmo ng kmal mle meringel el oureor el 
kiriu, kemiu ma re chad er a Laodisea ma Hierapolis. 
14Ma Lukas, el toktang el betik er a rengmam, ma Demas me te dirrek el 
melekoi a yorosku er tir el ekor kemiu. 
15Ak ulengit me mdu yorosku er ngak el mor a re bebil er kid er a Laodisea, 
ma klmechek el mor a Nimfa me tirkel oumerang el mo kldibel er a blil. 
16Uriul er a cho mchieuii tial babier, e msiik a cheldechulel me le dirrek el 
mo mechuiu er a ikelesia er a Laodisea. Ng dirrek el kiriu el chuieuii sel 
babier er ngak el mor a Laodisea el ngar isei el ekor kemiu. 
17E mdu er a Arkippus el kmo, “Alii ng diak mokor el rokir a ureor el 
mloterkokl er kau er omesiungel a Rubak.” 
18Ngak, el Paulus, a di mle ngak el meluches el ouetkeu er kemiu. Lak mobes 
er ngak el ngar a kelebus. A krasia er a Dios bo lobengkemiu. 

1 Thesalonika 

1 Thesalonika 1 

1Ngak el Paulus ma Silas ma Timothy a meluches el ekor a re chad er a 
ikelesia el ngar a Thesalonika, el chedal a Dios el Chedam ma Rubak el Jesus 
Kristus el kmo: A krasia ma budech lekor kemiu. 
2Aki di blechoel el mereng a sulel a Dios el kiriu el rokui e melatk er kemiu el 
ngar a nglungucham. 
3Ele ki ngar medal a Dios el Demad e melatk a ikel tekoi el murruul el 
olechotel a tekoi el moumerang me sel bltikerreng el meruul er kemiu me 
kom meringel el oureor ma dirrek a mesisiich el omeltkiu el mengiil er a 
Rubak er kid el Jesus Kristus. 
4Kemiu el odam er kemam, aki medengei el kmo ng betik a rengul a Dios er 
kemiu me ng mla ngiltemiu el mo chedal. 
5Ele ki ulemerk er a Ungil Chais el ekor kemiu, e dimlak di kim ullab a tekoi 
er a ngeram e le merekong, aki dirrek el mle ultuil er a klisichel a tekoi el 
urerel a Chedaol Reng ma olechotel a kmo aki kmal oumerang el kmo tial 
Ungil Chais a merang. Kom medengei a blekerdelam er a kim obengkemiu, el 
di mle kirel a klungioliu. 
6Kom milsuub el mo ua ikemam e mo ua Rubak, me ng ilekor kemiu a betok 
el ringel, e kemiu a di ullab a tekingel a Dios e di mle ungil a rengmiu el 
ultuil er a klisichel a Chedaol Reng. 
7Misei e tirkel oumera el ngar a Masedonia ma Akaia a mla mo mesuub er 
kemiu. 
8Ele ng dimlak di mulemerk er tial osisechakl el mo er a Masedonia ma Akaia 
e le merekong, ng dirrek el mla oberk a chisiu a cho moumera er a Dios er a 
bek el beluu. Me ng meral dikea ngeral kim dung el kirel tiang. 
9Ele tir el chad a di ouchais a chisiu er ser a kim eko moldingel er kemiu, e 
msal mlo ungil el ngoikemam ma chisiu er a cho mchoit a bleob el chelid e 
mobult el mo mesiou er a meral di ngar el Dios  

10e mengiil er a Jesus el Ngelekel, el ngar a eanged el mei. A Dios a ulekisii er 
a kodall e ngii el Jesus a olsobel er kid er a meringel el blals el ngar a Dios el 
mei. 

1 Thesalonika 2 

1Kemiu el odam er kemam, kom kmal ungil medengei el kmo odngelam el 
ekong a kmal dimlak lak a belkuk  
2Ele kemiu a ungil medengei el kmo aki di mla mo chuarm er a ringel er a 
kim ngar a Filipi er uchei er a kim eko er a Thesalonika. Te betok el chad a 
ulemtok er kemam e ngdi Dios er kid a silisiich a rengmam maki di uluuchais 
er kemiu er tial Ungil Chais el mlar a Dios el mei. 
3A ikal tekoi el kimsal ullengit er kemiu el meruul a diak le cheleuid a 
omesodel, ma ka le blar a mekngit el uldasu el mei, ma lechub e ki 
mongeblad er a re chad. 
4Ng bai di ikel soal a Dios a kimolekoi, ele ngii a milskemam tial ngerchelel a 
berkel a Ungil Chais. Kemam a diak kimolasem el meruul a sorir a re chad, ng 
bai di ikel soal a Dios a kimoruul el ngikel kmal ungil medengei a ngar a 
chelsel a rengmam. 
5Kom medengei el kmo, ng dimlak kimomekord a cheldechedechemam el 
ekor kemiu el kor a somam el melad er kemiu, ma ka kim uluusbech a tekoi 
el omart a recherchel a rengmam. E a Dios me ng medenge el kmo a ikal 
tekoi el kimolekoi a merang. 
6Kemam a dimlak kimosiik a chetengam er a delongliu ma lechub a 
delongelir a re bebil er a re chad, 
7e mle sebecham el olecholt er kemiu a klisicham ma deruchellam ele kemam 
a apostol er a Kristus; ngdi dimlak kim ua isei, aki bai mle medemedemek el 
ekor kemiu el ua tal chedil a lomekeroul er a re ngelekel. 
8A bltikerreng er kemam el ekor kemiu a uchul e aki rruul el diak di kim 
ouchais er kemiu er a Ungil Chais el mlar a Dios el mei e le merekong, ng 
dirrek a klengar er kemam a bla kimodars el kiriu, ele ko betik er a rengmam! 

9Kemiu el odam er kemam, kom melatk a rengelel ma berredel a ureram er a 
kim ngar tilechang; aki uluureor er a llomes ma klebesei me lak bo 
kimongesang er kemiu er a kirel a siungam. 
10Kemiu a medengei, ma Dios me ng medengei el kmo a blekerdelam el ekor 
kemiu a ruumerang a mle klikiid, e melemalt, e diak a mekngit er ngii. 
11Kemiu a medengei el kmo aki ulemekerreu er a ta ma tar kemiu el ua demal 
a ngalek a lomekerreu er a ngelekel. 
12Aki millisiich a rengmiu e milengelaod er kemiu, e di mle blechoel el 
mengelechel er kemiu ma klengar er kemiu lodeuir a rengul a Dios el 
omekedong er kemiu el mo melai a dikesiu er a Rengedel ma klebkellel. 
13Ng ngar ngii a tar a uchul e aki blechoel el mereng a sulel a Dios el kiriu. 
Ser a kimngai a tekingel a Dios, el eko olisechakl er kemiu, e kom rirenges e 
ngmai el diak el leko ng tekingel a chad, e bai ngilai el kmal meral tekingel a 
Dios. A Dios a meral oureor el ngar a chelsiu a ruumerang. 
14Kemiu el odam er kemam, a tekoi el dilubech el ekor kemiu a di osisiu ngii 
ma ikel dilubech el mor a ikel ikelesia er a Dios el ngar a Judea, el tirkel 
chedal a Jesus Kristus el ngar isei. Kom mlo chuarm er a odechelakl er a re 
chad er a belumiu el ua itir el mlodechelakl er a re chad er a Judea, 
15el tir el chad er a Judea a milekodir a Rubak el Jesus ma re profet, e dirrek 
el uleldechelakl er kemam. Ng meral dimlak lodeuir a rengul a Dios e te mlo 
cherrouir a re bek el chad. 
16Tulsiik a rolel e merrob er kemam me lak kimolisechakl er a re Chisentael 
me bo le sobel. A ikakid el omerellir a mla churrungel a telkelel a ikel rokui 
el klengit el bla leruul. Me chelechang e te mo meringel el obals er a Dios! 
17Kemiu el odam er kemam, ser a kim telkib el cheroid er kemiu e ng di mle 
bedengam e a rengmam a dimlak bo le cheroid er kemiu; ng meral mla mo 
somam el lmuut el mesekemiu, e mle betok el kimolasem el eko omes er 
kemiu. 

18Ng mle somam el lmuut el ekong, e ngak a mla mo telal leko kikong e di 
diak, ele Satan a millenget er kemam. 
19Ng kemiu tirkel di kimolatk er tir, e dmeu a rengmam er tir, e uchul a 
chetengam er medal a Rubak er kid el Jesus sel le mei. 
20Ele kemiu a meral chetengam e deuil a rengmam. 

1 Thesalonika 3 

1Ma lekea le sebecham el outekangel el di diak kim mesekemiu, e aki tilbir el 
kmo, aki di ngar a Athens el di mo kemam el tang, 
2e oderchii a tar kid er a Timothy, el kimdak el mesiou er a Dios el omerk er 
a Ungil Chais er a Kristus me ng eko olengeseu er kemiu me kom mo 
mesisiich el oumerang, 
3me lak a tar kemiu el touchakl er cho moumera er ngii el tekoi. Kemiu a 
medengei el kmo, kid a kired el mo chuarm a doltirakl er a Dios. 
4Sei ia uchul ma kim ngar tilechang e aki di mla subedemiu el kmo, kid a 
kired el mo modechelakl; me kid tial mlo chuarm, me kom medengei. 
5Tiakid a uchul mak ulderchii a Timothy el ekor kemiu, ele ng mlo diak el 
sebechek el meketeket el di diak kudenge chisiu, mak ulderchii el ekong me 
bo lodengei el kmo, kom dirk oumerang. Ele ng mle suebek a renguk a cho 
mlechetikaik er a Diabelong me di blo lak a belkul a ureram! 
6Ngdi chelechang e ng mla lmuut el mei a Timothy el ouchais er kemam er a 
meral ungil chisiu el kmo kom dirk oumera er a Dios e dirk kaubltikerreng. 
Ng dirrek el uluuchais el kmo sel mletkemam e ng dmeu a rengmiu er 
kemam, e oureng el somiu a deluut el mo kasoues, el kmal di ua omeltkam er 
kemiu. 
7Kemiu el odam er kemam, sel ki bo betik a rokui el chelebulam ma ringelam 
e kemiu a mle uchul a klisichel a rengmam. Ng kemiu el oumera er a Kristus 
a uchul me ng mo mesisiich a rengmam. 

8Me chelechal lesal meduch a rengmiu el obengkel a Rubak e ng mla mo 
meklou a rengmam. 
9Ng mla mo sebecham el ngar medal a Dios e mereng a sulel er a klou el deuil 
a rengmam. 
10Aki kmal di meluluuch er a llomes ma klebesei me bo le sebeched el mo 
kasoues, ma le ngar ngii a ikel dirk mousbech el mo mesisiich el oumera er a 
Dios e kim ngesukemiu er ngii. 
11A Dios er kid el Demad ma Rubak er kid el Jesus Kristus le beskemam a 
techellam el ekong! 
12A Rubak le ngesukemiu el kmal mo kaubltikerreng, e bo le klou a 
bltikerreng er kemiu el mor a rokui el chad el mo ua bltikerreng er kemam el 
ekor kemiu. 
13Ele cho bo mua isei, e ng mo melisiich a rengmiu e kemiu a mo diak a 
telemelliu, e chedaol el ngar medal a Dios er kid el Demad, sel le mei a Jesus 
el Rubak er kid el obengterir a rokui el chedal. 

1 Thesalonika 4 

1E orekil, kemiu el odam er kemam, e kom silubii er kemam a blekerdelel a 
klengar er kemiu el oldeu er a rengul a Dios. E kemiu itia er cho mua isei el 
mer chelechang, maki oba ngklel a Rubak el Jesus e olengit e mengelechel er 
kemiu el kmo bo le meduch a rengmiu el melemolem el ua isei. 
2Ele kom medengei a ikel kim ulsisecheklemiu el tekoi el ki bilskemiu el mlar 
a Rubak el Jesus el mei. 
3A Dios a soal cho bo mchedaol e lak mngar a deleboes. 
4Ma derta er kemiu el sechal, a kirel medengei el kmo ng mekerang a le kiei 
el obengkel a bechil el chedaol e kuoll, 
5el diak di molamet a rengmiu er a deleboes el ua diak loumerang er a Dios. 

6E dirrek el lak a sechal el meruul a mekngit e loba bdelul er a tar ngii er a 
tekoi er a deleboes. A ika di bla kimsbedemiu er ngii. Aki mle mesisiich el 
omeklatk er kemiu el kmo a Rubak a mo omals er a re meruul a ua isel tekoi. 
7Ele Dios a dimlak lomekedong er kid el mor a mengelengalek el tekoi, e ng 
bai ulemekedong er kid el mo chedaol. 
8Misei e ngikel chetil tial osisechakl a diak le chetil a chad; ng bai chetil a 
Dios el ngikel milskemiu a Chedaol Reng er ngii. 
9Ng dikea belkul a kimoluches el ekor kemiu el kmo ng mekera cho 
moubltikerreng er a re bebil er kemiu el Kristiano, ele Dios a mla 
osisecheklemiu el mo kaubltikerreng. 
10Kemiu a meral di mle ua isei el mor a re Kristiano el ngar a Masedonia el 
rokir. Ngdi ki lmuut el mengelechel er kemiu e rudam el kmo, mluut el 
mengal mo ua isei. 
11Moruul er kemiu el mo chelellakl a delengchekliu, e lak moltoech a ngeriu 
er a tekingir a re bebil er a re chad. Di le kemiu el mengereker a siungiu, el 
ua ikel kim dilu er kemiu. 
12Cho mua isei, e te mo mengull er kemiu a re chad el diak loumera er a Dios, 
me kemiu a mo diak di mulsirs er a re chad er a ikel mousbech. 
13Kemiu el odam er kemam, ng kmal somam a lesal selaod er a rengmiu a 
kirir a re mla mad el chad me lak le mekngit a rengmiu er tir el ua itirkel 
chad el diak a omeltkir el mengiil el mo obengkel a Dios. 
14Kid oumera el kmo a Jesus a mlad e milekiis er a kodall, me kedoumera el 
kmo a Dios a mo ngoititerir el mo obengkel a Jesus tirkel mla mad el oumera 
er ngii. 
15A ikal kimolsisechakl er kemiu er chelechang a tekingel a Rubak el kmo, kid 
el di chad sel le mei a Rubak, a diak de bor uchei er a re mla mad. 
16Ele sel le bor ngii a klou el kedul a Rubak, ma klou el ngor er a ngarbab el 
anghel, ma klou el ngerel a trombetang er a Rubak, e seikid e a Rubak a ngar 

a eanged el me metengel. E tirkel mlad el uluumerang er a Kristus a ma kot el 
mekiis; 
17e sola e kid a re dirk chad a mochu mekider el mo obengterir er a eabed el 
mo osiueklii a Rubak er a melidiul. Me kede mo obengkel a Rubak el di 
blechoel. 
18Ma le ua isei e mkaingeseu el melisiich a rengmiu el olab a ikal tekoi. 

1 Thesalonika 5 

1Ng diak a belkul a kimoluches el ouchais er kemiu el odam er kemam er a 
belsechel, ma mo blekerdelel a le mei er ngii a Rubak. 
2Ele kom ungil el medengei el kmo, a Sils er a Rubak sel le mei, e ng ua tal 
merechorech a le mei er a klebesei. 
3Me sel ledu re chad el kmo, “Ng budech ma rokui el tekoi a di ungilbesul,” e 
seikid e ng di mereched el mer tir a kloul tellemall! Ng di mereched el mei el 
ua rengelel a ngeuil a cheroll el mor a redil el omechell el diak el sebeched el 
chemiis er ngii. 
4Ngdi kemiu el odam er kemam a diak kom ngar a ilkolk, ma le mei sel Sils e 
ng diak kom kibetiekl el ua merechorech a lokibeteklau. 
5Ele kemiu el rokui a di chad er a llomes e chad er a cheldecheos; ng diak de 
chad er a klebesei ma ka de chad er a ilkolk. 
6Misei, e lak leiit a medad el ua re bebil er a re chad; e bai di de mekar e 
lulterekokl a rengud. 
7Ele re chad a mechiuaiu a le klebesei, ma re chetelaol a mechetelaol a le 
klebesei. 
8Ngdi kid a chad er a cheldecheos, me ng kired el ultebechel a uldesued el 
oumerang e betik a rengud er a Dios, el ua le tekerngel a ulud me ng kired el 
bliull er ngii, e melatk e mengiil er a osebechekled el ua helmet, el ngar a 
bdelud. 

9A Dios a dimlak le ngiltid me bo lomals er kid, e ng bai ngileltid me bo le 
sebeched el nguu osobel el oeak a Rubak er kid el Jesus Kristus, 
10el ngikel mlo mad el kired, me bo luchul e bo le sebeched el mo kiei el 
obengkel sel lluut el mei, a dirk de chad ma lechub e bla de mad. 
11Me molemolem el kasisiich a rengmiu e mkaingeseu el ua ikal blekerdeliu 
er chelechang. 
12Aki kmal olengit er kemiu el odam er kemam me bo mongull er a re 
mengetekliu el oureor el ngar a delongeliu, el tir olisechakl er kemiu er a 
rolel a de chedal a Rubak. 
13Bo mungil el mengull e le betik a rengmiu er tir el urerir a uchul. E bo le 
budech a delongeliu. 
14Aki mengelechel er kemiu el odam er kemam, me mollach er a re mesaik, e 
molisiich a rengrir a re medakt, e mngesuterir a re mechitechut a rengrir e bo 
le klou a rengmiu el kirir el rokui. 
15Bo mkerekikl me lak a chad el omtechei a mekngit er a mekngit, e bo le 
blechoel el teleteliu el meruul a ungil el mor a re bebil er kemiu ma rokui el 
chad. 
16Di le blechoel el ungil a rengmiu, 
17e moluluuch el di blechoel, 
18e moreng a sulel a Dios er a ngii di le ngerang ele tiaikid a soal a Dios el 
kiriu kemiu el chedal a Kristus Jesus. 
19Lak morrob er a Chedaol Reng; 
20lak mongoit a osisechakl el mlar a Dios el mei. 
21Morriter a rokui el tekoi, e moreked a ungil  
22e mchoit a bek el bedengel a mekngit. 

23A Dios el ngii a omeskid a budech bo le rellemiu el mo cherrungel el 
chedaol; e le kekar a rengmiu ma klengar er kemiu ma bedengiu el rokui, el 
mo diak a terchedel sel le mei a Rubak er kid el Jesus Kristus. 
24Ngikel omekedong er kemiu el mo chedal a ulterekokl el mo oltaut a 
telbilel. 
25Kemiu el odam er kemam, mdirrek el meluluuch el kiram. 
26Mkautkeu el oba omelungelmad el odam. 
27Ak mengelechel er kemiu el oba ngklel a Rubak me mchieuii tial babier el 
mor a rokui el oumerang. 
28A krasia er a Rubak er kid el Jesus Kristus bo lobengkemiu. 

2 Thesalonika 

2 Thesalonika 1 

1Ngak el Paulus ma Silas ma Timothy a meluches el ekor a re chad er a 
ikelesia el ngar a Thesalonika, el chedal a Dios el Demad ma Rubak el Jesus 
Kristus el kmo: 
2A Dios el Demad ma Rubak el Jesus Kristus le beskemiu a krasia ma budech. 
3Kemiu el odam er kemam, ng kmal melemalt el tekoi a di ki blechoel el 
mereng a sulel a Dios el kiriu, ele kom kmal merael el mo mesisiich el 
oumera er a Dios, ma bltikerreng er a delongeliu a di merael el mo klou. 
4Tiaikid a uchul maki blechoel el ouchais a bek el ikelesia er a Dios el kmo ng 
kmal meduch a rengmiu e oumera er a Dios er a chelsel a ringel ma 
odechelakl el mcharm er ngii. 
5A ikal rokui a mo ochotii el kmo ng melemalt a loukerrekeriil a Dios, me 
kemiu a mo rredemelel a Rengedel a Dios, el ngii cho mcharm el kirel. 
6Ma Dios el melemalt a loruul el tekoi a mo mechititerir tirkei el omekcharm 
er kemiu me te mo chuarm, 
7e kemiu el ngar a ringel me kemam a di dul mo ngma ulengelled, sel be 
ledum el ngar a eanged el mei a Rubak el Jesus ma re mesisiich el anghel er 
ngii, 
8el ngar a kerdel a ngau, el mo omals er tirkel chetirir el mengull er a Dios 
ma re dimlak bo loltirakl a Ungil Chais el chisel a Rubak er kid el Jesus. 
9Te mo chuarm er a belsir er a chelebuul el diak a ulebengelel el mo cheroid 
er medal a Rubak ma klebkellel a klisichel, 
10sel le mei er isel Sils a Jesus el bo longebkall e oldanges er ngii a re chedal 
el tir el rokui el oumera er ngii. Kemiu me kom dirrek el mo obengterir ele 
kom mlo oumerang a osisechakl el kim uluuchais er kemiu. 
11Tiaikid a uchul maki blechoel el meluluuch el kiriu, ma Dios er kid bo le 
rellemiu el mo rredemelel sel klengar el lulemekedong er kemiu el mor ngii. 



588 

 

 
© United Bible Societies. 

 

 
 

 

A Dios bo loltaut a rokui el urunguliu el meruul a ungil el oeak a klisichel, e 
leruul omerelliu el mo cherrungel. 
12A bo le ua isei, e kom rullii a ngklel a Rubak er kid el Jesus el mo ngma 
klebkall er a delongeliu; me kemiu a mo ngma klebkall er ngii, el krasia er a 
Dios er kid ma Rubak el Jesus Kristus a uchul. 

2 Thesalonika 2 

1Chelechang, e a kirel sel le mei a Rubak er kid el Jesus Kristus, me kid bo de 
mekideb el rokui el mo obengkel, e ak ulengit er kemiu el odam er ngak el 
kmo, 
2lak di le mereched el mo rrau a rengmiu e bo le sebek a rengmiu a le bor 
ngii a omelekoi el kmo a Sils er a Rubak a mla mei. A lsekum ng ngar ngii a 
rumdasu el kmo aki ulemlaoch, ma lechub e aki ullisechakl, ma lechub e aki 
milluches el kmo a Sils er a Rubak a mla mei, 
3e ak ulengit me lak a chad el mo chobeldkemiu er a ua isel tekoi, ele uchei 
er a le mei a Sils er a Rubak e ng ma kot el mor ngii a utekengel a Dios, e ng 
me duum Ngikel Mekngit el ngii a mla moterekokl el kirel el mor a beluu er a 
ngau. 
4Ngkang a mo omtok a ikel bek el louchelid e mengull a re chad el tekoi, e di 
ngii el mo rullii el mo ngarbab er a ikal rokui, el mo lmuut er a Templo er a 
Dios me ng mo dengchokl er ngii el leko ng Dios. 
5A ika kom mla obes? Ak kor a millekoi er kemiu a ikal rokui er ser a kngar 
tilechang el obengkemiu? 
6Chelechang e ng dirk ngar ngii a merrob er ngii e kemiu a ungil medengelii. 
Ngdi sel le bor sel telutk el belsechel e Ngikel Mekngit a me duum. 
7Omerellel a mekngit a mla mor ngii el bo dodengei el okiu a bla locholt a 
Dios, ngdi ikel tekoi el kirel el mor ngii a diak le bor ngii el dimerkmo le 
mengai el mo cheroid ngikel merrob. 

8E Ngikel Mekngit a me chemolt, e ngdi sel le mei a Rubak el Jesus e ng 
mekodir el oba telil e mo okngemedii a klisichel el oba klebkellel sel be 
ledum. 
9A le mei Ngikel Mekngit e ng mo oba klisichel a Satan el meruul a bek el 
bedengel a diak le meral olangch ma ongasireng el tekoi. 
10Me ng mo olab a bek el bedengel a cheleblad el mengeuid e mengetikaik er 
tirkel mo remiid, ele ng dimlak le sorir el kongei el mo oumera er a 
klemerang me bo lesobel. 
11Misei ia uchul ma Dios a kongei a mesisiich el ongeuid el rulleterir el mo 
oumerang a blulak el tekoi. 
12E a ulebongel e tirkel rokui el diak loumera er a klemerang e sorir el oldeu 
a rengrir er a klengit a mo chelebangel er a kerrekeriil. 
13E ngdi kemam a kiram el di blechoel el mereng a sulel a Dios el kiriu kemiu 
el odam er kemam, ele Dios a ngileltemiu er a kot el uchul el mer chelechang 
el kiriu el mo suobel el okiu a omengedolel a Chedaol Reng, e mo oumera er 
a klemerang. 
14Ma Dios a ulekiu tial Ungil Chais el kim uleba el olisechakl er ngii er kemiu 
e milekedongemiu el mo melai a dikesiu er a klebkellel a Rubak er kid el 
Jesus Kristus. 
15Ma le ua isei e kemiu el odam er kemam, bo mesisiich el oumerang e 
moreked a ikel klemerang el kim ulsisecheklemiu er ngii el ulekiu a tekingam 
ma babilengam el ekor kemiu. 
16Ma Rubak er kid el Jesus Kristus ma Dios el Demad el mle betik a rengul er 
kid me ng uleak a krasia er ngii el meskid a klisichel a rengud ma ultebechel 
el omelatk, 
17lukduch e lesisiich a rengmiu me di bo blechoel el meruul a ungil e molekoi 
a ungil tekoi. 

2 Thesalonika 3 

1E a orekil a tekingek kemiu el odam er kemam a kmo, moluluuch el kiram 
ma tekingel a Rubak lolemolem el di mereched el oberk e le nga chetengakl 
er tiei el ua ia le ngar tilechang. 
2Kom dirrek el meluluuch ma Dios le sebecheklemam er tirkel mekngit e 
chebirukel el chad, ele ng diak le rokui el chad a oumera tekingel a Dios. 
3Ngdi Rubak a kmal diak lechitid me ng mo melisiich e mengkar er kemiu er 
Ngikel Mekngit. 
4E kemam a ultuil er a Rubak e kmal oumera el kmo, kemiu a melemolem el 
meruul a ikel kim dilu er kemiu. 
5Ma Rubak bo losiur a rengmiu el mo ungil medengelii a bltikerreng er a Dios 
ma ducherreng el ngar a Kristus el mei. 
6Rudam er kemam, aki mellach er kemiu el oba ngklel a Rubak er kid el Jesus 
Kristus, me mongeroid er kemiu er tirkel rokui el mesaik el bebil er kid e diak 
lolab a ikel tekoi el kim dilu er tir. 
7Kom ungil medengei el kmo, ng kiriu el mo ua ikemam er a kim ngar 
tilechang el dimlak kim mesaik. 
8Ng dimlak ki di mullai a kall er a re chad el mer kemam el diak kim 
omechar, ng bai mle blak a rengmam el oureor er a llomes ma klebesei el 
kirel a siungam, me lak bo kimongesang er kemiu. 
9Ng dimlak le mekull a kimolai a ngera er kemiu, ngdi bai mle somam cho 
msubii tial omeruul el ki blar ngii. 
10Ser a kim ngar tilechang e aki mle mekudem el melekoi er kemiu el kmo, 
“Ngikel chetil el oureor a diak le kirel el omengur.” 
11Aki millekoi el ua isei ele ki rirenges el kmo, te ngar ngii er a delongeliu a 
re mesaik me te di kiei el diak a ngeral loruul e di mengesengsang e 
mengesang er a re chad. 

12Maki oba ngklel a Rubak el Jesus Kristus e melekoi e mengelechel er tir me 
bo lak le ua isei, e bo le chelellakl a blekerdelir e loureor el mengerker el 
mesiou a delengcheklir. 
13Ngdi kemiu a re Kristiano, lak bo mesaul el meruul a ungil. 
14A le ngar ngii a chad el diak bo lolengesenges a ikal kimolekoi el ngar tial 
babier el ekor kemiu, e bo modengelii e mongeroid er kemiu er ngii, me di le 
ngii el mo merur. 
15Ngdi lak momasech er ngii el cherrouiu, e bai momeklatk er ngii el odam er 
kemiu. 
16A Rubak el uchul a budech, di le blechoel el meskemiu a budech er a ngii di 
le tekoi. A Rubak bo lobengkemiu el rokui. 
17Ak di oba chimak el meluches er tial kmo: Ngak el Paulus a ouetkeu er 
kemiu. Tiaikid a teletelel sel kurekui er a babilengek. 
18A krasia er a Rubak er kid el Jesus Kristus bo lobengkemiu el rokui. 

1 Timothy 

1 Timothy 1 

1Ngak el Paulus, el apostol er a Kristus Jesus el oeak a uldesuel a Dios el 
Osebeled ma Kristus Jesus el dolatk e mengiil er ngii, a meluches er tial 
babier 
2el mor a Timothy el ngelekek, el ngak a uchul e ng mlo oumerang. A Dios el 
Chedam ma Kristus Jesus el Rubak er kid le beskau a krasia, ma 
klechubechub, ma budech. 
3Ng soak cho mkiei er a Efesus, el oltirakl ongtik er kau er a kngar a 
omerolek el mor a Masedonia. Ele re bebil er a re chad a olisechakl a diak le 
meral tekoi me ng kirem el merrob er tir. 
4Mdu er tir me le bechei a ikal betok el delbochel el cheldecheduch ma 
mekemangel el beldeklel a uldidellel a rsechir a ruchelir, ele ng di omuchel a 
klaititekangel, e diak a ngeral le rellii er a uldesuel a Dios el dodengei ele kid 
el oumerang. 
5A belkul tial omengelechel a kirel el olekiis er sel bltikerreng el mei el ngar a 
klikiid el reng, ma mededaes el ukltkel a reng. 
6A re bebil er a re chad a mla mo cheroid er a ikang me te mla touchakl er a 
rolir el mor a klebelung el klaititekangel. 
7Ng sorir el mo chad er osisecheklel a llechul a Dios, e diak lodenge belkul a 
tekoi el tuobed er a ngerir ma lechub a ikel tekoi el kmal mesisiich a ngerir er 
ngii. 
8Kid a medenge Llach el kmo ng ungil, a lsekum kede ousbech el ngar a meral 
rolel. 
9Ng kired el medengei el kmo, a llach a dimlak le meruul el kirir a re 
melemalt el chad, e ng bai kirir tirkel melemall a llach, ma re mekngit, ma re 
diak loluu er a Dios, ma re dengerenger el chad, me tirkel diak longull er a 
chelid ma chedaol tekoi, me tirkel omekoad er a re demerir ma re derrir, me 
tirkel omekoad er a re chad, 

10ma mekngit el omeruul er a delongelel a sechal ma redil, ma re menguchet 
a raod, me tirkel omdechem e merechorech er a re chad, me tirkel omulak e 
diak lolekoi a klemerang el kirir a re chad, ma lechub e ng ngii di le ngeral 
loruul el omtok a meral osisechakl. 
11Ngiil osisechakl a de betik er ngii er a Ebangkelio el mloterekokl er ngak 
mak umerk er ngii. Tial Ungil Chais a mlar a kebkall e odengesall el Dios el 
mei. 
12Ak mereng a sulel a Kristus Jesus el Rubak er kid, el silisichii a renguk er a 
urerek. Ak mereng a sulel, ele ng di mle ungil er a rengul a tutkak el mo 
mesiou er ngii. 
13A ngar a mong e ak millekoi a mekngit el kirel, e uleldechelakl, e uleltuub 
er ngii. E ngdi Dios a mlo chubkak ele seikid e ng dirkak bo kuumerang e 
dimlak kudenge kuruul. 
14Ma Rubak er kid a milskak a kmal klou el krasia er ngii, e rirellak el mo 
oumerang, e milskak a bltikerreng el de nguu a doltirakl er a Kristus Jesus. 
15Tial bo kdelii el tekoi a kmal klemerang me ng kired el oumerang er ngii, 
ng kmo: A Kristus Jesus a mlei er a beluulchad el me olsobel er a re chad er a 
klengit. E ngak ngikel kot el tkul a mekngit er tir el rokui, 
16e ngdi Dios a mlo chubkak, me bo le sebechel a Kristus Jesus el ochotii el 
kmo ng meral klou a rengul er ngak el kot el mekngit el chad. A Dios a mle 
ua isei er ngak el kirel lolecholt el kmo, ng dirrek el mo ua isei el mor tirkel 
mo oeak ullek el mo oumerang er a Kristus e nguu a diak a ulebengelel 
klengar. 
17Ng kired el rokui el chemat e mengebkall er a King el diak a uchelel ma 
ulebengelel, el mo cherechar. Ngii a di tal Dios, el diak le moues e diak le 
mad! Amen. 
18Timothy, rungalek, ak uterkeklii er kau tial ngerachel el oltirakl a ikel dirk 
lulemlaoch a re profet el kirem. Me mousbech ngiil tekoi el klekedellem me 
bo bekeu el oldechelakl a mekngit. 

19Bo mesisiich el oumerang e moltirakl er a rengum a lorrael er kau me lak 
mtuchakl. A re bebil er a re chad a diak loltirakl a rengrir a lorrael er tir me 
te mla mo diak loumerang. 
20A Himeneus ma Alexander a mla mo teloi er tirkal chad. Ak ulemals er tir 
mak milechititerir ma Satan a mlo mengedereder er tir el kelebsengir; tia mo 
mellach a rengrir me ng diak lluut el melekoi a mekngit el tekoi el kirel a 
Dios. 

1 Timothy 2 

1A kmal klou a ultutelel el tekoi el kurrimel er kemiu er ngii a kmo, a re 
Kristiano bo loldars a nglunguuch er ongit ma odanges ma omerengelsaul er a 
Dios el kirir a rokui el chad; 
2e kirir a re king me tirkel rokui el ngar a ngarbab el deruchall, me bo le 
sebeched el chelellakl el kiei el ngar a budech. Ng kired el kmal kerekikl el 
mengull er a Dios, e melemalt omerelled el mor a re chad. 
3Ele tia ungil tekoi e odeuir a rengul a Dios el Osebeled, 
4el soal a rokui el chad a bo le sobel e bo lodengelii a klemerang. 
5Ngdi ta Dios, ma di ta ngikel oldak er a Dios ma rokui el chad el mo dmak, 
el ngii el chad a Kristus Jesus. 
6Ngii ngikel uldersii a klengar er ngii el mo olsobel er a rokui el chad. A 
uldersel a klengar er a Kristus a mlo ochotel er ser a bo le belsechel a kmo, a 
Dios a soal a lolsobel er a rokui el chad. 
7Isei ia uchul ma Dios a rirellak el mo apostol el olisechakl er a re Chisentael, 
er a klemera er a doumera er ngii el tekoi. Ngak a melekoi a klemerang el 
diak kumulak! 
8Me ng soak a re sechal a loluluuch el ngar a bek el ongdibel er a ikelesia, el 
tir a diak a telemellir, me ng sebechir el odars a chimorir e meluluuch, el 
diak lolengasech a rengrir ma ka longaititekangel. 

9Ng dirrek el soak a redil a bo lulengeasek a teletelel a bilir; lak lesal 
omesiich a bderrir, ma lechub e lomesiich er tir el olab a kolt ma ngisel a 
chesiuch, ma lechub e loubail a meringel a cheral el bail, 
10e bai bo lomesiich er tir er a ungil el omerellir, ele tiaikid a ungil el 
blekerdelir a redil el oltirakl er a Dios. 
11A redil a kirir el mo chelellakl e orrenges osisechakl el oba ngariourreng. 
12Ng diak kkengei er tir me lolisechakl ma lechub e longedereder er a re 
sechal; ng bai kirir el di lmuk. 
13Ele Adam a mle kot el obeob, e ng obeob ku Eva. 
14Ng dimlak le Adam a milecheblad, e ng bai redil, e tomellii a llechul a Dios. 
15E ngdi redil a mo suobel a lomechell er a re ngalek, a lsekum ng 
outekangel, el oumerang, e oubltikerreng, e lak a telemellel e lulengeasek a 
blekerdelel. 

1 Timothy 3 

1Tial omelekoi a meral tekoi el kmo: A lsekum a chad a semeriar el mo 
mengeteklel a ikelesia, e ng soal el osiik er a kot el ungil el ureor. 
2A mengeteklel a ikelesia a kirel el diak a telemellel; e di ta bechil, e 
ultebechel e ulserechakl a rengul, e sebechel kuoll, e mengedmokl er a re 
merael el mor a blil; e mo meduch el olisechakl. 
3Ng diak le kirel el sekengim er a mesisiich el ilumel, ma lechub e le 
debsochel a blekerdelel, e bai medemedemek, e chad er a budech, e diak le 
ngemokel a rengul er a udoud; 
4e kirel el sebechel el ungil el mtebechelii a telungalek er ngii ma re kie er a 
blil, ma re ngelekel a mengull er ngii e orrenges a tekingel. 
5Ele lsekum a chad a diak el sebechel el mtebechelii a telungalek er ngii ma 
re kie er a blil, e ng mekerang e sebechel el oungerachel er a ikelesia er a 
Dios? 

6Ng kirel el diak le chad el dirk mlo oumerang, ele ng mekngit a bo le kedidai 
a rengul me bo lobals el di ua Diabelong. 
7Ng kirel el ungil a chisel el chad me te mengull er ngii a re chad el diak 
loumerang, me lak le metemall a chisel, e loberius el mo chederdellel a 
Diabelong. 
8A re mesiou er a ikelesia a kirir el ungil a blekerdelir e diak lobelebult a 
chururir; ng kirir el diak le sekengim er a bilong, el ka le ngemokel a rengrir 
er a udoud; 
9ng kirel el mo meduch a rengrir el oumerang a ikel mla mocholt er tir el 
klemerang, el oba mededaes el ukltkel a reng er tir. 
10E a uchei er a bo le nguu tial ngerachel, e tir me te dirrek el kirir el ma 
meteriter el kmo ng ungil a blekerdelir e mochu mesiou. 
11A re becherir me ng dirrek el kirir el mo ungil a blekerdelir e ulserechakl a 
rengrir, e diak lolaes er a re chad e ka loutingaol. 
12A chad el mesiou er a ikelesia a kirel el di ta bechil, e ungil el omtebechel 
er a re ngelekel ma telungalek er ngii ma re chad el kie er a blil; 
13ele tirkel mesiou er a ikelesia el mo ungil er a ngerchelir a mo ungil a chisir 
er mederir a re chad, e mo mimokl el ouchais el kmo toumerang er a Kristus 
Jesus. 
14Chelechal kuluches er tial babier el ekor kau, e a leko di le ngera me 
kmereched el eko mesekau. 
15E ngdi lsekum ak mo meoud el ekong, e tial babier a mo ochotii er kau el 
kmo ng kirel ua ngera blekerdelel a klechad er kid a ruumerang. Kid a bebil 
er a re chad er a telungalek er a Dios, el ikelesia er Ngii, el di ngar el diak a 
ulebengelel. Ng ikelesia ia oltekau e omtebechel er a klemerang el kirel a 
Dios. 
16Ng diak oumededenger er sel klou el bertelel a tekoi el chelid er kid: A 
Kristus a mlei el teletelel a chad, e mlocholt el melemalt el oeak a Reng, e 

mloues er a re anghel. Ng ulberk a chisel er a bek el beluu, me te mlo oumera 
er ngii er a beluulchad el rokir, e ngii a mlengai el mor a eanged. 

1 Timothy 4 

1A Chedaol Reng a bleketakl el melekoi el kmo, sel bo lekeed a ulebengelel a 
beluulchad, e a re bebil er a re chad a mo diak loumerang e mo orrenges a 
tekingel a cheblad el mekngit el reng, e moltirakl a diak le meral osisechakl 
er a mekngit el chelid, 
2el lomerk er ngii a re bulak el chad el rengrir a ua lulekoad me ng dikea 
lolechesuar a klekakerous er a ungil ma mekngit. 
3Tirkaikid olisechakl el kmo ng mekull a re chad a bo le bechiil, e diak le 
subed a longa bebil er a bedengel a kall el le bileob a Dios el bo longang e 
mereng a sulel el kirel a ruumerang el mla mo medengelii a klemerang. 
4Ele rokui el lulemeob a Dios a ungil. Ng diak le kired loltngakl a ngii di le 
ngerang, ng bai kired el ngmai e meluluuch el mereng a sulel a Dios el kirel; 
5ele tekingel a Dios ma nglunguuch er omereng el saul a remuul el mo ungil 
er medal. 
6Cho mnga ikal osisechakl el mor a rudam, e ke meral mo ungil mesiungel a 
Kristus Jesus, e a rengum a mo mesisiich er a ikel tekingel a klemerang ma 
meral osisechakl el di bla moltirakl el mer chelechang. 
7Lak mongesechusem er kau er a delbochel el diak longull er a Dios el 
cheldecheduch. Momeksau er kau er a tekoi er a reng me bo lungil a klengar 
er kau el oltirakl a tekingel a Dios. 
8Omerellel a tekoi el melisiich a bedenged a ungil, ngdi omerellel a tekoi el 
melisiich a rengud el oltirakl a tekingel a Dios a kuk lmuut el ungil, ele ng 
diak di le kirel a klungioled er chelechal klengar e ng dirrek el kirel sel mei el 
klengar. 
9A ikal bo kulekoi a klemerang, ma re bek el chad a kirir el ngmai el 
sichedekl er a rengrir. 



598 

 

 
© United Bible Societies. 

 

 
 

 

10Kedoutekangel e meringel el oureor ele kedoumera er a di ngar el Dios el 
Osebelir a re bek el chad, e ngar uche el Osebelir a ruumerang. 
11Mosisechakl a ikal tekoi er a ruumerang e mdu er tir me loltirakl. 
12Lak a ngii di le chad el metetoech a medal er kau ele kau el dirk ngea-sek, e 
bai bo lungil a blekerdelem me losuub er kau a ruumerang, er a ungil el 
omerellem ma tekoi er a ngerem, ma bltikerreng er kau, ma blakerreng er 
kau er a ngerchelem, ma klikiid el klechad er kau. 
13Bo le blak a rengum el menguiu a Chedaol Llechukl el mor a re chad, e 
mongedecheduch e molisechakl er tir er ngii el mor sel kikong. 
14Lak mobes er a sengk er a Dios el mobang, el cho mngiluu er ser a lolekoi a 
re profet e le bor a chimorir er bebum a re mechuodel er a ikelesia. 
15Moungerachel a ikal tekoi, e bo le blak a rengum er ngii, ma re bek el chad 
bo lomes er a ulekerulem er omesiou ma rolel cho moumerang. 
16Bo mkerekikl er kau, ma tekoi el molisechakl. Ele cho bo mua isei, e 
kosebelau kau me tirkel orrenges er kau. 

1 Timothy 5 

1Lak moungeroel er a sechal el klou er kau, e bai mongedecheduch er ngii el 
ua cho mongedecheduch er a demam; ma omerellem el mor a re sechal el 
mekekerei er kau bo le ua omerellem el mor a ruchellem, 
2ma omerellem el mor a re meklou el redil le ua omerellem el mor a delam, 
ma omerellem el mor a re mekekerei el redil le ua omerellem el mor a 
ruchedam, e le klikiid a blekerdelem el bedul tir. 
3Molengeseu er a re melakl dil el meral metacherbesrir. 
4A lsekum a melakl dil a ngar ngii a re ngelekel ma lechub e te ngelekir a re 
ngelekel, e ng kirir el ma rullii a ngerchelir el soal a Dios a le meruul el kirel 
a telungalek er tir, e seikid e ng mochu sebechir el mtechei a sulir a re 
demerir ma re derrir, ma re demerir el rubak ma re derrir el mechas. Tia 
odeuir a rengul a Dios. 

5A melakl dil el meral metacherbesul e di ngii el tang, a mla mo ultuil a 
rengul er a Dios, e melemolem el olengit er ngii me ng olengeseu er ngii er a 
llomes ma klebesei; 
6ngdi ngikel melakl dil el di ngar a temetel a rengul a di chad a bedengel e 
ulekoad a reng er ngii. 
7Msbedeterir er a ikal tekoi, me lak bo le mekngit a chisir. 
8Ngikel chad el diak lomekerreu er a re chedal, e a ngar uchei e tirkel kmeed 
er a bedengel, a mla mo imikr a ikel loumerang, e kuk mekngtei er a diak 
loumera er a Kristus. 
9Ngdi melakl dil el 60 a rekil el mor bab el di mle ta bechil, a cho mosisebii 
er a babier er a ngklir a re melakl dil. 
10Ng kirel chemolt el ungil omerellel, e ungil mellach e omekeroul er a re 
ngelekel, e mengedmokl er a re chad er a rael, e merisu ocherir a re chedal a 
Dios, e olengeseu er a re chad er a chelebulir, e blak a rengul el meruul a 
ungil tekoi. 
11Ngdi lak molsiseb a ngklir a re mekekerel melakl dil er a ngklir a re melakl 
dil er a ikelesia. Ele bo lak le kilmekl a rengrir el mo bechiil e te mo omtok er 
a Kristus, 
12me tochau a dellebeakl el mor tir ele te mla tomellii sel di mla telbilir. 
13Ng dirrek el mo diak a ngeral loruul e di mengesuch obliil, el melaes e 
mechesang el melekoi a tekingir a re chad el diak a kirir er ngii. 
14Me ng bai ungil a re mekekerel melakl dil a bo le bechiil, e loungalek, e 
loungerachel a delengcheklir, me lak le bsa techellel a cherarou el mo 
melekoi a mekngit el kired. 
15Ng ngar ngii a re bebil er tir el mla touchakl el mo oltirakl er a Satan. 
16A le ngar ngii a oumerang el chad el ngar ngii a re chedal el melakl dil, e ng 
kirel el olengeseu er tir me lak longesang er a ikelesia, me bo le mededaes el 
ngosuterir a re meral metacherbesrir el melakl dil. 

17A re mechuodel er a ikelesia el ungil er a ngerchelir a kirir el mo erul 
chachisois a ududir, e a ngar uchei e tirkel omerk e olisechakl a tekingel a 
Dios. 
18Ele Chedaol Llechukl a kmo, “Kele molechet er a ngerel a kerbou sel lorderd 
a dellomel el merrars a redechel” ma “Chad el oureor a kirel luduudel.” 
19Lak morrenges a ultutakl el kirel a chad el oungerachel er a ikelesia a lak le 
terung el mor bab a olecholt a telemellel. 
20E tirkel di melemolem el ngar a klengit cho mosmechokl er tir er mederir a 
re chad er a ikelesia me te mo medakt a rokui el chad el mor a osisiu el 
klengit. 
21Ak ngar medal a Dios ma Kristus Jesus ma re ngellitel el anghel e dmu er 
kau el kmo, bo mungil el oltaut a ikal tekoi e lak molab el mol mei e 
mongetukel er a re chad. 
22Lak morreched el omor a chimam el mengedaol er a chad el mor a omesiou 
er a urerel a Rubak, ma ka mongesechusem er kau er a kngtil a tar a chad; 
mongikiid er kau. 
23Lak di molim a ralm e le merekong, e bai molim a sesei el bilong me 
lolengeseu er a kllem ma rektem el blechoel el mor ngii. 
24A kngterir a re bebil er a re chad a bleketakl me ng di ma mukerrekeriil, e 
ngdi kngterir a re bebil a di mochu chemolt er uriul. 
25Me ng dirrek el ua isei a ungil el omeruul a bleketakl, e ngdi bo lak lungil el 
obeketakl, me ngii a di diak el sebechel el obart. 

1 Timothy 6 

1Tirkel sibai a kirir el mengull er a re mastang er tir, me lak a chad el mo 
melekoi a mekngit el bedul a ngklel a Dios ma osisechekled. 
2A re sibai a diak bo lak longull er a ruumerang el mastang er tir. Ng bai kirir 
el mengal mo blak a rengrir el mesiou ele tirkel mo ngma klungiolel 

omesiungir a oumerang e betik er a rengrir. Ng kirem el olisechakl e menge-
lechel a ikal tekoi. 
3A lsekum ng ngar ngii a chad el olisechakl a kuk ngodech el osisechakl el 
diak le ua ikel klemerang el tekingel a Rubak er kid el Jesus Kristus ma 
osisechakl el kirir a re chedal a Dios, 
4e ngiil chad a di teluchel er a diak le meral tekoi, e diak a ngeral lodengei. 
Ng smecher el soal a klaititekangel ma klautoketok er a di tekoi er a ngor, el 
di omuchel a chelechei, ma omeleakl, ma omelemall el chisir a re chad, ma 
ultelechakl er a uldesuel el kirir a re chad, 
5ma diak bo lak el klaititekangel er a delongelir a re chad el milkolk a 
rengrir, e diak lodengelii a klemerang e omdasu el kmo a de chedal a Dios e 
kede mo meteet. 
6Ng klou a klungiolel a deko Dios el ungilbesul er a rengud a ikel ngar ngii er 
kid; 
7ele ng dimlak a ngeral dobang el mer tial beluulchad, e diak a tal ngeral de 
nguu el tuobed er tial beluulchad; 
8me bo lungilbesul er a rengud a le ngar ngii a biled ma keled. 
9Ngdi tirkel oureng el mo meteet a mechetikaik er ongarm, el obedikl er a 
betok el chelsengsang e mekngit el di sorir a re chad, el ngii a mo orrebet er 
tir el di tomelleterir el mo diak a medechel er tir. 
10Ele ngibes er a udoud a uchelel a bek el bedengel a mekngit; ng ngii a uchul 
ma re bebil er a re chad a mla mo diak loumerang e mla mo chuarm a rengrir 
er a betok el bedengel a ringel. 
11Ngdi kau el mesiungel a Dios, mongeroid er kau er a ikal rokui el mekngit 
el tekoi. Molasem el mor a ikel sebechem el di blechoel el meruul a soal a 
Dios e ngar a ungil klengar er a re chedal a Dios; e oumerang, e 
oubltikerreng, e outekangel a ringel, e ungil el mor a re chad. 

12Bo le meduch a rengum el mengaidesachel el mo ungil el oltirakl er a rolel 
a doumerang, me bo mnguu a nguked er a diak a ulebengelel klengar, el 
lulemekedong er kau a Dios el mor ngii, er ser cho bo mungil el ochotii er 
mederir a re betok el chad el kmo koumerang. 
13Ak ngar medal a Dios el uchul a rokui el klengar, ma Kristus Jesus el mlo 
ungil el ochotii a loumerang er ngii el tekoi er medal a Pontius Pilatus, e dmu 
er kau el kmo, 
14bo le blak a rengum el oltirakl a ikel bla kdu er kau me lak a metemall er 
ngii el mo lmuut er sel lluut el mei a Rubak er kid el Jesus Kristus. 
15Tial lluut er ngii a mei a belsechel sel bo lungil er a rengul a Dios el King er 
a re king e Rubak er a rubak, el di ngii el tang a odengesall e ngar uchei el 
Merreder er a rokui el merreder. 
16Ng di ngii el tang a diak a kodellel, e kiei er a kmal klou el llomes el diak a 
chad el sebechel el mo kmeed er ngii, e diak a tal chad el mla mesang ngiil 
Dios ma diak a sebechel el mesang. Le bor ngii a odanges ma diak a 
ulebengelel el omerreder! Amen. 
17Mdu er tirkel betok a ngera er tir er tial beluulchad me lak le borbab a 
rengrir, ma ka lultuil a rengrir er a ikel di mo remiid el ilteet, e bai lotuil a 
rengrir er a Dios el bekerurau el omeskid a rokui el tekoi el kired el oldeu a 
rengud er ngii. 
18Mdu er tir me bo loruul a ungil, el mo omdois a ungil el ureor, e bo le 
bekerurau, e bo le kldmokl el merous el mor a re bebil er a re chad, 
19me longudel a uchul a iltetir el mo rolir el mor a uriul el klengar, me bo le 
sebechir el mo nguu a meral klengar el mo obengkel a Dios. 
20Timothy, bo mkerekikl a ikal tekoi el mla moterekokl er kau. Mongeroid er 
kau er a mekngit el omelekoi ma diak a belkul el klaititekangel el leko ng 
klemedengei, 
21ele te ngar ngii a re mla ua isei e mo imiit er a klemerang me ng mo diak 
loumerang. A krasia er a Dios bo lobengkemiu el rokui. 

2 Timothy 

2 Timothy 1 

1Ngak el Paulus el apostol er a Kristus Jesus el oltirakl er a uldesuel a Dios, el 
kirek el mo omerk a chisel sel klengar el le dilu Dios el kmo ng mo meskid a 
bo doltirakl er a Kristus Jesus, 
2A meluches el ekor kau e Timothy, el betik er a renguk el ngelekek el kmo: A 
Dios el Chedam ma Kristus Jesus el Rubak er kid, le beskau a krasia, ma 
klechubechub, ma budech. 
3Ak mereng a sulel ngii el kusiou er ngii el kmal blak a renguk el di ua re 
demak er a irechar. Ak mereng a sulel a Dios sel kululuuch el kirem er a 
llomes ma klebesei. 
4Sel kulatk a iuechel a medam, e ak uureng el leko di kisekau, me lesal mo 
ungil a renguk. 
5Ng diak kubes er kau el kmal blak a rengum el oumerang er a Dios el di ua 
ia delal a delam er a Lois ma delam er a Eunice. Ak medengei el kmo ke 
meral di ua itir cho moumerang. 
6Mak umeklatk er kau el kmo, lluut el kmal mo blak a rengum el ousbech er a 
sengk er a Dios el le bilskau er ser a kbor a chimak er bebum. 
7Ele reng el le bilskid a Dios a diak le rellid el mo medakt, ng bai meruul er 
kid el mo mesisiich e oubltikerreng, e ulserechakl a rengud. 
8Me lak bo merur el omerk a chisel a Rubak er kid, ma ka merur er ngak el 
kelebus el ngii a uchul, e bai bo mua ingak el chuarm el kirel a Ebangkelio, e 
a Dios a mo melisiich er kau el kirel. 
9Ng ngii el Dios a ulsebelid e milekedongid el eklid el mo chedal, el dimlak 
lungil el omerelled a uchul, ng bai di mle uldesuel a rengul ma krasia er ngii. 
Ng milskid ngiil krasia er a ngar a mong el uleak a Kristus Jesus, 

10e chelechang e ng chemotang er a le mei a Osebeled el Kristus Jesus, el mlo 
mesisiich er a kodall e ochotii a diak a ulebengelel klengar el okiu a 
Ebangkelio. 
11A Dios a tiltkak el mo apostol el mo omerk e olisechakl er tial Ungil Chais, 
12misei ia uchul mak ua isei el chuarm. Ngdi ngak a diak kmerur, ele 
kmedengelii ngikel kuumerang er ngii, e ulterkokl el medengei el kmo ng 
sebechel kokar el mo lmuut er a ulebongel el Sils a ikel bla loterkokl er ngak. 
13Moltirakl er sel melemalt el osisecheklel a Ungil Chais el bla mrengesii er 
ngak, e molemolem el oumerang e moubltikerreng el oltirakl er a Kristus 
Jesus. 
14Mongkar a ikel klemerang el mloterekokl er kau el oeak a Chedaol Reng el 
kiei er a chelsed. 
15Kau a medengei el kmo a rokui el ngar a Asia a chilitak, e a Figelus ma 
Hermogenes a bebil er tir. 
16A Rubak bo lomekngeltengat er a telungalek er a Onesiforus, ele ng mle 
blechoel el melisiich er a renguk. Ng dimlak le merur er ngak el kelebus, 
17me ser a le mei er a Rom, e ng di kilerd e mo osiik er ngak el mol me metik 
er ngak. 
18A nglunguchek a kmo, a Rubak bo lomekngeltengat er ngii er a ulebongel el 
Sils, e kemiu a ungil medenge ikel rokui el omerellel er a lolengeseu er ngak 
er a kngar a Efesus. 

2 Timothy 2 

1Me kau bo mesisiich e rungalek el ultuil er a krasia er a Dios el ekor kau el 
okiu a Kristus Jesus, 
2ma ikel osisechakl el mrirenges er ngak er mederir a re betok el chad mngai 
el oterekokl er tirkel blak a rengrir el chad el dirrek el sebechir el mo 
olisechakl er a re bebil. 
3E mdirrek el chuarm er a ringel el ua ungil soldau er a Kristus Jesus. 

4A soldau el oureor, a diak longesengsang er ngii er a tekingir a re di chad el 
diak le soldau, ele ng soal di kldmokl el mor a ikel lomdasu a merreder er 
ngii. 
5A chad er a klekool a diak el sebechel el nguu a nguked a lak loltirakl a 
rokui el llechul a klekool. 
6Ngikel chad er a sers el meringel el oureor a kirel el mo ngma ruklel er a kot 
el omelai el rodech er a sers. 
7Bo mungil el omdasu a ikal kulekoi, ele Rubak a mo ngosukau el mtab a 
rokui el tekoi. 
8Lak mobes er a Jesus Kristus el mlokiis er a kodall, el uldidellel a rsechel a 
David, el ua isel Ungil Chais el kullisechakl er ngii. 
9Tiaikid el Ungil Chais el kullisechakl er ngii a uchul mak chuarm, e llechotel 
el di ua chad el melemall a llach. Ngdi Tekingel a Dios a diak le llechotel. 
10Misei e ng mo meduch a renguk el outekangel a rokui el tekoi el kirir a re 
ngellitel el chedal a Dios, me bo le sebechir el mo suobel a loumerang er a 
Kristus Jesus me bo le nguu a diak a ulebengelel klengar el obengkel a Dios. 
11“Tial omelekoi a merang el kmo: A lsekum kede mla mad el obengkel, e 
kede dirrek el mo ngar el obengkel; 
12a lsekum kede mekduch a rengud, e kede dirrek el mo mengedereder el 
obengkel. A lsekum kede mo oumededenger er ngii, e ng dirrek el mo 
oumededenger er kid. 
13A bo lak le blak a rengud er ngii, e ngii a melemolem a telbilel, ele ng diak 
el sebechel el mo ngodech.” 
14Momeklatk er tir er tial tekoi, e mongelechel er tir er medal a Dios el kmo, 
lak mongaititekangel a tekoi, ele ng diak a klungiolel e bai di mo melemall er 
tirkel orrenges. 

15Bo le blak a rengum el mo ungil er medal a Dios, el ua chad er a ureor el 
diak a ngeral omekrur er ngii er a urerel, e melemalt a losaod a klemerang el 
lolisechakl. 
16Mongeroid er kau er a chelsengsang el omengaititekangel, ele ng di orriid 
er a re chad el mengal mo cheroid er a Dios, 
17e a cheleuid el osisecheklir a ua ia kltkat el diak bo le mechubs. A 
Himeneus ma Filetus a bebil er tir, 
18el mla choitii a klemerang ele tousbech el kmo a okiis er a re mla mad a 
mla mo merek el tar a tekoi, me te melemall er a re bebil er a re chad er a 
ikel loumerang. 
19Ngdi mesisiich el omekedecheraol el bla luchetemii a Dios, a diak lolmesim, 
e llechukl tiakid el olangch er ngii el kmo, “A Rubak a medengelterir a re 
chedal,” me tiang el kmo, “Tirkel rokui el omekedong er a ngklel a Rubak bo 
longeroid er tir er a klengit.” 
20A klou el blai a diak di le ngar ngii er ngii a blil a klalo el rruul er a kolt ma 
lechub a silber e le merekong, ng dirrek el ngar ngii er ngii a rruul er a 
kerrekar ma rruul er a chutem, e a bebil a kirel a ileakl el mechesang e a 
bebil a kirel a tekoi er a bek el sils. 
21A lsekum a chad a omekiai er ngii er a ikal cheleuid el osisechakl, e ng mo 
ua ikel blil a klalo el ileakl a usbechel, e ngii a mechedaol e meakl el bo 
lousbech er ngii a merreder er a blai, el di kldmokl el kirel a bek el ungil el 
ureor. 
22Mongeroid er kau er a ngibeserreng er a klengeasek e molekeed er kau er a 
ungil blekeradel ma reng el oumerang, ma bltikerreng, ma chelellakl el reng, 
kau me tirkel meral ngar ngii er a rengrir omekedong er a Rubak. 
23Lak mongesechusem er kau er a chelsengsang el diak a belkul el 
klaititekangel; ele ke medengei el kmo ng di omuchel a klautoketok. 
24A mesiungel a Rubak a diak le kirel toketok. Ng bai ungil er a re bek el 
chad, e meduch el olisechakl, e klou a rengul; 

25ng medemedemek a ngerel a losmechokl er tirkel omtok er ngii. A lta e a 
Dios a mo kongei me tobult e mo medengelii a klemerang, 
26me te mekar e mo sebechir el chemiis er a bedeklel a Diabelong, el millai er 
tir el mo meruul a ikel soal. 

2 Timothy 3 

1Mutebengii tial tekoi el kmo, ng mo medbedubech a ikel mor ngii a ringel er 
ngii sel bo lekeed a ulebongel er a beluulchad. 
2Ele re chad a di mo omdasu er a di tir, e di sorir a udoud, e di oumead er tir 
e ngarbab a rengrir; te mo mekngit a ngerir el mor a re chad, e diak lorrenges 
a tekingir a re demerir ma re derrir, e diak loreng a saul, ma diak le sorir el 
melatk er a chelid. 
3Ng mekngit omerellir el mor a re chad, e diak lousubes a telemellir a re 
chad; toltuub er a re chad, e mekngit a blekerdelir, e bekeu el sorir el 
omekcharm er a re chad, e ouketui a ungil tekoi. 
4Te cheblad, e meterkakl el diak lomekerreu, e belkuuk er a kldidairreng, e 
kuk sorir a tametereng el ngar uchei er a Dios. 
5Te di oubail er a leko te chedal a chelid e diak er omerellir ochotel a 
klisichel a klemerang el lodengei. Mongeroid er kau er a re ua isei el chad. 
6A re bebil er tir a mo soiseb a blirir a re chad el oumerreder er tir er a re 
mechitechut a rengrir el redil, el oberaod a rengrir er a kngterir, e obebesiur 
er a bek el bedengel a tekoi el soal a klechad er tir, 
7e di blechoel el sorir el orrenges a ngii di losisechakl e diak el sebechir el 
suubii a tal klemerang. 
8Tirkal chad el mirruul a chelbirukel el tekoi, e meruul er tir el leko 
toumerang, e a mera er ngii a diak, tirkaikid a omtok er a klemerang el di ua 
ia Janes ma Jambres er a lomtok er a Moses. 
9Ngdi diak el sebechir el kelekall el ua isei, ele ng diak le meketeket e a re 
bek el chad a mo omes ochotel a klebelngerir el di ua ia Janes ma Jambres. 

10Ngdi kau itia er cho moltirakl a osisecheklek, ma blekerdelek, me sel kultoir 
er ngii er tial klengar; e ulemes er ngak er a kuumerang, e le klou a renguk, e 
kuubltikerreng, e kumekduch er a renguk, 
11e miles a odechelakl el mer ngak ma ringelek, ma ikel tekoi el dilubech el 
mer ngak er a Antiok, ma Ikonium, ma Listra, el kmal mle meringel el 
odechelakl el blo kcharm er ngii, e ngdi Rubak a di ulsebelak er ngii el rokui. 
12Ng ua isei; tirkel rokui el kmal sorir el mo ungil chedal a chelid, el oltirakl 
er a Kristus Jesus a mo metik odechelakl, 
13e a re mekngit el chad ma re chad el omerk a diak le meral osisechakl, a 
mekngit e merael mengal mo mekngit; te mengeblad er a re chad e di tir el 
mecheblad. 
14Ngdi kau, bo mesisiich el ngar a ikel bla msuub el msal oumerang, ele 
kungil medengei el kmo te rua techa ullisechakl er kau, 
15e kau itia er a cho modengei a Chedaol Llechukl er cho mkekerei el me 
klou, el ngii ia sebechel el mekllemesii a rengum e orolau el mo oumerang er 
a Kristus Jesus me ke mo suobel. 
16A Dios a dilokou a Chedaol Llechukl el rokui er a dingerir a re milluches, el 
kired el olab el olisechakl a klemerang, e mellach, e mesmechokl, e olecholt a 
meral rolel a ungil klengar, 
17me bo le sebechel a chad el ungil kldmokl e ulsemuul el kirel a bek el ungil 
ureor. 

2 Timothy 4 

1Ak mengelechel er kau er medal a Dios ma Kristus Jesus el ngii a mo 
oukerrekeriil er a re di chad ma re mla mad. Ak mengelechel er kau ele ngii 
el Kristus Jesus a lmuut el mei el mo dengchokl er a kingall er a Kerrekeriil el 
King, mak dmu er kau el kmo, 

2molisechakl er a Ungil Chais. Di blechoel el olisechakl er ngii, a lungilbesul a 
le belsechel ma lak; e mollach, e mosmechokl, e molisiich a rengrir a 
ruumerang, el oba kllourreng el olisechakl. 
3Ele ngar medad el klebesei e a re chad a mo diak lutekangel a rengrir el 
orrenges a meral osisechakl. Te bai mo sorir el orrenges a bek el bedengel a 
ngodech el osisechakl, me te mo olechoud er a rulisechakl el chad el tirkel di 
mo melekoi a ikel sorir el orrenges. 
4Te mo mengeroid er tir er a meral osisechakl e mo chemau a delbochel el 
cheldecheduch. 
5Ngdi kau, di le blechoel el ultebechel a rengum; moutekangel er a ringel, e 
momerk er a Ungil Chais, e moruul a ikel rokui el ngerchelem kau el 
mesiungel a Dios. 
6E ngak? Ngak a merma belsechel a bo kmodars; ng mocha kirek el tuobed er 
tial klengar. 
7Ak mlor sel tkul er bab el sebechek er a klaidesachel el de ngar ngii, e mla 
rokir, e dimlak kuiit a llechul ngii el klaidesachel. 
8Chelechang e a krone er a llemalt a di mengiil er ngak, a Rubak el melemalt 
loukerrekeriil a mo meskak er isel Sils, el diak di le ngak e le merekong, ng 
dirrek el mo mesterir tirkel rokui el mle betik a rengrir el melatk er ngiil 
demiel a Rubak. 
9Msiik a cheldechulem e mereched el mei. 
10Ele Demas, a mla obekall er a tekoi er tial beluulchad me ng mla choitak e 
mor a Thesalonika; ma Kresens a mla mor a Galatia, e a Titus a mla mor a 
Dalmatia. 
11Ng di tal Lukas ku obengkek. Me cho mei e ke nguu a Markus; ele ng kmal 
klou a le ngesuir er ngak er tial ureor. 
12A Tikikus a kulderchii el mor a Efesus. 

13Sel cho mei, e ke nguu a ikrel a bilek el kbilsa Karpus er a Troas er ser a 
kurael; ma ikel babier er ngak me ke ngmai, e kmal diak mobes a ikel babier 
el rruul er a budel a charm. 
14A Alexander el chad er a omeruul el deel a kmal ulemekcharm er ngak; ma 
Rubak a mo oungerachel a ikel omerellel. 
15Mongkar er kau er ngii, ele ng kmal mesisiich el omtok osisechekled. 
16Ser a kot el kusaod er ngak, e ng dimlak olab el mer ngak; te rokui el di 
chilitak. Ak ulengit ma Dios lak bo lomals er tir. 
17Ngdi Rubak a di ulebengkek e millisiich er ngak el mo omerk er a 
Ebangkelio el rokir, me bo le sebechir a re Chisentael el rongesii. Ng Dios a 
ulsebelak me ng dimlak lokodkak. 
18A Rubak a mo sobecheklak er a rokui el mekngit e osebelak e ngoikak el 
mor a Rengedel er a eanged. A omengull ma odanges le bor ngii el mo 
cherechar. Amen. 
19Mdu yorosku er ngak el mor a Prisila ma Akuila, ma telungalek er a 
Onesiforus. 
20A Erastus a di kiliei er a Korinth; e a Trofimus a silecher el ngar a Miletus er 
ser a kurael. 
21Msiik a cheldechulem e mei er uchei er a bo le belsechel a kelekolt. A 
Eubulus a mesumech a yorosku er tir el ekor kau, ngii ma Pudens ma Linus 
ma Claudia ma rokui el odam. 
22A Rubak bo lobengkel a reng er kau. A krasia er a Dios bo lobengkemiu el 
rokui. 

Titus 

Titus 1 

1Ngak a Paulus, el mesiungel a Dios el apostol er a Jesus Kristus. Ak meltutk 
el mo olengeseu er a re ngellitel el chedal a Dios me te mo medengelii a 
klemerang el rolel a klengar er a re chedal a Dios, 
2el ngii a meskid omeltked el mengiil er a diak a ulebengelel klengar, el le 
dillii a Dios el diak lomulak, er a ngar a mong; 
3e ser a bo le belsechel e ng ulechotii er kid er a tekingel. A Dios el Osebeled 
a ulterekeklii tial osisechakl er ngak el kirek el ouchais er ngii. 
4Ak meluches el ekor kau e Titus el ngelekek, el oumerang el ua ingak. A Dios 
el Chedam ma Kristus Jesus el Osebeled le beskau a krasia ma budech. 
5A uchul mak milechikau er a Krete a kirem el mo rukui el sumechokl a ikel 
dirk teleu el ureor, e tutketerir a re mechuodel er a ikelesia er a bek el beluu 
el oltirakl a ikel kdilu er kau el kmo, 
6a chad el oungerachel er a ikelesia a diak a telemellel, el di ta bechil, e a re 
ngelekel a oumerang e diak lultelechakl er a kmo te dengerenger ma lechub e 
ng diak lorrenges a tekoi. 
7Ele chad el mengeteklel a ikelesia, a oungerachel a urerel a Dios, me ng kirel 
el diak a telemellel. Ng diak di loumerreder er ngii, e le bekongesengasech a 
rengul, ma ka le sekengim er a mesisiich el ilumel, ma lechub e le 
sekodechelakl ma lechub e le ngemokel a udoud. 
8Ng bai kirel el ometechakl er a re merael el mor a blil, e soal el meruul a 
ungil tekoi, e ultebechel, e melemalt el chad, e klikiid, e ulserechakl a rengul. 
9Ng kirel blak a rengul er a klemerang el bla le mosisechakl er ngii, me bo le 
sebechel el osisechakl a meral osisechakl, e oturk a tekingir tirkel omtok er 
ngii el osisechakl. 
10Ele te betok a re di olab a rengrir el chad el diak le mechedereder, el di 
melekoi a diak a ultutelel el tekoi, e olisechakl el mengeuid er a re chad, e 

tirkel kmal sorir el ua isei tirkel oldubech otutel a botk er a re chad er a 
Judea. 
11Ng kired el mutek a ngerir, ele te mla remuul a bebil er obliil el mo 
ouedikel el olisechakl a ikel diak le kirir el olisechakl el di kirel omengereker 
er tir. 
12Ng chad er a Krete el tar a re profet er tir a dilu el kmo, “A re chad er a 
Krete a di bulak, e ua mekngit el tebelik el charm, e mesaik e ngemokel.” 
13E tia meral tekoi. Me ng kirem el meringel el mellach er tir me bo 
lultebechel el oumerang, 
14me lak longesang er tir er a cheldecheduch el chelid er a re chad er a Judea, 
ma lechub a di llecherir a re chad el omtok er a meral osisechakl. 
15Tirkel melemalt a rengrir a di ungil a rokui el tekoi er tir, e tirkel 
chebirukel a rengrir e diak loumerang, a diak a tal tekoi el ungil er tir; ele 
uldesuir ma ulekltkel a rengrir a mekngit. 
16A omelekingir a kmo te medengelii a Dios, e ngdi omerellir a kmo ng diak; 
te kmal chetil a Dios, e diak loltirakl a tekingel a Dios, e diak a tal ungil el 
omeruul el bo letab er ngii. 

Titus 2 

1Ngdi kau, molisechakl er a ruumerang a ikel melemalt el osisechakl. 
2Mongelechel er a re meklungal chad me bo lulserchakl a rengrir, e 
lulterekokl e lultebechel, e le melemalt a osisechakl el loumerang, e 
loubltikerreng, e longlou a rengrir. 
3Ke dirrek el mengelechel er a re meklungal dil me bo lungil omerellir, e lak 
lolaes ma lechub e le blekall er a omelim el mesisiich el ilumel; ng kirir el 
olisechakl a ungil el omeruul, 
4me bo le sebechir el olisechakl er a re mekekerei el redil el mo betik a 
rengrir er a re becherir, ma re ngelekir, 

5e mo ultebechel, e klikiid, e meses e ungil er a ngerchelir er a blai, e 
orrenges a tekingir a re becherir, me lak a mekngit el medung el kirel a 
tekingel a Dios. 
6Ke dirrek el melekoi er a re mekekerel chad me bo lomtebechel er tir. 
7E kau bo lungil omerellem er a rokui el tekoi me losuub er kau a re chad, e 
le meral ngar a rengum osisecheklem el me tuobed el ultebechel. 
8Mousbech a melemalt el tekoi el diak a mekngit el sebechel medung el kirel, 
ma chad el omtok, di le ngii el mo merur er ngii, ele ng diak a ngeral mekngit 
el sebechel el dmung el kired. 
9Mongelechel er a re sibai me bo loltirakl a tekingir a re merreder er tir er a 
rokui el tekoi me bo lungil a rengir er tir. Ng diak loutoketok er tir, 
10ma ka lorechorech a ngera er tir, e bai lolecholt a kmal merang e ungil el 
blekerdelir, me bo loruulchisel osisechakl el kirel a Dios el Osebeled er a 
rokui el tekoi. 
11A Dios a ulechotii a klou el krasia er ngii el mo uchul e bo lesobel a rokui el 
chad, 
12e dirrek el olisechakl er kid el mo imikr a blekerdelel a klechad el diak leko 
Dios, ma ngibeserreng er tial beluulchad, e mo kiei el ultebechel a rengud, e 
melemalt, e mengull er a Dios er tial beluulchad, 
13e mengiil er a dolatk er ngii el sils er a deurreng, el sel be ledum er ngii a 
klebkellel a klou el Dios er kid ma Osebeled el Jesus Kristus, 
14el ngii a di mle ngii el odersii a klengar er ngii el kired, el mo ngubetid e 
osebelid er a rokui el klengit, e mengikiid er kid el chedal, el semeriar el 
meruul a ungil el tekoi. 
15Molisechakl a ikal tekoi; e mousbech er a klisichem el rokir el melisiich e 
mellach er a re chad el orrenges. Lak a chad el metetoech a medal er kau. 

Titus 3 

1Momeklatk er a ruumerang me bo loltirakl a tekingir tirkel merreder ma 
rulab a dereder, e di loruul a ungil, 
2e mdu er tir me lak lolekoi a mekngit el tekoi el kirel a ngii di le chad, e bai 
le chad er a budech e le medemedemek a rengrir e le bekokuii el mor a re bek 
el chad. 
3Ele ser a ngar a mong e kid me kede mle mekebelung e dimlak 
dolengesenges er a Dios e mle cheleuid. Kede mle sibil a bek el bedengel a 
ngibes ma tametereng. A klengar er kid a mle mui er a omerellel a mekngit el 
mor a re chad ma chelechei; kede mle chetirir a re chad, e di mle kauketui er 
a delongeled. 
4Ngdi ser a be lecholt a klechubechub ma bltikerreng er a Dios el Osebeled, 
5e ng ulsebelid. Ng diak lungil el omerelled el de riruul a uchul; ng kmal di 
klechubechub er ngii el mer kid a uchul me ng ulsebelid, el oeak a Chedaol 
Reng, el ngii a milskid a beches el cheroll ma beches el klengar el kilikidid. 
6A Dios a rirellii a kmal klou el tekoi er a le beskid a Chedaol Reng el oeak a 
Jesus Kristus el Osebeled. 
7Me ng oeak a krasia er ngii e kede mo ngmai a dikesed er sel dolatk e 
mengiil er ngii el diak a ulebengelel klengar. 
8Tial bla kdelii a meral tekoi. Ng kmal soak a cho msal osiich a ikal tekoi el 
mor tirkel oumera er a Dios, me bo le blak a rengrir el meruul a ungil tekoi, 
el ikel ungil el ngar ngii a belkul el kirir a re chad. 
9E kau mongeroid er kau er a diak a belkul el klaititekangel, ma omesodel a 
mekemanget el beldeklel a ngklir a ruchelir a re chad, ma klautoketok ma 
klaititekangel er a tekoi er a Llach. A ikang a kmal diak a belkul e diak a 
ngeral le rellii. 
10A kesengil e ng erul momeklatk er ngikel omuchel a klautok e mereko e 
mecherei. 

11Ke medengei el kmo a choua isel chad a mekngit, el kngtil a di ngii el 
ochotii el kmo ng cheleuid. 
12Sel bo kuderchii a Artemas ma lechub e ng Tikikus el ekong, e bor a ikel 
sebechem el osiik a cheldechulem e mer a Nikopolis, ele kmla tibir er a 
renguk a ngar isei er a belsechel a kelekolt. 
13Moutekangel el ngosuir a Senas el chad er a llach ma Apolos er omerolir, 
me lak bo le metacherbesrir e le ngar ngii er tir a ikel lousbech. 
14A re bebil er kid a kmal kirir el mesuub el mo meruul a ungil, me bo le 
sebechir el kudmokl a ikel meklou a belkul el tekoi el dousbech er tir er ngii, 
me lak bo lak a ultutelir. 
15A rokui el chad el kimdak a melekoi a yorosku er tir el ekor kau. Mdu 
yorosku er kemam el mor tirkel rokui el betik a rengrir er kid el dedak el 
oumerang. A krasia er a Dios bo lobengkemiu el rokui. 

Filemon 

Filemon 1 

1Ngak el Paulus, el kelebus el kirel a Kristus Jesus, ma Timothy el odam er 
kid a meluches el ekor kau e Filemon, el betik er a rengmam el de chad er a 
tal ureor, 
2ma ruumerang el me kldibel er a blim, ma ochedad er a Afia, ma Arkipus el 
de dul soldau. 
3A Dios el Demad ma Rubak el Jesus Kristus le beskemiu a krasia ma budech. 
4Betik er a renguk el Filemon, ak di blechoel el melatk er kau e meluluuch el 
kirem el mereng a sulel a Dios er ngak. 
5Ele kurrenges a chisel a bltkil a rengum el mor a re bek el chedal a Dios ma 
chisel cho moumerang er a Rubak el Jesus. 
6Ma nglunguchek a kmo sel klauchad er a delongeled a ruumerang bo le 
rellid el mo ungil el medengei a rokui el klungiaol er a klengar er kid el ulak 
a delongeled kid ma Kristus. 
7Betik er a renguk el odam er ngak, a bltkil a rengum a rirellak el kmal mo 
dmeu a renguk e silisichii a renguk! Ke mla odeu a rengrir a re bek el chedal 
a Dios. 
8Tiakid a uchul me ng sebechek el bekeu, ele ak odam er kau el chedal a 
Kristus, el mesisiich el melekoi er kau me mruul a ikel kirem el meruul. 
9Ngdi ngak a betik a renguk er kau, me ng diak kurrimel e bai olengit, e ngak 
a Paulus el omtechei er a Kristus Jesus, e chelechang e ak dirrek el kelebus el 
kirel. 
10Mak ulengit er kau el kirel a Onesimus, el ngii a ngelekek el oltirakl er a 
Kristus; ele ak ngar a kelebus e mlo demal er a klengar er ngii el oumerang. 
11Ser a ngar a mong e ng dimlak a belkul er kau, e ngdi chelechang e ng 
mocha er ngii a belkul er kau me ngak. 



617 

 

 
© United Bible Societies. 

 

 
 

 

12Me chelechal kulluut er ngii el ekor kau, e a renguk me ng obengkel el 
ekong. 
13Ng bai soak el orekedii er tiei, me lobengkek er chelechal kngar a kelebus el 
kirel a Ebangkelio, me bo le sebechel el omtechei er kau el olengeseu er ngak. 
14Ngdi diak el soak el orrimel er kau me molengeseu er ngak; ng bai soak cho 
moruul er sel soam. Me ng diak a ngeral bo kuruul er ngii el diak lungilbesul 
er a rengum. 
15A lta e a Onesimus a mlo cheroid er kau el di mle tedeb, me ng mo uchul e 
bo le sebechel el lmuut el ekong el mo obengkem el dikea ulebengelel. 
16Chelechang e ng dikea di le sibai e ng bai kuk ngarbab er a sibai. Ng betik 
er a rengud el odam er kid el oltirakl er a Kristus. Ngika kmal klou a ultutelel 
er ngak, e ngdi bai lmuut el klou a ultutelel er kau ele ng sibai e dirrek el 
odam er kau el oltirakl er a Rubak! 
17Ma lsekum ke melatk el kmo kede kaukledem, e mluut el nguu el di ua cho 
mngikak. 
18E a lsekum ng ngar ngii a mekngit el le rirellii el kirem ma lechub e ng ngar 
ngii a belsel er kau, e mruul el mo belsek. 
19Ngak tiang el beldoel er a oluches e meluches el kmo: Ngak el Paulus a mo 
mengkad er kau. (Ng diak a ultutelel el kumeklatk er kau, e ngdi mera er 
ngii, kau a belsek er a beches el klengar er kau el oltirakl er a Kristus.) 
20Ma le ua isei e kau el odam er ngak, ak ulengit me mrellii tial ongtik el 
omeltkem er a Rubak a uchul; ke odam er ngak el oltirakl er a Kristus me 
modeuir a renguk! 
21Chelechal kuluches er tial babier, e ak kmal medengei el kmo ke mo rullii 
tial kulengit er ngii, e medengei el kmo ng mo engelakl a omerellem er a 
kulengit er ngii. 
22E sola e mkedmeklii a tar a delemerab el kirek, ele kmelatk el kmo a Dios a 
mo remenges a nglunguchiu el rokui mak lmuut el ekong. 

23A Epafras, el obengkek el ngar a kelebus el kirel a Kristus Jesus a melekoi a 
yorosku er ngii el ekor kemiu, 
24me tirkel kimdak el oureor el Markus, ma Aristarkus, ma Demas, ma Lukas 
me te dirrek el melekoi a yorosku el ekor kemiu. 
25A krasia er a Rubak el Jesus Kristus bo lobengkemiu el rokui. 

Hebru 

Hebru 1 

1A irechar e a Dios a milengedecheduch er a rucheled el mle betok el 
kakerous a rolel a longedecheduch er tir el okiu a re profet; 
2e ngdi ikal uriul sils e ng mla mengedecheduch er kid el okiu a Ngelekel, el 
bla le tetkii el mo oudiukes a rokui el tekoi, e dirrek el uleak ngii el mebii a 
eanged ma beluulchad. 
3Ngii el Ngalek a ole-chotel a didichel a klebkellel a Dios, e ngii a kmal diak 
le ngodech er a Dios; ng omtebechel er a eanged ma beluulchad el rokir el 
oba klisichel a tekingel. Ser a le rekir omengikidel a kngterir a rokui el chad, 
e ng mlo nguu a kingellel er a kadekmel a Dios el Olab a Bek el Klisiich. 
4A Ngalek a merruul el ngarbab er a re anghel el di ua ngklel el le bilsa Dios 
el lmuut el ngarbab er a ngklir. 
5Ele Dios a dirkak a tal ledu er a ngii di le anghel el kmo, “Kau a Ngelekek, el 
kulechellau er chelechal sils “ El ka le dilu er a ngii di le anghel el kmo: “Ak 
mo demal, me ngii a mo Ngelekek.” 
6A Dios er ser a bochu loldurech er a ketengel sechal el mer a beluulchad, e 
ng bai dilu el kmo, “A rokui el anghel er a Dios bo longull el meluluuch er 
ngii.” 
7E a le dilu el kirir a re anghel a kmo, “A Dios a meruul er a re anghel er ngii 
el mo ua eolt, ma re mesiungel a loruul er tir el mo ua kerdel a ngau.” 
8E ngdi le dilu el kirel a Ngalek a kmo: “A Rengedem kau el Dios a di 
melemolem el diak a ulebengelel! Ke mengedereder er a re chedam el oba 
llemalt. 
9Ng mle soam a melemalt el tekoi e mle chetim a chelebirukel; misei ia uchul 
ma Dios, el Dios er kau a mla ngiltau e meskau a deuil a rengum er a 
deruchellem el kuk ngar uchei er sel le bilsterir a re bebil er kau.” 

10Ng dirrek el dilu el kmo, “Kau el Rubak a milebii a beluulchad er a kot el 
uchul, e a eanged a rellel a chimam. 
11A ikang a mo nguemed, e ngdi kau a di melemolem el di ngar; ng rokui el 
merael el mo mechut el ua bail, 
12me ke mo imuil el ua ikrel a bail, me ng mo mengodech. Ngdi kau a di 
osisiu, ke di ngar el diak a ulebengelel.” 
13Ng techa er a re anghel a bla ledu er ngii el kmo, “Bo mdengchokl er a 
kadekmek, el dimerkmo krelleterir a re cherrouem el mo deruchellel ochim?” 
14Misei e a re anghel a mesiungel a Dios, me ng oldurech er tir el mo 
olengeseu er tirkel mo nguu Osobel. 

Hebru 2 

1Isei e ng kirel mo blak a rengud er a ikel klemerang el bla derenges, me lak 
doberius el mo cheroid er ngii. 
2A lsekum a klumech el lullekoi a re anghel a meral mle sebeched el ultuil er 
ngii, ma bek el telucheklel ma oietel a ulebals, 
3e kede mekera e diak bo dobals a lsekum kede choitii choua itial ngarbab el 
osobel? A Rubak a mle kot el ochotii ngiil osobel, e tirkel rirengesii el 
olisechakl a ulechotii er kid el kmo ng merang. 
4Iseikid e a Dios a dirrek el mlo osiich a ikal ochotir el oeak olangch, ma 
mengasireng el tekoi, ma bek el bedengel a tekoi el chelid ma omerusel a 
nglat el oeak a Chedaol Reng el ngar sel soal. 
5A Dios a dimlak loterekeklii er a re anghel sel mei el beluulchad el dolekoi 
er ngii. 
6A kuk tar a bades a melekoi el kmo, “Ng mo ngera chad me ke kmal 
melebedebek er ngii; ng di chad e ke kuk kmal omekerreu er ngii? 
7Ke rirellii el mor iou er a re anghel el di mle tedeb, e mla msa krone er ngii 
er a klebkellel ma deruchellel, 

8e mla remuul a rokui el tekoi el mo chederdellel.” Me chelechang el bla bo le 
cheder-dellel a rokui el tekoi, e ng diak a ngeral diak longedereder er ngii. E 
ngdi dirkak bo domes a rokui el tekoi el chederdall er ngii. 
9Ngdi kede omes er a Jesus el mlo tedeb el le kuk ngariou er a re anghel, me 
loeak a krasia er a Dios e le mad el kirir a rokui el chad. Kede omes er ngii er 
chelechang el mla nguu a krone er a klebkellel ma deruchellel el rengelel a 
kodellel a uchul. 
10Ng ungilbesul a le Dios el ngikel omeob e omecheliu a rokui el tekoi, a bo 
loruul er a Jesus el mo cherrungel el diak a telemellel el oeak a rengelel me 
bo le ngititerir a re betok el ngalek el mo obengkel el ngma dikesir er a 
klebkellel. Ele ng Jesus ingii a orrael er tir el mor a osobel. 
11Ele ngikel mengedaol me tirkel mechedaol a rokui el di ta Demerir. Sei a 
uchul ma Jesus a diak le merur el omekedong er tir el kmo te bebil er ngii, 
12ele ng kmo, “Ak mo ochotii a ngklem er a rudam er ngak; ak mo odengesau 
sel bo le kldibel” 
13Ng dirrek el melekoi el kmo, “Ak mo oumeral ulsirs er a Dios.” E dirrek el 
kmo, “Ngak tiang el obeteterir a re ngalek el le bilskak a Dios.” 
14Ng tir el ngalek a ngar ngii a bedengir ma rsechir a uchul ma Jesus a mlo 
chad el ua itir, me loeak a kodall el tomellii a Diabelong, el ngikel oba 
klisiich er a kodall. 
15Me tiaikid bo luchul e bo le ngebeteterir tirkel rokui el mle meketeket el 
rrengodel er a dakt er a kodall. 
16Ng bleketakl el kmo ng dimlak lolengeseu er a re anghel e bai ullengeseu er 
a re ngelekel a Abraham. 
17Seikid e ng mle kirel el kmal di mo ua re bebil er ngii er a rokui el tekoi, me 
bo le chubechub e le blak a rengul el Ngarbab el Prist el mesiou er a Dios, el 
kirel olbetelel a kngterir a rokui el chad. 

18Ng ngii el mlo chuarm e dirrek el mlor ngii ongarm a uchul me ng sebechel 
el olengeseu er tirkel mor tir ongarm. 

Hebru 3 

1Mada kemiu el odam er ngak el bla lokedongemiu a Dios, molatk er a Jesus, 
el apostol e Ngarbab el Prist er a ikel tekoi el doumerang. 
2Ng mle blak a rengul er ngikel millutk er ngii, el di ua Moses el mle blak a 
rengul er a urerel er a blil a Dios. 
3E ngdi Jesus a rredemelel a lmuut el ngarbab el klebkall er a Moses el ua 
chad el omekedechor er a blai el kuk chetengakl er a blai. 
4A bek el blai a ngar ngii a chad el meruul, e ngdi Dios a ngii a meruul a 
rokui el tekoi. 
5A Moses a mle blak a rengul er a urerel er a blil a Dios el mlar a deruchellel 
a mesiou, e millekoi a tekoi el bo lolekoi a Dios er a ngar medad el klebesei, 
6e ngdi Kristus a mle blak a rengul el Ngalek er a blai el merreder er a blil a 
Dios. Kid a blil a Dios a lsekum kede melemolem el diak de medakt e meduch 
a rengud el kirel a ikel tekoi el dolatk e mengiil. 
7Misei e ng ua ikel lolekoi a Chedaol Reng el kmo, “Cho mrengesii a ngerel a 
Dios er chelechal sils, 
8e lak molecherecher a rengmiu el ua ruleak uchei er kemiu er a lomtok er a 
Dios, er sel sils er a lolasem er ngii er a le ngar a ked. 
9Tulemes a ikel kriruul er isei el 40 el rak e di milengarm e millasem er ngak. 
10Isei e ng ngilasech a renguk er ngii el telecheroll, mak dilu el kmo, ‘Te di 
mo blechoel el metetuchakl a rengrir; e diak loltirakl a tekingek.’ 
11Ng mle ochedechudel a renguk mak ulsichii a tekingek el kmo, ‘Ng kmal 
diak bo le siseb er a beluu el mle kirek el mo omesterir a ulengellir er ngii!’” 
12Bo mkerekikl e rudam er ngak, me lak le bor ngii er a delongeliu a chad el 
imis el mekngit a rengul e diak loumerang me ng mo ikrii e mo cheroid er a 
di ngar el Dios. 



623 

 

 
© United Bible Societies. 

 

 
 

 

13E bai le bek el sils el mchachelechel, er chelechal dirk le ngar ngii 
“Chelechal Sils”, me lak a tar kemiu el mo medecherecher a rengul el oeak a 
chelebeldil a klengit. 
14Ele kid a kldemel a Kristus a lsekum kede sisichid el diak bo le ngodech a 
rengud el mor a ulebongel el di ua ser a domuchel. 
15Tiakid a lolekoi er ngii a Chedaol Llechukl er chelechang el kmo, “Cho 
mrengesii a ngerel a Dios er chelechal sils, e lak molecherecher a rengmiu el 
ua ruleak uchei er kemiu er a lomtok er a Dios.” 
16Te rua techa tirkel chad el rirengesii a ngerel a Dios e di ulekor e omtok er 
ngii? Ng tirkel rokui el le chilteklterir a Moses el tuobed er a Ekipten. 
17Te rua techa tirkel mle kesib a rengul er tir a Dios el 40 el rak? Ng tirkel 
chad el mlor a klengit me te mlad er a ked. 
18Ser a le rellii a telbilel a Dios el kmo, “Ng kmal diak bo le siseb er a beluu el 
leko kmo omesterir a ulengellir er ngii,” e te rua techa lullekoi er tir? Ng 
tirkel ulemtok. 
19Kede mocha medengei el kmo ng dimlak el sebechir el mo soiseb er a beluu, 
ele ng dimlak loumerang. 

Hebru 4 

1Me chelechang el dirk le medechel ngiil telbiil er a mo soiseb er a ulengellel, 
e bo mkerekikl me lak a tar kemiu el bo le betik er ngii el diak el sebechel el 
mo soiseb er ngii el ulengull. 
2Ele Ungil Chais a mler kid el di ua sel mlor tir, e ngdi klumech el mlor tir a 
dimlak bo le klungiolir, ele tirkel rirengesii a dimlak bo loumera er ngii. 
3Misei e kid el mla mo oumerang a soiseb er ngii el ulengull el le dilu Dios el 
kmo ng mo meskid, el ua ikel bla ledung el kmo, “Ng mle ochedechudel a 
renguk mak ulsichii a tekingek el kmo, ‘Ng kmal diak bo le siseb er a beluu el 
leko kmo omesterir a ulengellir er ngii,’” me ng mlo merek a urerel er ser a 
lomeob er a beluulchad, e ngdi ngii a dillii tiang. 

4Tiakid a lolekoi er ngii a Chedaol Llechukl el kirel Ongeuid el Sils el kmo, 
“Ongeuid er a sils e a Dios a ullengull er a rokui el urerel.” 
5E dirrek el kmo, “Ng kmal diak bo le siseb er a beluu el leko kmo omesterir a 
ulengellir er ngii.” 
6Tirkel mle kot el rongesii ngiil Ungil Chais a dimlak le siseb er isel ulengull 
ele ng dimlak loumerang, e ngdi ngar ngii a re kuk bebil er a re chad el mo 
sebechir el soiseb er ngii. 
7Ma Dios a liluut el tutkii a tar a sils el domekedo er ngii el kmo 
“Chelechang.” Uriul er a betok el rak e ng uleak a David el dmu ikal mla 
medung el tekoi el kmo, “Cho mrengesii a ngerel a Dios er chelechang, e lak 
molecherecher a rengmiu.” 
8Chomko Josua a milsterir a ulengull, e a Dios a dimlak lolekoi er uriul er a 
kuk tar a sils. 
9A le ua isei e ng dirk ngar ngii a ulengull el kirir a re chedal a Dios el di ua 
ulengellel a Dios er a ongeuid el sils. 
10Ele ngikel soiseb er isel ulengull el lulekoi er ngii a Dios a mo olengull er a 
urerel, el di ua ia Dios el ullengull er a urerel. 
11Mada bo le blak a rengud el mo soiseb er ngiil ulengull, me lak a tar kid el 
mo diak bo le siseb el ua itir ele tir el dimlak lorrenges a tekingel a Dios. 
12A tekingel a Dios a di ngar e mesisiich, e kuk kedorm er erebita medal el 
saider. Ng melobech el di ngmoech el mor sel le ngar ngii omingel a klengar 
ma reng, el mor sel le ngar ngii a ulengeruaol ma cherrengul a chiuis. Ng 
merriter a urungulel ma uldesuel a rengul a chad. 
13Ng diak a ngeral sebechel el obart er a Dios; a rokui el tekoi a di bleketakl 
er osengel, me kede rokui el mo mesaod er kid er ngii. 
14Chelechal le ngar ngii a Ngarbab el Prist er kid el Jesus, el Ngelekel a Dios, 
el ngilasech el mor a eanged el mor sel le ngar ngii a Dios, e bo le blak a 
rengud el oreked a ikel doumerang. 

15A Ngarbab el Prist er kid a diak di le tar a chad el diak lolechesiu a 
chelitechetud. A Ngarbab el Prist er kid a mlor ngii a rokui el ongarm el ua 
ikid, e ngdi dimlak le bor a klengit. 
16Mada doumerang e dolekeed er kid er a kingall er a krasia, me bo de nguu 
er ngii a klechubechub e de betik er a krasia el mo ngosukid sel dousbech er 
ngii. 

Hebru 5 

1A re bek el ngarbab el prist a mengilt er a delongelir a re chad e metutk el 
mo omtechei er tir el mesiou er a Dios, el oldars a tenget ma uldars el kirel a 
klengit. 
2Ng ngii el betok a chelitechetul a uchul me ng sebechel el medemedemek 
omerellel el mor a re metitur ma re touchakl. 
3Ng ngii el mechitechut a uchul me ng diak di loldars a tenget el kirel a 
kngterir a re chad e le merekong, e ng dirrek el oldars a tenget el kirel a 
kngtil. 
4Ng diak a chad el di ngii el mo melai er tial deruchall, ng bai Dios a 
mekedongii el di ua iser a lomekedong er a Aron. 
5Ma Kristus me ng ua isei el dimlak di le ngii el olengesechekl er ngii el mo 
ngarbab el prist. Ng bai Dios a dilu er ngii el kmo, “Kau a Ngelekek; chelechal 
sils e ak mla mo Demam.” 
6Ng dirrek el millekoi el ngar a Chedaol Llechukl el kmo, “Kau a prist el mo 
cherechar el oltirakl er a deruchellel a Melkisedek.” 
7A Jesus er a le ngar a beluulchad e ng mle klou a ngerel e dirrek el lilangel 
er a loluluuch e lolengit a ngera er a Dios, el ngikel mle sebechel el osebelii 
er a kodall. A Dios a rirengesii ele ng mle ngariou a rengul e blak a rengul er 
ngii. 
8Ng mle Ngelekel a Dios e ngdi uleak a ringel el mo meduch el olengesenges. 

9Ser a le rekui a ikel kirel el meruul, e ng mlo uchul e a diak a ulebengelel 
osobel a mor tirkel rokui el olengesenges er ngii, 
10ma Dios a dilu el kmo ng ngarbab el prist, el oltirakl er a deruchellel a 
Melkisedek. 
11Ng betok a kimolekoi el kirel tiang e ngdi meringel a dosaod ele ng kmal 
cheldeng a rengmiu. 
12Ng mla mo kiriu el olisechakl e ngdi kom dirk ousbech er a chad el mo 
olisechakl er kemiu a ikel kot el uchelel a tekingel a Dios. Ng mla mo kiriu el 
menga medecherecher el kall e kor a re ngalek el dirk tmut. 
13A chad el tmut a dirk kekerei el ngalek, me ng diak lodengelii a melemalt 
ma chebirukel. 
14A medecherecher el kall a kirir a re meklou el chad, el loeak a ikel bla 
lesuub e ng sebechir el tiriter a ungil ma mekngit. 

Hebru 6 

1Misei e bai de ngesechekl el mor a osisechakl el kirir a re ultebechel el chad, 
e lak di de ngar a uchelel osisechakl el kirel a Kristus. Ng diak le kired el 
omelekl el meruul er omekedecheraol er a bult el mo imikr a diak a belkul el 
ureor ma mo oumera er a Dios; 
2ma osisechakl el kirel omelecholb, ma omekngeltengat el omor a chim; ma 
okiis er a kodall, ma kerrekeriil el diak le mengodech el mo cherechar. 
3Ma bo lungil er a rengul a Dios, e kuk de ngesechekl el bedul uchei. 
4Tirkel mla mo diak loumerang te mekera e lmuut el obult? Ng mle tal le 
chermii e mlo medengelii ngiil ngat el mlar a eanged el mei, e ngila dikesir er 
a Chedaol Reng, 
5e mlo medengelii a klungiolel a tekingel a Dios ma klisichel sel mei el 
beluulchad. 

6Me ng ua isei e tir okor e mo diak loumerang. Misei e ng diak a rolel e lluut 
el mo oumerang ele ng di tir el ua lluut el meleel er a Ngelekel a Dios er a 
kerus e oltuub er ngii er mederir a re chad. 
7A Dios omekngeltengat er a chutem el le mekudem el mor ngii a chull er ngii 
e ng mekdubech a dellomel el ngar ngii a belkul er a re chad el ousers. 
8E ngdi lsekum ngiil chutem a duubech er ngii a tochedulik ma chudel e ng 
soal el mo medebeakl er a Dios. Ng diak a ultutelel me ng mo meseseb er a 
ngau. 
9Ngdi, kemiu el betik er a rengmam, aki melekoi el ua isei, e aki di ungil el 
medengelkemiu. Aki medengei el kmo kom olab a lmuut el ngarbab el 
klengeltengat el kirel osebeliu. 
10A Dios a diak le chebirukel me di lobes a ureriu ma bltkil a rengmiu er ngii 
el mulechotii er cho mosiou er a re chedal. 
11Aki kmal oureng ma ta ma tar kemiu bo le blak a rengul el mo lmuut er a 
ulebongel, ma ikel tekoi el molatk e mengiil bo letaut, 
12e lak bo mesaik, e bai bo moltirakl a blekerdelir tirkei el di uluumerang e 
uleba kllourreng me te mlo ngma dikesir er a telbilel a Dios. 
13A Dios er ser a loruul er a telbilel el mor a Abraham, e ng dimlak a kuk 
ngarbab er ngii el bo loeak ngii el olsiich er a telbilel, me ng di mle ngii el 
ousbech er a ngklel el olsiich a tekingel  
14el kmo, “Ak ulterekokl el mo omekngeltengat er kau e mo omdois er a re 
ngelekem.” 
15A Abraham a milengiil ma uchul e ng mlo tmaut ngiil telbiil. 
16A re chad a le meral olsiich a tekingir e tousbech er a ngakl el kuk ngarbab 
er tir, e seikid e ngii a mo mutebechel sel telbiil. 
17A Dios er ser a bo le soal el kmal meketeklii er tirkel mo ngma dikesir er a 
telbilel el kmo ng diak bo le ngodech a uldesuel, e ng ulelsiich er a telbilel el 
oba lmuut el mesisiich el tekoi. 

18Me ng ngar ngii a ikal erul osichel a telbiil el diak el sebechel el 
mengodech, ma Dios me ng diak lomulak el kirel a ikang, e kid el chiliis el 
osiik osebechakl bo le meduch a rengud el orekedii sel omelatk el de 
chelebangel er ngii. 
19Tiaikid el omelatk a otil a klengar er kid. Ng ungil el kldmokl e ulterekokl, 
e soiseb el engelakl er a chebill el mor sel kmal chelsel a blil a nglunguuch. 
20A Jesus a mla oeak uchei el mo soiseb er ngii el omte-chei er kid, el mla mo 
ngarbab el prist el diak a ulebengelel, el oltirakl er a deruchellel a 
Melkisedek. 

Hebru 7 

1A Melkisedek a king er a Salem, e prist er a Kot el Ngarbab el Dios. A 
Abraham er a lodelecheklterir a re king e lleta er a mekemad el mei e a 
Melkisedek a ulsiueklii e ulemekngeltengat er ngii. 
2Ma Abraham a milsa ongeltacher er a bek el kloklel. A kot e a belkul a 
ngklel a Melkisedek a “King er a Llemalt,” e sola e king er a Salem el belkul a 
kmo, “King er a Budech.” 
3Ng diak a demal, el diak a delal, el diak a medengelii a uchelel. Ng diak a 
olechotel a cherellel ma lechub a olechotel a kodellel. Ng ua Ngelekel a Dios 
el di prist el mo cherechar. 
4Bo modengei el kmo ng ngarbab el chad! A Abraham el bdelul a kebliil a 
milsa ongeltacher er a ikel klalo el le ngilai er a mekemad. 
5Tirkel ngelekel a Levi el ngiluu a ngerachel er a kleprist a mlor tir a Llach el 
mo melai ongeltacher er a re chad, el tir a bebil er tir, el dirrek el ngelekel a 
Abraham. 
6E ngdi Melki-sedek a dimlak le rasech er a Levi e ngila ongeltacher er a 
Abraham e ulemekngeltengat er ngii, el ngii el Abraham el mlor ngii a telbilel 
a Dios. 

7Ng bleketakl el tekoi el kmo a ngarbab el chad a omekngeltengat er a 
ngariou el chad. 
8A de nguu er a re prist e a ongeltacher a lullai a re chad el di mo mad, e a de 
nguu er a Melkisedek e a ongeltacher a lullai a chad el diak bo le mad. 
9Me ng sebeched el kmo a Levi el milla ongeltacher, a millecha ongeltacher er 
ngii el okiu a Abraham, 
10ele ng dirk mle rasech el ngar a bedengel a demal er a Abraham er ser a bo 
le kebetech ngii ma Melkisedek. 
11Chomko ng dimlak a telemellel a kleprist er a Levi el ngii a uchul ma re 
chad a ngiluu a Llach, e ng ngera belkul a le bor ngii a ngodech el kleprist el 
oltirakl er a deruchellel a Melkisedek, e diak loltirakl er a deruchellel a Aron? 
12A lsekum ng ngar ngii omelodech er a kleprist, e ng dirrek el kirel mor ngii 
omelodech er a llach. 
13Ele Rubak er kid el ngii a medu ikal tekoi el kirel, a chad er a ngodech el 
kebliil, el dimlak a chad er ngii el mesiou er olengetongel. 
14Ng bleketakl el kmo ngii a chad er a kebliil er a Juda, e a Moses a dimlak a 
ngeral ledung el kirel ngii el kebliil er ser a lolekoi er a kleprist. 
15Ng mengal mo bleketakl sel le bor ngii a prist el ua Melkisedek, 
16el mo prist el diak loltirakl a llach er a klechad, e ng bai oltirakl er a 
klisichel a klengar el diak bo le metemall. 
17Ele tekoi el meldung el kirel a kmo, “Kau a prist el mo cherechar el oltirakl 
er a deruchellel a Melkisedek.” 
18Chelechang e a dimla llach a mo medechel, ele ng mechitechut e diak a 
ultutelel. 
19Ele Llach a dimlak a ngeral le cherrengelii; misei e ng ngar ngii a lmuut el 
ungil el tekoi el chemotang el dolatk e mengiil er ngii, el doeak ngii e kede 
mo kmeed er a Dios. 
20E ngar ngii a lmuut el mesisiich el telbiil el obengkel tiang. 

21Tirkel mlo prist er a ngar a mong a mlo ngma deruchall el dimlak a 
mesisiich el telbiil el kirir, e ngdi Jesus a mlo prist el oeak a mesisiich el 
telbiil el le dillii a Dios el mor ngii el kmo, “A Rubak a rirellii a mesisiich el 
telbiil el diak bo le mengodech; e ngii el telbiil a kmo, ‘Kau a prist el mo 
cherechar.’” 
22Me tia rullii a Jesus el mo tebechelel a lmuut el ungil telbiil. 
23Ma lmuut el tang a kmo, tirkel prist er a ngar a mong a mle kaimedmad me 
ng mlo diak el sebechir el melemolem a urerir misei a uchul me ng betok er 
tir a mlo prist. 
24E ngdi Jesus a di ngar el mo cherechar ma kleprist er ngii a diak le moiuid 
el mor a tar a chad. 
25Me ng di blechoel el sebechel el lolsobel er tirkel olekeed er tir er a Dios el 
oeak ngii, ele ng di blechoel el di ngar el meluluuch el kirir. 
26Ng ungil el le ngar ngii er kid a ua isel Ngarbab el Prist, el chedaol, e diak a 
telemellel, el diak a kngtil, e mleakl er a re mekngit el chad, e mlekider el 
mor bab er a eanged. 
27Ng diak le ua tirkel ngarbab el prist el bek el sils el loldars a tenget, el ma 
omuchel el melenget el kirel a kngterir e mochu melenget el kirel a kngterir a 
re chad. A Jesus a di mle tal loldars er a tenget er ser a lodersii a klengar er 
ngii. 
28A Llach a melutk er a re chad el ngar ngii a chelitecheterir el mo ngarbab el 
prist, e ngdi tekoi er sel mesisiich el telbiil, el mlor ngii er uriul er a Llach, a 
melutk er a Ngalek el mo ngarbab el prist el ngikel cherrungel el diak a 
telemellel el mo cherechar. 

Hebru 8 

1A belkul a kimolekoi er ngii el tekoi a kmo ng ngar ngii er kid a choua 
ngikal Ngarbab el Prist el mlo nguu a kingellel er a kadikm er a kingellel a 
Dios er a eanged. 

2Ng mesiou er a chelsel sel Kmal Chedaol Delemerab el ngii a meral tento, el 
lulleketek er ngii a Rubak el dimlak le chad a meleketek er ngii. 
3A re bek el ngarbab el prist a metutk el kirir el mo oldars a uldars ma tenget 
el charm; me ng dirrek el kirel ngkaikid el Ngarbab el Prist el ngar ngii a 
ngerang el bo lolenget. 
4Chomko ngkaikid el Prist a ngar a beluulchad, e ng mo diak le prist, ele te 
betok a re prist el melenget a tenget el oltirakl a Llach. 
5A ikel loruul tirkal prist a di okesiul e llechul sel ngar a eanged; ele Moses er 
ser a bochu lomekedechor er a tento, e a Dios a dilu er ngii el kmo, “Ke mo 
kerekikl el oltirakl a bek el teletelel sel cho milsa er a rois.” 
6Me chelechang e a Kristus a mla nguu a omesiou el lmuut el ungil er sel di 
mla ngar ngii, el di ua isel telbiil er a rengedel a deleuill er a delongelel a 
Dios ma re chad el kuk ngarbab er sel di mla ngar ngii, ele ng milekedmokl el 
ultuil er a lmuut el ungil el telbiil. 
7Ele chomko sel di mla telbiil a dimlak a mekngit er ngii, e ng diak a belkul a 
le bor ngii ongerul telbiil. 
8Ngdi Dios a medenge kngterir a re chedal me ng dilu el kmo, “A tar a 
klebesei e ak mo rullii a beches el telbilek ngak ma blai er a Israel ma blai er 
a Juda; 
9el diak le ua sel telbilek el mor a re demerir er ser a kureked a chimorir e 
kngititerir el otebedeterir er a Ekipten. A Rubak a kmo, tir a dimlak lotireklii 
a telbilek, ma uchul me ng dimlak kurrenges er tir. 
10A Rubak a kmo, tiakid a telbiil el bo kuruul er ngii er a tar a klebesei ngak 
ma blai er a Israel. Ak mo locha llechuk er a uldesuir, e mo lmuches er a 
rengrir. Ak mo Dios er tir, me tir a mo chedak. 
11Ng diak bo le kaosisechakl ma lechub e a chad bo ledu er a odam er ngii el 
kmo, ‘Bo modengelii a Rubak,’ ele te rokui el di mo medengelkak, a re 
mekekerei el mo lmuut er a re meklou. 

12Ak mo chubteterir er a chelebirekelir, e diak kluut el mo melatk a kngterir.” 
13Ma lolekoi er a beches el telbiil, e sel di mla ngar ngii a mocha mechut. A 
mechetong el tekoi a di kmedung e ng remiid el mo diak. 

Hebru 9 

1Sel kot el telbiil a mlar ngii er ngii a llechul omengull el meluluuch er a Dios 
e dirrek el mlar ngii a blil omengull el meluluuch. 
2Ng merruul a tento, e sel ngelong er ngii el lomekedo er ngii el kmo Chedaol 
Delemerab a mlar ngii er ngii a blil olbidel ma tebel er a uldars el blauang. 
3Ng mlar ngii a ongerul chebill el milleakl er a kot el tento er sel ongerul 
tento el lomekedo er ngii el kmo Kmal Chedaol Delemerab. 
4Sei ia mlar ngii er ngii a kolt el olengetongel er a ochod, ma Blil a Telbiil el 
di bliull er a kolt el rokir, e a kolt el bekai el ngar ngii a mana er ngii a mlar a 
chelsel, ngii ma skersel a Aron el mla duubech a tiul, ma ikel bad el llechukl 
a telbiil er ngii. 
5E a bebul sel Blil a Telbiil a mlar ngii er ngii a re kerubim el mle berrokel 
osebekir el mo mengucheb er sel blil omelubet el klengit. Ngdi ikal tekoi a 
diak el sebeched el oudertal mesaod er chelechang. 
6Tiakid a mle rolel okedmeklel a rokui el tekoi er a blil olengetongel. A re 
prist a mle bek el sils el bo le siseb er a chelsel sel kot el tento el mo meruul a 
ngerchelir. 
7Sel ongerul tento a di ngikel ngarbab el prist a mo soiseb er ngii, el di tang 
er a tal rak. Ng olab a rasech el mong el bo lolenget el kirel a kngtil ma 
kngterir a re chad el dimlak lodengei e remuuul. 
8Ng oeak itiang a Chedaol Reng el olecholt el kmo a rael el mo soiseb er sel 
Kmal Chedaol Delemerab a dirkak le mengai a chesmerel, ele ng dirk dechor 
a tento er a ngelong. 

9E tia okesiu el melutk er chelechang. A doltirakl er ngii, e a uldars ma tenget 
el charm el metenget a diak el sebechel el mo ungil kikidii a rengul a chad el 
mengull el meluluuch er a Dios. 
10A ikang a di tekoi er a kall ma ilumel ma kakerous el rolel omengikiid, el 
llechul a klechad el di melemolem el mor sel bo lukbeches a rokui el tekoi a 
Dios. 
11Ngdi Kristus er a le mei el Ngarbab el Prist er a mla mor ngii el klungiaol, e 
seikid e ng mlo soiseb er a kuk klou e lmuut el ungil el tento el diak le rruul 
er a re chad, el ka le klalo er tial beluulchad. 
12Ng di mle tal bo le siseb er ngii el Kmal Chedaol Delemerab el dimlak lolab 
a rsechel a kaming ma sechal el kerbou, e ng bai ullab a rsechel, me ng 
chirrengelii a ngbetel a klengit el diak a ulebengelel. 
13A lsekum a rsechel a kaming ma rsechel a sechal kerbou ma chebul a tenget 
el ngelekel a kerbou a le ngilai el meliim er a re chad el diak le klikiid me te 
mlo klikiid, 
14ng diak bai lluut el klou a le rirellii a rsechel a Kristus, el uleak a Reng e 
uldersii a klengar er ngii el klikiid e cherrungel el tenget el mor a Dios. Ng 
mengikiid a rengud er a diak a ultutelel el omeruul, me ng mo sebeched el 
mesiou er a di ngar el Dios. 
15Sei a uchul ma Kristus a meruul er a beches el telbiil, me tirkel mokedong a 
mo sebechir el ngma dikesir er a klengeltengat el diak a ulebengelel el le 
dillii a Dios er a telbilel. Ng ua isei ele ng mlad a chad el melubet a kngterir 
el le riruul er a le ngar ngii a kot el telbiil. 
16Sel bla le moterekokl el kmo ng mla mad a chad, e kid a mochu 
melebedebek a ikel llechukl el tekingel el kirel a kloklel. 
17Ele llechukl el tekingel a chad er uchei er a le mad a diak a belkul sel dirk 
le chad, e ngdi mor ngii a belkul er uriul er a le mad. 
18Me ng dirrek el ua isei sel kot el telbiil el le mlak lousbech a rasech e ng 
dimlak bo le tekoi. 

19A Moses er ser a ledu er a re chad el rokui a bek el tekoi er a Llach, e ng 
ngila rsechel a ngelekel a kerbou ma rsechel a kaming, e dirrek el ngila ralm 
ma bekerkard el bsechel a sib ma hisob, e dilimii ngii el babier er a Llach e 
dirrek el milliim er a re chad el rokui  
20e dmu el kmo, “Tial rasech a melisiich er sel telbiil el bla ledu er kemiu a 
Dios el kmo kom mo oltirakl er ngii.” 
21Ng dirrek el ullab a rasech el meliim er a Chedaol el Tento ma ikel rokui el 
klekedall el luluusbech er omengull el meluluuch er a Dios. 
22Me ng ua isei, a doltirakl a Llach, e a bek el tekoi a oumesingd el mekikiid 
er a rasech, ma lak le tobed a rasech e ng diak le mengubet a klengit. 
23A ikel okesiul a ikel ngar a eanged, a mle kirel mekikiid el ua isei. Ngdi ikel 
ngar a eanged a ousbech a lmuut el ungil el tenget. 
24A Kristus a dimlak bo le siseb er a rruul er a re chad el Chedaol Delemerab, 
el di okesiul sel meral blil a Dios. Ng bai mlo soiseb er a eanged, el le ngar 
ngii er chelechang e olecholt er ngii er medal a Dios el omtechei er kid. 
25A ngarbab el prist a mo soiseb er sel Kmal Chedaol Delemerab er a bek el 
rak el olab a rsechel a charm. Ngdi Kristus a dimlak bo le betok el lolenget er 
a klengar er ngii, 
26ele chomko ng ua itir, e ng ulemuchel el mo chuarm er ser a lomuchel a 
beluulchad e di chuarm el mer chelechang. E ngdi chelechal ulebongel ku er 
a beluul-chad, e ng di mle tal be ledum el me melubet a kngterir a re chad el 
oeak a klengar er ngii el le tilengetengii. 
27A re chad a di tal le mad, e sola e ng mochu oukerrekeriil er tir a Dios. 
28Ma Kristus el mla tal le metenget el melubet a kngterir a re betok el chad, a 
lmuut el mei el dikea lolubet a klengit, e ng bai mei el me olsobel er tirkel 
blak a rengrir el mengiil er ngii. 

Hebru 10 

1A Llach a diak le bleketakl el okesiul a klungiaol el dirk merael el mei; ng 
diak le cherrungel el okesiul ngii el klungiaol. Ma osisiu el omelenget el 
charm a lulemelekl er a bek el rak el oltirakl a Llach, e ngdi kmal diak le 
relleterir tirkel olekeed er tir er a Dios el mo diak a kngterir. 
2Ele chomko ng rulleterir el mo diak a kngterir, e ng diak bla bo lak 
omelenget? A lsekum a re milengull el meluluuch er a Dios a mla tal le 
mengubet a kngterir, e ng dikea lolatk a kngterir. 
3Ngdi ikaikid el tenget el charm er a bek el rak a di omeklatk er tir er a 
kngterir. 
4Ele rsechel a kerbou ma rsechel a kaming a kmal diak el sebechel el melubet 
a klengit. 
5Me seikid ia uchul ma Kristus er ser a le mereku er a beluulchad e ng dilu er 
a Dios el kmo, “Kau a diak el soam a tenget el charm ma uldars; me ke mla 
rullii a kirel el mo bedengek. 
6Ng diak lungil a rengum er a delaol tenget ma tenget el kirel a klengit, 
7ma uchul mak dilu el kmo, ‘Dios, ngak tiang, el kldmokl el mo meruul a ikel 
soam, el di ua llechukl er a babier er a Llach el kirek.’” 
8A kot e ng dilu el kmo, “Kau a diak el soam ma ka lungil a rengum er a 
tenget el charm ma uldars, ma delaol tenget ma tenget el kirel a klengit” el 
lurruul el oeak a Llach. 
9E sola e dilu el kmo, “Ngak tiang el kldmokl el mo meruul a ikel soam.” 
Misei e a ongerul tenget a mtechir a kot. 
10Ng Jesus Kristus el mlo remuul a ikel mle soal a Dios a uchul me kede rokui 
el mla mekikiid er a klengit el oeak a tenget el bedengel el di mle tal lodersii 
e merekong. 
11A re bek el prist a bek el sils el loruul a ngerchelir el mesiou, e omelekl el 
oldars osisiu el tenget el kmal diak el sebechel el nguubet a klengit. 

12Ngdi Kristus a uldersii a di tal tenget el kirel a klengit el diak olengesonges 
er ngii me ng mla mo nguu a kingellel er a kadekmel a Dios. 
13Ng ngar isei er chelechang el mengiil el mo lmuut er sel bo le belsechel er a 
Dios el mo rulleterir a re cherrouel el mo chederdellel. 
14Ng uleak a di tal tenget e ng mla rulleterir tirkel mlechedaol el mo 
cherrungel el diak a ulebengelel. 
15A Chedaol Reng a dirrek el olecholt a ika er kid, ele uriul e ng dilu el kmo, 
16“A Rubak a dilu el kmo a tar a klebesei e tiakid el telbiil a bo kuruul er ngii 
ngak me tir. Ak mo locha llechuk er a rengrir, e lmuches er a uldesuir,” 
17e dirrek el dilu el kmo, “Ng diak kluut el mo melatk a kngterir ma 
chelebirekelir.” 
18Me sel bla le mengubet a ikang, e ng dikea belkul a tenget el kirel a klengit. 
19Misei e kemiu el odam er ngak, kede meral mocha mimokl el mo soiseb er a 
Kmal Chedaol Delemerab el oeak a rsechel a Jesus. 
20Kede mo soiseb el okiu sel beches e di ngar el rael el bla le rellii el kired, 
me kede mo engelakl er a chebill el okiu a tenget el bedengel el mo soiseb. 
21Me chelechal le ngar ngii er kid a chetengakl el prist el oungerachel er a blil 
a Dios, 
22e de ngai ngii el rengud el mla mekikiid er a mekngit el ulekltkel, ma 
bedenged el mla metecholb er a beches el ralm, e le meral ngar ngii er a 
rengud el olekeed er kid er a Dios e mesisiich el oumerang. 
23Bo le blak a rengud el olecholt er sel doumera er ngii el tekoi e lak le 
teloadel a rengud, ele ngikel millib er a telbiil a blak a rengul el oltaut er 
ngii. 
24Bo de kaukerreu e de kaingeseu el olecholt er a bltikerreng e doruul a ungil. 
25E lak dongoit a ongdibel er kid el ua blekerdelir a re bebil er a re chad, e 
bai le mengal mo blak a rengud el kasisiich er chelechal domes er sel Sils er a 
Rubak el olekedang. 

26Ele ng dikea medechel el tenget el kirel a klengit a lsekum kede mla mo 
medengelii a klemerang e ngar ngii er a rengud a mo meruul a klengit. 
27Ng kired el mo medakt, ele medechel er chelechang a Kerrekeriil ma 
kdekudel el ngau el mo olekngemed er tirkel omtok er a Dios. 
28A ngii di le chad el oleiit a Llach er a Moses a mor a kodall el diak a 
klechubechub el mor ngii, a lsekum te mo terung ma lechub e te tedei el chad 
olecholt a telemellel. 
29Ma le ua isei, e ng ngera uldesuiu el kirel a chad el mengoit er a Ngelekel a 
Dios, e diak a belkul er ngii sel rasech el melisiich er a telbiil el ngii a uchul e 
ng mechedaol, e oltuub er a Reng er a krasia? Ng bai lmuut el ngarbab a 
belsel! 
30Kid a medengelii ngikel melekoi el kmo, “Ngak a kirek el omals a tellemall; 
ak mo omekmad.” E dirrek el ngar ngii sel kmo, “A Rubak a mo oukerrekeriil 
er a re chedal.” 
31Ng kdekudel el tekoi a de mudechem er a di ngar el Dios. 
32Molatk er ser a ngar a mong. A uriul er cho bo moumerang e kom mlo 
chuarm e uluutekangel er a ringel, e dimlak bo mechitechut. 
33A le bebil e tulemekrur er kemiu er medal a seked e mle mekngit er kemiu, 
e a le bebil e kom mle kldmokl el mo teloi er tirkel ble le ua isei er tir. 
34Kom mle chubteterir a re ngar a kelebus, e dimlak le mekngit a rengmiu a 
lenga klokliu a re chad, ele kom mle medengei el kmo ng ngar ngii a lmuut el 
ungil klokliu el di ngar ngii el diak a ulebengelel. 
35Misei e lak bo le mechitechut a rengmiu, ele ng ngar ngii a klou el 
omeksullel a dechal a rengmiu. 
36Ng kirel mo meduch a rengmiu, me ng mo sebechiu el meruul a soal a Dios 
me kom mo ngmai a ikel le dilu er a telbilel. 
37Ele Chedaol Llechukl a kmo, “Ng di kmedung e ng mei ngikel kirel el mei; 
ng diak bo le meoud. 

38Ngdi re melemalt el chedak a mo oumerang e di ngar; e ngdi lsekum ng 
ngar ngii er tir a lmuuturiul e ng kmal mo chetik ngii.” 
39Kid a diak de tirkel chad el lmuu-turiul me kede mo remiid. Kede bai 
oumerang me kede mo suobel. 

Hebru 11 

1A chad el oumerang a kmal medengei a ikel tekoi el lolatk e mengiil, e 
ultebechel a uldesuel el kirel a ikel diak le moues. 
2A re chad er a ngar a mong a uluumerang a uchul ma Dios a mlo ungil a 
rengul er tir. 
3Kid oumerang a uchul me kede medengei el kmo a eanged ma beluulchad a 
ulebeob el oeak a tekingel a Dios, ma ikel moues a merruul er a ikel diak le 
moues. 
4A Abel a uluumerang a uchul me ng tilengetengii a kuk ungil tenget er a 
tengetengel a Kain. Ng ulebasech el melemalt el chad, ele Dios a mlo ungil a 
rengul er ngii me ng ngiluu a tengetengel. Ng mla mad e ngdi dirk 
mengedecheduch ele ngii el uluumerang. 
5A Enok a uluumerang a uchul me ng dimlak le mad e mengai el mor a 
eanged. Ng dimlak a metik er ngii ele Dios a ngiluu el mor bab. A Chedaol 
Llechukl a kmo uchei er a le bor a eanged e ng uldeuir a rengul a Dios. 
6Ng diak a chad el diak loumerang e sebechel el odeuir a rengul a Dios, ele 
ngii di le chad el mor a Dios a kirel el oumerang el kmo ng ngar ngii a Dios, e 
ngii a omesterir omeksullir tirkel osiik er ngii. 
7A Noah a uluumerang a uchul me ser a losubed er ngii a Dios er a tekoi el 
kirel a ngar medad el klebesei, e ng ulerrenges me ng mlo meruul er a arhe el 
olsobel er ngii ma re chad er a blil; seikid e a beluulchad a mlo chemolt el 
mledebeakl, e ngii a mlor a belsachel er tirkel meruul el mo ungil er a rengul 
a Dios ele ng ngii el uluumerang. 

8A Abraham a uluumerang me ng ullengesenges er a Dios er ser a le 
mokedong el merael el mor sel beluu el bo lolai er ngii el mo dikesel. Ng 
dimlak lodengelii a beluu el le bor ngii e ngdi di mirrael. 
9Ng di uluumerang me ng mlo kiei er isel beluu er a telbiil el ua chad er a 
ngodech el beluu. Ng kilie tento el di ua Isak ma Jakob el dirrek el mo ngma 
dikesir er ngii el beluu el telbiil el kirir. 
10Ele Abraham a milengiil er sel beluu el luldesuii a Dios e toketekii el 
mesisiich omekedecheraol er ngii. 
11A Sara el mle kebai a uluumerang a uchul me ng ngiluu a klisiich el mo 
sebechel el mo dioll, ele ng uluumerang el kmo a Dios a mo otutii a telbilel. 
12Seikid e a Dios a uleak a tal chad, el bedengel a di ua le medkung, el 
mechelleterir a re betok el ngalek el ua ildisel a btuch er a eanged ma diak le 
mochur el chelechol er a rriil. 
13Tirkal rokui el chad a mlad el uluumerang. Te dimlak lengai a ikel telbilel a 
Dios, e ngdi te miles me ng dirk cheroid e toutkeu me tullecholt el kmo te 
chad er a tar a beluu e ultechakl er tial chutem. 
14Ele re chad el melekoi el ua isei a meketeklii el kmo tosiik er a meral kotir. 
15Chomko te millebedebek er sel beluu el le tilobed er ngii, e ng mlar ngii a 
techellir el lmuut el mor ngii. 
16E ngdi bai mle sorir a lmuut el ungil el beluu, el ngii a beluu er a eanged. 
Isei e a Dios a diak le merur a lomekedong er ngii el kmo ng Dios er tir, ele 
ng mla kudmeklii a mo belurir. 
17A Abraham a uluumerang a uchul me ng uldersii a ngelekel el Isak el mo 
tenget er ser a longarm er ngii a Dios. A Abraham ingikel lurruul er a telbiil a 
Dios el obengkel, e ngdi ngii a mle kldmokl el mo odersii a ngelekel el mo 
tenget. 
18A Dios a dilu er ngii el kmo, “A re ngelekem a mo oeak a Isak el mei.” 

19A Abraham a mle medengei er a rengul el kmo a Dios a sebechel el olekiis 
er a re chad er a kodall. Seikid ia uchul ma Isak a ua ia le mlad e lluut el mo 
chad. 
20A Isak a uluumerang a uchul me ng ulemekngeltengat er a Jakob ma Esau 
el kirel a ngar medad el klebesei. 
21A Jakob a uluumerang a uchul me ser a le medkung e ng uluuderta er a re 
ngelekel a Josef el omekngeltengat er tir, e mlo otilii a bdelul er a skersel e 
mengull el meluluuch er a Dios. 
22A Josef a uluumerang a uchul me ser a le medkung e ng millekoi er a 
tebedir a re chad er a Israel er a Ekipten, e dirrek el childereder a tekoi el 
kirel a cheklechel er uriul er a kodellel. 
23A demal ma delal a Moses a uluumerang a uchul me ser a le mechell a 
Moses e lesang el ungil ngalek, e ng dimlak le medakt er a llechul a king e 
milertii el edel buil. 
24A Moses a uluumerang a uchul me ser a bo le klou el chad e ng mle chetil a 
lolekoi er ngii el kmo ng ngelekel a ngelekel a Farao el redil. 
25Ng bai mle soal el mo chuarm el obengterir a re chedal a Dios, e dimlak el 
soal el ngar a tedeb el deurreng er a klengit. 
26Ng ulemdasu el kmo a bo lecharm er a dellenguul el kirel a Mesias e ng kuk 
lmuut el klou a belkul er a rokui el klungiaol er a Ekipten, ele ng ultaut 
osengel er a mo omeksullel el merael el mei. 
27Ng uluumerang a uchul me ng tilobed er a Ekipten el diak le medakt er a 
ngesechel a rengul a king. Ng mle meduch a rengul el outekangel el ua 
lulemes er a Dios el ngikel diak le moues. 
28Ng uluumerang a uchul me ng mirruul er a Baskua e ultebedii a tekoi el 
mor a re chad er a Israel me lediim a rasech, ma Anghel er a Kodall lak bo 
lokodeterir a re kot el ngelekir el sechal. 

29A re chad er a Israel a uluumerang a uchul me te mlo imuul er a Bekerkard 
el Daob el ua luleak a medirt el chutem; e a re chad er a Ekipten er a losuub 
er tir el leko te mo imuul, e te di riros. 
30Tuluumerang a uchul ma cheuotelel a Jeriko a mlongkangk er uriul er a 
loliuekl er ngii el euid el klebesei. 
31A Rahab el ulelterau a bedengel er a deleboes a uluumerang, e tia ia 
silebecheklii me ng dimlak le mad el obengterir tirkel dimlak loltirakl er a 
Dios, ele ng ngilititerir a re mlo ourabek el chad er a Israel. 
32Ng dirk sebechek el ouchais a betok, e ngdi ng kmal mo kemangel a bo 
kuuchais a chisel a Gideon, ma Barak, ma Samson, ma Jeftha, ma David, ma 
Samuel, ma re profet. 
33Tirka uluumerang a uchul me te mlo mesisiich er a bebil er a beluu, e 
mirruul a melemalt el tekoi, me te ngila ikel telbilel a Dios, e milutek a ngerel 
a laion, 
34e milekoad a meklou el ngau, e dimlak le mad er a saider. Ng dimlak a 
klisichir e di mlo mesisiich, e mle mesisiich el ngar a mekemad, e mlo 
mesisiich er a re soldau er a bebil er a beluu. 
35A redil el uluumerang a uchul me te liluut el ngoititerir a re chederir, el 
mlad e liluut el mo chad. E a re kuk bebil a lulemekringel er tir e mle chetirir 
el mengubet, me le mad e bo le bekiis er a kodall el mor sel lmuut el ungil el 
klengar. 
36A re bebil a mlo chuarm er otuub ma meringel chelebed, e mellechet e 
mengai el mor a kelebus. 
37Te mlar ngii a rulebetech er a bad, ma re meltuk er olecholech, ma re mlad 
er a saider. Te mlar ngii a re mirrael el meliuekl el oubail a budel a sib ma 
budel a kaming, e dimlak a tal ngera er tir, e a re chad a ulturk a rengrir, e 
ulemekcharm er tir. 
38Tial beluulchad a dimlak a klungiolel er tir me te di mirrorael a ked ma 
rois, e kilie chelsel a ii ma kliokl el chutem. 

39Tuluumerang a uchul me ng dilubech a ikal mor tir e seikid e ng dirrek el 
dirkak le nguu a telbiil, 
40ele Dios a di mla mdesuii a lmuut el ungil el uldasu el kired. Ma uldesuel a 
Dios a kmo ng diak bo le mecherrungel a lileakl er kid. 

Hebru 12 

1Me chelechal le ngar ngii tial klou el ildois er a re chad el mlo chemolt el 
mesisiich el oumerang el iliuekl er kid, e de dirrek el mo mechei a ikel rokui 
el omekberaod er kid, ngii ma klengit el mesiiich el omereked er ngii er kid, e 
bo le meduch a rengud er sel klaidesachel er a rurt el de chelebangel er ngii. 
2Di doturk osenged er a Jesus, el ngii a doumera er ngii er a uchul el mor a 
ulebongel. Ngii a dimlak bo le mechitechut a rengul er a kerus. Sel deurreng 
el dirk merael el mei a uchul me ng dimlak a belkul er ngii a rrengel a mo 
mad er a kerus, me chelechang e ng mla mo nguu a kingellel er a kadikm er a 
kingellel a Dios. 
3Molatk er ngikel uluutekangel a choua isel odechelakl er a re mekngit el 
chad, me lak bo le kekere rengmiu. 
4Kemiu a dirkak le tobed a rsechiu er a telekengeliu el omtok a klengit. 
5Lak kom obes er omengelechel el ilekor kemiu el ngelekel el kmo, 
“Rungalek, lak le beot a rengum a losmechokl er kau a Rubak, e lak bo le 
kekere rengum a loungeroel er kau. 
6Ele Rubak a mesmechokl er ngikel le betik a rengul er ngii, e omals er ngikel 
le nguu el mo ngelekel.” 
7Mukduch a rengmiu sel mobals. A omerellel a Dios el ekor kemiu a omerellel 
el mor a re ngelekel. Ng ngar ngii a ngalek el diak losmechokl er ngii a 
demal? 
8Chomko ng diak losmechokl er kemiu el ua re bek el ngelekel, e ng diak kom 
meral ngelekel, e kom ngalek er oreomel. 

9A re demad er tial beluulchad a mesmechokl er kid, me kid a mengull er tir. 
Ma le ua isei, e ng diak bai lesal kirel ngii el Chedam el mo mengedereder a 
rengud me bo de ngar? 
10A re demad a milsmechokl er kid el di kirel a tedeb el lomdasu er ngii e ng 
ungil, e ngdi Dios a mesmechokl er kid el kirel a klungioled, me kede mo 
chedaol el ua ingii. 
11A rokui el omesmechokl sel le mer kid er chelechang e ng meringel er kid e 
chetid; e ngdi uriul e tirkel ngila klubelir er ngii a mo meridm a redechel a 
ungil klengar er a budech. 
12Mada modars a ikel mesula el chim, e msisiich a ikel omretelal bkul a uach. 
13Muklemalt a roliu, ma chitechut el uach lak leiit a chiuesel, e bai bo lungil. 
14Bo le blak a rengmiu el omudech a delongeliu kemiu ma rokui el chad, e 
moruul er kemiu el mo chedaol, ele ng diak a chad el mo mesa Rubak a lak 
bo le chedaol. 
15Bo mkerekikl me lak a choitii a krasia er a Dios. E dirrek el bo mkerekikl 
me lak el dubech er a chelsiu a mekngit el mo uchul a uldikel, e mo uchul ma 
re betok el chad a mo chelsechusem er a mekngit. 
16Lak bor a deleboes ma lechub e bo mua Esau el dimlak longull er a Dios, me 
ng di mle kirel a teleblengur e ng oterur a llemeltel el kot el ngalek. 
17Kom medengei el kmo uriul e ng mlo soal melai a dikesel er a 
klengeltengat, e ngdi dimlak le nguu. Ng lilangel el osiik a cheldechulel e 
ngdi dimlak el sebechel ngodechii sel le rirellii el tekoi. 
18Kemiu a dimlak kom mei er a sebechiu el merutech er ngii el ua ia re 
ngalek er a Israel er a le bor a Rois Sinai el mlar ngii a kerdel a ngau, ma 
ilkolk, ma chucheb, ma oiu, 
19ma ngerel a trombetang, ma ngor el ikel lolekoi a rirelleterir tirkel rirenges 
me tullengit me lak lluut el mengedecheduch er tir. 

20Ng mle meringel er tir sel tekoi el meldu el kmo, “Ng mo obetech er a bad a 
chad el mo lmuut er a charm a bo le retechii tial rois.” 
21Ng kmal mle kdekudel ma Moses a dilu el kmo, “Ak umritel er a dakt.” 
22Ko bai mlei er a Rois Sion, el mler a belual a di ngar el Dios, el Jerusalem er 
a eanged, el le kldibel er ngii a re diak le mochur a ildisir el anghel el ngar a 
ungilklebesei. 
23Kom mlei er ongdibel er a re kot el ngalek el llechukl a ngklir er a eanged. 
Kom mlei er a medal a chad er a kerrekeriil el ngii a Dios er a rokui el chad. 
Kom mlei er a mederir a re melemalt el chad el merruul a klengar er tir el mo 
cherrungel el chedaol. 
24Kemiu a mlei er a Jesus, el ngikel merenged er sel beches el telbiil. Kom 
mlei er a meldiim el rasech el kuk bedochel a lolekoi er a ikel lolekoi a 
rsechel a Abel. 
25Isei e bo mkerekikl, e lak bo le chetimiu el orrenges er ngikel 
mengedecheduch. Ele lsekum tirkel mle chetirir el orrenges er ngikel 
milengelechel er tir er tial beluulchad a dimlak el sebechir el chemiis me ng 
diak bo lobals, e kid kede mekera e mo sebeched el chemiis me ng diak 
dobals a lsekum ng chetid el orrenges er ngikel ngar a eanged e mengelechel 
er kid. 
26Seikid e a ngerel a silmesmengii a beluulchad; ngdi chelechang e ng mla 
tibir a telbilel el kmo, “Ak lmuut el tal bo ksimesmengii a eanged ma 
chutem.” 
27Sel kmo “Lmuut el tang” a olecholt el kmo a ikel mo mesmesim el di rruul 
er a chim a mo mengai el mo cheroid, e ngii a mo medechel a ikel diak el 
sebechel el mesim. 
28Me ng kired el mereng a sulel a Dios ele kede mla nguu a rengedel el diak 
el sebechel el mesim. Dongull el meluluuch er ngii el ngar sel ungil er a 
rengul, el medakt e mengull er ngii; 
29ele Dios er kid a meral kor a ngau el meleseb el diak a bo le becherei. 

Hebru 13 

1Molemolem el kaubltikerreng e le ta rengmiu. 
2Mo metechakl er a re merael el chad, e te ngar ngii a re mla ua isei, e dimlak 
lodengei e kudmeklterir a re anghel. 
3Molatk er a re ngar a kelebus, el ua cho mteloi er tir er a kelebus; e mdirrek 
el melatk er a lomekcharm er tir, el ua cho mcharm el obengterir. 
4Mongull a chebechiil el bek el chad, e lak kom mongikiongel a dusall er a 
chebechiil, ele Dios a mo oukerrekeriil a deleboes ma laokreng. 
5Mongeroid a klengar er kemiu er a ngibes er a udoud. Bo lungil a rengmiu er 
a ikel ngar ngii er kemiu; ele Dios a dilu el kmo, “Ng kmal diak bo kchitau 
ma ka bo kubes er kau.” 
6Misei e ng sebeched el oumerang e melekoi el kmo, “A Rubak a olengeseu er 
ngak me ng diak bo kmedakt. Ng ngera sebechel a chad el rullii el mer 
ngak?” 
7Molatk er a re mengetekliu el tirkel milengedecheduch a tekingel a Dios er 
kemiu. Molebedebek er a blekerdelel a klengar er tir el mo lmuut er a 
kodellir e bo mosuub er tir el oumerang. 
8A Jesus Kristus a di osisiu er chelii, me chelechang, el mo cherechar. 
9Lak kom mechetikaik er a kakerous el ngodech el blekerdelel osisechakl. Ng 
bai ungil a reng a bo le mesisiich el oeak a krasia er a Dios, e lak molsiich er 
ngii el olab a llechul omengang, el dimlak le sisicheterir tirkel uleltirakl. 
10Ng ngar ngii er kid a chimol olengetongel el tirkel milsiou er a tento a diak 
le kirir el menga uldars er ngii. 
11A ngarbab el prist a ullab a rsechel a charm el mo soiseb er a Kmal Chedaol 
Delemerab el mo melenget el kirel a klengit; ngdi bedengel a charm a lullul 
er a ikrel a tento. 
12Ma Jesus me ng dirrek el mlo chuarm er a ikrel a beluu e mlad me ng mlo 
uchul e ng chemedolterir a re chad el olab a rsechel. 

13Misei e de bor ngii er a ikrel a kiamp, me dobengkel er a rrengel er otubir a 
re chad. 
14Ng diak a beluad er tiang el de kiei er ngii el mo cherechar, me kede osiik 
er sel merekung el beluu. 
15Me doeak a Jesus, e de blechoel el oldars a tenget er odanges el mor a Dios, 
el ngii a urerel a ngor el olecholt er a ngklel. 
16Lak mobes el meruul a ungil e morous a ikel ngar ngii er kemiu, ele Dios a 
dmeu a rengul er choua isel tenget. 
17Morrenges er a re mengetekliu e moltirakl a tekingir. Ng diak lolengull el 
omecheliu er kemiu ele te mo mesaod er tir er a Dios el kiriu. Me mrelleterir 
me ledeu a rengrir el meruul er a urerir, ele ng diak bo le klungioliu a lsekum 
ng mekngit a rengrir. 
18Moluluuch el kiram. Aki kmal medengei el kmo ng diak a metacherbesul el 
ngar a rengmam, ele ng somam el di blechoel el meruul a ungil. 
19Ak kmal olengit er kemiu me bo le blak a rengmiu el meluluuch el kirek me 
bo le sebechek el mereched el lmuut el eko er a delongeliu. 
20Mada Dios er a budech, el ngikel ulekisii er a kodall a Rubak er kid el Jesus, 
el Ngarbab el Mengkerengel a sib, loeak a rasech er sel diak a ulebengelel el 
telbiil, 
21el meskemiu a ikel rokui el ungil el cho mousbech el meruul a soal. Loeak a 
Jesus Kristus e le rellii er a chelsiu sel ungil er a rengul. A klebkall le bor a 
Kristus el mo cherechar. Amen. 
22Kemiu el odam er ngak, ak ulengit me lak bo le kekere rengmiu er a ikal 
tekoi el kungelechel er kemiu, ele tial babier er ngak el ekor kemiu a di 
kedeb. 
23Ak mesubed er kemiu el kmo a odam er kid er a Timothy a mla tuobed er a 
kelebus, ma bo le mereched el mei e aki dmak el ekong. 

24Mdu yorosku el mor a rokui el mengetekliu ma rokui el chedal a Dios. 
Tirkel odam er kid el mlar a Itali el mei a dirrek el melekoi a yorosku el ekor 
kemiu. 
25A krasia er a Dios bo lobengkemiu el rokui. Amen. 

Jakobus 

Jakobus 1 

1Ngak el Jakobus, el mesiungel a Dios ma Rubak el Jesus Kristus a meluches 
el ekong e outkeu er kemiu el rokui el chedal a Dios el berberriid er a 
beluulchad el rokir. 
2Rudam er ngak, bo lungil a rengmiu sel cho bo mcharm a bek bedengel a 
ringel, 
3ele kom medengei el kmo sel di moumerang el outekangel a ikal ringel e ng 
merael el mo meduch a rengmiu. 
4Molemolem el outekangel el mor a ulebongel, me bo mungil el cherrungel el 
diak a telemelliu, ma diak olengesonges er kemiu. 
5A le ngar ngii er kemiu olengesonges er a llomeserreng, e lolengit er a Dios, 
me le bsang; ele Dios a ungil a tekingel el diak a le kiresii er a ngii di le chad. 
6Ngdi ngikel olengit a kirel el oumerang e diak di le telkib el oumededenger. 
Ele ngikel oumededenger a ua ia chedesaoch er a daob el medoko er a eolt el 
mol mei. 
7-8Ele ngikel chad el teloadel a rengul, e diak lultebechel er a ngii di le 
ngerang el loruul, a diak le kirel el omdasu elkmo ng ngar ngii a ngeral bo le 
nguu er a Rubak. 
9Ngikel chedal a Rubak el che-buul, bo lungil a rengul a longe-secheklii a 
Rubak, 
10ma meteet el chedal a Rubak bo ledeu a rengul a longengetii a Rubak. Ele 
meteet el chad a di ua bngal a chudel el mo moalech e ruebet. 
11Ele sils a ngmasech el merredes a kleldelel el durur a chudel, me ng mo 
moalech e ruebet a bngal, e remiid a klebekelel. Ma meteet el chad me ng di 
ua isei a blekerdelel el di mechesang er a urerel e mengai el mo dibus. 

12Ng ngeltengat ngikel chad el di outekangel er a ringel el mor a ule-bongel, 
ele ng mo nguu omeksullel er sel klengar el le dilu Dios el kmo ng mo 
mesterir tirkel betik a rengrir er ngii. 
13A lsekum a chad a measem er a ua isei el ongarm, e ng diak le kirel el kmo, 
“Tial ongarm a mlar a Dios el mei.” Ele Dios a diak el sebechel el mecharm er 
a mekngit, ma diak longarm er a ngii di le chad. 
14Ngdi chad a di ngii el mor ongarm sel le mekesuseu e lobedikl er a ikel 
mekngit el soal a rengul. 
15E a ikel mekngit el soal a rengul a be le dubech e ng mo mechellii a klengit; 
e a klengit, a le medechang e ng mechellii a kodall. 
16Lak kom mecheblad, kemiu el betik er a renguk el odam er ngak! 
17A bek el ungil e cherrungel sengk a ngar a eanged el mei; ng mei el ngar a 
Dios, el ulemeob a llomes el ngar a eanged, el diak le mengodech, ma diak le 
bor ngii a telkib el milkolk er ngii. 
18Ng di mle ngii el tibir er a rengul e omekdubech er kid el oeak a tekoi er a 
klemerang, me bo de kot el ngar uchei er a rokui el blebelel. 
19Lak kom obes er tial tekoi, kemiu el betik er a renguk el odam er ngak. A re 
bek el chad bo le mereched el orrenges, e le meoud el mengedecheduch, e le 
meoud el ngmasech a rengrir. 
20A ngesechel a rengul a chad a diak a ngeral le rellii er a ikel ungil er a 
rengul a Dios. 
21Me bedobed el chemoit a ikel bek bedengel a mengelengalek e kikiongel el 
blekerdeliu ma omerelliu. Mnga rengmiu el mer iou er medal a Dios e mngai 
a tekoi el lolalem er a rengmiu, el ingii a sebechel el osebelemiu. 
22Lak di le kemiu el mengeblad er kemiu me di morrenges a tekingel e le 
merekong; bai mngai lotaut er omeruul. 
23Ngikel di orrenges er a tekoi e diak loruul er ngii a ua chad el omes er ngii 
er a dirk e mesa teletelel. 

24Ng mo ungil mesang er a dirk e sel lorael e ng di obes el kmo ng ua 
ngerang. 
25Ngdi ngikel mo ungil el omes er a diak a telemellel el llach el meruul er a re 
chad el mo mimokl, e kerekikl er ngii, e diak di lorrenges e lechoit, e bai 
ngmai e otaut er omeruul, ingikel chad ia bo lomekngeltengat er ngii a Dios 
er a ikel loruul. 
26A le ngar ngii a chad el omdasu el kmo ng blak a rengul er a tekoi er a 
klechelid, e diak el sebechel el orekedii a chural, e a klechelid er ngii a diak a 
belkul e ngii a di ngii el mengeblad er ngii. 
27Tiakid a lomasech er ngii a Dios el Chedam el kmo ng merang e bliochel el 
rolel a klechelid, momekerreu er a re diak a demerir ma re derrir el ngalek, 
ma re melakl dil er a chelebulir, e mkerekikl el omekiai a klikingelel a 
beluulchad. 

Jakobus 2 

1Rudam er ngak, el oumerang er a Rubak er kid el Jesus Kristus el Rubak er a 
klebkall, ng kmal diak le kiriu el mengetukel er a re chad el osenged er a 
teletelir a uchul. 
2Chomko ng ngar ngii a meteet el chad el oukebkab er a kolt e kmal ungil a 
bilel el mei er a ongdibel er kemiu, ma chebuul el chad el kmal mechut a 
bilel me ng dirrek el mei, 
3e kemiu a mengull er a ungil bliull el chad me kom dmu er ngii el kmo, “Bo 
mdengchokl er tial kot el ungil kingall,” e sola e dmu er a chebuul chad el 
kmo “Bo mdechor er sei, ma lechub e be mdengchokl er tiel ulaol er bitar 
ochik,” 
4seikid e kom mocha mekngit, ele kom mengetukel er a re chad er a 
delongeliu, e mocha mekngit ele ng chebirukel a uldesuiu cho moruul a tekoi. 
5Morrenges, kemiu el odam er ngak! A Dios a millilt er a re mechebuul er tial 
beluulchad el mo mesisiich el oumerang er ngii e mo ngma dikesir er a 
rengedel el le dilu el kmo ng mo omesterir tirkel betik a rengrir er ngii. 

6Ngdi kemiu omekrur er a re mechebuul! Te ngera tirkel mengebuul er kemiu 
e mengurs er kemiu el mor medal a chad er a kerrekeriil? Te meteet! 
7Ng tir a melekoi a mekngit el kirel sel ungil ngakl el cho bla mnguu. 
8Kom meruul a ungil tekoi cho moltirakl a llechul a Rengedel a Dios el ngar a 
Chedaol Llechukl el kmo, “Bo le betik a rengum er a ngar bitar kau el ua le 
betik a rengum er kau.” 
9Ngdi lsekum omerellem el mor a re chad a ultuil er osengem er tir, e kau a 
mocha er a klengit, ma Llach omasech er kau el melemall a llach. 
10Ngikel tomellii a di tar a llach a mla tomall el rokui. 
11Ele ngikel dilu el kmo, “Lak bo le melaok a rengum,” a dirrek el dilu el 
kmo, “Lak bo momekoad.” Ma lsekum ng dimlak bor a laokreng, me kau a di 
melemall a llach a cho momekoad. 
12Mongedecheduch e moruul a tekoi el ua re chad el mo mukerrekeriil 
omerellir er a llach el meruul er a re chad el mo mimokl. 
13Ele Dios a bo loukerrekeriil omerellel a chad e ng diak bo le chebur ngikel 
dimlak bo le chebur a tar a chad; ngdi klechubechub a mo mesisiich er a 
kerrekeriil. 
14Rudam er ngak, ngera klungiolel a lsekum a chad a dmu el kmo ng 
oumerang e diak lochotii er omerellel? Ng sebechel isel kmo “ng oumerang” 
er ngii el osebelii? 
15Chomko ng ngar ngii a re bebil er kid el ousbech a bail e diak a kelir, 
16e ng ngera ng mo rullii er tir Cho mdu el kmo, “A Dios lomekngeltengat er 
kemiu! Bo lak mekerasem e bo mungil el omengur!”, a lak besterir a ikel lesal 
ousbech? 
17Ma doumerang er a Dios me ng ua isei; a di doumerang e lak omeruul el 
obengkel, e ng di ua lak doumerang. 
18Ngdi tar a chad a mo dmu el kmo, “A tar a chad a oumerang e a kuk tang a 
ungil omerellel.” A nger er ngak a kmo, “Ka mochotii er ngak el kmo ng 

mekera chad a loumerang e lak lecholt er omerellel. E ngak a mo ochotii er 
kau el kmo ak uumerang el oeak a omerellek.” 
19Kom oumerang el kmo ng ngar ngii a di tal Dios? Ng ungil! A mekngit el 
chelid me ng dirrek el oumerang, e omritel er a dakt. 
20Kemiu el mesesuau! Ng somiu a kuchotii er kemiu el kmo a doumerang el 
diak lecholt er omerelled, e ng diak a belkul? 
21Ng milekera ucheled el Abraham e mo ungil er a rengul a Dios? Ng uleak 
omerellel er a lodersii a ngelekel el Isak er bebul a olengetongel. 
22Me ng diak mosang? Ng uluumerang e chilolt er omerellel. Me ng 
mlecherrungel el oumerang el omerellel a uchul. 
23Me ng mlo tmaut a Chedaol Llechukl el kmo, “A Abraham a uluumerang er 
a Dios, me ng ngii el uluumerang a uchul ma Dios a rirellii el mo ungil er a 
rengul.” Misei e a Abraham a lulengklii el sechelil a Dios. 
24Me bo modengei el kmo, a chad oeak omerellel e mo ungil er a rengul a 
Dios; ng diak di loumerang e le merekong. 
25Ng dirrek el mle ua isei a Rahab el ulelterau a bedengel er a deleboes. Ng 
merruul el mo ungil er a rengul a Dios el omerellel a uchul, er a le ngititerir a 
ruurabek el chad er a Israel e le ngesuterir el chemiis el oeak a kuk tar a rael. 
26Kede ua bedengel a chad el ulekoad, a doumerang e lak a ngeral de rellii el 
olechotel. 

Jakobus 3 

1Rudam er ngak, ng diak le kirir a re betok er kemiu el mo chad er 
osisechakl. Ele kom ungil medengei el kmo, kid el chad er osisechakl a lmuut 
el mo meringel a kerrekeriil el mer kid. 
2Kede rokui el blechoel el mo e mecheuid a omerelled. Ngdi lsekum a chad a 
diak a tal le mecheuid er a omelekingel, e ng diak a telemellel e sebechel el di 
ngii el mtebechelii el tal chad. 

3Kede melbard er a tetuk el deel el oba okul er a ngerel a uos me ng mo 
oltirakl er kid, e sebeched el orolii el mor sel soad. 
4Ma lechub e ka momdasu er a chimol diall, ng kmal klou e obekall er a 
mesisiich el eolt, e di mo sebechel el obesiur er a kmal kekerei el ongeu, me 
ng mo sebechel a chad el omekall er ngii el mesiurii el mor sel soal a le bor 
ngii. 
5Me ng di ua isei a churad, ng di kekerei, e ngdi sebechel el melekoi a 
ngarbab e meklou el tekoi! Ka momdasu er a ngau el di kekerei e sosebii a 
klou el oreomel. 
6E a chur a di ua ia ngau. Ng blil a mekngit, el medechel er olsechelel er a 
bedenged e omerk a mekngit el mekekid el tal chad. Ng otutii a ngau er a 
klengar er kid el rokir el oba sel ngau el mlengai er a beluu er a ngau. 
7A chad a sebechel mengedung a charm, e mla remuul a rokui el bedengel a 
charm, el tebelik el charm, ma suebek el charm ma ngar ngii a chelibel el 
charm ma ngikel el mo mekedung. 
8E ngdi dirkak a di tal chad el mla cholleklii a churad a re chad. Ng mekngit, 
e diak el sebechel mutebechel, e mui er a omekodall. 
9Kede ousbech er ngii el mereng a sulel a Rubak e Chedam, e dirrek el 
ousbech er ngii el melebeakl er a tar a chad el di ua ikid, el ulebeob el okesiul 
a Dios. 
10A tekoi er omerengelsaul ma omelebeakl a kaitebetobed er osisiu el ngor. 
Rudam er ngak, tiang a diak le kirel el ua isei! 
11Ng diak a madedok el di ta oltobed a ungil ma mechuached el ralm. 
12Rudam er ngak, a kerrekar el fig a diak el sebechel el ourodech a olib ma 
dellomel el bilong a diak el sebechel el ourodech a fig, ma ka le sebechel a 
mecherocher el madedok el oltobed a beches el ralm. 

13Ng ngar ngii er a delongeliu a mellomes a rengul e medenge tekoi? Bo 
lochotii er a ungil klengar er ngii, ma ungil el omerellel el meruul el oba 
klengariourreng ma llomeserreng. 
14Ngdi lsekum a rengmiu a mui er a chelechei, ma delebsochel, e di omdasu a 
mo kiriu, e lak bor a klengit el kirel a klemerang el chemat er a llemesiu. 
15A ua isei el llomeserreng a diak le ngar a eanged el mei; ng bai di tekoi er a 
beluulchad, e diak el tekoi er a klereng, e ng tekoi er a mekngit el chelid. 
16Sel le ngar ngii a chelechei ma re di omdasu er tir, e ng dirrek el ngar isei a 
uldikel ma bek bedengel a mekngit. 
17Ngdi llomeserreng el ngar bab el mei a kot e ng klikiid, e sola e chelellakl, e 
medemedemek, e ungil er a re chad, e mui er a klechubechub, e meruul a bek 
bedengel a ungil, e ultebechel, e diak a cheleblad er ngii. 
18Ma re chad er a budech sel lolalem a tane er a budech e te mo meridm er a 
llemalt. 

Jakobus 4 

1A ikel bek el klakoad ma klaititekangel er a delongeliu ng ngar ker el mei? 
Ng ngar a ikel mekngit el soal a rengmiu el kirel a tametereng, el diak bo le 
chelellakl er a chelsiu. 
2Ng ngar ngii a somiu, e diak er kemiu, me kom mo omekoad; e ngar ngii a 
kmal somiu el klalo e diak el sebechiu el ngmai, me kom kaititekangel e 
kakoad. Ng diak er kemiu a ikel moureng ele ng diak molengit er a Dios me 
le beskemiu. 
3E sel molengit, e ng diak mngai, ele ng mekngit a uldesuiu el kirel; kom 
olengit el di mo kirel a temetel a rengmiu. 
4Kom meral di deuaoch a rengmiu el chad! Ng diak modengei el kmo a 
dousechelei er a beluulchad e kede cherrouel a Dios? Ngikel soal el mo 
sechelil a beluulchad a di ngii el rullii el mo cherrouel a Dios. 

5Lak momdasu el kmo ng diak a belkul sel tekoi el ngar a Chedaol Llechukl el 
kmo, “A reng el lilia Dios er a chelsed a mui er a mesisiich el urungulel.” 
6Ngdi krasia el le beskid a Dios a lmuut el mesisiich. Ng di ua ikel lolekoi a 
Chedaol Llechukl el kmo, “A Dios omtok er a re mekedidai a rengrir, e ngdi 
ng omesterir a krasia a re ngariou a rengrir.” 
7Misei, e bo moltirakl a tekingel a Dios. Momtok er a Diabelong, me bo 
lechiis er kemiu. 
8Molekeed er kemiu er a Dios, me bo lekeed er kemiu. Mrisu a chimomiu, 
kemiu el chelsechusem er a klengit! Mongikiid a rengmiu, kemiu el teloadel a 
rengmiu el chad. 
9Bo le mekngit a rengmiu, e bo meringel el lmangel; mruul a dereuakl er 
kemiu el mo lengeliu, ma deuil a rengmiu mruul el mo klengiterreng! 
10Mnga rengmiu el mer iou er medal a Rubak, me bo longesecheklemiu. 
11Rudam er ngak, lak mketemall a chisiu. Ngikel melemall a chisel a tar ngii 
ma lechub e ng omiich a telemellel, a melemall a Llach e mengetiit er ngii. A 
lsekum kom oukerrekeriil a Llach, e ng dikea mtar a rultirakl a Llach, e bai 
mla mo chad er a kerrekeriil. 
12A Dios a di ngii el tang a omeskid a Llach e oukerrekeriil er kid. Ng di ngii 
el tang a sebechel el olsobel e melemall. E kau cho momdasu e ke techang me 
koukerrekeriil er a tar a chad? 
13Chelechang e morrenges er ngak, kemiu el dmu el kmo, “Chelechal sils ma 
lechub e ng klukuk e aki mo merael bedul ker el beluu, el mo kiei el tal rak e 
mengerker el olsiseb a betok el udoud.” 
14Ng kmal diak modengelii a di telkib el klukuk er kemiu el kmo ng mo ua 
ngerang! Kom di ua chetechat, el di moues el telkib e sola e nguemed. 
15Tiakid a kiriu el dulii, ‘A lsekum ng soal a Rubak, e aki mo kiei e meruul er 
tiang ma lechub e aki meruul er sei.” 

16Ngdi chelechang e ng mekedidai a rengmiu, e menglou a ngeriu; a ikel ua 
isei el omelekoi a cheleuid. 
17Isei, e a chad el diak loruul a ungil el lodengei el kmo ng kirel el meruul, a 
kngtil. 

Jakobus 5 

1Chelechang e morrenges er ngak kemiu el meteet el chad! Mlangel, moldiu 
el lmangel el kirel a ikel ringel el merekung er kemiu! 
2A iltetiu a mechetong ma biliu a mla mekang er a bechars. 
3A kolt ma silber er kemiu a di mla mo chemert, e tiaikid a mo uchul a 
ultutekliu e mo okngemed a bedengiu el ua ia ngau. Kom mla chemudel a 
iltetiu er a ikal ulebongel sils. 
4Ng dirkak a tal momdoud er tirkel chad el oureor er a sersiu. Morrenges a 
ikel cherdechir! A lengelir tirkel mengib a rodech er a sersiu a mla mor a 
dingal a Dios, el Rubak el Olab a Bek el Klisiich. 
5A klengar er kemiu er tial beluulchad a di meseked er a ungial a klalo ma 
tametereng. Ng di kemiu el mla mengedelebuu er kemiu el kirel a sils el bo 
lomekoad er kemiu. 
6Kom mla melseterir e mekodeterir a re chad el dimlak a ngeral le temellii, e 
tir a diak lomtok er kemiu. 
7Misei e mkilou a rengmiu e rudam er ngak, el mo lmuut er sel le mei a 
Rubak. Ka momes er a kllourreng er a chad er a sers a longiil er a chetemel el 
mo oltobed a ungil rodech. Ng klou a rengul el mengiil er a okiu uche ma 
okiu uriul el belsechel a chull. 
8Me kemiu me ng kiriu el dirrek el kilou a rengmiu. Bo le mesisiich a 
rengmiu, ele sils el le mei er ngii a Rubak a di kmedang. 
9Lak mchacheremrum er a delongeliu e rudam er ngak, me lak bo 
loukerrekeriil er kemiu a Dios. Ngikel Chad er a Kerrekeriil a kmedang el 
dumiung. 

10Rudam er ngak, molatk er a re profet el ulemlaoch el oba ngklel a Rubak. 
Mola klubeliu er tir el kmal mle meklou a rengrir el outekangel er a ringel. 
11Ka mesang, tirkel dimlak le mesim e uluutekangel, a dolekoi er tir el kmo te 
ngeltengat. Kom mla rongesii a chisel a kllourreng er a Job, e mesa uldesuel a 
Rubak el kirel. A Rubak a kmal bekokuii e chubechubchad. 
12Ngdi sel kmal ungil e rudam er ngak, a lak molsiich a tekoi el ousbech er a 
eanged ma chutem ma lechub a ngii di le ngerang. Di mdu “Choi” cho 
momdasu er a “choi”, e mdu ng “Diak” cho momdasu er a “diak”, me lak bo 
medebeakl. 
13Ng ngar ngii er a delongeliu a chuarm? Loluluuch. Ng ngar ngii er a 
delongeliu a dmeu a rengul? Longitakl odanges. 
14Ng ngar ngii er a delongeliu a smecher? Lomekedong er a re mechuodel er 
a ikelesia el mei, me loluluuch el kirel el oba ngklel a Rubak el choiltii er a 
cheluch. 
15Tiaikid el nglunguuch el modars ele toumerang a mo omekungil er a chad 
el smecher; e a Rubak a lmuut el msa klisichel a bedengel, e a le blar ngii a 
kngtil e ng mo musubes. 
16Ma le ua isei, e mkaiuecholt a kngtmiu e mkaingeseu el meluluuch el kirel a 
ta ma tar kemiu me bo mungil. A nglunguchel a melemalt el chad a kmal 
klou a le rellii. 
17A Elias a di mle chad el ua ikid, e milluluuch el blak a rengul el olengit me 
bo lak lerebet a chull, me ng mlo diak a tal chull er a beluu el edel rak ma 
tedobech. 
18Ng liluut el meluluuch ma eanged a urrebetii a chull, ma beluu a dilubech a 
dellomel er ngii el mo ourodech. 
19Rudam er ngak, a lsekum ng ngar ngii a tar kemiu el oberius el mo cheroid 
er a klemerang, e a tang a mo ochudii el lmuut el mei, 

20e bo modengei el kmo, ngikel meltii a chad er a klengit el le ngar ngii me 
ng lmuut el mer a klemerang a osebelii er a kodall ma betok el kngtil a mo 
musubes. 

 1 Petrus 

Petrus 1 

1Ngak a Petrus el apostol er a Jesus Kristus, el meluches el ekor a re ngellitel 
el chedal a Dios el kiei el cheroid er a belumiu el berberiid er a beluu er a 
Pontus, ma Galatia, ma Kapadosia, ma Asia, ma Bithinia. 
2Kom mlengilt el kirel a lomdasu er ngii a Dios el Chedam e meakl el mo 
chedaol chad el oeak a Chedaol Reng er ngii, el mo oltirakl a tekingel a Jesus 
Kristus e mo mekikiid el oeak a rsechel. A krasia ma budech bo lobdois el 
ekor kemiu. 
3Doreng a sulel a Dios el Demal a Rubak er kid el Jesus Kristus! Ng klou el 
klechubechub er ngii a uchul me ng milskid a beches el klengar er a lokisii a 
Jesus Kristus er a kodall. Tia meskid a di ngar el omeltked el kirel a klungiaol 
el dongiil, 
4me kede mengiil a ikel mekreos el dikesed er a klengeltengat el longedmokl 
el kired er a eanged, el diak le metemall, ma ka bo le kikiongel ma ka le 
mokngemed. 
5Ng kldmokl el kiriu, ele kom oumerang ma klisichel a Dios a mengeluolu er 
kemiu el kirel osobel el mo chemolt er a ulebongel er a beluulchad. 
6Kom chuarm a bek el bedengel a ringel ma lta e ng kor a mo mekngit a 
rengmiu el telkib, ngdi bai bo ledeu a rengmiu. 
7A ultutelel a ikel ringel a mo melasem er kemiu el kmo kom meral oumera 
er a Dios. A kolt el sebechel el metemall el klalo a kirel el mo measem er a 
ngau; e a rolel cho moumerang er a Dios, el kuk klou a belkul er a kolt, a 
mekera e diak bo le measem? Ng kirel measem, me bo le sebechel mo kltukl 
el di melemolem el mesisiich. E seikid, e kom mo modanges, e mongesechekl, 
e mukebkall er sel Sils el be ledum er ngii a Rubak el Jesus Kristus. 
8Ng dirkak mesang e betik a rengmiu er ngii, e diak mesang er chelechang e 
oumerang er ngii. Me ng kmal klou e mengasireng a deuil a rengmiu el diak a 
tekoi el sebechel el smodii ngiil deurreng. 

9Kom oumerang a uchul ma Dios a olsobel er kemiu. 
10A re profet el ulemlaoch el kirel itial osobel el ngar a Dios el ekor kemiu, a 
mle meringel el okerker e osiik er ngii. 
11Ser a lomlaoch el kirel a rengelel a Kristus ma klebkall el mei el okiu ullel a 
ringel, e tulekerker el kmo ng techang, e oingerang e ng mei. Tia ia lolutk el 
kirel a Chedaol Reng el ullecholt a ikal tekoi er tir. 
12A Dios a mileketeklii er tir el kmo a ikal tekoi a dimlak bo le kirir, ng bai 
kiriu, er ser a lolekoi a ikaikid el tekoi el meldu er kemiu el mlar tirkel 
uluuchais er a Ungil Chais el okiu a Chedaol Reng el mlar a eanged el mer tir. 
Ngii el tekoi a luluureng el mo medengei a re anghel. 
13Ma le ua isei, e di mkedmeklemiu, el di ultebechel a rengmiu, e di luldalem 
a rengmiu el kirel a klungiaol el bla le kedmeklii a Dios el kiriu el mo nguu 
sel be ledum a Jesus Kristus. 
14Bo moltirakl a tekingel a Dios, e lak bechei a klengar er kemiu ma 
blekerdeliu me bo loltirakl a ikel di mla somiu el mekngit el tekoi er ser a 
dirkak bo moumerang. 
15E bai bo mchedaol el diak a telemelliu er a ikel rokui el moruul, el di ua ia 
Dios el ulemekedo er kemiu el chedaol el diak a telemellel. 
16A Chedaol Llechukl a kmo, “Bo mchedaol ele ngak a chedaol.” 
17Ma lsekum kom ouchedam er ngikel ousbech er osisiu el olkael el 
oukerrekeriil er a rokui el chad el kirel a chad ma omerellel, e momtebechel a 
klengar er kemiu er tial beluulchad el medakt e mengull er ngii. 
18Kemiu a medengei el kmo kom mlochar er a meringel char el millubet er 
kemiu er a ikel chelsengsang el blekerdelel a klechad el mle uldelid el mer 
kemiu, el mlochar er a diak di bo le ngemed el klalo el ua silber ma kolt; 
19ko bai mlochar er a meringel char el rsechel a Kristus, el ua ngelekel a sib el 
diak a tal klsakl er ngii. 

20Ng meltib er uche er a lobeob a beluulchad e kol chemota el kiriu er 
chelechal uriul sils. 
21Kom oeak ngii el oumera er a Dios, el ulekisii er a kodall e kobkellii; me 
kom oumerang er a Dios el ultuil omeltkiu e mengiil er ngii. 
22Me chelechal cho bla mongikiid er kemiu ele kom oltirakl er a klemerang 
me kom mocha meral oubltikerreng er a ruumerang el ua kemiu, e bo meral 
kaubltikerreng er a rengmiu el rokir. 
23Ele kom uleak a di ngar e diak a ulebengelel tekingel a Dios el lmuut el 
mechell el ua cho mngelekir a re chad el diak le mad, el diak le tirkel chad el 
mo mad. 
24Ng di ua ikel lolekoi a Chedaol Llechukl el kmo, “A rokui el chad a ua ia 
chudel, ma klebkellir a di ua ia bung er a oreomel. A chudel a mo moalech, 
ma bung a ruebet, 
25e ngdi tekingel a Rubak a di melemolem el diak a ulebengelel.” Itial tekoi a 
sel Ungil Chais el di bla louchais er ngii er kemiu. 

1 Petrus 2 

1Bedobed el chemoit a ikel rokui el mekngit el ngar kemiu; le mereko blulak 
ma cheleblad, ma chelechei ma omelekoi el mekngit el melemall a chisir a re 
chad. 
2Bo mua re dirk mlechell el tolechoi, el di blechoel el songerenger el kirel a 
bliochel el milk er a reng, me molim er ngii e bo le sebechiu el mukeroul e 
msobel. 
3Ng di ua lolekoi a Chedaol Llechukl el kmo: “Kom mla mo medengelii a 
blekokuii er a Rubak.” 
4Mei el mer a Rubak el ngii a ngar el bad, el mle chetirir a re chad el ua lak a 
ultutelel, e ngdi Dios a ngileltii el klou a ultutelel. 

5Me bo mua ngar el bad, el kongei me lousbech er kemiu el meleketek er a 
templo er a reng, el cho mngar ngii e kom chedaol prist el melenget a 
ungilbesul el uldars er a reng el mor a Dios el oeak a Jesus Kristus. 
6Ele Chedaol Llechukl a kmo, “Ak ngileltii a klou a ultutelel el bad, el bo klia 
me ng saus el bad er a Sion; e ngikel mo oumerang er ngii a diak bo louuchel 
er a rengul.” 
7Tial bad a klou a ultutelel el kiriu a ruumerang; ngdi le bor tirkel diak 
loumerang e ng ua tiakid: “Sel bad el le chilitii a rumekedechor a blai el leko 
ng diak a ultutelel a bai seikid a mlo kot el klou a ultutelel er a ikel rokui.” 
8E a lmuut el tar a tekoi er a Chedaol Llechukl a kmo, “Tiakid sel bad el mo 
rulleterir a re chad me te mesibas, e risois el mo rulleterir me te ruebet.” Te 
milsibas, ele ng dimlak loume-rang er a tekoi; ng meltib el kirir el mo ua isei. 
9E ngdi kemiu a ngellitel el chad, el prist er a king, el chedal a Dios, el 
mlengilt el kirel mo omerk a chisel a ungil el urerel a Dios, el milkedongemiu 
el otebedemiu er a ilkolk el mor a mengasireng el llemesel. 
10A ngar a mong e ng dimlak mchedal a Dios, e ngdi chelechang e kom mla 
mo chedal; a ngar a mong e ng dimlak modengelii a klechubechub er a Dios, 
e ngdi chelechang e kom mla mo medengelii. 
11Kemiu el betik er a renguk, ak mengelechel er kemiu el ua cho mchad er a 
ngodech el beluu e ultechakl er tial beluulchad me lak mrebet el mo meruul a 
ikel ngelbesel a bedengel a chad el di blechoel el okoad el omtok a reng er 
kemiu. 
12A blekerdeliu er mederir tirkel diak loumerang er a Dios a kirel kmal mo 
ungil me sel loltelechakl er kemiu er a mekngit el omeruul, e te mo mes a 
ungil el omerelliu e mo oldanges er a Dios er sel le mei er ngii el Sils. 
13Bo mungil el oltirakl er tirkel olab a dereder; moltirakl er tir el kirel a 
Rubak, a Emperor, el kot el ngarbab el merreder, 
14ma re kabernor, el mlengilt er ngii el mo omals er a re meruul a mekngit e 
mo chemat er tirkel meruul a ungil. 

15Ele ng soal a Dios a ikel ungil tekoi el moruul bo longusem a ngerir tirkel 
mekebelung el chad el di diak luldasu a tekingir. 
16Mngar el mimokl el chad, e ngdi lak mousbech er a ilmokl el mngar ngii el 
omart a mekngit, e bai mngar el sibil a Dios. 
17Mongull er a rokui el chad, e bo le betik a rengmiu er a re chedal a Dios el 
mdak el oumerang, e mongull el medakt er a Dios, e mongull er a Emperor. 
18Kemiu el mesiou morrenges a tekingir a re merreder er kemiu e bo mungil 
mengull er tir; el diak di le tirkel ungil a tekingir; tirkel meringel a tekingir 
me kom dirrek el mengull er tir. 
19A Dios a mo omekngeltengat er kemiu el kirel itiang a lsekum kom 
outekangel a ringel el dimlak le kiriu, ele kemiu el kerekikl el meruul a soal a 
Dios. 
20Ng ngera klungiolel a cho mlechelebed el kirel a telemelliu? Ngdi lsekum 
kom outekangel a ringel e dimlak a ngeral mtemellii, e a Dios a mo 
omekngeltengat er kemiu el kirel itiang. 
21Tiaikid a cho mlokedong el mor ngii, ele Kristus a dirrek el mlo chuarm el 
kiriu, e milechere kerebai el kiriu el mesuub er ngii. 
22Ng dimlak a tal le bor a klengit, ma dimlak a blulak el tuobed er a ngerel. 
23Ser a le motuub e ng dimlak lolaitechei el oltuub; me ser a bo lecharm, me 
ng dimlak lorrouk er a ngii di le chad, e bai di ultuil omeltkel er a Dios el 
melemalt a loukerrekeriil. 
24A Kristus ingii a ngilai a kngtid el otour er a bo le mad er a kerus, me kid de 
mad el kirel a klengit e bo de ngar el kirel a llemalt. Ng oeak a telemellel a 
bedengel e kom mla mo ungil. 
25Kom mle ua sib el milecheuid er a rolel, e ngdi chelechang e kom mla 
lmuut el mengai el me oltirakl er a Mengkerngiu el Tebechelel a rengmiu. 

1 Petrus 3 

1Me kemiu el bechiil el redil me ng kiriu el dirrek el ua isei, el mo orrenges a 
tekingir a re bechemiu, ma le ngar ngii er tir a diak loumerang a tekingel a 
Dios, e lak a ngeral molekoi, e bai di bo loeak a ungil el blekerdeliu el obult 
el mo oumerang, 
2ele te mo omes el kmo kom meral mengull e ungil Omerelliu. 
3Lak momesiich a ikriu el menglebokel er kemiu er omeruul el chui, ma 
lechub e momesiich er kemiu er a kolt ma ungil bail. 
4A klebekeliu bai bo lecholt er sel meral kau el ngar a chelsem, el 
medemedemek e chelellakl reng, el ngii a klou a ultutelel er medal a Dios. 
5Ele tirkel redil el mle blak a rengrir e ultuil omeltkir er a Dios er a ngar a 
mong a ulerrenges a tekingir a re becherir e tiaikid a mle besichir, 
6el ua ia Sara el ulerrenges a tekingel a Abraham, e ulemekedong er ngii el 
kmo rubak. Me kemiu a ngelekel er chelechang a lsekum kom meruul a 
melemalt el tekoi e diak bo medakt er a ngii di le ngerang. 
7Me kemiu el bechiil el sechal me ng ngar ngii a tekoi el kiriu. Bo mkerekikl 
el omekerreu er a re bechemiu, e mungil e mongull er tir ele te mechitechut 
er kemiu; e chelechal bla bo mdak el mo melai er a diak a ulebengelel 
klengar, e mungil er tir me bo le sebechel morenges a nglunguchiu. 
8Sel mo ulebengelel a tekingek a kmo, kemiu el rokui bo le ta rengmiu, e bo 
mchubechubchad, e bo mkaubltikerreng el odam, e bo bekokuii e moba 
ngariourreng er a delongeliu. 
9Lak momtechei a mekngit el oba mekngit el ka momtechei a mekngit el 
omelekoi el oba mekngit el omelekoi; bai momekngeltengat, ele klengeltengat 
a le dilu Dios el kmo ng mo omeskemiu er ser a lomekedong er kemiu. 
10Ng ua ia lolekoi a Chedaol Llechukl el kmo, “Ngikel soal el oldeu er a 
rengul er a klengar e oureng a ungil sils er a klengar er ngii, a kirel el 
mengeroid er ngii er omelekoi el mekngit e mo diak lomulak. 

11Ng kirel el obult el mo cheroid er a mekngit e mo meruul a ungil; ng kirel el 
oba rengul el rokir el meruul a budech. 
12Ele Rubak a mengkar er a re melemalt e orrenges a nglunguchir; e ngdi ng 
omtok er tirkel meruul a mekngit.” 
13Ng techa ngikel mo melemall er kemiu a cho msemeriar el meruul a ungil? 
14Ngdi kuk bo le kiriu el mo chuarm, ele kom meruul a melemalt el tekoi, e 
kom di mo ngeltengat. Lak kom medakt er a ngii di le chad, e lak ko bekikl. 
15Di bo mongull er a Kristus er a rengmiu el kmo ng Rubak. Bo blechoel el di 
kldmokl el smodii er a ngii di le chad el oker er kemiu er a omeltkiu el ngar a 
rengmiu. 
16Kom mesaod er ngii el oba delemedemekerreng ma omengull. Mkerekikl ma 
ukltkel a rengmiu di le bliochel, me sel loltuub er kemiu a re chad, e tirkeikid 
el melekoi a mekngit el kirel a ungil omerelliu a rultirakl er a Kristus, e di le 
tir el mo merur er a ikel lolekoi. 
17Ele ng bai ungil a bo decharm el kirel omerellel a ungil, a lsekum ng soal a 
Dios, er a bai doruul a mekngit. 
18Ele Kristus a di mle tal le mad el kirel a klengit e dikea lluut; a melemalt el 
chad el diak a telemellel a mlad el kirir a re diak le melemalt, me bo lengikid 
el mor a Dios. A re chad a milekodir, e ngdi Dios a ulekisii er a kodall, 
19misei e ng mlo olsisechakl a delebengir tirkel mle chelsimer, 
20el delebengir tirkel dimlak loltirakl a tekingel a Dios, er a lesal mle klou a 
rengul el mengiil er tir er ser a le chad a Noah, e lolasech er a arhe. Te di mle 
mekesai, el di mle teai el chad a silobel el okiu a ralm. 
21Ma techolbchelid, el lullutk er ngii itiang, a osebelemiu er chelechang, el 
diak lolai a dechudech er a bedengiu; ng bai rolel a uldersiu el mor a Dios el 
kirel a klikiid el ukltkel a reng, el oeak a okisel a Jesus Kristus, 

22el ngii a mla mor a eanged e ngar a kadekmel a Dios, e mengedereder er a 
re anghel, ma re mengedereder er a melidiul, ma rulab a klisiich el ngar 
eungel. 

1 Petrus 4 

1Me chelechal le ua isei el mlo chuarm a Kristus er a bo le mad er a kerus, me 
kemiu me ng dirrek el kiriu el kudmeklemiu el mo ua uldesuel, ele ngikel mla 
mo chuarm a bedengel a mla mo diak el soal el ngar a klengit. 
2Chelechal mong e ng dikea di mngar sel somiu, e bai oterkokl a klengar er 
kemiu er a Dios me ng mengedereder el ngar sel soal. 
3A ngar a mong e kom mirruul a ikel di sorir a re Chisentael el meruul. Kom 
mle kelekall el meruul a de merur er ngii el tekoi, e di blekall er a deleboes, e 
di cheltelaol, e ngar a ulekeangel el omilil, ma omilil el omelim, ma mekull el 
omengull el bleob el chelid. 
4E chelechang e a re diak loumerang er a Dios a mechese rengrir er kemiu ele 
ng dikea bo mteloi er tir er osisiu el diak luldasu el terrekakl el rolel a 
klechad, me te melekoi a mekngit el kiriu. 
5E ngdi ng kirir el mo mesaod er tir er a Dios el ngii a mo oukerrekeriil er a 
re dirk chad ma re mla mad. 
6Isei ia uchul ma Ungil Chais a mluchais el mor a re mla mad, el mor tirkel 
mlukerrekeriil er a dirk le chad el ua ia re bek el chad a le mukerrekeriil; ng 
mluchais er tir me bo le sebechir el nguu a klengar er a reng el ua ia Dios. 
7A ulebongel er a rokui el tekoi a di kmedang; ng kiriu el mo ultebechel a 
rengmiu e di klekar, me bo le sebechiu el meluluuch. 
8E a ngar uchei er a rokui el tekoi, e bo meral kaubltikerreng, ele bltikerreng 
a dokedek a betok el klengit. 
9Mnga chesmerel a blimiu e mkauetechakl el diak mongeremrum. 
10A ta ma tar kemiu bo lungil el ousbech a ikel le meduch er ngii el tekoi el le 
ngilai er a Dios, el mo klungiolir a re bek el chad. 

11Ngikel olsisechakl a kirel el olsisechakl a klmechel a Dios; me ngikel mesiou 
a kirel el mesiou el olab a klisichel el le bsa Dios, me bo le modanges a Dios 
el ngar a rokui el tekoi el oeak a Jesus Kristus, el klebkall ma klisiich a 
kloklel el mo cherechar. Amen. 
12Kemiu el betik er a renguk, lak bo le mechas a rengmiu er a ikel ringel el bo 
mcharm er ngii el kirel el melasem er kemiu, el ua le ngodech el tekoi a mla 
mer kemiu. 
13Bai bo lungil a rengmiu ele kom chuarm er a rengelel a Kristus, me lesal mo 
klou a deuil a rengmiu sel be lecholt a klebkellel. 
14A lsekum kom motuub el ngklel a Kristus a uchul, e bo lungil a rengmiu, ele 
kebkall el Reng, el Reng er a Dios, a ngar kemiu. 
15Ngdi lak bo mcharm ele kau el omekoad er a re chad, ma lechub e ke 
merechorech, ma lechub e ng ngar ngii a telemellem, ma lechub e ke oltoech 
er kau el mesaod a diak le ngerchelem el tekingir a re chad. 
16Ngdi lsekum ke chuarm ele ng kau el Kristiano, e lak ke merur, e bai 
moreng a sulel a Dios, ele ke oungakl er a ngklel a Kristus. 
17Ng merma belsechel a kerrekeriil el omuchel er a re chedal a Dios; ma le ua 
isei el omuchel er kid, e ng kol mo ua ngerang a le bor tirkel diak loltirakl er 
a Ebangkelio er a Dios? 
18Ng di ua ikel lolekoi a Chedaol Llechukl el kmo, “Ng meringel er a re ungil 
chad el mo suobel; a le ua isei e ng kol mo ua ngerang a re diak loumerang er 
a Dios el mekngit el chad?” 
19Ma le ua isei, e tirkel chuarm ele seikid ia soal a Dios el kirir, lokiu a ungil 
omerellir e loterkeklterir er a Dios el Ulemeob er tir el diak lechoit a telbilel. 

1 Petrus 5 

1Ngak a mengelechel er a re mechuodel er a ikelesia el ngar a delongeliu, ele 
ktar tir. Ak ulemes a ringel el blo lecharm a Kristus, e ngak a dirrek el mo 
ngma dikesek er a klebkall el kirel mei. 

2Momekerreu er a delebechel el sib er a Dios el mla moterekokl er kemiu, el 
diak louuesarech a rengmiu e bai lungil a rengmiu. Lak moureor el di kirel a 
udoud el mongerker, e bai bo le meral ngar ngii er a rengmiu a mesiou. 
3Lak molasem el oumerreder er kemiu er tirkel mla moterekokl er kemiu el 
kiriu el omekerreu er tir, e bai bo mungil el ocholt el mor a delebechel el sib. 
4E sel le mei a Bderrir a re Mengkerngel a sib, e kom mo ngma krone er a 
klebkall el diak bo lak a dichel. 
5Me kemiu el mekekerel chad bo morrenges er a re mekloul chad. E kemiu el 
rokui a milemiu er a klengariourreng, e mo kesiou; ele Chedaol Llechukl a 
kmo, “A Dios omtok er a re ngarbab a rengrir, e ungil a tekingel er a re 
ngariou a rengrir.” 
6Mnga rengmiu el mor iou, er cheungel a mesisiich el chimal a Dios, me bo 
longesecheklemiu er sel ungil el belsechel er ngii. 
7Moterekokl a ikel rokui el tekoi el suebek a rengmiu er ngii, ele ng kerekikl 
el omekerreu er kemiu. 
8Bo lultebechel a rengmiu e di mklekar! A cherrouiu, el Diabelong, a omibais 
el mol mei el ua ongumk el laion el osiik er a bo lomerkakl er ngii. 
9Bo mesisiich el oumerang e momtok er ngii, ele kom medengei el kmo a re 
bebil er kemiu el oumerang el ngar a beluulchad el rokui a dirrek el chuarm 
osisiu el ringel el cho mngar ngii. 
10Ngdi uriul er cho bla mcharm er a ringel el telkib, e a Dios er a rokui el 
krasia, el omekedong er kemiu el mo oudiukes er a diak a ulebengelel 
klebkall el mo obengkel a Kristus, ingii a mo sumechokl a rokui el tekoi el 
kiriu, e mo mtebechelemiu, e mo smisichemiu, e mo dolemii a klengar er 
kemiu er a meduch el omekedecheraol. 
11Le bor ingii a klisiich el diak a ulebengelel! Amen. 
12Ak meluches er tial kedeb el babier el lolengeseu er ngak el meluches er 
ngii a Silas el kumasech er ngii el blak a rengul el odam er ngak el Kristiano. 



669 

 

 
© United Bible Societies. 

 

 
 

 

Ng soak el melisiich a rengmiu e ouchais er kemiu el kmo, a ikel tekingek a 
meral olechotel a krasia er a Dios er kemiu. Me bo mkerekikl el diak kom 
tuchakl er ngii. 
13A ikelesia el ngar a Babilon, el di ua ikemiu el dirrek el mlengilt er a Dios, a 
melekoi a yorosku el ekor kemiu, ma ngelekek er a Markus me ng dirrek el 
melekoi a yorosku er ngii. 
14Mkautkeu el oba omelungelmad er a bltikerreng. A budech lekor kemiu el 
rokui el chedal a Kristus. 

2 Petrus 

2 Petrus 1 

1Ngak a Simon Petrus, el mesiungel e apostol er a Jesus Kristus, el meluches 
el ekor tirkel oeak a llemeltel a Dios er kid ma Osobel el Jesus Kristus e mlo 
oumerang er a kmal klou a ultutelel el tekoi el ua ikid. 
2A krasia er a Dios ma budech el ekor kemiu, ele kemiu el mla mo medengelii 
a Dios ma Rubak er kid el Jesus. 
3A Dios a ulekiu a klisichel e mla meskid a ikel rokui el dousbech el mo kirel 
a klengar er kid el mo mengull er a chelid, el oeak a klaodengei er kid er 
ngikel ulemekedong er kid el mo ngma dikesed er a klungiolel ma klebkellel. 
4Ng uleak itiaikid el meskid a ikel meklou e mekreos el sengk el le tilib el mo 
omeskid, me bo doeak a ikaikid e bo le sebeched el olechib er kid er a ikel 
ngelbesel a klechad el mo tomellid er tial beluulchad, e bai bo denga dikesed 
er a klengar er a Dios. 
5Tiaikid a uchul e bo le meduch a rengmiu el odekiar a cho moumera er ngii 
er a Dios er a kldung, e modekiar a kldung er a klemedengei er kemiu, 
6e modekiar a klemedengei er kemiu er a ultebecherreng; e modekiar a 
ultebecherreng er a telekangel; e modekiar a telekangel er a omeluu er a 
Dios; 
7e modekiar a omeluu er Dios er a ulekerreu el mor a re bebil er kemiu; e 
modekiar a ulekerreu el mor a re bebil er kemiu er a bltikerreng. 
8A ikakid a ungil el blekeradel el mousbech, e a lsekum kom mo mesisiich er 
a ikaikid, e ng mo rullemiu el mo meses e mor ngii a cho moruul, el ochotii a 
kmo kom medengelii a Rubak el Jesus Kristus. 
9Ngdi ngikel diak le ngar a ikaikid a kmal kedeb osengel, me ng diak el 
sebechel el mesa ngerang e obesol kmo ng mla mekikiid er a mla me mol 
kngtil. 

10Ma le ua isei e rudam er ngak, e lluut el mo meduch a rengmiu el oltirakl er 
a Dios el milekedongemiu e ngiltemiu el mo chedal, me lak bo mcheroid er 
ngii; e cho bo mua isei e ng diak bo lak moumerang. 
11Iseikid e ng mo klou a llemeltiu el mo soiseb er a diak a ulebengelel 
Rengedel a Rubak er kid e Osebeled el Jesus Kristus. 
12Ak medengei el kmo kom mla mo medengei a ikal tekoi e mesisiich el 
oltirakl er a klemerang el cho mngiluu, e ngdi ngak a mo blechoel el 
omeklatk er kemiu er ngii el tekoi. 
13Ak umdasu e ng diak le metacherbesul a di kumeklatk er kemiu er a 
klteketel a kchad. 
14Ak medengei el kmo ng di kmedang e ak mo mecherei tial mo metemall el 
bedengek, el ua ikel ble le bleketakl el dmu er ngak a Rubak el Jesus. 
15Mak mor a ikel sebechek el mo sikii a rolel e ng mo sebechiu el di blechoel 
el melatk a ikal tekoi er uriul er a kodellek. 
16A ikel kim uluuchais er kemiu el chisel a le mei a Rubak er kid el Jesus 
Kristus el oba klou el klebkellel, a diak le delbochel el chais el kim rirenges er 
a kmo ng ker. Aki bai ulemes er a medemam a klebkellel. 
17Ele Dios el Chedam ser a lodengesii e le kebkelii ma ngor el mlar a 
Merreder er a Klebkall le blor ngii el kmo, “Ngkaikid a betik er a renguk el 
Ngelekek, el odeuir a renguk,” 
18e aki rirengesii itial ngor el mlar a eanged el mei, er a kim obengkel el ngar 
sel chedaol rois. 
19Maki lmuut el mengal mla mo ultebechel er a rengmam a klumech el 
luluuchais a re profet. Ng mo ungil kiriu a cho bo mungil mtebengii tiang; ele 
ng ua olbidel el omeklomes er a milkolk, el dimerkmo le metetekakl a llomes 
me be ledum a llemesel a Kristus, el ua chemeraech el dmiich er a chelsel a 
rengud. 

20A kot e ng kiriu el mtebengii tial kmo, ng diak a ulaoch er a Chedaol 
Llechukl el sebechel a chad el di ngii el smaod, 
21ele ng dimlak a tal ulaoch el mei el di uleak sel soal a chad. Tirkel chad el 
uluuchais a klumech el mlar a Dios el mei a meltuchel er a Chedaol Reng er a 
lolekoi. 

2 Petrus 2 

1A re diak le meral profet a dilum er a delongelir a re chad, me te dirrek a re 
diak le meral chad er osisechakl el mor ngii er a delongeliu. Te mo melemall 
e mengeuid osisechakl, e mengoit er a Rubak el ulsebelterir, me te di tir 
lochau a tellemall el mereched el mor tir. 
2Te betok er tir a mor a delengerenger ma deleboes; me ng ikeikid el 
omerellir a mo uchul e a re chad a mo melekoi a mekngit el kirel a Rael er a 
klemerang. 
3Ng recherchel a rengrir a uchul e tirkaikid el diak le meral chad er 
osisechakl a mo mengerker er kemiu el olab a ikeikid el delbochel el tekingir. 
Ng kmal meketeketang er a le kldmokl a belsir el mengiil er tir, me ngikel mo 
Melemall er tir a kmal di mekar! 
4A Dios a dimlak le bechititerir a re anghel el mlor a klengit, e bai milengoit 
er tir er a beluu er a ngau, el le chelsimer er ngii er a ilkolk e mengiil er sel 
Sils er a Kerrekeriil. 
5A Dios a dimlak le becherei a beluulchad er a irechar, e bai ultengelii a eeleb 
el mer tirkel chad el diak loumerang er a Dios; ng di mlo tal Noah el olechotir 
a re chad el ungil er a rengul a Dios, ma re teuid el chad a lulsebelterir. 
6A Dios a dilebeklii a beluu er a Sodom ma Gomora, e ulekngemed el oba 
ngau, e riruul ngiil beluu el mo olachidnger el mor tirkel chad el diak 
loumerang er a Dios. 
7Ng ulsebelii a Lot, el ungil chad, el kmal mlo chuarm er a delengerenger ma 
deleboes el di le ngar ngii a re diak le llechuul chad. 

8Ngikelungil chad a kiliei er a delongelir, e kmal mlo imis el chuarm er a bek 
el sils er a mekngit el omerellir el lulemes e ulerrenges. 
9Ma le ua isei e a Rubak a meduch el olsobel er a re chad el mengull er a 
chelid er a ringelir, e mengesimer er a re diak longull er a chelid me te 
kelebus e mengiil er sel Sils er a Kerrekeriil, 
10e a ngar uchei, e ng mo meringel el omals er tirkel di oltirakl el meruul a 
mekngit el tekoi er a ngelbesel a bedengir e diak lomekerreu er a re 
merreder. Itirkal diak le meral chad er osisechakl a bekeu e mekedidai a 
rengrir, e diak longull er a re chetengakl el ngar a eanged; e bai oltuub er tir. 
11E a re anghel el kuk lmuut el mesisiich er tirkaikid el diak le meral chad er 
osisechakl, a diak loltelechakl e loltuub er tir er medal a Rubak. 
12Ngdi tirkal chad, a ua ise blekerdelir el di ua omerellel a tebelik el charm, 
el di mechell e kired el mo omdechem e omekoad; te di omtok el oltuub a 
ngii di le ngerang el diak lodengei. Te mo nguemed el di ua ia tebelik el 
charm, 
13e mo chuarm er a ringel el ua ia ikel ringel el lulemuchel. A deuil a rengrir, 
a meruul a ngii di le ngerang el soal a bedengir a le cheldecheos; tomekrur e 
mengidokel a blengur el moruul sel lekong el mo teloi er kemiu, e di 
melemolem el oldeu a rengrir er a ikel cheleblad el omerellir! 
14Ng diak a ngodech el sorir el omes, te di oltaut osengir er a re dengerenger 
el redil; e a klengerengerir er a klengit a diak bo le chelellakl. Te mengetikaik 
er a re mechitechut a rengrir el chad el mor a bedikl. Te mla mo smau er a 
nglemokel el reng. Te delebeakl er a Dios! 
15Te mla choitii a melemalt el rael e mecheuid er a rael; toltirakl er a rolel a 
Balam el ngelekel a Beor, el mle soal a udoud el bo lolai el kirel omerellel a 
mekngit  
16me ng mlechokl el kirel a kngtil. A chermel donkey a milengedecheduch el 
ua ngerel a chad el merrob a klebelung el omerellel. 

17Tirkal chad a ua medidirt el omoachel, e ua eabed el loloko a eolt el mol 
mei; a Dios a mla kudmeklii a kirir el mor ngii er a mesechesechel a ilkolk er 
a datk. 
18Te melekoi a ngarbab e chelsengsang el tekoi, e ousbech a ngibes er a 
deleboes el omedikl er tirkel dirk ulemuchel er a rolel osobel, el tilobed er a 
delongelir a re chad el ngar a cheleuid el tekoi. 
19Te melekoi er tir el kmo te mo mimokl, e tir a di sibil a klengit el di 
melemall er tir, ele chad a sibil a ngii di le ngerang el mla mo merreder er 
ngii. 
20A lsekum a re chad a mo medengelii a Rubak el Osobel el Jesus Kristus, me 
te suobel er a ikel klisiich er a chelsel a beluulchad el di melemall er tir, e 
sola e lmuut el obedikl e mo mechitechut er ngii el osisiu el tekoi, e a 
blekerdelir itirkeikid el chad er a ulebongel a lmuut el mo mekngit er ser a 
uchelel. 
21Ng bai kuk mle ungil a lemlak bo lodengelii a rael er a llemalt er a bo 
lodengelii e lluut el mo imikr a ikel chedaol tekoi el le bilsterir a Dios. 
22A ikel le blor ngii ochotii el kmo ng merang sel belkul a tekoi el kmo: “A 
bilis a lmuut el mor a mdechel” ma “Babii el mla metecholb a lmuut el mo 
mengad er ngii er a dechudech.” 

2 Petrus 3 

1Kemiu el betik er a renguk, tia mong me ng ongerul babier el klechesii el 
ekor kemiu. E ngiil erul babier a kuluusbech el melasem el meledaes a 
rengmiu e omeklatk er kemiu er a ikal tekoi. 
2Ng soak cho molatk a ikel tekoi el meldung er a ngar a mong el lullekoi a re 
mechedaol profet, ma ikel tekoi el lulengelechel a Rubak e Osobel el le 
bilskemiu a re apostol el ileko er kemiu. 
3A kot e ng kiriu el mo medengei el kmo sel le mei a ikel uriul sils, e a re 
bebil er a re chad a me duum el di blekall er a ngelbesir. Te mo mededenguul 
er kemiu Te mo mededenguul er kemiu  

4e oker el kmo, “Ng kor a dilu el kmo ng lmuut el mei? Me ng ngar ker? A re 
demmam a mla mad, e ngdi bek el tekoi a dirk osisiu er ser a lobeob a 
beluulchad el mer chelechang!” 
5Te tilib er a rengrir el diak lomekerreu el kmo a Dios a di millekoi e a 
eanged ma chutem a obeob. A beluulchad a ulebeob er a ralm el tilobed er a 
ralm, 
6e dirrek el uleak a ralm, e elebii a dimla beluulchad er a irechar me ng 
metemall. 
7Ngdi eanged ma chutem el ngar ngii er chelechang a kldmokl el oeak a 
osisiu el tekingel a Dios, e medechel el kirel el mo metemall er a ngau. Ng 
kldmokl el mengiil er sel sils el bo le mukerrekeriil er ngii e lobals el 
nguemed tirkel chad el diak lomekerreu er a Dios. 
8Ngdi lak mobes er a tal tekoi, kemiu el betik er a renguk! Ng diak a 
klekakerous er medal a Rubak er a tal sils ma tal telael el rak; a ikal erul 
tekoi a di osisiu er ngii. 
9A Rubak a diak le meoud el mo meruul a ikel tekoi el le tilib el mo meruul, 
el ua ikel lomdasu a re bebil er a re chad. Ng bai oba kllourreng el kiriu, ele 
ng diak el soal a ngii di le chad a leriid, e bai soal a rokui el chad a lobult el 
mo imikr a kngterir. 
10Ngdi Sils er a Rubak a mei el ua merechorech. Isel Sils e ng mo klou el 
orreek a eanged e di mo dibus; ma buil ma btuch ma ikel ngar a eanged a di 
medul el metemall el mo diak; ma beluulchad ma ikel rokui el ngar a chelsel 
me ng di mo nguemed. 
11Ma le ua isei el mo nguemed a rokui el tekoi, e ng kol kirel el mo ua ngera 
blekerdeliu el chad? Ng kiriu el mo klikiid e omekerreu er a Dios er a klengar 
er kemiu, 
12cho mongiil e morreched er sel Sils er a Dios el mei, el bo le medul er ngii 
el mo diak a eanged ma ikel ngar ngii er a eanged di lobulech er a kleald el 
mo diak. 

13Ngdi kid a mengiil a ikel telbilel a Dios: el beches el eanged ma beches el 
beluulchad, el rokui el tekoi er ngii a di llemalt. 
14Ma le ua isei, e kemiu el betik er a renguk, chelechal mongiil er sel Sils, e 
lesal mo blak a rengmiu el mengikiid er kemiu e lak a telemelliu er medal a 
Dios e le chelellakl a rengmiu. 
15Momes er a kllourreng er a Rubak el kmo ng omeskemiu a techall el mo 
suobel, el di ua betik er a rengud el Paulus er a loluches el ekor kemiu, el 
ousbech er a llomeserreng el le bilsa Dios. 
16Tiaikid a lolekoi er ngii er a ikel rokui el babier el loluches el kirel itial 
tekoi. Ng ngar ngii a diak le bleketakl a belkul el tekoi el ngar a babilengel el 
lolasem el mesaod el chouid a re diak lodenge tekoi e diak lultebechel el 
chad, el di ua omesodir er a bebil er a tekoi er a Chedaol Llechukl. Me ng di 
tir el ochoud a mo uchul e te di mo nguemed. 
17Ngdi, kemiu el betik er a renguk, a cho modengei el ua isei, e bo le blak a 
rengmiu el mengkar er kemiu, me lak kom motuchakl er a cheleuid el 
osisecheklir a re diak le llechuul chad e moriid a tebechelel a rengmiu. 
18Bai molemolem el mukeroul er a krasia ma klemedengei er kemiu er a 
Rubak er kid e Osobel el Jesus Kristus. Le bor ingii a klebkall, er chelechal 
mo cherechar! Amen. 

1 Johanes 

1 Johanes 1 

1Aki meluches el ekor kemiu el kirel a Tekoi er a klengar, el di mla ngar ngii 
er a uchelel. Aki mla rongesii e mesang el olab a medemam; choi aki mla 
mesang ma chimomam a mla rutechii. 
2Ser a bo le sebechel moues tial klengar e aki milsang; maki melekoi er ngii e 
ouchais er kemiu a blekerdelel itial diak a ulebengelel klengar el ulebengkel a 
Chedam e mlocholt er kid. 
3A ikel bla kimues e remenges a kimosubed er kemiu er ngii, me bo 
mobengkemam er a klauchad er a delongelam kemam ma Chedam ma 
Ngelekel el Jesus Kristus. 
4Aki meluches er tiang el ekor kemiu me bo luchul e bo le cherrungel a deuil 
a rengmam. 
5Tiakid sel tekoi el kim ngiluu er a Ngelekel maki ouchais er ngii er kemiu el 
kmo, a Dios a llomes, e diak a di telkib el ilkolk er ngii. 
6Ma le ua isei e a lsekum kede kmo ng ngar ngii a klauchad er a delongeled 
kid me ngii e merael er a milkolk, e kede omulak er omelekinged ma 
omerelled. 
7Ngdi dorael er a llomes el ua ingii el ngar a llomes, e ng ngar ngii a 
klauchad er a delongeled, ma rsechel a Jesus el Ngelekel a kikidid er a rokui 
el klengit. 
8A lsekum kede kmo ng diak a kngtid, e ng di kid el mengeblad er kid, e diak 
a klemerang er a chelsed. 
9Ngdi docholt a kngtid er a Dios, e ng diak loiit a telbilel e melemalt, me ng 
mo ousubes a kngtid e kikidid er a rokui el mekngit el omerelled. 
10A lsekum kede kmo ng dirkak de bor a klengit e ng ua de rellii a Dios el mo 
bulak, e a tekingel a diak le ngar a chelsed. 

1 Johanes 2 

1Ak meluches er tiang el ekor kemiu a re ngelekek, me lak bor a klengit; e 
ngdi lsekum ng ngar ngii a ruebet er a klengit, e ng ngar ngii a meluluuch er 
a Chedam el kired, el Jesus Kristus el ngikel melemalt. 
2E a Jesus Kristus ingii a rolel e ng mengubet a kngtid, e diak di le kngtid e le 
merekong, ng dirrek a kngterir a rokui el chad. 
3A lsekum kede oltirakl a tekingel a Dios e kede ungil el medengei el kmo 
kede medengelii. 
4A lsekum ng ngar ngii a chad el dmu el kmo ng medengelii a Dios e diak 
loltirakl a tekingel, e ngiil chad a bulak e diak a klemerang er a rengul. 
5E ngdi ngikel otirakl a tekingel a Dios ingii ngikel mla mecherrungel a bltkil 
a rengul er a Dios. Tiakid a rolel a bo dungil el medengei el kmo kid a oltirakl 
er a Dios er a klengar er kid; 
6ngikel dmu el kmo ng oltirakl er a Dios er a klengar er ngii a kirel el kmal di 
ua teletelel a Jesus er a le ngar tial beluulchad. 
7Kemiu el betik er a renguk, tial llach el kuluches er ngii el ekor kemiu a diak 
le beches el tekoi; ng sel di mla llach el mulebang er a kot el uchul. Sel di mla 
llach a klumech el bla mrengesii. 
8E ngdi llach el kuluches er ngii er chelechang el ekor kemiu a beches, ele 
klemerang er ngii a moues er a Kristus e dirrek el moues er a blekerdeliu. Ele 
ilkolk a omerolel el mo diak e a meral llomes a mla dmiich. 
9Ngikel kmo ng ngar a llomes e ouketui er a tar ngii a ngar a ilkolk el me 
lmuut er chelechang. 
10Ngikel betik a rengul er a tar ngii a ngar a llomes, me ng diak a ngera er 
ngii el soibesengii a tar a chad me ng mor a klengit. 
11Ngdi ngikel ouketui er a tar ngii a ngar a ilkolk; ng merael er a chelsel e 
diak lodengei el kmo ng mo bedul ker, ele ilkolk a mla mart a medal. 
12Ak meluches el ekor kemiu, e re ngelekei, ele kngtmiu a mla mengubet el 
Kristus a uchul. 

13Ak meluches el ekor kemiu a re chedam, ele kom medengelii ngikel di mla 
ngar ngii er a uchelel. Ak meluches el ekor kemiu a re ngeasek, ele kom mla 
mo mesisiich er Ngikel Mekngit. 
14Ak meluches el ekor kemiu el ngelekek, ele kom medengelii a Chedam. Ak 
meluches el ekor kemiu a re chedam ele kom medengelii ngikel mlar ngii er a 
uchelel. Ak meluches el ekor kemiu a re ngeasek, ele kom mesisiich. A 
tekingel a Dios a uldellomel er a rengmiu e kemiu a mla mo mesisiich er 
Ngikel Mekngit. 
15Lak le betik a rengmiu er a beluulchad ma ngii di le ngerang er ngii. A le 
betik a rengmiu er a beluulchad e ng diak le betik a rengmiu er a Chedam. 
16A ikel rokui el tekoi er a beluulchad, el ikel mekngit el ngelbesel a klechad 
ma ikel leues a chad e nguibes er ngii, ma ikel rokui el uchul e ng kedidai a 
rengrir a diak a tar ngii el mlar a Chedam el mei; ng rokui el di tekingel a 
beluulchad. 
17A beluulchad ma ikel rokui el ngar a chelsel, el lesal ngemokel a rengrir a 
re chad er ngii, a di mei el remiid; e ngdi ngikel meruul a ikel odeuir a rengul 
a Dios a di melemolem er a klengar er ngii el diak a ulebengelel. 
18Re ngelekei, a ulebongel a kmedang! Kom di mla remenges el kmo a 
Cherrouel a Kristus a mei; e chelechang e te betok a re cherrouel a Kristus el 
mla me duum, ma le ua isei e kede mocha medengei el kmo a ulebongel a 
kmedang. 
19Tirkaikid el chad a mera er ngii a dimlak le bebil er kid. Isei a uchul me te 
tilobed er a delongeled, ele le meral bebil er kid e te di ulebengked. E ngdi te 
tilobed er a delongeled, me ng uchul e ng mo bleketakl el kmo tir el rokui a 
dimlak le meral bebil er kid. 
20Ngdi Kristus a mla meskemiu a Chedaol Reng, me kom rokui el medengelii 
a klemerang. 

21Mak meluches el ekor kemiu ele ng diak lak modengelii a klemerang; ko bai 
medengelii, e kemiu a dirrek el medengei el kmo ng diak a tal blulak el 
sebechel tuobed er a chelsel a klemerang. 
22Me ng techa bulak? Ng ngikel chad el kmo a Jesus a diak le ngii a Mesias. 
Ngikel ua isel chad, el oltngakl er a Chedam ma Ngalek a Cherrouel a Kristus. 
23Ngikel oltngakl er a Ngalek a dirrek el oltngakl er a Chedam, e ngikel nguu 
a Ngalek a nguu a Chedam. 
24Me bo mungil dualem er a rengmiu a tekoi el mrirenges er a uchelel. Cho 
morekedii seikid el klumech, e kom mo blechoel el oltirakl er a Ngalek ma 
Chedam er a klengar er kemiu. 
25E tiakid sel le dilu Kristus el kmo ng mo omeskid, el ngii a diak a 
ulebengelel klengar. 
26Ak meluches er tiang el ekor kemiu el mesaod a blekerdelir tirkel melasem 
el mengeuid er kemiu. 
27Ngdi de nguu er kemiu, e a Kristus a mla meskemiu a Reng me ng diak 
mousbech er a kuk tar a chad el olisechakl er kemiu. Ele Reng er ngii a mo 
olisechakl er kemiu er a rokui el tekoi, e a osisecheklel a merang el diak le 
cheleuid. Misei e molengesenges a osisecheklel a Reng, e molemolem el 
oltirakl er a Kristus er a klengar er kemiu. 
28Choi, re ngelekei, molemolem el oltirakl er ngii er a klengar er kemiu, me 
sel be ledum e bo de bekeu e le blekebek a medad, e lak domart er kid er ngii 
er a rrenged er sel Sils a le mei. 
29Kom medengei el kmo a Kristus a melemalt; ng kiriu el medengei el kmo 
ngikel meruul a melemalt a ngelekel a Dios. 

1 Johanes 3 

1Ka mosa kmal klou el bltkil a rengul a Dios er kid! Ng kmal klou a bltkil a 
rengul er kid me kede okedongall el kmo, ngelekel a Dios, ele kede meral 

ngelekel. Tiaikid a uchul ma beluulchad a diak lodengelkid, ele ng dirkak bo 
lodengelii a Dios. 
2Kemiu el betik er a renguk, kede ngelekel a Dios er chelechang, ngdi dirkak 
bo le bleketakl el kmo kede mo ua ngerang. Ngdi kede medengei el kmo sel 
be ledum a Kristus e kede mo ua ingii, ele kede mo mesang er sel meral 
teletelel. 
3Me ngikel oba itial omelatk, a mengikiid er ngii, el ua Kristus el klikiid. 
4Ngikel mor a klengit a motaut er a oietel a llechul a Dios, ele klengit a oietel 
a llach. 
5Kemiu a medengei el kmo a Kristus a mle duum el kirel el mo melubet a 
klengit, e diak a tal kngtil. 
6Me ngikel oltirakl er a Kristus er a klengar er ngii a diak lolemolem el ngar a 
klengit; ngdi ngikel melemolem el ngar a klengit a dirkak lesang ma ka 
lodengelii. 
7Re ngelekei lak becherei a ngii di le chad me longeuid er kemiu! Ngikel 
melemalt omerellel a melemalt el chad, el di ua Kristus el melemalt. 
8Ngikel melemolem el ngar a klengit a chedal a Diabelong, ele Diabelong 
ngkaikid er a le ngar a klengit er a kot el uchul el mei. A Ngelekel a Dios a 
mle duum el tiakid a uchul, el mo melemall a urerel a Diabelong. 
9Ngikel mla mo ngelekel a Dios a diak lolemolem el ngar a klengit, ele ng oba 
klengar er a Dios me ng diak el sebechel el melemolem el ngar a klengit, ele 
ng ngelekel a Dios. 
10Tiakid a meketeklii a klekakerous er a re ngelekel a Dios ma re ngelekel a 
Diabelong: ngikel diak loruul a melemalt el tekoi ma lechub e ng diak le betik 
a rengul er a tar ngii a diak le ngelekel a Dios. 
11Tiakid sel cho mrirengesii er a uchelel el kmo ng kired el kaubltikerreng. 
12Ng diak le kired el mo ua Kain; ng mle chedal Ngikel Mekngit e milekodir 
ochellel er a Abel. Ngera uchul ma Kain a milekodir ochellel? Ng milekodir 

ele uchul a ikel lurruul a mle mekngit e a ikel lurruul ochellel a mle 
melemalt. 
13Me lak bo lerrau a rengmiu, kemiu el odam er ngak, a lsekum a re chad er a 
beluulchad ouketui er kemiu. 
14Kede medengei el kmo kid a mla engelakl er a kodall e mo soiseb er a 
klengar; kede medengei el kmo ng ua isei ele ng betik a rengud er a rudam er 
kid. Ngikel diak loubltikerreng a dirk ngar eungel a klisichel a kodall er a 
klengar er ngii. 
15Ngikel ouketui er a tar ngii a omekoad er a re chad, e kemiu a medengei el 
kmo ngikel omekoad a diak er ngii a diak a ulebengelel klengar. 
16Tiakid a rolel a bo dodengei el kmo ng ngera bltikerreng: A Kristus a 
uldersii a klengar er ngii el kired, me kid me ng kired el odars a klengar er 
kid el kirir a re bebil er kid! 
17A lsekum a merau el chad a mesa tar ngii el metacherbesul e di mecherei, e 
ng mekera e sebechel el kmo ng betik a rengul er a Dios? 
18Re ngelekei a bltikerreng er kid a diak le kirel di ngar omelekoi; ng kirel el 
meral mo chemolt er omeruul. 
19Tiakid a rolel a bo dodengei el kmo kede ngar a klemerang, e mo blekebek 
a medad er medal a Dios. 
20A lsekum a rengud a oltutakl er kid, e kede medengei el kmo a Dios a lmuut 
el chubechubchad er a rengud e medengei a rokui el tekoi. 
21Ma le ua isei, kemiu el betik er a renguk, a lsekum a rengud a diak loltutakl 
er kid, e ng blekebek a medad er medal a Dios. 
22Kede ngmai a ngii di le ngeral dolengit er ngii, ele kede olengesenges a 
lolekoi e meruul a ikel odeuir a rengul. 
23A lolekoi er kid a kmo bo doumerang er a Ngelekel el Jesus Kristus e le 
betik a rengud er a ta ma tang el di ua ikel le dilu Kristus. 

24Ngikel meruul a ikel bla ledu Dios a oltirakl er a Dios er a klengar er ngii 
ma Dios a obengkel. E a uchul me kede medengei el kmo a Dios a obengked, 
a Reng er ngii el le bilskid a ngar a chelsed. 

1 Johanes 4 

1Kemiu el betik er a renguk, lak di le bek el chad el mei el kmo toba Reng e 
bo moumerang er tir, e bai morriter er tir el kmo a reng el lobang ng mlar a 
Dios el mei, ma lechub e ng diak. Ele te betok el diak le meral profet a mla 
mor ker me ker er a beluulchad. 
2Tiakid a rolel cho bo modengei el kmo ng meral Reng er a Dios ng diak, 
ngikel kmo a Jesus Kristus er a le mei er a beluulchad e ng mlo chad el ua 
ikid, a ngar ngii er ngii a Reng er a Dios. 
3E ngdi ngikel kmo a Jesus a dimlak bo le ua isei a diak er ngii a Reng er a 
Dios. A reng el ngar ngii er ngii a mlar a Cherrouel a Kristus el mei; kom 
rirenges el kmo ng mei, e ngii a ngar a beluulchad er chelechang. 
4E ngdi kemiu e re ngelekei a chedal a Dios, e mla mo mesisiich er a re diak 
le meral profet, ele Reng el ngar kemiu a kuk mesisiich er a reng el ngar 
tirkel chedal tial beluulchad. 
5Tirkel diak le meral profet a mesaod a tekoi er tial beluulchad e a 
beluulchad orrenges er tir, ele te chedal a beluulchad. 
6E ngdi kid a chedal a Dios. Ngikel medengelii a Dios orrenges er kid; e ngikel 
diak le chedal a Dios a diak lorrenges er kid. Tiaikid a rolel a bo dodengelii a 
klekakerous er a Reng er a klemerang ma reng er a diak le meral tekoi. 
7Kemiu el betik er a renguk, bo de kaubltikerreng, ele bltikerreng a mlar a 
Dios el mei. Ngikel oubltikerreng a ngelekel a Dios e medengelii a Dios. 
8E ngikel diak loubltikerreng a diak lodengelii a Dios, ele Dios a bltikerreng. 
9E a Dios a ulechotii a bltkil a rengul er a loderchii a di tal Ngelekel el mer a 
beluulchad, me bo dokiu ngii el mo nguu a klengar. 

10Tiakid a bltikerreng el kmo, ng diak le kid a mle betik a rengud er a Dios; 
ng bai Dios a mle betik a rengul er kid me ng ulderchii a Ngelekel, el doeak 
ngii e ng musubes a kngtid. 
11Kemiu el betik er a renguk, a lsekum a Dios a kmal mle betik a rengul er 
kid, e ng dirrek el kired el mo kaubltikerreng. 
12Ngdirkak a chad el mesa Dios, e ngdi lsekum kede kaubltikerreng, e a Dios 
a melemolem el obengked, ma bltikerreng er ngii a mo mecherrungel el ngar 
kid. 
13Tiakid a rolel a bo dodengei el kmo kid a melemolem el obengkel a Dios me 
ngii a melemolem el obengked, ele ng mla meskid a Reng er ngii. 
14E kid a mla mesang e ouchais er a re chad el kmo a Chedam a ulderchii a 
Ngelekel el me olsobel er a beluulchad. 
15Ngikel chad el dmu el kmo a Jesus ingii a Ngelekel a Dios, a melemolem el 
obengkel a Dios ma Dios a melemolem el obengkel. 
16E kid a medengei e oumerang er a bltikerreng er a Dios el mer kid. A Dios a 
bltikerreng, me ngikel oubltikerreng a melemolem el obengkel a Dios ma Dios 
a mele-molem el obengkel. 
17A bltikerreng el mo cherrungel el ngar kid a mo uchul e ng mo diak de 
medakt er sel Sils er a Kerrekeriil. Kede mo ua isei er isel sils, ele klengar er 
kid er tial beluulchad a di ua ia klengar er a Kristus. 
18Ng diak a dakt er a chelsel a bltikerreng; a cherrungel bltikerreng oriid a 
rokui el dakt. Ma le ua isei e a bltikerreng a dirkak le mecherrungel er a 
rengul ngikel chad el medakt, ele chad el kirel el mo obals a medakt. 
19Kede oubltikerreng ele Dios a mle kot el oubltikerreng el mer kid. 
20A le ngar ngii a chad el kmo ng betik a rengul er a Dios e ouketui er a tar 
ngii, e ng bulak. Ele ng diak el sebechel el betik a rengul er a Dios el dirkak 
lesang a lak le betik a rengul er a tar ngii el bla lesang. 

21E tiakid a llach el le bilskid a Kristus el kmo: ngikel betik a rengul er a Dios 
a dirrek el kirel el mo betik a rengul er a tar ngii. 

1 Johanes 5 

1Ngikel oumerang el kmo a Jesus ingii a Mesias a ngelekel a Dios; e ngikel 
betik a rengul er a chedam a dirrek el betik a rengul er a ngelekel. 
2Tiakid a rolel a bo dodengei el kmo ng betik a rengud er a re ngelekel a 
Dios: ng mo betik a rengud er a Dios e oltirakl a llechul. 
3Ele bltikerreng er a Dios a belkul a kmo kede oltirakl a llechul. E a ikeikid el 
tekoi a diak lesal meringel er kid el meruul. 
4Ele ngii di le chad el mla mo ngelekel a Dios a sebechel el mo mesisiich er a 
beluulchad. E kid a mo mesisiich er a beluulchad ele kid el oumerang. 
5Ng techa sebechel el mo mesisiich er a beluulchad? Ng di ngikel chad el 
oumerang el kmo a Jesus a Ngelekel a Dios. 
6A Jesus Kristus ingikel mlei el oba ralm er a techolb el le ngiluu, ma rasech 
er a kodellel. Ng mlei el dimlak di luleba ralm e le merekong, ng bai ullab a 
ralm ma rasech. E a Reng olecholt el kmo tia meral tekoi ele Reng a 
klemerang. 
7Ng ngar ngii a kldei el ochotel tial tekoi: 
8ng Reng, ma ralm, ma rasech; e ngii el kldei a olecholt er osisiu el tekoi. 
9Kid oumera ochotir a re chad; ngdi Dios a kuk lmuut el mesisiich ochotel, e 
ngii a mla meskid ochotel el kirel a Ngelekel. 
10Me ngikel oumera er a Ngelekel a Dios oba itial ocholt el ngar a rengul; 
ngdi ngikel diak loumera er a Dios a mla rullii el mo bulak, ele ng diak 
loumera ikel bla ledu Dios el kirel a Ngelekel. 
11Tiakid ngiil ocholt el kmo, a Dios a mla meskid a diak a ulebengelel 
klengar, e tial klengar a ngar a Ngelekel a Dios. 
12Ngikel chad el nguu a Ngelekel a Dios a ngar ngii er ngii tial klengar; e 
ngikel diak le nguu a Ngelekel a Dios a diak er ngii a klengar. 

13Ak meluches er tiang el ekor kemiu a ruumerang er a ngklel a ngelekel a 
Dios me bo modengei el kmo kom oba diak a ulebengelel klengar. 
14Ng ngar ngii a blekenged el mor medal a Dios, ele kede ulterekokl el 
medengei el kmo ng rongesid a dolengit a ngii di le ngerang er ngii el ultuil 
er a ikel tekoi el ungilbesul er a rengul. 
15Ng rongesid sel dolengit er ngii, me chelechal dodengei el kmo tia meral 
tekoi e kede dirrek el medengei el kmo ng meskid a ikel dolengit er ngii. 
16A chad a lesa tar ngii el ruebet er a klengit el diak losisebii er a kodall, e ng 
kirel el meluluuch er a Dios me ng mo msa klengar. Tia mo tmaut er a ikel 
klengit el diak losisebii a chad er a kodall. Ngdi ngar ngii a klengit el olsiseb 
er a chad er a kodall e ngak a diak kdu el kmo kom meluluuch er a Dios el 
kirel isei. 
17A rokui el cheleuid el omeruul a klengit, e ngdi ngar ngii a klengit el diak 
losisebii a chad er a kodall. 
18Kede medengei el kmo ng diak a ngelekel a Dios el di melemolem el ngar a 
klengit, ele Ngelekel a Dios a mesebechakl er ngii, me Ngikel Mekngit a diak 
le temellii. 
19A beluulchad el rokir a ngar eungel Ngikel Mekngit e ngdi kid a medengei 
el kmo kede chedal a Dios. 
20E kid a medengei el kmo a Ngelekel a Dios a mla mei e meskid a 
sekutaberreng el rullid el mo medenge tekoi, me kede mla mo medengelii a 
meral Dios. Kid a ulak a delongeled kid ma meral Dios, el obengkel a 
Ngelekel el Jesus Kristus. Ngkaikid a meral Dios e tiaikid a meral diak a 
ulebengelel klengar. 
21Re ngelekei, mongkar er kemiu er a diak le meral chelid! 

2 Johanes 

2 Johanes 1 

1Ngak el oungerachel er a ikelesia, a meluches el mor a betik er a renguk el 
Redil el ngellitel er a Dios ma re ngelekel, el meral betik er a renguk. Ng diak 
di le ngak el tang e merekong; tirkel rokui el medengelii a klemerang a dirrek 
el betik a rengrir er kemiu, 
2ele klemerang a ngar a rengud e di ngar kid el diak a ulebengelel. 
3A Dios el Chedam ma Jesus Kristus el Ngelekel a Chedam le beskid a krasia 
ma klechubechub ma budech me bo dolab el ngar a klemerang ma 
bltikerreng. 
4Ng kmal mlo ungil a renguk er a bo kudengei el kmo a re bebil er a re 
ngelekem a oltirakl er a klemerang er a klengar er tir, el di ua ikel le dilu 
Chedam el kmo ng kired el ngar ngii. 
5Ma kulengit er kau el betik er a renguk el Redil el kmo: bo de kaubltikerreng 
el rokui. Tia diak le beches el tekoi el kungelechel er ngii er kemiu; ng tekoi 
el dulebang er a uchelel el mei. 
6Tiaikid el bltikerreng el kulekoi er ngii a belkul a kmo ng kired el oltirakl a 
tekingel a Dios. Ng di ua ikel tekoi el cho mrirenges kemiu el rokui er a 
uchelel el kmo, ng kiriu el rokui el oubltikerreng. 
7Te betok el cheblad el chad a mla mo merael el omerk er a beluulchad el 
rokir, el tir el chad a diak loumera el kmo a Jesus Kristus a mlo chad el ua 
ikid. Ngikel ua isei el chad a mengeuid er a re chad e Cherrouel a Kristus. 
8Bo mkerekikl me lak kom metom a ikel kim uluureor el kirel, e bai bo mnga 
omeksulliu el rokui. 
9Ngikel diak lolemolem el oltirakl er osisecheklel a Kristus e mo engelakl er 
ngii a diak a Dios er a rengul. E ngikel melemolem el oltirakl er ngii el 
osisechakl a ngar ngii a Chedam ma Ngalek er a rengul. 

10Ma le ua isei, e a le ngar ngii a chad el mer kemiu el diak loba tial 
osisechakl, e lak molsiseb er ngii er a blimiu; ma ka moutkeu er ngii. 
11Ele ngikel outkeu er ngii a mo kldemel er a ikel mekngit el tekoi el loruul. 
12Ng kmal betok a tekingek el ekor kemiu, e ngdi bai diak el soak el meluches 
er a babier; ak bai melatk a eko mesekemiu er a medak e de 
chachedecheduch, me lesal mo ungil a rengud. 
13A re ngelekel a betik er a rengmiu el ngellitel Redil el tar kemiu a melekoi a 
yorosku el ekor kau. 

3 Johanes 

3 Johanes 1 

1Ngak el oungerachel er a ikelesia a meluches el mor a betik er a renguk el 
Kaius, el meral betik er a renguk. 
2Betik er a renguk el sechelik, ak meluluuch me di lungilbesum er a rokui el 
tekoi e lak bo msecher. Ak medengei el kmo ng kmal di mesisiich a rengum. 
3Ng kmal mlo ungil a renguk er a be lekerd a re bebil er kid el Kristiano e 
louchais er ngak el kmo ng kmal blak a rengmiu el oltirakl er a klemerang, el 
di ua blekerdeliu el di mle blechoel el oltirakl er a klemerang. 
4Ng diak a lmuut el mor uchei el odeuir a renguk el ua isel krenges el kmo a 
re ngelekek a oltirakl er a klemerang er a klengar er tir. 
5Betik er a renguk el sechelik, kau a kmal blak a rengum er a ureor el moruul 
er ngii el kirir a re bebil er kau el Kristiano, el mo lmuut ma le chad er a 
ngodech el beluu. 
6Te mla mengedecheduch er a ikelesia er tiei el kirel a bltikerreng er kau. Ak 
ulengit er kau me mngesuterir el melemolem er omerolir el odeuir a rengul a 
Dios. 
7Ele te mirrael el kirel omesiungel a Kristus, e dimlak a ngesou el lolai er a re 
diak loumerang. 
8Me kid el Kristiano a kired el olengeseu er tirkal chad, me bo dobengterir er 
a urerir el kirel a klemerang. 
9Ak milluches er a kedeb el babier el ekor a ikelesia; e ngdi Diotrefes, el soal 
el oumerreder er ngii, a diak le telkib el orrenges a ikel kulekoi. 
10Me sel kikong, e ak mo masech a ikel rokui el bla le bor ngii, a ikel mekngit 
el tekoi el lolekoi el kiram ma blulak el louchais! Me ng ua isei e dirk 
olengesonges er a rengul a ikel omerellel; ng diak lometechakl er a re bebil er 
kid el Kristiano sel le mei, e merrob er tirkel sorir el melai er tir, e melasem el 
oltobed er tir er a ikelesia! 

11Betik er a renguk el sechelik, lak mosuub a ikel mekngit el omeruul e bai 
moruul a ikel ungil. Ngikel meruul a ungil a chedal a Dios; e ngikel meruul a 
mekngit a dirkak lesa Dios. 
12A re bek el chad a melekoi a ungil el kirel a Dimetrius; ma klemerang me 
ng di ngii el dmu ungil el chisel. E ngak mak mo dmu osisiu el ungil el tekoi 
el kirel, e kemiu a medengei el kmo ak melekoi a klemerang. 
13Ng kmal betok a soak el ouchais er kau, e ngdi diak el soak el meluches. 
14Ak umdasu a bai orreched el eko mesekau, me bo le sebeched el 
chachedecheduch. 
15A budech lekor kau. A re sechelim el rokui a melekoi a yorosku el ekor kau. 
Mdu yorosku er a re sechelid el rokui. 

Jude 

Jude 1 

1Ngak el Jude, el mesiungel a Jesus Kristus el tar a Jakobus, a me-luches el 
mor tirkel mla mokedong er a Dios el klengar er tir a oltirakl er a bltikerreng 
er a Dios el Chedam ma ulekerreuil a Jesus Kristus: 
2A klechubechub, ma budech, ma bltikerreng lesal mo klou el ekor kemiu. 
3Kemiu el betik er a renguk, ng mlo soak el leko kmochu meluches el ekor 
kemiu el kirel osobel el doltirakl er ngii, e mlo metik el kmo ng bai kirek el 
meluches el eko melisiich a rengmiu me bo moumekemad el kirel a tekoi el 
moumerang er ngii, el Dios a di mle tal le besterir a re chedal e melemolem el 
diak le mengodech. 
4A re bebil er a re chad el diak lomekerreu er a Dios a mla ollamet el soiseb 
er a delongeliu, el tir a meltutk er a ngar a mong el kirel a dellebeakl, e omult 
er a krasia er a Dios el mo rolir er omeruul el delengerenger e mengoit er a 
Jesus Kristus el di ngii el tang a Merreder e Rubak er kid. 
5Kom medengei a ikal rokui e ngdi soak el omeklatk er kemiu el kmo a Rubak 
a ulsebelterir a re chad er a Israel er a Ekipten, e ngdi uriul e ng 
ulekngemedeterir tirkel dimlak loumerang. 
6Molatk er tirkel anghel el mlo engelakl er a deruchellir e chiloit a 
delengcheklir. Te llechotel el mo cherechar el ngar a milkolk er iou el 
lomechei er tir er ngii a Dios, e mengiil er sel klou el Sils el bo le medebeakl 
er ngii. 
7Ng di ua Sodom ma Gomora ma ikel beluu el milliuekl er ngii el dirrek el 
mle ua omerellir itir el anghel. Te chiloit a deruchellir ma delengcheklir e 
mirruul a deleboes ma diak le mudasu el rolel a deleboes el delengerenger. 
Tulebals el mo chuarm er a diak lengemed el ngau el olachidnger el mor a 
rokui el chad. 

8Ng di osisiu el teletael a le ngar ngii itirkal chad el okiu a tekoi el ngar a 
rengrir e mengikiongel a bedengir, e olechib a mederir er a klisichel 
omerrederel a Dios, e oltuub er a re kebkall el ngar a eanged. 
9A ngarbab el anghel el Mikael me ng ka ble le ua isei. Ser a le kaititekangel 
ngii ma Diabelong el kmo, ng techa mo nguu a bedengel a Moses, e a Mikael 
a dimlak di ble le telkib el melebeakl er a Diabelong, ng bai dilu er ngii el 
kmo, “A Rubak a mo omals er kau.” 
10Ngdi tirkal chad a oltuub a ngii di le ngerang el diak el sebechir el mo 
medengei; e a ikel lodengei el ua omerellel a charm el diak a rengul, a ikei a 
mo dobeklterir. 
11Te kmal mo chebuul! Toltirakl er a omerellel a Kain. Ng di udoud a uchul e 
te mla touchakl el mor a cheleuid el omeruul el ua ia Balam. Tomtok a tekoi 
el ua ia Kora me te mo medebeakl el ua ingii. 
12A ikel de merur er ngii el omerellir er omilil a ua terached el mengidokel a 
blengur er a klauchad er kemiu. Te di omdasu a di ungil er tir. Te ua ia eabed 
el lorrael a eolt el mol mei e diak a chull el lorrebet. Te ua ia kerrekar el diak 
lourodech a le belsechel a sim; el ngii el kerrekar a mla obadel me ng 
mertong. 
13Te ua meklou el chedesaoch er a meringel daob el olecholt a de merur er 
ngii el omerellir el ua teribsel a ikel chedesaoch. Te ua meloaoch el btuch el 
mla mekedmokl sel kirir el mor ngii, el dmolech e milkolk el diak a 
ulebengelel. 
14A Enok el ngar ongeuid el telecheroll er uriul er a Adam a ulemlaoch el 
kirir tirkaikid el chad er a ledu el kmo, “A Rubak a mei ngii ma re betok el 
telael el chedaol anghel er ngii, 
15el mo oukerrekeriil er a rokui el chad, e omals er tirkel rokui el mekngit 
omerellir me tirkel mekngit omelekingir el diak lomekerreu er a Dios e omtok 
er ngii.” 

16Tirkaikid el chad a di blechoel el mengeremrum e oltelechakl er a re chad; 
toltoir a di nglemekelel a bedengir, e omkuuk er tir a lolekoi, e melad er a re 
chad me bo le sebechir el mes el mo tekoi a ikel lomdasu el di kirir. 
17Ngdi kemiu el betik er a renguk, lak mobes a ikel lullekoi a re apostol er a 
Rubak er kid el Jesus Kristus. 
18Te dilu er kemiu el kmo, “A ikel uriul sils sel le mei, e te mo duum a re 
chad el mo melenguul er kemiu, el chad el di oltirakl e meruul a ikel di sorir 
e diak lomekerreu er a Dios.” 
19Tirka ia re chad el meruul orars er a delongelir a re chad, el teluchel er a di 
soal a klechad, el diak a Reng er tir. 
20Ngdi kemiu el betik er a renguk, molemolem el omekeroul er a klengar er 
kemiu el oumera er a Dios. Moluluuch el ngar a klisichel a Chedaol Reng, 
21e momtebechel er kemiu el ngar a bltikerreng er a Dios, sel mongiil er a 
Rubak er kid el Jesus Kristus el oeak a klechubechub er ngii e mo meskemiu a 
diak a ulebengelel klengar. 
22Bo mchebteterir a re rrau a rengrir; 
23e mosebelterir a re kuk bebil el kurseterir el otebedeterir er a ngau; e a re 
kuk bebil bo mchebteterir e mkerekikl, me mouketui a ikel omerellir, el 
chelsechusem er a ngibeserreng er a klengit. 
24Ngikel sebechel ngosukemiu me ng diak kom mesibas e ngoikemiu el mor 
medal el diak a telemelliu e mui er a deurreng  
25el ngikel di tal Dios, el osebeled el oeak a Jesus Kristus el Rubak er kid, le 
bor ngii a klebkall ma chetengakl, ma klisiich, ma omerreder er a irechar el 
mei, me chelechang, el mo cherechar! Amen. 

Ocholt 

Ocholt 1 

1Tial babier a ochotel a tekoi el Dios a milsa Jesus Kristus el kirel el bo 
lolecholt er a re mesiungel el kmo ng ngera mochu duubech. Me ng ulecholt 
er a loderchii a anghel er ngii el mor a mesiungel er a Johanes. 
2Ma Johanes a uluuchais a tekingel a Dios ma ikel lullecholt a Jesus Kristus, 
el mo lmuut er a ikel rokui el lules. 
3Ng ngeltengat ngikel menguiu er tial babier er mederir a re chad, e 
ngeltengat tirkel orrenges a ikal klumech er a ulaoch e oltirakl a ikel llechukl 
er ngii; ele ng di kmedul mo tmaut a ikal tekoi. 
4Ngak el Johanes el meluches el mor a ikel kleuid el ikelesia el ngar a Asia. 
Lekor kemiu a krasia ma budech el mlar a Dios el ngikel ngar ngii, e ngikel 
mlar ngii, e ngikel mei, e dirrek el mlar a ikel euid el reng el ngar medal a 
kingellel, 
5e dirrek el mlar a Jesus Kristus, el ngikel mekedelad el ocholt a tekoi el 
lolab, el kot el ngalek el milekiis er a delongelir a re mlad, e merreder er a re 
king er a beluulchad. Ng betik a rengul er kid, e ngilbetid er a kngtid el okiu 
a kodellel, 
6e rirellid el mo chedal a rengedel el prist el mesiou er a Dios er ngii el 
Chedam. Le bor ingii el Jesus Kristus a klebkall ma klisiich el mo cherechar. 
Amen. 
7Mesang, a Jesus Kristus a ngar a eabed el mei! A rokui el chad a mo mesang 
er a mederir, me tirkel rirsur me te mo mesang. A bek el bedengir a re chad 
er a beluulchad a mo lmangel el mengebechub el kirel. Ng ulterekokl el mo 
ua isei! 
8A Rubak el Dios el Olab a Bek el Klisiich, el ngikel ngar ngii, e ngikel mlar 
ngii, e ngikel mei, a dmu el kmo, “Ngak ia uchul e ulebongel.” 
9Ngak el Johanes el tar kemiu el oltirakl er a Jesus, mak ua ikemiu el chuarm 
e meduch a renguk el outekangel a ringel el kirir tirkel chedal a Rengedel. Ak 

mlengai el mor a iungs er a Patmos ele kullisechakl a tekingel a Dios ma 
klemerang el lullecholt a Jesus. 
10Ak meltuchel er a Chedaol Reng er a sils er a Rubak, mak rirengesii a kloul 
ngor, el ua ngerel a trombetang el melekoi er ullek. 
11Ng dilu el kmo, “Mluches er a babier a ikel cho mues, e modureklii el mor a 
ikel kleuid el ikelesia el ngar a beluu er a Efesus, ma Smirna, ma Perkamum, 
ma Thiatira, ma Sardis, ma Filadelfia, ma Laodisea.” 
12Ak mileltak el omes el kmo ng techa milengedecheduch er ngak; e ak 
chisngekl e ak miles a euid el kolt el blil olbidel, 
13e a tal kor a chad a mlar a delongelel el oubail er a kemanget el ikrel a bail, 
e kolt a belbelela ulul. 
14A bdelul ma chiul a mle becheleleu el ua wool, el ua chellelengel a snow; e 
a chelsul a medal a mle ua kerdel a ngau; 
15e a ochil a mle mengeldoech el ua blengtangt el singtsiu el ulebiich er a 
ngau, e a delcherul a ngerel a mle ua derremkel a klou el taki. 
16Ng ullab a kleuid el btuch er a kadekmel a chimal, e a kedorm el erebita 
medal el saider a tilobed er a ngerel. A klidm er ngii a diliich el ua dichel a le 
sueleb a sils. 
17Me ser a kisang e ak di chiloitbedengek el mo terrob er bitar ochil el ua 
ulekoad el chad. Ng mirrii a kadekmel a chimal er a bdeluk e kmo, “Lak 
medakt! Ngak a uchul e ulebongel. 
18Ngak ngikel di ngar! Ak mlad e ngdi ka mesekak, ak di ngar el mo 
cherechar. Ng ngar ngii a klisichek el choderderii a kodall ma belurir a re mla 
mad. 
19Me mluches a ikel mues; a ikel ngar ngii er chelechang ma ikel mo duubech 
er uriul. 
20Tiakid a belkul a ikel kleuid el btuch el cho mulemes el ngar a kadekmel a 
chimak, ma ikel kleuid el kolt el blil a olbidel: a ikel kleuid el btuch a re 

anghel er a ikel kleuid el ikelesia, e a ikel kleuid el blil olbidel a ikel kleuid el 
ikelesia. 

Ocholt 2 

1“Moluches el mor a anghel er a ikelesia el ngar a Efesus el kmo: “A ikal 
bochu kulekoi a mlar ngikel olab er a kadekmel a chimal a ikel kleuid el 
btuch, el ngikel merael er a delongelel a ikel kleuid el kolt el blil olbidel. 
2Ak medenge urerem, e medenge rengelel a urerem, ma kllungel a rengum. 
Ak medengei el kmo ng diak el sebechem el melemolem er a re mekngit a 
blekerdelir el chad, e mla dongcheterir tirkel chad el kmo te bulak el diak le 
apostol e di tir el kmo te apostol. 
3Kau a klou a rengum, e mla mo chuarm er a ringel el kirek, e dirkak el turk a 
rengum. 
4Ngdi tiakid a chetik er kau, a bltkil a rengum er ngak er chelechang a dikea 
le ua iser a kot el uchul. 
5Ka molatk el kmo ke rirebet el mo kirel ker! Mobult er a kngtim e bor a ikel 
murruul er uchei. A lsekum ng diak mobult er a kngtim, e ak ikong el nguklii 
tilechal blil olbdelem el choridii. 
6Ngdi soak er kau a kmo, ng chetim a ikel loruul a re chad el oltirakl er a 
Nikolaus, el di ua ingak el chetik. 
7“Ngikel ngar ngii a dingal, lorrenges a lolekoi a Reng el mor a ikel ikelesia! 
“Tirkel mo mesisiich ak kengei er tir me te mo menga redechel a kerrekar er 
a klengar el ngar a Sersel a Dios. 
8“Moluches el mor a anghel er a ikelesia el ngar a Smirna el kmo: “Tia 
klmechel ngikel ngii a Uchul e Ulebongel, el mlad e liluut el mo chad. 
9Ak medenge rengelem ma chelebulem, e a mera er ngii kau a ungilbesum; ak 
medengei a ikel mekngit el tekoi el medu elkirem er tirkel di tir el kmo te 
chad er a Judea e a lechub e ng diak; te bai kldibel el chedal a Satan! 

10Lak medakt a ikel ringel el bochu mcharm er ngii. Mosang, a Diabelong a 
mochu olsiseb er a re bebil er kemiu er a kelebus el mo mengarm er kemiu, e 
mo truich el klebesei el mcharm er a ringel. Bo le blak a rengmiu el mo lmuut 
er a cho bo mchau a kodall, e ak mo meliukes er kemiu er a klengar el 
ngkediu cho bo mesisiich. 
11“Ngikel ngar ngii a dingal, lorrenges a lolekoi a Reng el mor a ikel ikelesia! 
“Tirkel mo mesisiich a diak bo le mekesakl er a ongerul kodall. 
12“Moluches el mor a anghel el ngar a ikelesia er a Perkamum el kmo: “Tia 
klmechel ngikel oba kedorm el erebita medal saider. 
13Ak medengelii cho mkiei er ngii, el sel le ngar ngii a kingellel a Satan. Kau 
a blak a rengum er ngak, e dimlak bo lak moumera er ngak. Ke di 
millemolem el oumerang er ngak el mo lmuut er ser a lokodir a Antipas, el 
blak a rengul el ochotek, er tilechang el le kiei er ngii a Satan. 
14Ngdi ngar ngii a di kesai el tekoi el chetik er kau. Te ngar ngii a re bebil el 
ngar a delongeliu el oltirakl er a osisecheklel a Balam, el ullisechakl er a 
Balak el mo mengetikaik er a re chad er a Israel el mor a klengit el mo menga 
uldars el mor a bleob el chelid e ngar a deleboes. 
15Ng dirrek el ngar ngii a re ngar a delongeliu el oltirakl a osisecheklir a 
rultirakl er a Nikolaus. 
16Bo mcheroid er a kngtmiu! Ele lak, e ak di mereched el ekor kemiu, e 
oldechelakl er tirkel chad el oba saider el tuobed er a ngerek. 
17“Ngikel ngar ngii a dingal lorrenges a ikel lolekoi a Reng el mor a ikel 
ikelesia! “Tirkel mo mesisiich a bo kbesterir a bebil er a ikel berrotel mana. 
Ak dirrek el mo remous er a derta er tir a becheleleu el bad el llechukl a 
beches el ngakl el diak a ngodech el chad el medengelii e di ngikel nguu a 
medengelii. 
18“Moluches el mor a anghel er a ikelesia el ngar a Thiatira el kmo: “Tia 
klumech el mlar a Ngelekel a Dios, el dmiich a chelsul a medal el ua kerdel a 
ngau, e a ochil a ua blengtangt el singtsiu. 

19Ak medenge cho moruul. Ak medengelii a bltkil a rengum, ma blakerreng 
er kau, ma omesiungem, ma kllourreng er kau. Ak medengei el kmo cho 
moruul er chelechang a kuk betok er cho murruul er a ngar a mong. 
20Ngdi tiakid a chetik er kau, kolechib a medam er a omerellel a Jesebel, el di 
ngii el kmo ng oderchelel a Dios. Ng olisechakl el mengeuid er a re 
mesiungek el mor a deleboes ma omengelel a uldars el mor a bleob el chelid. 
21Ak mla msa techall el omult er a rengul er a kngtil, e ngdi ngii a chetil el 
mo cheroid er a delengerenger el le ngar ngii. 
22Mak mo mdesii er a dukllel me tirkel mor a laokreng el obengkel a bo 
krelleterir el mo imis el chuarm a lsekum ng diak lobult el mo cheroid er 
omerellel ngiil redil. 
23Ak dirrek el mo mekodeterir tirkel oltirakl er ngii, ma rokuil ikelesia a mo 
medengei el kmo ngak ingikel medengei a uldesuir ma sorir a rokui el chad. 
Ak mo meliukes er a re bek el chad el kirel a ikel le riruul. 
24“Ngdi tirkel medechel er kemiu el ngar a Thiatira a dirkak a mo oltirakl er 
tial mekngit el osisechakl; ng dirkak mosuub a ikel lomekedong a re bebil er 
a re chad el kmo ‘ng dmolech el bertelel a Satan.’ Ak subedemiu el kmo ng 
diak bo kumadk er kemiu er a lmuut el ngodech el berraod. 
25Ngdi bo le meduch a rengmiu el oreked a ikel molab, el dimerkmo kikong. 
26-28Tirkel mo mesisiich, el tirkel melemolem el meruul el mor a ulebongel a 
ikel soak, a bo kbesterir a osisiu el klisiich er omerreder el ua sel kngiluu er a 
Demak. Ak mo mesterir a klisiich er omerreder er a bek el beluu, me te mo 
mengedereder el oba skors el deel e mo mrideterir el ua bekai a lobeu. Ak 
dirrek el mo mesterir a chemeraech. 
29“Ngikel ngar ngii a dingal, lorrenges a ikel lolekoi a Reng el mor a ikel 
ikelesia! 

Ocholt 3 

1“Moluches el mor a anghel er a ikelesia el ngar a Sardis el kmo: “Tia 
klumech el mlar ngikel olab a euid el reng er a Dios ma kleuid el btuch. Ak 
medenge cho moruul; ak medengei el kmo ng meraelchisem el leko ke di 
chad, e a lechub e kulekoad! 
2Bekiis, e msisiich a ikel dirk medechel el sokol el mad. Ele kmla metik el 
kmo a ikel bla mruul a dirkak bo le cherrungel er medal a Dios er ngak. 
3Me molatk a ikel cho mlosisechakl er ngii ma ikel cho mrirenges; motirakl el 
meruul e mobult er a kngtim. A lak bekiis, e ak di tmoech el ekong el ua 
merechorech, e diak bo modengelii a belsechel sel kdum. 
4Ngdi re bebil er kemiu el ngar a Sardis a dimlak le beche bilir me bo lidokel. 
Tirkei ia mo merael el obengkek, el bliull er a becheleleu ele te rredemelel. 
5Tirkel mo mesisiich a mo ua isei el bliull er a becheleleu, e diak bo kusuld a 
ngklir er a babier er a klengar. Mak di mo bleketakl el ouchais er medal a 
Demak ma re anghel er ngii el kmo te chedak. 
6“Ngikel ngar ngii a dingal, lorrenges a ikel lolekoi a Reng el mor a ikel 
ikelesia! 
7“Moluches el mor a anghel er a ikelesia el ngar a Filadelfia el kmo: “Tia 
klumech el mlar ngikel chedaol e klemerang. Ng oba kisel a David, e sel le 
nguu a chesimer e ng diak a chad el sebechel chosmerii, e sel le chesmerii e 
ng diak a sebechel el nguu. 
8Ak medenge cho moruul; ak medengei el kmo ng diak msal mesisiich e di 
uleltirakl a osisecheklek el mer chelechang e dimlak mchitak, mak mla nguu 
a chesimer er medam el diak a sebechel el chosmerii. 
9Mosang, tirkel kldibel el chedal a Satan, el tirkel cheblad el di tir el kmo te 
chad er a Judea e a lechub e ng diak, a bo kdu er tir me te mei e mo terrob er 
bitar ochim. Te mo medengei el rokui el kmo ng betik a renguk er kau. 
10Ke mla otirakl a tekingek el kmo ng mo meduch a rengum el outekangel el 
mor a ulebongel, mak dirrek el mo sobecheklau er a uldikel el mor ngii er a 
beluulchad el mo mengarm er tirkel kiei er a chutem. 

11Ak di mereched el mei. Motirakl a ikel osisechakl el molab, me lak a chad el 
merberii a ngkedem. 
12Ngikel mo mesisiich a bo krellii el mo chelsakl er a templo er a Dios er 
ngak, e kmal diak bo le tobed er ngii. Ak mo luchesii er ngii a ngklel a Dios er 
ngak, ma ngklel a belual a Dios er ngak, el sel beches el Jerusalem el ngar a 
Dios er ngak er a eanged el mei. Ak dirrek el mo luchesii er ngii a beches el 
ngklek. 
13“Ngikel ngar ngii a dingal, lorrenges a ikel lolekoi a Reng el mor a ikel 
ikelesia! 
14“Moluches el mor a anghel er a ikelesia el ngar a Laodisea el kmo: “Tia 
klumech el mlar a Amen, el ngikel blak a rengul e meral ocholt, el ngii a 
uchelel a ikel rokui el lulemeob a Dios. 
15Ak medenge cho bla mruul; ak medengei el kmo ng ka mekeald ma ka 
mekelekolt. Ak uureng el kmo chulekum me ke ulterekokl el mekeald ma 
lechub e ke mekelekolt! 
16Ngdi ngak a mo tubkau ele kau el ouralmsils, ng ka mekeald ma ka 
mekelekolt! 
17Ke kmo, ‘ngak a meteet e ungilbesuk; ng diak a kngesonges er ngii.’ E ngdi 
diak modengei el kmo ng ua ngeral mekngit a chelebulem me kede chubkau! 
Ke chebuul, e meau, e meiko. 
18Mrenges a tekingek e bai be momechar a kolt er ngak, el bliochel kolt, me 
bo meteet. Mdirrek el mecherar a bilem el becheleleu, el milau me lobart a 
terchedem el di meau. E mdirrek el mechar a chiltel a medam me bo le 
sebechem el omes. 
19Ak uungeroel e omals er tirkel rokui el betik a renguk er tir. Bo le blak a 
rengum e mobult el mo imikr a kngtim. 
20Mosang, ak dechor er a tuangel e melngod er a chesimer; a le ngar ngii a 
rongesii a ngerek e le nguu a chesimer, e ak mo soiseb er a blil maki dmak el 
omengur. 

21Tirkel mo mesisiich a bo kbesterir a llemeltir el mo dengchokl er bita er 
ngak er a kingellek, el di ua ingak el mlo mesisiich me chelechang e ak 
dengchokl er bita er a Demak er a kingellel. 
22“Ngikel ngar ngii a dingal, lorrenges a ikel lolekoi a Reng el mor a ikel 
ikelesia!” 

Ocholt 4 

1Itiaikid e ak liluut el mesang a tar a ues mak milsa chesimer er a eanged el 
nglai. E a kor a ngerel a trombetang el mla tal krengesii a dilu el kmo, “Mer 
tiei er bab e bo kucholt er kau a ikel tekoi el mo duubech er uriul er tiang.” 
2Me ng di mle seikid e ak meltuchel er a Reng. Ng mlar ngii a kingall er a 
eanged el ngar ngii a dengchokl er ngii. 
3Ngikel dilengchokl a diliich el ua ikel mekreos el bad el jasper ma carnelian, 
e mlar ngii a orrekim el kor a bedengel a emerald el meliuekl er a kingellel. 
4Ng mle blechobech el meliuekl er itial chimol kingall a 24 el kingall el le 
dilengchokl er ngii a re 24 el mechuodel el mle bliull a becheleleu el bail e 
telechull a krone el kolt. 
5Tial kingall a tilobed er ngii a bisebusech, ma cherrodech ma ngerel a 
derumk. E a kleuid el okal a kilard er a medal a kingall, el ngii a euid el reng 
er a Dios. 
6Ng dirrek el mlar ngii a kor a oberberk el daob er medal itial kingall el 
mechellings el ua karas. Ng mlar ngii a kleual di ngar el kor a charm el mlar 
a bita ma bitang er a kingall el di mui el chelsul a mad a medal ma ulkel. 
7Ngikel kot a mle ua teletelel a laion; e a ongerung a mle ua sechal kerbou; e 
a ongedei a mle ua klidm er a chad; e a ongeuang a mle ua teletelel a uasi el 
suebek. 
8E a derta ma tar a ikal kor a charm a mlar ngii a derselolem el osebekel e 
mle berberriid er ngii a chelsul a mad er a chelsel ma ikrel. Ng llomes ma 
klebesei el diak bo lolengull el mengitakl el kmo: “Ng chedaol, ng chedaol, ng 

chedaol, a Rubak el Dios el Olab a Bek el Klisiich, el ngikel mlar ngii, e ngikel 
ngar ngii, e ngikel mei.” 
9A ikel kleuang el kor a charm a mengitakl a cheliteklel a klebkall ma 
odanges ma omereng el saul el mor ngikel di ngar el mo cherechar el 
dengchokl er a kingall. E sel le ua isei, 
10e tirkel 24 el mechuodel a terrob er medal ngikel dengchokl er a kingall, e 
mengull el meluluuch er ngii el di ngar el mo cherechar, e omidokl a krone er 
tir er medal a kingall e kmo, 
11“Rubak el Dios er kemam! Kau a kirem a klebkall, ma odanges, ma klisiich. 
Ele kau a mileob a rokui el tekoi, e uleltirakl a tekingem e ng dilubech el 
mlor ngii a klengar er ngii.” 

Ocholt 5 

1Ak milsa iluil babier el ngar a kadekmel a chimal ngikel dengchokl er a 
kingall; ng mle llechukl a bita ma bitang er ngii e selemosem er a euid el 
semosem. 
2E ngak a milsa mesisiich el anghel el mle klou a ngerel el oker el kmo, “Ng 
techa sebechel el mo kodoked a ikel semosem e meketii sel babier?” 
3Ngdi dimlak a tal chad el mlar a eanged ma lechub e ng chutem ma datk el 
mle sebechel el meketii sel babier e mesa chelsel. 
4Ak kmal lilangel, ele ng dimlak a tal chad el mle rredemelel a mo omoket er 
isel iluil babier ma lechub e ng omes er a chelsel. 
5E a tar tirkel mechuodel a dula er ngak el kmo, “Lak mlangel. Ka momes! 
Ngikel Laion er a kebliil er a Juda, el ngikel meraelchisel el uldidellel a 
rsechel a David, a mla mo mesisiich, e ngii a sebechel el kodoked a ikel euid 
el semosem e meketii sel iluil babier.” 
6E sola e ak milsa Ngelekel a Sib el dechor er a delongelel a kingall ma ikel 
kleual ngar el kor a charm me tirkel mechuodel el terrob el meliuekl er ngii. 
Ngikel Ngelekel a Sib a ua ble lulekoad. Ng mle kleuid orsul e kleuid a 

chelsul a medal, el ikel euid el reng er a Dios el mlodurech el mor a 
beluulchad el rokir. 
7Ma Ngelekel a Sib a mlo nguu isel iluil babier er a kadekmel a chimal ngikel 
dengchokl er a kingall. 
8E ser a le nguu, e a ikel kleual ngar el kor a charm ma re 24 el mechuodel a 
mlo terrob er medal a Ngelekel a Sib. Te mle chemur a harp ma delluchel el 
belatong el kolt el mui er ngii a bechochod el ongat, el nglunguchir a re 
chedal a Dios. 
9Te milengitakl er a beches el chelitakl el kmo, “Kau a rredemelel a mo melai 
er a iluil babier e kodoked a semesemel. Ele kau a lulekodkau, e a kodellem 
el mlo tenget a ulemechar er a re chad er a bek el kebliil, ma omelekoi, ma 
beluu ma bek el bedengir a re chad el mo chedal a Dios. 
10Ke mla rulleterir el mo chedal a chimol renged er a re prist el mo mesiou er 
a Dios er kid, me te mo mengedereder el ngar a beluulchad.” 
11Ak liluut el omes, e rirengesterir a re anghel, el betok el telael ma re betok 
el milion! Te dilechor el meliuekl er a kingall, ma ikel kleual ngar el kor a 
charm, me tirkel mechuodel, 
12e milengitakl el klou a ngerir el kmo: “A mlad el Ngelekel a Sib a kirel a 
ngma dereder, ma siich, ma llomeserreng, ma klisiich, ma omengull, ma 
klebkall, me odanges!” 
13E ngak a rirenges a rokui el bleob el ngar a eanged, ma chutem ma datk, ma 
chelsel a daob, ma ikel rokui el ngar ngii er a eanged ma chutem, el 
milengitakl el kmo: “Odanges ma omengull, ma klebkall ma klisiich, le bor 
ngikel dengchokl er a kingall ma Ngelekel a Sib el mo cherechar!” 
14Ma ikel kleual ngar el kor a charm a ulenger el kmo, “Amen!” E tirkel 
mechuodel a mlo terrob e milengull el meluluuch er ngii. 

Ocholt 6 



704 

 

 
© United Bible Societies. 

 

 
 

 

1E sola e ngak a milsa Ngelekel a Sib el kodekedii sel kot er a ikel euid el 
semosem, e rirengesii a tar a ikel kleual ngar el kor a charm el melekoi el ua 
ngerel a derumk el kmo, “Mei!” 
2Ak chilsngekl, e milsa becheleleu el uos. E a chad el mlar bebul a uleba 
balech ma kelel a balech, e a krone a le bilsang. Ng mlar a uos el tuobed el ua 
teletelel a chad el mo oumekemad el mo melabeluu. 
3E sola e a Ngelekel a Sib a kildekedii a ongerul semosem; mak rirengesii a 
ongerul ngar el kor a charm el kmo, “Mei!” 
4E mle tuobed a lmuut el tar a uos, el bekerkard a bedengel. Ngikel mlar 
bebul a le bilsa klisiich el mo omesebes a mekemad er a beluulchad, ma re 
chad bo le kaokoad. A klou el saider a dirrek el le bilsang. 
5E a Ngelekel a Sib a mlo kodekedii a ongedel semosem; e ngak a rirengesii a 
ongedel ngar el kor a charm el kmo, “Mei!” Mak ulemes e a chedelekelek el 
uos a mle tuobed. Ngikel mlar bebul a uleba olebedabel. 
6Ak rirengesii a kor a ngor el mlar a delongelel a ikel kleual ngar el kor a 
charm el dilu el kmo, “A kerrekerengel a tal sils a mecherar a tal quart el 
wheat, ma kerrekerengel a tal sils me ng di mechar a edei el quart el barley. 
Ngdi diak molemall a kerrekar el olib ma sers er a bilong!” 
7E sola e a Ngelekel a Sib a kildekedii ongeual semosem; e ngak a rirengesii a 
ongeual ngar el kor a charm el kmo, “Mei!” 
8Ak chisngekl e ng kor a mengeleu a bedengel el uos a mle duum. A ngklel 
ngikel mlar bebul ngiil uos a Kodall, e a Datk a di ulekiuellel el di kmeed er 
ngii. Te ngiluu a klisiich el mo mengedereder er a tar euaitiud er a 
beluulchad, el mo omekoad el ousbech a mekemad, ma bosech, ma rakt ma 
tebelik el charm. 
9E sola e a Ngelekel a Sib a mlo kodekedii ongeim el semosem. Ak miles er 
eungel a olengetongel a delebengir tirkel mlad el kirel a tekingel a Dios ma 
ochotel a ikel tekoi el loumerang. 

10Tuleldiu el klou a ngerir el kmo, “Rubak el Olab a Bek el Klisiich, chedaol e 
merang! Ke mengiil el mo oingerang e mochu oukerrekeriil er a re chad er a 
beluulchad e omals er tir el milekodkemam?” 
11A derta er tir a le bilsang a kemanget el becheleleu el bail e mlor tir a tekoi 
me lluut el mo olengull el telkib, el dimerkmo le mecherrungel a ildisir tirkel 
ua itir el mesiou el bebil er tir, el kirir el mo mad el di ua itir. 
12E ngak a milsa Ngelekel a Sib er a le kedekedii a ongelolem el semosem. Ng 
mlor ngii a mesisiich el desiu, ma sils a mlo chedelekelek el ua okrokr el 
chedelekelek el mamed, ma buil a di ulebult el mo bekerkard el rokir el ua 
rasech. 
13A btuch a di mle kaireberebet el mer a chutem, el ua mengur el redechel a 
kerrekar el fig el mereberebet sel le mei a mesisiich el eolt. 
14A eanged a ngilemed el ua babier a le meiuil, ma bek el rois ma iungs a 
milengukl el mo cheroid er a ikel le ngar ngii. 
15E a re king er a beluulchad, ma re mengedereder a beluu ma re mengeteklir 
a re soldau, ma re meteet ma rulab a klisiich, ma rokui el chad, el sibai ma re 
mimokl, a mlo omart er tir er a ii ma delongelel a bad er bebul a rois. 
16Tulemekedong a rois ma risois el kmo, “Meukel el me mertemam er a medal 
ngikel dengchokl er a kingall ma ngesechel a rengul a Ngelekel a Sib! 
17Sel kdekudel el sils er a ngesechel a rengrir a mla mei, me ng techa sebechel 
el dechor el chobengelii? ” 

Ocholt 7 

1Uriul er itiang e ak milseterir a re teual anghel el dechor er a eual uchul a 
eolt er a beluulchad, el merers a ikel eual eolt er ngii me ng diak lolokou er a 
beluulchad ma daob ma ngii di le kerrekar. 
2E sola e ngak a milsa tar a anghel el mle duum er a ongos el oba olangch er 
a di ngar el Dios. Ng uleldiu el mor tirkel teual anghel el le bilsterir a klisiich 
a Dios el mo melemall er a beluulchad ma daob. 

3Ngiil anghel a dilu el kmo, “Lak molemall er a beluulchad, ma daob, ma 
lechub a kerrekar, el di mereko bo kim merek el melecha olengchelel a Dios 
er a medal a bderrir a re mesiungel” 
4E ngak a rirenges el kmo a ulecherengelir tirkel mlor ngii olengchelel a Dios 
er a medal a bderrir a mle 144,000. Te mlengai er a ikel tacher ma teblol 
kebliil er a Israel, 
5-8el derstruich ma erul telael er a chimol kebliil, el Juda, ma Ruben, ma Gad, 
ma Aser, ma Naftali, ma Manase, ma Simeon, ma Levi, ma Isakar, ma 
Sebulun, ma Josef, ma Benjamin. 
9Uriul er itiang e a kulemes e milsa kloul seked; ng dimlak a chad el sebechel 
el mechur a ildisir el rokui! Te chad er a bek el beluu, ma kebliil, ma bek el 
bedengir a re chad ma omelekoi, e dilechor er medal a kingall ma medal a 
Ngelekel a Sib, e bliull a becheleleu el bail e olab a chucher er a chimorir, 
10e uleldiu el klou a ngerir el kmo, “Osobel a mlar a Dios er kid el mei, el ngii 
a dengchokl er a kingall, e dirrek el mlar a Ngelekel a Sib el mei!” 
11A re anghel el rokui a dilechor el meliuekl er a kingall, me tirkel 
mechuodel, ma ikel kleual ngar el kor a charm. E sola e te mlo terrob er 
medal a kingall e milengull el meluluuch er a Dios  
12el kmo, “Amen! A odanges, ma klebkall, ma llomeserreng, ma 
omerengelsaul, ma chetengakl, ma omengedereder, ma klisiich le bor a Dios 
er kid el mo cherechar! Amen!” 
13A tar tirkel mechuodel a uleker er ngak el kmo, “Tirka te rua techal chad el 
bliull a becheleleu el bail, e mlar ker el mei?” 
14Mak ulenger el kmo, “Ng diak kudengei e rubang. Kau a bai medengei.” Me 
ng dilu er ngak el kmo, “Tirka tirkel chad el silobel er sel meringel el 
odechelakl. Te sililek a bilir er a rsechel a Ngelekel a Sib me ng mlo 
becheleleu. 

15Sei a uchul me te dechor er a medal a kingellel a Dios e mesiou er ngii er a 
llomes ma klebesei er a templo er ngii. E ngikel dengchokl er a kingall a mo 
mesebechakl er tir, el di ngar bita er tir. 
16Ng diak lluut el mo songerenger ma ka bo le meched a rengrir; ma diak a 
sils ma lechub e ng kleald el mo melul er tir, 
17ele Ngelekel a Sib el ngar a belngel a kingall, a mo mengeteklir, e mo 
ngoititerir el mor a madedok el ralm er a klengar. E a Dios a mo smuld a 
rokui el chiuosech er a mederir.” 

Ocholt 8 

1Ser a le kedekedii ongeuid el semosem a Ngelekel a Sib, e ng mlo kellechakl 
a eanged el mle bekord tedobech el sikang. 
2E ngak a milseterir a re teuid el anghel el dilechor er medal a Dios, e ngilai a 
euid el trombetang el mo chemur. 
3E a lmuut el tar a anghel el uleba kolt el blil ochod a mlei el mo dechor er a 
bitar a olengetongel. Ng ngilai a betok el ungil a bul ochod el mo obengkel a 
nglunguchir a rokui el chedal a Dios e mo oldars er bebul a olengetongel el 
mlar medal a kingall. 
4Ma chetul ngiil ochod a mlor bab el obengkel a nglunguchir a re chedal a 
Dios el mlar a chimal a anghel el dechor er medal a Dios. 
5E a anghel a ngiluu a blil ongat e mekekii er a ngau el mlar a olengetongel e 
nguu el choitii er a beluulchad. Me ng mlor ngii a cherrodech ma ngerel a 
derumk ma bisebusech ma desiu. 
6E sola e tirkel teuid el anghel el ullab a kleuid el trombetang a mirrechbesrir 
el mochu outrombetang. 
7Ma kot el anghel a uluutrombetang. A chull el kori ma ngau el urrachem er a 
rasech a rirebet er a beluulchad. A tar edeitiud er a beluulchad, ma tar 
edeitiud er a kerrekar ma bek el llel a chudel a milseseb. 

8E sola e a ongerul anghel a uluutrombetang, ma kor a teletelel a kloul rois el 
kmard a ngau er ngii, a ulebidokl er a daob; 
9ma tar a edeitiud er a daob a di mlo rasech, ma tar edeitiud er a ikel outeliil 
el ngar a daob a di mlad, ma tar edeitiud er a diall a di meltemall. 
10A ongedel anghel a uluutrom-betang, ma klou el btuch er a eanged el 
mekerkard el ua okal a rirebet er a tar edeitiud er a omoachel ma ikel 
oumadedok el ralm. 
11(A ngklel ingiil btuch a “Mechuached.”) A tar edeitiud er a ralm a mlo 
mechuached, e betok el chad a mlad a lolim er itial ralm, ele ng ulebult el mo 
mechuached. 
12E a ongeual anghel a uluutrom-betang, ma tar edeitiud er a sils, ma tar 
edeitiud er a buil, ma tar edeitiud er a btuch a meltemall, me ng mlo diak a 
tar edeitiud er a llemesel; e dirrek el mlo diak a llemesel a tar edeitiud er a 
llomes ma tar edeitiud er a klebesei. 
13E sola e ak ulemes, e rirengesii a uasi el silebek er bab er a melidiul el klou 
a ngerel el kmo, “Kdekudel! kdekudel! Ng meral mo kdekudel el kirir tirkel 
rokui el ngar a beluulchad, sel bo loutrombetang tirkel kuk tedei er a re 
anghel!” 

Ocholt 9 

1E a ongeim el anghel a uluutrombetang. Ak milsa btuch el rirebet er a 
chutem, e a kiis er a diak a btil deliobech a le bilsang. 
2Ng ngiluu a chesmerel a diak a btil deliobech ma chat a miltebetobed er 
ngii, el ua chat er a stob; a sils ma melidiul a di mlo milkolk er ngiil chat el 
mlar a diak a btil deliobech el mei. 
3A chebud a mle kaitebetobed er ngiil chat el mer a chutem, e mlor ngiil 
chebud a osisiu el klisiich el ua klisichel a iusbeluu. 

4Ng mlor ngiil chebud a tekoi el kmo ng diak molemall a chudel ma kerrekar 
ma ngii di le dellomel; ngdi sebechir el omekcharm er tirkel chad el dimlak 
olengchelel a Dios er a medal a bderrir. 
5A ikel chebud a dimlak le kirel el omekoad er tirkel chad, ng di mle kirel el 
omekcharm er tir el eim el buil. A rengelel sel lomekcharm a di ua rengelel a 
bengchel a iusbeluu. 
6A chelsel a ikel eim el buil, e a re chad a mo osiik er a kodall, e diak el 
sebechir el metik er ngii; ng mo sorir el mad e ngdi kodall a mo chemiis er 
tir. 
7A ikel chebud a mle ua teletelel a uos el kldmokl el mor a mekemad; ng mle 
kldoel a kor a krone el kolt er a bderrir e a klidm er ngiil chebud a mle ua 
klidm er a re chad. 
8A chiul a mle ua chierir a redil, e a ungelel a mle ua ungelel a laion. 
9A ulul a mlar ngii a tekerengel el kor a deel, e a rrekel osebekel a ua 
derremkel a betok el mlai er a mekemad el longetakl a uos el remurt el mor a 
mekemad. 
10Ng ngar ngii a kemril el chemur olsengel el ua omengchel a iusbeluu, e a 
ikel kemril a ngar ngii a klisichel el lousbech el omekringel er a re chad el 
eim el buil. 
11Ng ngar ngii a king el mengedereder, el ngikel anghel el oungerachel er a 
diak a btil deliobech. A ngklel er a Hebru a Abaddon; e a ngklel er a Grik a 
Apollyon (el belkul a kmo “Ngikel Melemall”). 
12A kot er a ikel kdekudel el tekoi a merekong; e dirk medechel a erung el 
kirel mei. 
13E sola e ng kuk mocha outrom-betang a ongelolem el anghel. Ak rirengesii a 
ngor el tilobed er a ikel eual bkul a olengetongel el kolt el ngar medal a Dios. 

14Tial ngor a dilu er ngikel ongelolem el anghel el oba trombeta el kmo, 
“Mkedekedeterir tirkel teual anghel el llechotel el ngar sel kloul Omoachel 
Eufrates” 
15Me tirkel teual anghel a milekedoked; te mle kldmokl el kirel itial sikang, er 
itial sils, er itial buil, ma rak el kirir el mo omekoad er a tar edeitiud er a re 
chad er a beluulchad. 
16Te silbedak er a ildisir a re soldau el ngar a uos el kmo, ng mle 
200,000,000. 
17A ues el kilsang a mle ua tiakid a blekerdelel a uos er ngii; a re mlar bebul a 
ikal uos a mlar ngii a tekerngel a ulurir el bekerkard el kor a ngau, e 
mellemau el ua sapphire, e bibrurk el ua sulfur. A bdelul a ikel uos a mle ua 
bdelul a laion, e miltebetobed a ngau, ma chat, ma sulfur er a ngerel. 
18Ma tar edeitiud er a re chad er a beluulchad a mlad er a edel kerior, ng 
ngau, ma chat, ma sulfur el metebetobed er a ngerel a ikal uos. 
19Ele klisichel a ikal uos a ngar a ngerel ma kemril. A kemril a ua bersoech el 
ngar ngii a bdelul, me ng ousbech el omekcharm er a re chad. 
20E tirkel medechel el chad er a beluulchad, el tirkel rokui el dimlak le mad 
er a ikal kerior, a dimlak lobult a rengrir el mo cheroid er a ikel di lurruul el 
tekoi. Ng dimlak le meterob el mengull a mengelengalek el reng, ma bleob el 
rruul er a kolt, ma silber, ma brons, ma bad, ma kerrekar, el diak el sebechel 
lomes, ma ka lorrenges, ma ka lorael. 
21Ng dirrek el dimlak lobult a rengrir er a koadelchad el le blar ngii, ma olai 
ma deleboes ma omerechorech. 

Ocholt 10 

1E sola e ngak a milsa lmuut el tar a mesisiich el anghel el mlar a eanged el 
me metengel. Ng mle bliull er a eabed e a orrekim a milliuekl er a bdelul; e a 
klidm er ngii a mle ua sils, e a ochil a mle ua chelsakl el ngau. 

2Ng uleba kekerei el iluil babier el mla oboket er a chimal. Ng lilia kadekmel 
ochil er a daob e loia katerul ochil er a beluu, 
3e ulemekedong el klou a ngerel el ua ngerel ongumk el laion. Uriul er a 
lomekedong, e a ikel euid el derumk a mlerrumk. 
4Iser a lolekoi a ikel euid el derumk me ngak a leko kmochu meluches. E ngdi 
krirengesii a ngor el mlar a eanged el kmo, “Di bechei me le berrotel a ikel 
lullekoi a ikel euid el derumk; lak moluches!” 
5E ngikel anghel el kilsang el dechor er a daob ma beluu a uldersii a 
kadekmel a chimal el bedul a eanged 
6e rirellii a telbilel el oba ngklel a Dios, el di ngar el mo cherechar, el ulmeob 
er a eanged, ma chutem, ma daob, ma rokui el tekoi el ngar a chelsel, el dilu 
el kmo, “Ng dikea dongeteket er ngii! 
7Ng di sel loutrombetang ngikel ongeuid el anghel, e a Dios a mo otutii sel 
berrotel el uldesuel el luluuchais er ngii er a re mesiungel el profet.” 
8E sel ngor el krirengesii er a eanged a liluut el mengedecheduch er ngak el 
kmo, “Bo mnguu sel bloket el mle iluil babier el loba ngikel anghel el dechor 
er a daob ma beluu.” 
9Ak mlor ngikel anghel e olengit er sel kekerei el mle iluil babier er ngii. Ng 
dilu er ngak el kmo, “Mnguu e mkelii; ng mo mekemim er a delem, e ngdi ng 
mo merekos el ua honey er a ngerem.” 
10Ak ngiluu sel kekerei el mle iluil babier er a chimal e killii; ng mle merekos 
el ua honey er a ngerek. Ngdi uriul er ak berkeklii e ng mlo mekemim er a 
delek. 
11E sola e ng mler ngak a tekoi el kmo, “Ng kirem el lmuut el ouchais er a 
klmechel a Dios el kirel a betok el beluu, ma bek el bedengir a re chad, ma 
omelekoi, ma re king.” 

Ocholt 11 

1E sola e ng mler a chimak a tetuk el kerrekar el ua olkael, e mler ngak a 
tekoi el kmo, “Bo moluk er a kllungel a templo er a Dios ma olengetongel, e 
momechur er tirkel meluluuch er a chelsel a templo. 
2Ngdi diak moluk er a kllungel a mekesokes, ele ng mla mor a re Chisentael, 
me te mo merderd er a Chedaol Beluu el 42 el buil. 
3Ak mo mesterir a klisiich tirkel terul ochotek me te mo bliull er a melebleb 
el bail e omerk er a klmechel a Dios el 1,260 el sils.” 
4Tirkal terul ocholt a ikel teblol kerrekar el olib ma teblol blil olbidel el 
dechor er a medal a Rubak er a chutem. 
5A lsekum ng ngar ngii a chad el melasem el omekringel er tir, e a ngau a 
tuobed er a ngerir e tomelleterir a re cherrouir; me sel le ua isei e ngikel 
melasem el melemall er tir a mo mad. 
6Ng ngar ngii a klisichir el mo chosmerii a eanged me ng diak bo le chull er 
sel belsechel a louchais er a klmechel a Dios. Ng dirrek el ngar ngii a klisichir 
el chodereder a ralm e mult el mo rasech; e dirrek el ngar ngii a klisichir el 
chobulii a beluulchad el olab a bek el bedengel a kerior, a bo le sorir. 
7Sel bo le merek el omerk a klmechir, e a charm el ngar a diak a btil 
deliobech a me tuobed el oldechelakl er tir. Ng mo mesisiich er tir e 
mekodeterir, 
8e a cheklechir a di mo cheloit er a rael er a kloul beluu, el le mlad er a kerus 
er ngii a Rubak er tir. A ngklel sel beluu el kor okesiu a Sodom ma lechub e 
ng Ekipten. 
9A re chad er a bek el beluu, ma kebliil, ma omelekoi, ma bek el bedengir a 
re chad a mo omes a ikel cheklechir el edei ma tedobech el sils e diak le 
kengei me bo le medakl. 
10A re chad er a beluulchad a mo dmeu a rengrir er a kodellir tirkal terung. 
Te mo oldeu a rengrir e kaubresent, ele tirkel terul profet a mle uchul a 
mekloul ringel el mor a re chad er a beluulchad. 

11Uriul er a edei ma tedobech el sils e a telil a klengar a mlar a Dios e 
metengel el soiseb er tir, me te milekiis el mo dechor; me tirkel rokui el 
milseterir a tilobed a delebengir. 
12E tirkel terul profet a rirengesii a kloul ngor el mlar a eanged el dmu er tir 
el kmo, “Mngasech el mei!” Mitia er a le ngellomel er tir a re cherrouir, e te 
ngilasech el mor a eanged el ngar a eabed. 
13E iseikid e ng mlor ngii a kmal mesisiich el desiu; a tar a truich el tiud er a 
beluu a di melteruud, e a re . 
7,000 el chad a di mlad. E a re mlo medechel el chad a kmal mlo medakt e 
uleldanges er a klisichel a Dios er a eanged. 
14Sel ongerul kdekudel el tekoi a merekong, e ngdi ongedei a di kmedul mei. 
15E sola e ngikel ongeuid el anghel a uluutrombetang, e mlar ngii a meklou el 
ngor el ngar a eanged el kmo, “A omerrederel a beluulchad a mla mo 
chederdellel a Rubak er kid ma Mesias er ngii, me ng mo mengedereder el mo 
cherechar!” 
16E sola e tirkel 24 el mechuodel el dengchokl er a kingellir er medal a Dios a 
mlo terrob e mengull el meluluuch er a Dios, 
17el kmo: “Rubak el Dios el Olab a Bek el Klisiich, el ngikel ngar ngii, e ngikel 
mlar ngii! Aki mereng a sulem ele ke mla nguu a klou el klisichem e mocha 
mengedereder! 
18A re diak loumera er a Dios a kmal ouedikel a rengrir ele belsechel a 
ngesechel a rengum a mla mei, el belsechel el re mla mad a mo 
mukerrekeriil. Ng mla mo belsechel el moliukes er a re mesiungem, el profet, 
ma rokui el chedam, el tirkel rokui el mengull er kau, el meklou ma re 
mekekerei el di osisiu. Ng mla mo belsechel el molemall er tirkel melemall er 
a beluulchad!” 
19Ele templo er a Dios el ngar a eanged a mlenga chesmerel, e sel Blil a 
Telbiil, a mloues er isei. E sola e mlor ngii a bisebusech, ma cherrodech, ma 
ngerel a derumk, ma desiu ma meklou el ua kori el chull. 

Ocholt 12 

1E sola e ng tiloech er a eanged a klou el kdekudel el olangch. Ng tal redil el 
uluubail er a sils, e serrochel er a buil, e telechull er a krone el ngar ngii a 
tacher ma teblol btuch er ngii. 
2Ng sochera er a cheroll ma ngeuil ma rengelel a cheroll a ulerkedii me ng 
mlo klou a ngerel el oldiu. 
3A kuk tar a kdekudel el olangch a tiloech er a eanged. Ng mlar ngii a imis el 
klou e bekerkard el drakon el kleuid a bdelul e truich a orsul, e mlar ngii a 
krone er a derta er a ikel bdelul. 
4Ng ngiluu a kemril el orekorek a tar edeitiud er a btuch er a eanged el orebet 
er a beluulchad. Ng dilechor er medal ngikel redil el di kldmokl el mo menga 
er a ngelekel, sel lochellii. 
5Me ngiil redil a milechellii a ngalek el sechal, el mo mengedereder er a 
beluulchad el rokir el oba skors el deel. Ngdi ngikal ngalek a di mlengai el 
mor a Dios e mor a kingellel. 
6Ngikel redil a chiliis el mor a medideriik el ked, el le kildmeklii a Dios el 
kirel, el le ngar ngii e te mengedmokl er ngii el 1,260 el sils. 
7E sola e ng mlor ngii a mekemad er a eanged. A Mikael ma re anghel er ngii 
a uluumekemad er a drakon, e ngii el drakon ma re anghel er ngii a 
uleldechelakl er tir; 
8ngdi drakon ma re anghel er ngii a mlo mechitechut, me te mlodik el diak el 
sebechir el lmuut el mor a eanged. 
9Ngikal kmal klou el drakon a mlodik, ngikel bersoech er a rechuodel, el 
ngklel a Diabelong, ma lechub e ng Satan, el mengeblad er a beluulchad el 
rokir. Ng mlechoit el mer a beluulchad ngii ma rokui el anghel er ngii. 
10E sola e ak rirengesii a klou el ngor el ngar a eanged el kmo, “A Osobel er a 
Dios a mla mei! A Dios a mla ochotii er a klisichel el kmo ng King! A Mesias 
er ngii a chemota klisichel er omerreder! Ele ngikel dilechor er medal a Dios 

er kid e uleltutakl er a re bebil er kid er a llomes ma klebesei a mla modik er 
a eanged. 
11A re bebil er kid a mlo mesisiich er ngii el oeak a rsechel a Ngelekel a Sib 
ma klemerang el lulemerk er ngii; e mle mimokl a rengrir el chemoit a 
klengar er tir e mad. 
12Me bo ledeu a rengmiu, kemiu el eanged me kemiu el rokui el kiei er ngii! 
Ngdi ng kmal chebuul a beluulchad ma daob! Ele Diabelong a mla metengel 
el ekor kemiu e blekall er a klsiberreng, ele ng medengei el kmo ng di kedeb 
ku temel.” 
13Ser a bocha lodengei a drakon el kmo ng mla dmik el mer a beluulchad, e 
ng mlo oldellai er ngikel redil el milechellii a ngalek el sechal. 
14Ngikal redil a le bilsa erul osebekel a klou el uasi me bo le sebechel el 
suebek el mor a medideriik el ked el le ngar ngii e te mengedmokl er ngii el 
edel rak ma tedobech, el diak bo le mekesakl er a drakon. 
15E a drakon a ultebedii a imui er a ngerel el mo omerius er ngikel redil. 
16Ngdi chutem a ullengeseu er ngikel redil; ng tilengii a ngerel e mirrekakl a 
ikel ralm el tilobed er a ngerel a drakon. 
17Ngiil drakon a ngilasech a rengul er ngikel redil me ng mirrael el mo 
oldechelakl er tirkel medechel el ngelekir a re ngelekel, el tirkel rokui el 
orrenges e oltaut a llechul a Dios e kerekikl el oltirakl er a klemerang el 
lulechotii a Jesus. Ngikel drakon a di dilechor er a rriil. 

Ocholt 13 

1E sola e ak milsa charm el mle tuobed er a daob. Ng mle truich a orsul e 
kleuid a bdelul. A ikel orsul a mle chemur a krone, e a ikel bdelul a mle 
llechukl er ngii a ngakl el oltuub er a Dios. 
2Ngikel charm a mle ua leopard, e a ochil a ua ochil a kuma e a ngerel a ua 
ngerel a laion. A drakon a ulidii a klisichel, ma kingellel, ma oberberk el 
omerrederel el mor ngiil charm. 

3A chimo er a ikel bdelul ngkel charm a di ua blo le meringel el metemall, e 
ngdi mla mo mechubs. A beluulchad el rokir a mlo mechas a rengul me ng 
mlo oltirakl er ngiil charm. 
4A rokui el chad a milengull el meluluuch er a drakon, ele ng ngiluu a 
klisichel omerrederel el msa ngkel charm. Te dirrek el milengull el meluluuch 
er a charm el kmo, “Ng techa ua ia charm? Ng techa sebechel el okoad el 
omtok er ngii?” 
5Ngkel charm a le bilecherei me ng melekoi a ngarbab el tekoi el oltuub er a 
Dios, e oba klisiich el mengedereder el 42 el buil. 
6Me ng mlo tmaut el melebeakl er a Dios, ma ngklel, me sel le kiei er ngii, me 
tirkel rokui el ngar a eanged. 
7Ng mlo oldechelakl er a re chedal a Dios e mo mesisiich er tir, e ngiluu a 
klisiich el mo mengedereder a rokui el kebliil ma beluu, ma omelekoi, ma bek 
el bedengir a re chad. 
8A rokui el chad el kiei er a beluulchad a mo mengull er ngii, el tirkel dimlak 
le meluches a ngklir er a babier er a re di ngar er uchei er a lobeob a 
beluulchad, el ngii a babier er a Ngelekel a Sib el lulekodir. 
9“Ngikel ngar ngii a dingal, lorrenges. 
10Ngikel mle kirel mudechem a ulterekokl el mo mudechem; me ngikel mle 
kirel mo mad er a saider a ulterekokl el mo mad er a saider. Ma le ua isei e a 
re chedal a Dios a kirir el mo meduch a rengrir e mesisiich el oumerang “ 
11E ngak a liluut el mesa kuk tar a charm el mle tuobed er a chutem. Ng mlar 
ngii a erul orsul el ua orsul a ngelekel a sib, e millekoi el ua ngerel a drakon. 
12Ng ousbech er a klisichel omerrederel ngikel kot el charm sel le ngar medal, 
e rullii a beluulchad me tirkel rokui el kiei er ngii el mo mengull el 
meluluuch er ngikel kot el charm, el mla mo mechubs a telemall er ngii. 
13Ng dirrek el meruul a meklou el mengasireng el tekoi; ng oltengel a ngau er 
a eanged el mer a chutem er mederir a rokui el chad. 

14Me ng mengeuid er a re chad el kiei er a beluulchad, el olab a ikel 
mengasireng el tekoi el le kilengei er ngii me ng meruul er medal a kot el 
charm, me ng rulleterir el mo meruul er a bleob el okesiul ngikel kot el 
charm el meltemall er a saider e ngdi ng silobel. 
15Ngkel ongerul charm a le kilengei er ngii me ng mo dokouii a klengar el 
loia er a bleob el okesiul ngkel kot el charm, me ng mlo sebechel el 
mengedecheduch, e mekodeterir tirkel rokui el diak longull er ngii. 
16Ngkel kot el charm a urremelterir a rokuil chad, a re mekekerei, ma re 
meklou, ma re merau ma re mechebuul, ma re sibai ma re mimokl, me ng mo 
melecha olangch er a kadekmel a chimorir ma lechub e ng medal a bderrir. 
17Ng diak a chad el sebechel el omechar ma lechub e ng olterau a lak tial 
olangch er ngii, el ngii el olangch a ngklel ngkel kot el charm ma lechub e ng 
ochur el olengchelel. 
18Ng di mellomes a rengul a sebechel el mtebengii tiang. Ngikel sekutab a 
metik er a belkul sel ochur el olengchelel a charm, ele sel ochur a melutk er a 
chad. Isel ochur a 666. 

Ocholt 14 

1E sola e ak ulemes, e milsa Ngelekel a Sib el dechor er a Rois Sion; te mlar 
ngii a re 144,000 el chad el ulebengkel el mle llechukl a ngklel ma ngklel a 
Demal er a medal a bderrir. 
2E ak rirengesii a ngor el mlar a eanged el mei el ua rrekel a klou el omaoch 
el ralm e ua ngerel a derumk. Ng mle ua ngerel a harp el louharp a re chad er 
a chelitakl. 
3Tirkel 144,000 el chad a dilechor er medal a kingall, ma mederir tirkel teual 
kerubim ma re mechuodel e milengitakl er a beches el chelitakl el di tir el 
tang a sebechir el suubii. Ng di tirkaikid er a beluulchad el rokir itirkel 
silobel. 
4Tirka itirkel sechal el klikiid el dimlak a tal bo lobengterir a redil. Te mle 
klikiid er a deleboes. Toltirakl er a Ngelekel a Sib el mor a ikel le bor ngii. Te 

mla mengubet e tuobed er a chelsir a rokui el chad er a beluulchad e tir ia 
kot el mo modars el mor a Dios ma Ngelekel a Sib. 
5Ng dirkak a tal lomulak; ng diak a tal telemellir. 
6Ak dirrek el milsa kuk tar a anghel el silebek er bab er a melidiul, el oba 
diak a ulebengelel klumech er a Ungil Chais el mo ouchais er ngii el mor 
tirkel kiei er a beluulchad, el mor a bek el bedengir a re chad, ma kebliil, ma 
omelekoi, ma beluu. 
7Ng mle klou a ngerel el dmu el kmo, “Mkebkellii a Dios e modengesii, ele ng 
merma belsechel el bo loukerrekeriil er a rokuil chad. Mongull el meluluuch 
er ngii el ulemeob er a eanged, ma chutem, ma daob, ma madedok el ralm!” 
8A ongerul anghel a uleak ullel ngkel kot el kmo, “Ng mla ruebet, ng mla 
ruebet a Mesisiich el Babilon! Ng rirelleterir a re chad er a bek el beluu el mo 
melim er a imelel el bilong, sel mesisiich el ilumel er a deleboes el le ngar 
ngii.” 
9A ongedel anghel a uleak ullir tirkel terung, el melekoi el klou a ngerel el 
kmo, “Ngikel mengull el meluluuch er a charm ma bleob el okesiul, e mo 
nguu olangch el mor a medal a bdelul ma lechub e ng chimal  
10ia mo melim er a bilong er a Dios, el bilong er a ngesechel a rengul, el bla 
loitelii er a kob er a ngesechel a rengul el kmal mesisiich el diak lurrechomel, 
e mo chuarm er a ringel er a meringel a kerdel el ngau ma sulfur er mederir a 
re chedaol anghel ma Ngelekel a Sib. 
11A chetul ngiil ngau el omekcharm er tir a di mengchat el mo cherechar. Ng 
diak a ulengellir er a llomes ma klebesei tirkal mengull er a charm ma bleob 
el okesiul, me ngikel oba olengchelel a ngklel.” 
12Tia ia uchul e a re chedal a Dios a kirir el mo meduch a rengrir el 
outekangel, tirkel rokui el oltirakl a llechul a Dios e oumera er a Jesus. 
13Ak dirrek el rirengesii a ngor el mlar a eanged el mei el kmo, “Mlechesii 
tiang el kmo: Chelechal mong e te ngeltengat tirkel mad er omesiou er a 

Rubak!” A Reng a dilu el kmo, “Choi, ng ua isei! Te ngeltengat el mo olengull 
er a urerir, ele olechotel a urerir a obengterir el merael.” 
14E sola e ak ulemes e milsa becheleleu el eabed, e mlar ngii a tal kor a 
teletelel a chad el dilengchokl er ngii el mlar ngii a krone el kolt er a bdelul 
ma kedorm el kamang er a chimal. 
15E a kuk tar a anghel a mle tuobed er a templo e uleldiu el mor ngikel 
dilengchokl er a eabed el kmo, “Mnguu a kamelengem el mo meridm a 
rodech er a sim, ele ng mocha belsechel; a beluulchad a merekang a rodech 
er ngii!” 
16Me ngikel dilengchokl er a eabed a ngiluu a kamelengel el omir er ngii el 
mer a chutem, me ng di merridm a rodech er a sim. 
17E sola e ak milsa tar a anghel el mle tuobed er a templo er a eanged, el 
dirrek el uleba kedorm el kamang. 
18E a tar a anghel, el oungerachel er a ngau, a mlei el mlar a olengetongel. Ng 
uleldiu el klou a ngerel el mor ngikel anghel el uleba kedorm el kamang el 
kmo, “Mnguu a kamelengem el kuimd a redechel a dellomel el bilong er a 
sers er a beluulchad, ele ng mla mo mark!” 
19Ma anghel a ulemir er a kamelengel er a beluulchad, el kuimd a redechel a 
dellomel el bilong, e midokl er a chelsel omeseokl er a bilong er a ngesechel a 
rengul a Dios. 
20A ikal redechel a dellomel el bilong a le bilseos er a omeseokl er a bilong el 
ngar a ikrel a beluu, e a rasech a tilobed er ngiil omeseokl er a bilong el 
ulemaoch el mlo 200 el mael a klemengetel e eim el fit a delechel. 

Ocholt 15 

1E sola e ak milsa kuk tar a kdekudel el olangch er a eanged, el klou e 
mengasireng. Ng mlar ngii a re teuid el anghel el olab a euid el kerior, el ingii 
a ulebongel ringel ele ng olecholt el kmo ng mereko ngesechel a rengul a 
Dios. 

2E sola e ak milsa kor a daob el ua dirk el urrechomel er a ngau. Ak dirrek el 
milseterir tirkel mlo mesisiich er ngikel charm ma bleob el okesiul me sel 
ochur el olengchelel a ngklel. Te dilechor er bitar sel kor a daob el ua dirk, el 
olab a harp el le bilsterir a Dios, 
3e mengitakl er a cheliteklel a Moses, el mesiungel a Dios, ma cheliteklel a 
Ngelekel a Sib el kmo: “Rubak el Dios el Olab a Bek el Klisiich, a urerem a 
meklou e mengasireng! King er a ikel beluu er a beluulchad, a rolem a 
melemalt e merang. 
4Ng techa diak bo le mechas a rengul er kau e Rubang? Ng techa diak bo 
lomerk a chetengem? Ng di kau el tang a chedaol. A bek el beluu er a 
beluulchad a me kldibel e mengull el meluluuch er kau, ele melemalt el 
omerellem a di lomes a re chad el rokui.” 
5Uriul er itiang e ak milsa templo er a eanged el menga chesmerel e a 
Chedaol Tento a mlar a chelsel. 
6Tirkel teuid el anghel el ullab a euid el ringel a mle tuobed er a templo, el 
bliull er a beches e mengchecheldoech el mamed el bellebel a ulurir er a kolt. 
7E a tar tirkel teual kerubim a milsterir a re teuid el anghel a kleuid el kolt el 
delluchel belatong el mui er a ngesechel a rengul a Dios, el ngii a di ngar el 
mo cherechar el diak a ulebengelel. 
8A templo a di mlo mui er a chetul a klebkellel ma klisichel a Dios, e dimlak a 
chad el sebechel el mo soiseb er a chelsel a templo el dimerkmo bo le merek 
a ikel euid el kerior el lullab el mei a re teuid el anghel. 

Ocholt 16 

1E sola e ak rirengesii a klou el ngor el mlar a templo e millekoi el mor a re 
teuid el anghel el kmo, “Bo mochubel er a beluulchad a ikel kleuid el 
delluchel belatong er a ngesechel a rengul a Dios!” 
2Ma kot el anghel a mlong e ochebelii er a beluulchad a delluchel belatong er 
a ngesechel a rengul a Dios el lulebang. Ma mekngit e meringel el kltkat a 

dilubech er a bedengir tirkel mlar ngii a olangch er a charm er tir me tirkel 
milengull er a bleob el okesiul. 
3E a ongerul anghel a ulechebelii a delluchel belatong er a ngesechel a rengul 
a Dios el lulebang er a daob. Ma daob a di mlo ua rsechel a mla mad el chad, 
ma rokui el outeliil el ngar a daob a di mlad. 
4E ongedel anghel a ulechebelii er a omoachel ma madedok a delluchel 
belatong er a ngesechel a rengul a Dios el lulebang me ng di ulebult el mo 
rasech. 
5Ak rirengesii a anghel el oungerachel a ralm el kmo, “A blals el bla motengel 
a melemalt, kau el di Tal Chedaol, kau el ngikel ngar ngii e ngikel mlar ngii. 
6Tulechubel a rsechir a re chedal a Dios ma re profet, me ke mla mesterir a 
rasech el bo lolim. Te melai a medal a omerellir!” 
7E sola e ak rirengesii a ngor el tilobed er a olengetongel el kmo, “Rubak el 
Dios el Olab a Bek el Klisiich! Ng merang e melemalt a cho momals!” 
8E a ongeual anghel a ulechebelii er a sils a delluchel belatong er a ngesechel 
a rengul a Dios el lulebang, me ng mlo melul er a re chad el oba kleldelel a 
ngeuil el kmal meringel. 
9Ma re chad a meldul er tial meringel kleald, e millius er a ngklel a Dios, el 
ngar ngii a klisichel el chodereder a ikal ringel. Ngdi tir a di dimlak lobult a 
rengrir er a kngterir e loldanges er ngii. 
10E a ongeim el anghel a ulechebelii er a kingellel ngikel charm a delluchel 
belatong er a ngesechel a rengul a Dios el lulebang. Ma ilkolk a 
milechelchebii a rengedel ngikel charm, ma re chad a mlo mengerkor a 
ungelir er a ringel el mlor tir, 
11me te millius er a Dios er a eanged el kirel a ikel ringelir ma telemall er a 
bedengir. E ngdi dimlak lechoit a ikel mekngit el omerellir. 



722 

 

 
© United Bible Societies. 

 

 
 

 

12Me ngikel ongelolem el anghel a ulechebelii er a klou el Omoachel Eufrates 
a delluchel belatong er a ngesechel a rengul a Dios el lulebang. Tial omoachel 
a di mlo medirt me ng mlor ngii a rolir tirkel king el ngar ongos el mei. 
13E sola e ak milesterir a re tedei el mekngit el chelid el mle ua teletelel a 
dechedech. Ng mle tuobed er a ngerel a drakon, ma ngerel ngikel charm, ma 
ngerel a diak le meral profet. 
14A ikei ia mekngit el chelid el meruul a mengasireng el tekoi, e tuobed el 
mor a re king er a beluulchad el rokir e mengideb er tir el kirel sel mekemad 
el mor ngii er sel klou el Sils er a Dios el Olab a Bek el Klisiich. 
15“Morrenges! Ngak a mei el ua merechorech! Ng ngeltengat ngikel chad el di 
mekar e kerekikl a bilel me ng diak lomais el di meau me bo le merur er a 
buai.” 
16Ma ikel mekngit el chelid a mlo kidebeterir a re king er sel lomekedo er ngii 
er a Hebru el kmo Armakedon. 
17E ngikel ongeuid el anghel a chilebelii er a melidiul a delluchel belatong er 
a ngesechel a rengul a Dios el lulebang. Ma kloul ngor a mlar a kingall er a 
chelsel a templo el mei el kmo, “Ng mla momerek!” 
18Ng mlor ngii a bisebusech, ma cherrodech, ma ngerel a derumk, ma klou el 
desiu. Ng dirkak a tal desiu el ua ingii er a le kot el obeob a chad el mer 
chelechang; tia sel delal a desiu! 
19Sel meraelchisel beluu a meltiud el mo edei el bliongel, e a ikel ulekedmokl 
el beluu er a bek el beluu er a beluulchad a melteruud. A Dios a liltkii a 
chetengakl el Babilon me ng rirellii el ngilmii lochisir a kob er a ngesechel a 
rengul. 
20A iungs el rokui a di ririid ma rois a di mlo dibus. 
21A kerior a mlei, el meklou el chull el kor a bad, el mor a derdart el bond a 
berredel, a mirreberebet er a eanged el subechii er a re chad el millius er a 
Dios, el ringel er a ikal kori el chull a uchul, ele ng kmal mle kdekudel ngiil 
kerior. 

Ocholt 17 

1E sola e a tar tirkel teuid el anghel el ullab a delluchel belatong er a 
ngesechel a rengul a Dios a mlei er ngak e dilu el kmo, “Mei, e bo kuchotii er 
kau a belsel ngikel meraelchisel el prostitute, ng sel beluu el dechor er bitar a 
betok el omoachel. 
2A re king er a beluulchad a mirruul a deleboes el obengkel, e a re chad er a 
beluulchad a milechetelaol er a lolim er a bilong er a delengerengerel.” 
3Ak meltuchel er a Reng, ma anghel a kilderak el mor a medi-deriik el ked. 
Ng mlar ngii er ngii a redil el dilengchokl er bebul a bekerkard el charm el di 
mle llechukl el tal chad er a ngakl el otubel a Dios. E ngikal charm a mlar 
ngii a kleuid el bdelul ma truich el orsul. 
4Ngikel redil a mle bliull er a purple ma tatirou, e ouberberingel er a besiich 
el kolt, ma mekreos el bad, ma ngisel a chesiuch. Ng uleba er a chimal a kob 
el mui er a mengelengalek e kikiongel el tekoi, el olechotel a delengerengerel 
er a deleboes. 
5Ng mle llechukl er a medal a bdelul a berrotel a belkul el ngakl el kmo, 
“Chetengakl el Babilon, el derrir a rokui el prostitute ma re chad el meruul a 
kikiongel er a beluulchad.” 
6E sola e ak milsa ngiil redil el cheltelaol er a rsechir a re chedal a Dios ma 
rsechir tirkel lulemekoad er tir ele te mle blak a rengrir el oltirakl er a Jesus. 
Ser a kisang, e ng kmal mlo mechas a renguk. 
7Ma anghel a uleker er ngak el kmo, “Ngera me ng mechas a rengum? Ak mo 
subedau er a berrotel el belkul ngikel redil ma charm el le ngar bebul, ngkel 
charm el ngar ngii a kleuid el bdelul ma truich el orsul. 
8Ngkel charm a di mle chad, e mla mad, e ngosechu el me tuobed er a datk e 
merael el mo metemall. Tirkel chad el kiei er a beluulchad el dimlak le 
meluches a ngklir er a babier er a re di ngar er uchei er a lobeob a 
beluulchad, a rokui el di mo mechas a rengrir sel lomes er ngkel charm. Ele 
ng mlar ngii, e mo diak, e dirk lmuut el mor ngii. 

9“Ng di chad el mellomes a rengul e sekutab a sebechel el mo medengelii 
tiang. A ikel kleuid el bdelul a euid el bukl el le dengchokl er ngii ngikel 
redil. Ng dirrek el teuid el king, 
10el re teim er tir a mla ruebet, e a tang a dirk mengedereder, e a tang a 
dirkak le mei; e sel le mei e ng kirel mo mengedereder el di telkib. 
11E ngikel charm el mle chad e mla mad, a mong me ng ongeai el king el tar 
tirkel teuid el merael el mo metemall. 
12“A ikel truich el orsul a charm el mules a re truich el king el dirkak 
lomuchel el mo mengedereder, e ngdi ng mor tir a klisiich me te mo 
mengedereder el ua le king el tal sikang tir me ngkel charm. 
13Tirkal truich a di ta uldesuir, e ngma klisichir ma klisichel omengedereder 
er tir el msa ngkel charm. 
14Te mo oldechelakl el omtok er a Ngelekel a Sib; e ngdi Ngelekel a Sib, ngii 
ma re chedal, el blak a rengrir el oltirakl er ngii, a mo mesisiich er tir, ele 
ngii a Rubak er a re rubak e King er a re king” 
15A anghel a dirrek el dilu er ngak el kmo, “A ikel ralm el mules el le 
dengchokl er bebul ngkel prostitute, a beluu, ma re chad, ma kakerous el 
bedengir a re chad, ma omelekoi. 
16A truich el orsul a charm el mules me ngikel charm a mo ouketui er a 
prostitute; te mo medobed el ngmai a ikel rokui el ngar ngii er ngii me ng di 
mo meau; te mo kma techel a bedengel e durur el tomellii. 
17Ele Dios a mla rullii el mor ngii er a rengrir a mo oltaut a ngar a uldesuel 
sel bo leta uldesuir e lenga klisichir el msa ngkel charm el mo mengedereder 
el dimerkmo bo letaut a tekingel a Dios.” 
18“Ngkel redil el mulsang a sel klou el beluu el mengedereder er a re king er a 
beluulchad.” 

Ocholt 18 

1Uriul er itiang e ak milsa kuk tar a anghel el mle metengel er a eanged. Ng 
uleba kloul klisiich er omengedereder e a dichel a klebkellel a mileklemesii a 
beluulchad el rokir. 
2Ng uleldiu el klou a ngerel el kmo, “Ng ngomedang! A chetengakl el Babilon 
a mla nguemed! Chelechang e ng kiei er ngii a mengelengalek el reng ma 
mekngit el chelid; ma bek el bedengel a kikiongel e chetid el suebek el charm 
a kiei er ngii. 
3Ele rokui el beluu a mla melim er a bilong er ngii, sel mesisiich el ilumel er a 
deleboes el le ngar ngii. A re king er a beluulchad a uluudengerenger er ngii, 
e a re chad er omengereker er a beluulchad a mlo merau er a diak le 
mosarech el ngelbesel a rengul er a delengerenger!” 
4E sola e ak rirengesii a kuk tar a ngor el mlar a eanged el kmo, 
“Mcheridemiu er ngii, kemiu el chedak; mcheridemiu er ngii! Ng kmal diak le 
kiriu el mengesechusem er kemiu er a kngtil; ng diak le kiriu el mo obals el 
obengkel! 
5Ele kngtil a chachisois el mo ua kldidiul a eanged, e a Dios a diak lobes a 
mekngit el omerellel. 
6Mruul el mor ngii a kmal di ua ikel le riruul el ekor kemiu; moluut el erul 
chachisois er a ikel bla leruul. Mokekii a kebengel er a ilumel el erul 
chachisois a klisichel er a ilumel el le bilskemiu. 
7Bsa osisiu a ildisel el ringel ma klengiterreng el di ua ildisel a klebkall ma 
klungiaol el lulechau el mor ngii. Ele ng blechoel el di ngii el melekoi er ngii 
el kmo, ‘Ngak tiang el dengchokl el kuin! Ng diak kmelakl dil, ng kmal diak 
bo kcheremii a klengiterreng!’ 
8Tia ia uchul me ng di tal sils e ng mo ngmai a ringel, el rakt, ma 
klengiterreng, ma bosech, e mo medul er a ngau, ele Rubak el Dios, el 
oukerrekeriil er ngii a mesisiich.” 

9A re king er a beluulchad el mlo obengkel er a deleboes ma diak le mosarech 
el ngelbesel a rengul er a delengerenger a mo lmangel e mengebechub el kirel 
sel beluu a le ues a chetul el meseseba er a ngau. 
10Te kmal di cheroid, ele te medakt el mo chormii a ringelel. Te kmo, “Ng 
chebuul! Ng meral chebuul! Kau el meraelchisem e mesisiich el beluu el 
Babilon! Ng di chelsel a tal sikang e ke mla obals!” 
11A re chad er a omengereker er a beluulchad a dirrek el lmangel e 
mengebechub el kirel, ele ng dikea chad el omechar a kloklir; 
12ng diak a chad el omechar a kolt, ma silber, ma mekreos el bad, ma ngisel a 
chesiuch; ma meringelchad el mamed el linen, ma purple a bedengel, ma silk, 
ma tatirou; ma bek el bedengel a bechochod a bul el kerrekar, ma bek el 
bedengel a klalo el rruul er a orsul a elephant ma meringel a cheral el 
kerrekar, ma rruul er a brons ma deel ma bad el marble; 
13ma cinnamon, ma spice, ma incense, ma myrrh, ma frankincense; ma bilong 
ma cheluch, ma merikengko ma wheat, ma kerbou ma sib, ma uos ma 
kuruma, ma re sibai, ma re chad. 
14A re chad er a omengerker a dmu er ngii el kmo, “A ikel rokui el ungil klalo 
el mle soam a mla mo diak, ma rokui el iltetem ma chisem a mla remiid, e 
diak mluut el mo metik!” 
15A re chad er a omengerker, el mlo merau er a kerrekerengir er isel beluu, a 
di mo mededechor er cheroid, ele te medakt el mo chormii a ringelel. Te mo 
lmangel e mengebechub, 
16e kmo, “Ng chebuul! Ng meral chebuul, ngiil chetengakl el beluu! Ng mle 
bliull er a ungil mamed, ma purple, ma tatirou, e omesiich er ngii er a kolt 
ma mekreos el bad, ma ngisel a chesiuch! 
17E di chelsel a tal sikang e ng mla oriid a rokui el uchul a iltetel!” A rokui el 
kabitei er a diall, ma re melidai, ma re chad er a diall, me tirkel rokui el 
mengerker er a daob, a dilechor el kmal di mle cheroid, 

18e a le ues a chat er a ngau el ullekngemedii e tuleldiu el kmo, “Ng dirkak a 
chimol beluu el mo meraelchisel a klungiolel el ua itial beluu!” 
19Te lilecha chebechab er a bderrir, e lilangel el mengeiung el kmo, “Ng 
meral meringel el tekoi! Ng ua ngeral chelebuul a merma er tial meraelchisel 
beluu! Ng beluu el tirkel rokui el oudiall e omekall er a debel a mlo merau er 
a iltetel! E di chelsel a tal sikang e ng mla oriid el rokui! 
20“Bo ledeu a rengum, e eanged, er a telemellel! Bo ledeu a rengmiu, kemiu el 
chedal a Dios, ma re apostol, ma re profet! Ele Dios a mla melsii el kirel a ikel 
le riruul el ekor kemiu!” 
21E a mesisiich el anghel a kilderii a bad el ua kllungel a klou el ongsekikl 
bad e mildeklii er a daob, e dmu el kmo, “Tiakid a mo teletelel sel 
meraelchisel el beluu er a Babilon a bo le meringel el ruebet el mor iou e lak 
lluut el mo moues. 
22A ngerel a harp ma ngerir a re chad, ma ngerel a ngaok ma trombetang, a 
diak deluut el mo remenges er kau! Ng diak a di tal chad er a ngii di lureor el 
mo medechel er kau; ma ngerel sel ongsekikl bad me ng mo diak deluut el 
rongesii! 
23Ng dikea lluut el mo moues a kerdel olbidel er kau; ma diak lluut el mo 
morenges a ngerir a re melibuk a chebechielir el sechal ma redil er a chelsem. 
A re chad er omengerker er a chelsem a kot el mle mesisiich er a chelsel a 
beluulchad el rokir, e kau a ullab a olai er kau el mengeuid er a re chad er a 
beluulchad el rokui!” 
24A Babilon a mlukerrekeriil ele rsechir a re profet ma re chedal a Dios a le 
biltik er a chelsel; choi, ng rsechir tirkel rokui el mlad er a beluulchad. 

Ocholt 19 

1Uriul er itiang, e ak rirengesii a kor a ngerel a klou el seked er a re chad el 
ngar a eanged el dmu el kmo, “Le modanges a Dios! Osobel, ma klebkall, ma 
klisiich a kloklel a Dios er kid! 

2Ng merang e melemalt a loukerrekeriil! Ng mla melsii ngikel prostitute el 
uluudengerenger el mengikiongel er a beluulchad er a deleboes er ngii. A 
Dios a milelsii ele ng milekodeterir a re mesiungel.” 
3Te liluut el oldiu el kmo, “Doldanges er a Dios! A chat er a ngau el 
olekngemed er sel meraelchisel el beluu a di merael el mor bab el diak a 
ulebengelel!” 
4A re 24 el mechuodel ma re teual ngar el bleob a mlo terrob e milengull el 
meluluuch er a Dios, el dilengchokl er a kingall. Te dilu el kmo, “Amen! 
Doldanges er a Dios!” 
5Ng mlar ngii a ngor el mlar a kingall el mei el dilu el kmo, “Moldanges er a 
Dios er kid, kemiu el rokui el mesiungel me kemiu el rokui el chad, el meklou 
ma re mekekerei el mengull er ngii!” 
6E sola e ak rirengesii a kor a ngerel a seked, el ua rrekel a taki, el ua meklou 
el ngerel a derumk. Ak rirengesterir el kmo, “Doldanges er a Dios! Ele Rubak, 
el Dios er kid el Olab a Bek el Klisiich a King! 
7Doldeu a rengud e bo lungil a rengud; dodengesii ele ng mocha belsechel a 
merengel a chebechielel a Ngelekel a Sib, e a mo bechil a mla kudmeklii el 
kirel. 
8Ng mla nguu a beches el mengeldoech el linen el bo loubail er ngii.” (Ngii el 
bail a ikel ungil el omerellir a re chedal a Dios.) 
9E sola e a anghel a dilu er ngak el kmo, “Mlechesii tiang: Te ngeltengat tirkel 
mlor tir a okedong el mer a merengel a chebechielel a Ngelekel a Sib.” E ngiil 
anghel a millemolem el dmu el kmo, “A ika meral tekingel a Dios.” 
10Ak mlo terrob er ochil el mengull el meluluuch er ngii, e ngdi ngii a dilu er 
ngak el kmo, “Lak mua isei! Ngak a di ua ikau ma re bebil er kau, el tar a re 
mesiou, el olecholt er a Jesus. Ng Dios a kirem el mengull er ngii!” Ele 
klemerang el lulechotii a Jesus a melluchel er a re profet. 

11E sola e ak milsa eanged el menga chesmerel, e ng me chemolt er ngii a 
becheleleu el uos. Ngikel mlar bebul a lomekedo er ngii el Blak a Rengul e 
Merang; ng melemalt a loukerrekeriil ma loumekemad a mekemedil. 
12A chelsul a medal a mle ua kerdel a ngau, e mle telechull a betok el krone. 
Ng mlar ngii a ngklel el mle llechukl er ngii, el dimlak a ngodech el chad el 
medengelii, ng di ngii el tang. 
13A kemanget el ikrel a bail el luluubail er ngii a di mle delidiim er a rasech. 
A ngklel a “Tekingel a Dios.” 
14A re soldau er a eanged a uleak ullel, el ngar a becheleleu el uos e oubail a 
kmal becheleleu el ungil linen. 
15Ng tilobed a kedorm el saider er a ngerel, el loba el mo oumekemad e mo 
mesisiich a beluu. Ng mo mengedereder el oba skors el deel, e mo merderd el 
di ua loltobed osechel a bilong er a omeseokl er a ngesechel a rengul a Dios el 
Olab a Bek el Klisiich. 
16A ngakl el, “King er a re king e Rubak er a re rubak,” a mle llechukl er a 
ikrel a bilel ma bab er a bkul ochil. 
17E sola e ak milsa anghel el dechor er bebul a sils. Ng uleldiu el klou a ngerel 
el mor a rokui el charm el silebek er a melidiul el kmo, “Be mkldibel er a 
klou el mur er a Dios! 
18Mei me monga techel a bedengir a re king, ma re mengeteklir a re soldau 
ma re soldau, ma techel a uos ma re chad el ngar a uos, ma techel a bedengir 
a rokuil chad, el sibai ma re mimokl, ma re ngarbab ma re ngariou el chad!” 
19E sola e ak milsa ngikel charm ma re king er a beluulchad ma re soldau er 
tir el cheldull el mo oumekemad er ngikel ngar a uos ma re soldau er ngii. 
20Ngkel charm a milengai el mo kelebus, ngii ma diak le meral profet el 
mirruul ongasireng el tekoi er medal. (Ng ikeikid el ongasireng el tekoi a 
luluusbech el mengeuid er tirkel mlar ngii olengchelel ngiil charm er tir me 
tirkel milengull er a bleob el okesiul ngiil charm.) Me ngikel charm ma diak 

le meral profet a di mle chad e obidokl er a chelsel a diosech el ngau el ngar 
ngii a sulfur er ngii. 
21E a saider el tuobed er a ngerel ngikel ngar a uos a milekodeterir a re 
soldau er tir; e a rokuil suebek el charm a mlor a ikel sebechir el menga 
techel a bedengir. 

Ocholt 20 

1E sola e ak milsa anghel el mle metengel er a eanged, el oba kiis er a diak a 
btil deliobech ma mesisiich el bombatel. 
2Ng mildechemii a drakon, el ngikel bersoech er a rechuodel, el ngii a 
Diabelong, ma lechub e ng Satan, e lilechetii er a bombatel el 1,000 el rak. 
3E a anghel a mildeklii er a diak a btil deliobech, e chilsmerii, e chilsechesii, 
me bo lak el sebechel el mengeblad a beluu el mor sel bo le merek a 1,000 el 
rak. Uriul er isei e ng kirel el mekedoked el telkib. 
4E sola e ak miles a kingall, e tirkel dilengchokl ngiil kingall a mlor tir a 
klisiich el oukerrekeriil. Ak dirrek el miles a delebengir tirkel milengai a 
chiklir ele tulemerk er a klemerang el lullecholt a Jesus ma tekingel a Dios. 
Ng dimlak a tal longull er ngkel charm ma bleob el okesiul ma ka le ngiluu a 
olangch er ngkel charm el mor a medal a bderrir ma chimorir. Te liluut el mo 
chad e dilak el mengedereder el ua king tir ma Kristus el 1,000 el rak. 
5(E tirkel mlo medechel er a re mla mad a dimlak le bekiis el mor ser a bocha 
le merek a 1,000 el rak.) Tia sel kot el okisir a re mla mad. 
6Ng dmeu a rengrir e kmal ngeltengat tirkel ngar a belsachel er sel kot el 
okiis er a re mla mad. Sel ongerul kodall a diak a klisichel er tir; te mo prist 
er a Dios ma Kristus, e mo mengedereder el obengkel el 1,000 el rak. 
7Uriul er a bo le merek a 1,000 el rak, e a Satan a mo mekedoked e tuobed er 
a kelebsengel, 

8e merael el mo mengeuid a bek el beluu el meliuekl er a beluulchad, el Kok 
ma Makok. A Satan a mo mengideb er tir el rokui el kirel a mekemad, el 
ildisir a ua chelechol er a rriil. 
9Te milekelkelii a beluulchad e mlo iueklii a le cheldull er ngii a re chedal a 
Dios, ma beluu el betik a rengul er ngii. Ngdi ngau a miltengel er a eanged el 
okngemedeterir. 
10E sola e a Diabelong el milengeuid er tir, a le ngiluu el choitii er a diosech 
el ngau ma sulfur, el di bla le chitii el mor ngii ngikel charm ma diak le meral 
profet; me te mo chuarm er ngii er a llomes ma klebesei, el diak a 
ulebengelel. 
11E sola e ak milsa klou el becheleleu el kingall me ngikel dengchokl er ngii. 
E a chutem ma eanged a di ririid el nguemed er medal e dimlak lluut el 
moues. 
12E sola e ak milseterir a re mla mad el ngarbab ma re ngariou el chad, el di 
osisiu, el dilechor er medal a kingall. A babier a ulebiis, e ng kuk obiis a tang, 
el sel babier er a re di ngar. A re mlad a mlukerrekeriil el kirel a ikel lurruul, 
el llechukl er a ikel babier. 
13E a daob a ultebedeterir a re mlad er ngii. Ma kodall ma belurir a re mlad a 
ultebedeterir a re mlad el lulerreked er tir. Me te rokui el mlo mukerrekeriil 
er a ikel lurruul. 
14E sola e a kodall ma belurir a re mlad a ulebidokl er a diosech el ngau. (Tial 
diosech el ngau a ongerul kodall) 
15A ngii di le chad el dimlak le llechukl a ngklel er a babier er a klengar a 
ulebidokl er a diosech el ngau. 

Ocholt 21 

1E sola e ak milsa beches el eanged ma beches el beluulchad. A kot el eanged 
ma kot el beluulchad a ngilemed, ma daob a mlo diak. 



732 

 

 
© United Bible Societies. 

 

 
 

 

2Ak dirrek el milsa Chedaol Beluu, el ngii a beches el Jerusalem, el mlar a 
Dios el ngar a eanged el me metengel, el belsiochel e kldmokl, el ua redil el 
mla kudmeklii el mo olsiuekl er a mo bechil. 
3Ak rirengesii a klou el ngor el mlar a kingall e millekoi el kmo, “Chelechang 
e a blil a Dios a ngar a delongelir a re chad! Ng mo kiei el obengterir me tir a 
mo chedal. A Dios a ngii a mo obengterir, e mo Dios er tir. 
4Ng mo smuld a rokui el chiuosech er a mederir. Ng dikea lluut el mor ngii a 
kodall, e mo diak a klengiterreng, ma langel, ma ringel. A di mla tekoi a mla 
mo diak.” 
5E ngikel dengchokl er a kingall a dilu el kmo, “Chelechang e ak remuul a 
rokui el tekoi el mo beches!” Ng dirrek el dilu er ngak el kmo, “Mlechesii 
tiang ele ikal tekoi a merang e ulterekokl el mo tmaut.” 
6Ng dirrek el dilu el kmo, “Ng mla mo merek! Ngak a uchul e ulebongel. Ak 
kot e uriul. Ngikel meched a rengul a bo kbsa ralm er a madedok, el ralm er a 
klengar, e diak lomechar. 
7Tiakid a mo dikesel ngikel mo mesisiich, ngak a mo Dios er ngii, me ngii a 
mo ngelekek. 
8E a diosech el kmard a ngau ma sulfur er ngii, el ngii a ongerul kodall, a mo 
dikesir a re bedektall, ma re mengeblad el omtok er a re chederir, ma re 
meruul a de merur er ngii el tekoi, ma rumekoad er a re chad, ma re ngar a 
deleboes, me tirkel ouelai, ma re mengull a bleob, ma rokui el bulak.” 
9A tar tirkel teuid el anghel el ullab a kleuid el delluchel belatong er a 
ngesechel a rengul a Dios el mui er a ulebongel euid el bedengel a kerior, a 
mler ngak e dmu el kmo, “Mei, me bo kuchotii er kau a mo bechiil el Redil, el 
bechil a Ngelekel a Sib” 
10Ak meltuchel er a Reng, me ngiil anghel a kilderak el mor a chetebtel a 
kmal kedidai el rois. Ng ulechotii er ngak a Jerusalem, sel Chedaol Beluu, el 
mlar a Dios el ngar a eanged e metengel el mei, 

11el dmiich er a klebkellel a Dios. A beluu a diliich el ua mekreos el bad, el ua 
jasper, el mellomes el ua crystal. 
12Ng mlar ngii a meklou e mekedidai el cheuatel er ngii el mle truich ma 
erung a siseball er ngii, e mlar ngii a re truich ma terul anghel el 
uluungerachel a ikel siseball. Ng mle llechukl a ngklel a ikel tacher ma teblol 
kebliil er a Israel er bebul a ikel siseball. 
13Ng mlar ngii a dersekldei el siseball el meliuekl er ngii, el kldei a bedul 
ongos, ma kldei a bedul a dimes, ma kldei a bedul a diluches, ma kldei a 
bedul a ngebard. 
14A cheuatel er tial beluu a dilechor er bebul a tacher ma teblol 
omekedecheraol el bad, el mle llechukl er ngii a ngklir a re truich ma terul 
apostol er a Ngelekel a Sib. 
15E ngiil anghel el milengedecheduch er ngak a uleba olkael el kolt el mo 
meluk er a kllungel a beluu ma siseball ma cheuatel er ngii. 
16Ngiil beluu a mle cherrungel el skak. A tengel ma klemengetel a di osisiu. 
Ngikel anghel a tilkur tial beluu el uleba isel olkael. Ng mle 1,500 el mael a 
tengel, ma kldidiul, ma klemengetel. 
17Ngikel anghel a dirrek el milluk er a kllungel a cheuatel, me ng mle 216 el 
fit a telongklel, el oltirakl er a ultebechel el olkael el luluusbech er ngii. 
18Ng mle jasper a cheuatel er ngii el beluu, e ngii a mle rruul er a bliochel 
kolt, el mellomes el ua dirk. 
19A omekedecheraol el bad el le dechor er ngii a cheuatel a mle blechobech el 
bek el bedengel a mekreos el bad. Sel kot el omekedecheraol el bad a mle 
jasper, e ongerung a sapphire, e a ongedei a agate, e ongeuang a emerald, 
20e a ongeim a onyx e a ongelolem a carnelian, e a ongeuid a bibrurk el 
quartz, e a ongeai a beryl, e a ongetiu a topaz e a ongetruich a chalcedony, e 
a ongetruich ma tang a turquoise, e a ongetruich ma ongerung a amethyst. 

21A ikel truich ma erul siseball a mle tacher ma teblol ngisel a chesiuch, a 
derta ma tar a siseball a mle rruul er a dersechimong el ngisel a chesiuch. A 
rael er ngii el beluu a mle bliochel kolt, el mellomes el ua dirk. 
22Ng dimlak kisa templo er a chelsel ngiil beluu, ele templo er ngii a Rubak el 
Dios el Olab a Bek el Klisiich ma Ngelekel a Sib. 
23Ngiil beluu a diak lousbech er a sils ma lechub a buil el omekllomes er ngii, 
ele klebkellel a Dios a dmiich er ngii ma Ngelekel a Sib a olbidel er ngii. 
24A re chad er a beluulchad a mo merael el ousbech er a llemesel, ma re king 
er a beluulchad a mo olab a uchul a iltetir el mer ngii. 
25A siseball er ngiil beluu a kmal diak bo le mechesimer a le mellomes, ng mo 
diak a klebesei er sei. 
26A ungil chisel ma iltetel a bek el beluu a mo mengai el mor a chelsel itial 
beluu. 
27Ngdi diak a tal mekngit el mo soiseb er ngiil beluu, ma lechub e ng ngii di 
le chad el meruul a mekngit el tekoi ma lechub e ng melekoi a telingaol. Ng 
di tirkel lluches a ngklir er a babier er a Ngelekel a Sib, el babier er a klengar 
a mo soiseb er sel beluu. 

Ocholt 22 

1Ngkel anghel a dirrek el ulechotii er ngak a omoachel er a ralm er a klengar, 
el mechellings el ua mellomes el karas e ngar a kingellel a Dios ma Ngelekel a 
Sib el mei, 
2e omaoch el oldengelengel er a belngel a rael er a beluu. E a bita ma bita er 
ngii el omoachel a dellomel er ngii a kerrekar er a klengar, el ourodech el 
truich ma erullourodech er a chelsel a tal rak, el tar a tal buil; e a llel a kar el 
lousbech a re chad er a bek el beluu. 
3Ng diak a di tal ngerang el mla medebeakl er a Dios el mo moues er ngii el 
beluu. A kingellel a Dios ma Ngelekel a Sib a mor a chelsel ngiil beluu, e a re 
mesiungel a mo mengull el meluluuch er ngii. 

4Te mo mesa medal, e a ngklel a mo lluches er a medal a bderrir. 
5Ng mo diak a klebesei, e diak bo lousbech olbidel ma lechub e ng dichel a 
sils, ele Rubak el Dios a mo llemesir, e tir a mo mengedereder el ua king el 
mo cherechar. 
6E sola e ngiil anghel a dilu er ngak el kmo, “A ikal tekoi a merang e 
ulterekokl el mo tmaut. Ma Rubak el Dios, el omesterir a re profet a Reng er 
ngii, a ulderchii a anghel er ngii el mo olecholt er a re mesiungel a ikel 
kmedu el mor ngii.” 
7A Jesus a kmo, “Morrenges! Ak di kmedul mei! Te ngeltengat tirkel orrenges 
a ulaoch er tial babier e oltirakl!” 
8Ngak, el Johanes, a rirenges e mes a ikal rokui el tekoi. E ser a bo kmerek el 
orrenges e omes, e ak mlo terrob er medal ngiil anghel el ulecholt er ngak a 
ikal tekoi, e leko kmochu mengull el meluluuch er ngii. 
9E ngdi ng dilu er ngak el kmo, “Lak mua isei! Ngak a di tar a re mesiou el ua 
ikau ma re bebil er kau el profet me tirkel rokui el oltirakl a ikel tekoi el ngar 
tial babier. Ng Dios a kirem el mengull er Ngii!” 
10E sola e dilu er ngak el kmo, “Lak momart a ulaoch el ngar tial babier, ele 
ng di kmeda e ng mo er ngii a ikal rokuil tekoi. 
11Ngikel mekngit lolemolem el meruul a mekngit, me ngikel mengelengalek 
di le mengelengalek; ngikel ungil lolemolem el meruul a ungil, me ngikel 
chedaol di le chedaol.” 
12A Jesus a kmo, “Morrenges! Ak di kmedul mei! Ak mo olab a nguked sel 
kmei, el mo merous el mor a ta ma tal chad el okesiul a ikel lurruul. 
13Ngak a kot e uriul, e uchul e ulebongel.” 
14Te ngeltengat tirkel mesilek a mekemanget el ikrel a bilir el mo beches me 
ng sebechir el mo mengang a redechel sel kerrekar er a klengar e mo soiseb 
er a siseball el mor a chelsel isel beluu. 

15E ngdi tirkel ngar a ikrel isel beluu itirkel kor a blekerdelel a bilis, ma 
ruuelai, ma re ngar a deleboes, ma rumekoad er a re chad, me tirkel mengull 
el meluluuch a bleob el chelid, me tirkel bulak er a tekingir ma omerellir. 
16“Ngak el Jesus, a mla oderchii a anghel er ngak el eko ouchais a ikal tekoi 
er kemiu el ngar a bek el ikelesia. Ngak a uldidellel a rasech er a David; ak 
medidiich el btuch er a tutau.” 
17A Reng ma Redil el kldmokl el kirel mo bechiil a kmo, “Mei!” Tirkel 
rongesii tiang a dirrek el kirir el kmo, “Mei!” Le mei, ngikel meched a rengul; 
ngikel soal, le nguu a ralm er a klengar el diak locheraol. 
18Ngak, el Johanes, a kmal mengelechel er ngikel remenges a ikal tekoi er a 
ulaoch er tial babier el kmo, a le ngar ngii a ngii di le chad el dochel er a 
sesei, e a Dios a mo dochel a belsel ma ringelel el kloadel er tial babier. 
19Ma lsekum ng ngar ngii a ngii di le chad el kosadel a tekoi er a ulaoch er 
tial babier, e a Dios a mo ngmai er ngii a blingelel er a rodech er sel kerrekar 
er a klengar ma dikesel er sel Chedaol Beluu, el mla medung er tial babier. 
20Ngikel ullecholt a ikal rokui el tekoi a kmo, “Choi ng ua isei! Ak di kmedul 
mei!” Bo le ua isei! Mei, e Rubak el Jesus! 
21A krasia ma bltikerreng er a Rubak el Jesus le bor a re bek el chad. 

Esclarecimento 

 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2023, Vitória/ES - Brasil 

 

 

 
 

 

 

 

 

Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


